
	ГАНЦ ДАЙЧИН ГАНЦААРДАХГҮЙ - 2

	 

	“УЛСЫН ХЭВЛЭЛИЙН ГАЗАР” Улаанбаатар хотноо 1969 онд эрхлэн хэвлүүлсэн “ГАНЦ ДАЙЧИН ГАНЦААРДАХГҮЙ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв. 

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

И ОДИН В ПОЛЕ ВОИН

	 

	Орос хэлнээс орчуулсан Д. Чойжил



	
ДЭД ХЭСЭГ

	
НҮГЭЛТ ХӨНДИЙН НУУЦ

	Сен-Ремигээс хэдэн километрийн зайд газар дор мина, миномёт үйлдвэрлэдэг завод бий гэж Лютц хэлсэн нь эндүүрсэн байжээ. Ахмад өөрийн мэдсэнийг бас генерал Эверс штабын бусад хэдэн дарга нарын мэдсэнийг хэлсэн нь тэр. СС-ийн албаны удирдагч Миллер хүртэл тэгш өндөрлөг тийш хүрсэн замаас баахан хажуу тийш байгаа бага шиг барилга бол тэр цэргийн заводод орох хаалга гарцаагүй мөн гэж итгэж байлаа. 

	Тэгээд энэ «нууц» гэдгийг мэддэг хүн бүхний толгойд үнэн хэрэг дээрээ хов хоосон газар хамгаалж байгаа юм байна. Энэ бүх барилгыг өнгөлөн далдлах зорилгоор барьсан юм байна гэдэг бодол огт орсонгүй. 

	Германы командлал тэр маш чухал үйлдвэрийн жинхэнэ байгаа газрыг нууцлахын тулд туйлын их санаа тавьсан байжээ. Газар доорх завод байх нь байжээ... Тэр завод дээр үнэхээр зэвсэг хийдэг байлаа. Газар дор Гитлерийн эзэлсэн бүх орноос олзлогдсон хүмүүс ажиллаж байна. Харин энэ бүгд Сен-Ремийн ойролцоо биш тэр хотхоноос 25 километрийн зайтай газар Нүгэлт хөндий гэгчид болж байгаа хэрэг юм санж. 

	Тэр хөндийг малчид тэгж нэрлэсэн байна. Малчид ийм нэр өгөхдөө энэ нэр нь сүүлдээ тэгж сүрхий онож таарах юм гэж огт санасангүй. Ердөө л тэр хөндийд огт нэвтэрч болохгүй, сайхан нугыг нь бэлчээр болгож ашиглах нөхцөлгүйд зэвүү нь хүрэхдээ нүгэлт хөндий гэж нэр өгсөн байна. Туршлагагүй залуу малчид ахмад хүмүүсийн үгэнд оролгүй, малаа заримдаа тэр хөндийг тал бүрээс нь хүрээлсэн эгц элгэн халил хадны оронд аваачдаг байжээ. Гэтэл уруудчихаж болмоор арай налуухан шиг газар олох гэсэн тэдний бүх оролдлогоо талаар болсон байна. 

	Хөндийг гагцхүү дээрээс харж болох бөгөөд тийнхүү дээрээс нь харсан хүн болгонд ямар нэгэн аварга биетэн лут том гортигоор дугуй тэг зураад, дараа нь тэр асар том хотгорын ёроолыг бүрхсэн арвин тансаг ногоон хивсэн дээр хүний хөл гишгүүлэхгүйн тулд эргэн тойрон эгц халил хад өрөөд тавьчихсан юм уу гэмээр санагдана. Тойрон аялагчид байгалийн тэр бүтээлийг сонирхон үзэж үзэсгэлэнт сайхныг нь харж нүд хужирлах боловч салхинд элэгдэн борооны усанд угаагдсан байц хадан дээр доош буухдаа бариад авмаар бут сөөгийн зүйл үл үзэгдэх тул хөндийд бууж зүрхлэх хүн үл гарна. 

	Ийнхүү Нүгэлт хөндий 1941 оны эцэс болтол атар онгон хэвээр үлджээ. Тэр үед Зөвлөлт Оросыг ялагчийн өмнө өвдөг сөхрүүлэх ёстой байсан цахилгаан дайны онол төдий л их нэр хүндгүй болоод байсан юм. Тэгээд хэдийгээр гитлерийг дээд командлал тэр онолоо хараахан орхиогүй боловч Москвагийн дэргэд ялагдсаны дараа дайн сунжирч магадгүй, шинэ давшилтад нарийн нягт бэлтгэх хэрэгтэй гэдэг нь олон хүнд тодорхой болсон байна. Энэ бэлтгэлд нь армийн зэвсэг төхөөрөмж, ялангуяа цэргийн заводод бэлтгэж байгаа бөгөөд гитлерчүүдийн тооцоогоор бол дайсны армийн ар талын санаа сэтгэлийг алдагдуулах «гайхамшигт зэвсгүүд» нэлээд үүрэг гүйцэтгэх ёстой байжээ. 

	Гэтэл Зөвлөлтийн болон холбоотны нисэх хүчний дайралт улам хүчтэй болж байлаа. Цэргийн чухал чухал үйлдвэрийн газрыг бөмбөгдөлтөөс халхлах ёстой болов. 

	Чухам ийм учраас Москвагийн дэргэд бут цохигдсоны дараа зүүн өмнөд Франц болон умарт Италид газар дор цэргийн завод байгуулах тохиромжтой газар эрж яваа цэрэг хувцастай өдий төдий мэргэжилтэн үзэгдэх болсон байна. 

	Тийм нэгэн бүлэг Нүгэлт хөндийтэй тулгарчээ. 1942 оны нэгдүгээр сараас хойш Сен-Ремид машин дүнгэнэх чимээ тасрахаа байлаа. Дандаа нягт нямбай өнгөлөн далдалсан том том машин бяцхан хотын дундуур бүхэл бүтэн цуваагаар өнгөрч цэргийн завод мөн гэж Лютцийн үзэж байсан барилгын дэргэд түр саатан зогсоод дахиад л шинэ тавьсан замаар орж өмнө зүг нэг тийшээ давхидаг байлаа. Тэр зам хаана хүрснийг хэн ч мэдэхгүй байлаа. Тэр замаар цэргийн машин явахыг хүртэл хориглосон байв. Францын партизанууд тэр замын нууцыг мэдэх гэж оролдсон нь талаар болов. Замд хүрэх газрын далангийн дагуу байрлуулсан түр цагийн галын цэгүүд дангинатал батлан хаажээ. 

	Гуравдугаар сарын сүүл болоход Нүгэлт хөндийн баруун зүүн талаас уулын зузаан хөндийг нэвтэлсэн асар том хонгил гаргаж, зун нь тэр хотгорт гүн газар дор ирээдүйн заводын анхны цехүүд ажиллаж эхэлсэн байна. 

	Ингээд одоо Нүгэлт хөндий нүгэлт гэсэн нэрдээ бүүр таарах болжээ. Тэр хөндийг ямар ч эргэлзээгүй Нүгэлт гэж нэрлэж болох байлаа. Поль Шенье буюу үнэнийг хэлбэл энэ нэрийн дор нуугдаж байгаа хүн нүгэлт хөндийг хэзээ ч үзээгүй бил ээ. Гагцхүү Сен-Ремийн ойролцоох бяцхан тосгонд төрсөн өөрийн эхнэрээс тэр хөндийн нэрийг дуулсан байжээ. Бас тэр өдөр Луизатайгаа анх удаа муудалцаж өөрөө өмнө зүгийнхэн юм болгонд сүртэй нэр өгч байдаг гэж тоглоом хийсэнд залуу эхнэр гомдсон болохоор Нүгэлт хөндийн нэрийг тогтоосон байна. Эр эм хоёр анх удаа муудалцсан нь тэр бил ээ. 

	Тэгээд хоёул тэр орой дахин хэзээ ч хэрэлдэхгүй гэж бие биедээ тангарагласан боловч амласнаа зөрчсөн нь бас нэг биш болсон юм. Тэр хоёрыг анх муудалцахад хүргэсэн Нүгэлт хөндий тэдний амьдралд ийм аймшигтай үүрэг гүйцэтгэх юм гэж хэний ч санаанд орсонгүй. 

	Олзлогдсон 2948 дугаар хүн хуарангаар нэг дуулдтал чанга ёолохгүйн тулд уруулаа зуув. Энэ эртний дуртгал харанхуйг нэвт гийлгүүлснээ Поль энэ гэгээг алдахгүй гэж хэчнээн хичээвч алсын гэгээ шиг замхран үгүй боллоо. 

	Ер нь энэ бүгд үнэн болсон явдал мөн бил үү? Поль Шеньег газар дор оруулж ирсэн тэр цагаас хойш үнэн бодит байдлыг мэдрэх чадлаа алджээ. Түүнээс хойш болсон юм болгон хар дарсан зүүд шиг санагдана. 

	Энх амгалан хөндийд газар дор нарны гэгээг хэзээ ч үздэггүй дахиад хэзээ ч олж үзэхгүй хэдэн мянган ажилчинтай завод оршиж байна гэдгийг ер нь үнэмшиж болох уу даа? Өнөөдөр хөгшин генералтай ярьсан яриагаар аваад үзье! Иймэрхүү юм байж болно гэж хэний зүүд зөнд орох бил ээ. 

	Поль Шенье агшин зуур нүдээ аниад, дахиад нээв. Үгүй өөрөө амьд байна, унтаагүй байна. Тэгэхлээр генералын хэлсэн зүйл ч үнэн байж. Бүгдийг сэтгэлдээ сэргээн санах хэрэгтэй юм... Поль Шеньег нэгэн тасалгаанд оруулжээ. Тэр тасалгаа нь бас энд, газар дор байдаг, цонхгүй тасалгаа юм. Цэргүүд түүнийг оруулаад, гарлаа. Уудам том тасалгаа байна. Бичгийн ширээ, хажууд нь зураг овоолсон бас нэг ширээ байна. Бичгийн ширээн дээр хайрцагтай навчин янжуур харагдана. Ширээ рүү гүйж очоод янжуураас нэгийг авч татмаар санагдсаныг яана! Энэ тамд орж ирсэн цагаас хойш нэг ч тамхи татаагүй шүү дээ... Энд ирээд хэдий хэр болж байгаа бил ээ? Нэг сар уу, хоёр сар уу? Поль үүнийг мэдсэнгүй. Поль нэг өрөөнд хоригдож байгаа нөхдийнхөө нэг адил өдөр хоногийн баримжааг алджээ. Энд ямар өдөр болохыг хэн ч үл мэдэх тул «өнгөрсөн ээлжид» гэх буюу «түүний түрүүчийн ээлжид» гэж ярилцана. 

	Поль тэр янжуурыг харахгүйн тулд ширээнээс нүдээ зайлуулав. Гэтэл харц нь хоёр хурц шөвөг шиг юман дээр тээглэлээ. Огт сормуусгүй хоёр дугуй нүд өөрийг нь цавчилгүй ширтэнэ. Тэр хатсан навч шиг үрчийсэн хөгшин нүүрэн дээр нүд нь л амьд хүн байгааг гэрчилнэ. Мөрөн дээрээ генералын погоонтой нэгэн өвгөн ямар нэг газраас гэнэт гарч ирээд: Та юунд тасалгааны дунд зогсоо вэ? гэж асуухад нь:

	—  Би ширээний дэргэд очихоос зовсон юм. Тэнд нэг зураг байна. Нууц зураг ч юм билүү, яаж мэдэх вэ... гэсэнд хажууханд нь хүн инээж байгаатай төсөөтэй хул хүл дуугарах сонсогдлоо. 

	Поль тэр чимээ хаанаас гарч байгааг ойлгосонгүй эргэж харсан боловч тасалгаанд өөр хүн алга. Тэгээд сая л өвгөн генерал инээж байгаа юм байна гэдгийг мэдлээ. Тэр генерал нэг л жигтээ хачин инээнэ. Омойж үрчийсэн уруул, нүүрний нь нэг ч булчин хөдөлсөнгүй, нүдний нь харц ч өөрчлөгдсөнгүй. Гагцхүү цүдгэр том гэдэс нь хүлхгэнэн оволзож, мундирийн нь товч юу юугүй тасрах нь уу гэмээр агаад нарийн улаан судас сүлжилдсэн хамрын том нүх ялимгүй сарталзана. 

	Манай заводын нууцыг та мэдлээ гээд бидэнд ямар хор,танд ямар ашиг болох юм бэ? Өөр улсад өгөх үү дээ? гэж генералыг суухад Поль дуугарсангүй, ер нь ч түүнээс хариу дуулах гэж асуусан хэрэг биш байжээ. Генерал үргэлжлүүлэн:

	Та манай заводын тухай юм бүгдийг мэдэж болно. Ойлгож байна уу? Бүгдийг шүү! Энэ завод хаана байрласныг мэдэх нь танд сонин сонин байна уу?

	Бололгүй яах вэ? Баруун өмнөд Францын уулсын дунд Нүгэлт хөндий гэдгийн дор байгаа юм гэхэд нь Поль дуу алдахгүйн тулд шүдээ зуулаа. 

	Генерал инээддээ хахаж цацан, гүзээ нь улам их түнхэлзэж:

	—  Бид юу үйлдвэрлэдгийг та сонирхож байна уу?

	Энэ асуултад ч хариулж болох байна. Автоматаар бөмбөг хаях оптикийн (хараа зүйн) багаж хэрэгсэл үйлдвэрлэдэг юм... та одоо намайг яагаад тантай ийм илэн далангүй ярьж байна вэ гэж асуух биз дээ? гээд генералын нүд хортой гялалзаж, нүүрийн үрчлээс нь татвалзан хөдөллөө. Тэгэхэд нь Поль:

	—  Эрхэм генерал танаас ганц л зүйл асууя. Та ямар үндсэн дээр намайг энд барьж байгаа юм бэ? Би олзлогдсон хүн биш, гэмт хэрэгтэн биш, би нисэх онгоцны завод, Францын нисэх онгоцны заводтой гэрээ байгуулаад, биеийн хүчин үнэлэн ажиллаж байгаа хүн, над дээр шөнө танихгүй улс очоод, заводын захиргааны өмнөөс яаралтай зөвлөгөө авахаар нэн даруй хамт явахыг хүссэн юм. Гэтэл хотоос гадагш гараад намайг битүү машинд хүчээр түлхэн оруулж хааш авчирсныг мэдэхгүй байна. Эрхэм генерал аа! Би ийм явууллагыг эсэргүүцэж байна. Энэ бол наад захын хууль ёс, хүний эрхийг зөрчсөн үзэгдэж дуулдаагүй хэрэг байна гэсэнд, генерал гэнэт инээхээ больж ширээгээ шаагаад:

	—  Боллоо. Хууль ёс, хүний эрх гэнэ шүү... Энэ үгээ та хурал цуглаан дээр хэлэх юм байгаа биз. Та бид насанд хүрсэн улс байна, ийм бачит үггүй ойлголцож болно. Энэ дэлхий дээр байдаг маргашгүй ганц эрх гэвэл хүч дийлэх эрх юм. Тэгвэл хүч бидний талд байгааг та биеэр үзэж мэдсэн. Та бол нисэх онгоцны авьяастай зохион бүтээгч, тийм учраас та бидэнд хэрэгтэй байна. Үүнээс үндэслэн бидний эрх, таны үүрэг гарч байгаа юм. Ойлгов уу?

	—  Сайн ойлгосонгүй. Танай ёс суртахууны хуульд нэг сүрхий дутагдал, буруу тооцоо байна гэхэд болно. Та нар бие махбодын хар хүчин хэрэглэж болох юм биз. Хэрэглэсэн ч байна, харин таны хэлснээр миний авьяасыг хүчээр ашиглахын тухайд гэвэл... гэсэнд, 

	—  Өө, та, биднийг тийм гэнэхэн улс гэж бодно уу? Бид ийм туйлын арга хэмжээ авахдаа буруу Тооцоо хийгээгүй, ёстой хамгийн нарийн тооцоог удирдлага болгосон юм. Хүнийг эхлээд хамгийн хүнд нөхцөлд оруулаад, аврагдах өчүүхэн ч найдлагыг нь тасална. Та бодвол манай эндхийн журамтай танилцаж хүүр шатаах газрыг үзсэн биз. Дараа нь амь гарах цорын ганц бяцхан найдлага төрүүлнэ гэж генерал өгүүлэхдээ сүүлчийн өгүүлбэрийг хүн тамлаж сурсан байдлаар бах нь ханасан янзтай сунжруулан хэлээд, ярилцаж байгаа хүндээ ямар сэтгэгдэл төрүүлснийг царайнаас нь олж үзэхийг хичээн ажиглав. Гэвч Поль цөхрөнгөө барж, хилэгнэснээ нуухын тулд хамаг хүчээ дайчилж, 

	—  Тэр найдлага нь ямар найдлага юм бэ? гэж жигд тайван дуугаар асуугаад өөрийн ийм тайван байгаад өөрөө гайхав, 

	—  Ха ха-ха Та намайг хамаг байдлаа нэгмөсөн дэлгэж орхиосой гэж бодно уу? Ер нь дэлгэсэн ч яах вэ дээ. Та манай завод дээр үзэж амжсан, цаашид үзэх юм бүхний тухай миний танд хэлэх зүйлийн тухай хойд насандаа бурхан тэнгэрт л очиж хэлэхгүй бол өөр хэнд ч хэлж чадахгүй шүү дээ! Та одоо Поль Шенье биш, хоёр мянга есөн зуун дөчин наймдугаар хүн. Ер нь эндээс үхсэн хүнийг ч гадагш нь гаргадаггүй юм. Тэгвэл таны хэлээд байгаа ганц найдлага гэдэг чинь чухамдаа байхгүйтэй адил юм шив дээ?

	—  Бусад хэн бүхэнд бол тийм. Харин танд болоод тан шиг өөр хэдэн хүнд бол тийм биш. Хэрэв та учир зүйгээ сэтгэж чаддаг бол... Ингэхэд та суугаад янжуур татаж болно. Сайн янжуур учир зүйтэй сэтгэхэд тус болдог юм гэж генерал хэлээд хайрцагтай навчин янжуурыг Польд ойртуулж өгөөд, өөрөө асаагуур барив. Шенье тамхи асаагаад нэгэнтээ шунан сорсонд гэнэт толгой нь эргэлээ. Генералын харжигнасан дуу тэртээ холоос сонсогдох шиг болж, 

	—  Тамхи татаагүй удсан уу? Өө тэр гайгүй! Одоо зүгээр болно гэж генерал Шеньетэй жирийн нэг уулзаж ярилцахаар уулзсан хэзээний танил юм шиг дуугаар өгүүлэв. 

	Поль тамхиа дахин нэг сорсонд толгой нь эргэхээ болилоо. «Сэтгэл хөдөлснөө мэдэгдэхгүй биеэ барьж байгаад, энэ хөгшин чөтгөрийн юу хэлэхийг нь бүгдийг нь сонсох юм шүү... Би эдэнд нэг хэрэгтэй бололтой түүнийг нь ашиглая. Хамгийн гол нь цаг хожиж, гарах арга зам эрээд байх хэрэгтэй! гэж Поль Шенье дотроо боджээ. Танд тамхи олгож байж болно гэж генерал үгийн далимд хэлэхэд нь, 

	—  Та надад энэ таатай мэдээ дуулгах гэж дуудаагүй биз дээ? гэж ёжлон асуусанд, 

	—  Зарим талаар үүний тулд ч дуудсан юм. Та ухаантай хүн гэдгээ үзүүлбэл таны байдлыг зарим зүйлээр хөнгөвчилж болох байна гэхэд нь, 

	—  Би ухаантай хүн юм гэж бодъё. Тэгвэл... гэсэнд, 

	—  Тэгвэл та ингэж бодох ёстой... Герман ялах нь хэрэв би тэр ялалтад тус дөхөм үзүүлбэл миний амь гарах цорын ганц найдлага юм. Учир нь Герман ялагдвал энэ завод тэс үсэрч, заводтой хамт би ч тэс үсэрнэ гэж бодох ёстой... гэхэд нь, 

	—  Генерал та сэтгэхгүйн элдэв аялал хийлгүйгээр надаас юу шаардаж байгаагаа шулуухан хэлчхэж болохгүй юу?

	—  За яах вэ? Шулуухан яръя. Та овоо учир мэдэх хүн шиг байна. За ингээд: манай бөмбөгдөгч онгоцны шагайх хэрэгсэл бидний сэтгэлд хангалтгүй байна. Бидэнд хэд хэдэн тэргүүн зэргийн инженер цуглуулсан. Тэдний яс үндэс, улс төрийн үзэл баримтлал мэтийн газар дээр бол их учир холбогдолтой байдаг, элдэв аар саар юм бидэнд хамаагүй. Тэднээс болоод танаас бидний ганц шаардах юм гэвэл: уг багажийг төгс боловсронгуй болгох талаар хийж байгаа ажлын явцад бидний өмнө тулгарсан техникийн зарим нэг бэрхшээлийг шийдвэрлэхэд туслах хэрэгтэй. Хэрэгтэй бүх зураг, техникийн тооцоог та маргааш ерөнхий инженерээс аваарай. Таны мэдэлд номын сан, туслагч нар өгнө. Та бүх цехэд чөлөөтэй орох бололцоотой байх болно. Нэг сарын дараа та саналаа бидэнд тавих ёстой. Бид үзээд, таныг зөв замаар явж байна гэдгийг мэдвэл бидний тавьсан болзол хүчинтэй болж, бид таны амийг хэлтрүүлж, завод нууц биш болсны дараа буюу өөрөөр хэлбэл ялалтын дараа газар дээр гаргана. Миний хэлээд байгаа ганц найдлага гэдэг нь энэ л байна... гэжээ. 

	... Поль Шенье, хажуудах хүнээ сэрээхгүйн тулд нарийн ханзан дээр аяархан эргэв. Гэвч Стах Лещинский унтаагүй байжээ. Тэр уруулаа Полийн чихэнд тулгаад:

	—  За чи юу гэж шийдэв? гэж шивгэнэн асуухад нь, 

	—  Би чамд хэлсэн шүү дээ. Хамаг зургийг нь юу ч үгүй урж тастаад, ерөнхий инженерийн улаан нүүр лүү чулуудаж орхино гэсэнд, 

	—  Тэнэг хэрэг! Чи өгсөн бичиг баримтыг нь хүлээж авах ёстой. Техникийн бүх тооцоо, ер нь тэр багажтай хамаатай юм болгоныг нь цээжилж тогтоож авах ёстой гэхэд нь, 

	—  Генералын хэлснээр тэр тухай бурхан тэнгэрт ярихын тулд уу?

	—  Үгүй, хэрэв бид чамайг аварч чадвал гадагш нь дамжуулахын тулд гэхэд нь, 

	—  Бид бүгдээр бүтэшгүй горьдлогоор сэтгэлээ хуурч байна. Генералтай ярьсны дараа би үүнийг бат ноттой мэдлээ. Зугтах өчүүхэн төдий ч атугай бололцоо байсан сан бол нууц зураг төслийг надад итгэж үзүүлэхгүй байсан гэхэд нь, 

	—  Гэвч үйлдвэрлэсэн хийцийг боож баглаж, дамжуурга дээр тавьдаг юм. Түүнийг энд газар дор үлдээдэг байх ёсгүй. Хайрцагтай юмыг төмөр замаар өөр нэг газар илгээдэг бололтой. Чамд олгосон нэг сарын хугацааг аминд хамгийн аюул багатай аргаар ашиглах хэрэгтэй юм... Баглах хэсэгт Андре Сюзен, Вацлав Вашик гэж манайхны хоёр хүн байгаа. Би өнөөдөр тэдэнтэй зөвлөнө гэхэд нь. 

	—  Бид нууц байгууллагыг бүгдийг нь нурааж магадгүй гэсэнд, 

	—  Бид энэ байгууллагыг тэмцэхийн тулд байгуулсан юм. Тэгвэл тэмцэл гэдэг бол заавал осолтой байдаг. Ослыг хамгийн бага болгох нь бидний үүрэг. Харин энэ бол хорооны мэдэх ажил болохоос чиний мэдэх зүйл биш гэхэд нь:

	—  Энэ олон улсын дотроос яагаад чухам ганц надад амь гарах бололцоо олгож байгаа юм бэ? Чи ч юм уу Жюль Андре нарын хэн ч ажил хэрэгт хавьгүй илүү тус хүргэж чадна. Та нар өргөн холбоотой, нууц ажил удаан хийсэн туршлагатай улс, би бол эсэргүүцлийн хөдөлгөөний жирийн нэг гишүүн гэсэнд:

	— Энэ тохиолдолд Поль Шенье чи л ажил явдалд илүү их тус болох байна. Чи бол инженер хүн. Шинэ зэвсэглэлийн нууцыг зохих газар шилжүүлэх явдал бидний гол зорилт болж байгаа юм. Би чамд хорооны өмнөөс тушааж байна: Чи генералын сарвайсан ганц сүрлийг хоёр гараараа зууран авсан юм шиг дүрэм үзүүлэх хэрэгтэй... 

	—  Чи хорооны төлөөлөгчийн хувьд тушааж байгаа юм бол гэсэнд, 

	—  Байз! Чи эхлээд ийм осолтой ажил хийх зүрх хүрэх үү үгүй юү гэж өөрийгөө сайн тэнсэж шалга. Сайн бодож үз. Бие ангийг хийсэн хайрцаг хаана очдогийг бид мэдэхгүй, хэзээ ч мэдэж чадахгүй. Вагонд ачихаас өмнө дахин шалгадаг ч байж болох юм. Чиний тэр түр орогнох газар чинь чиний авс болж магадгүй гэдгийг битгий мартаарай. Тэр хайрцгийг яаж тээвэрлэдэг юм бэ, чи хайрцаг дотроос гадагшаа гарч чадах юм уу, үгүй юу гэдгийг бид огт төсөөлөхгүй байна шүү дээ. Чи ийм ажил хийхэд бэлэн байна уу? гэхэд нь, 

	—  Би нууц хорооны ямар ч даалгаврыг биелүүлэхэд бэлэн байна, 

	—  Тэгвэл маргаашийн дотор төлөвлөгөөгөө боловсруулаад, түүнийгээ хэрэгжүүлэхэд бэлтгэж эхэлье. Чи ажиг сэжиг авхуулахгүйн тулд бусдаас хөндий байх хэрэгтэй. Чиний ажил гэвэл газар дээр гарсан хойно манай анд нөхдөд хэрэг болж болох юм болгоныг цээжилж тогтоож авах хэрэгтэй... За одоо унт! Бид бүгдээрээ саруулхан толгойтой байх хэрэгтэй гэж Стах хэлээд, нэг ханзан дээр байдаг хүнээсээ бие холдуулж тэр даруй унтаад өглөө. 

	Поль Шенье дахиад удтал нүдээ харан хэвтэв. Ханзны нь дээрээс намхан бетон тааз лүглийнэ. Тэгээд өөрийн дээрээс үнэхээр авсны таглаа дарах гэж байгаа юм шиг санагдлаа. Эндээс газар дээр гарах ганц арга гэвэл өөрийгөө хайрцагт хийлгэх хэрэгтэй юм гэж үү? Тэглээ ч гэсэн өдрийн гэгээг үзэж, хүмүүст Нүгэлт хөндийн нууцыг ярих өчүүхэн ч атугай горьдлого байгаа юм гэж үү дээ? Зуугийн дотроос ганц юм уу, түүнээс цөөн тохиолдох өчүүхэн бага горьдлого юм даа. Бас сул чөлөөтэй болохоосоо өмнө бүтэж үхэхгүй гэхийн баталгаа хаана байна?! Өөрийг нь хийх хайрцаг хамгийн дор бүх ачааны доод талд орчхож болох шүү дээ. Тэгвэл ч... гэж Поль бодохдоо хамаг бие нь чичирч, бүүр одоо л амьсгалах агаар олдохгүй болсон юм шиг цамцныхаа захыг урав. Айж байгаа хэрэг үү? Мэдээжээр айж байна. Харин айна гэдэг бол аймхай байна гэсэн үг биш. Поль өөрийгөө амьдаар нь харанхуй авсанд хийхийг өөрийн, сайн дураар, эрүүл ухаантай байхдаа зөвшөөрсөн юм. Тэгээд эндээс гарна чиг! Даалгасан зүйлийг нь биелүүлнэ чиг! Поль тохой дээрээ өндийн; хуаранг харлаа. Хатавчны үзүүрт, хоёр давхар ханзны хоорондуур тэртээ тэнд бяцхан цахилгаан ламп бүдэгхэн ёлтойно. Тэр чийдэнгийн гэрэлд харанхуйн дундаас хаалганы дэргэдэх ханз, дээр нь атиран хэвтсэн хүний дүрсийг гэрэлтүүлнэ. 1101 дүгээр олзлогдогч байна! Тэр хүн оройноос халууран чичирч эхэлсэн тул өглөө тийшээ өндийж чадахгүй болох биз. Тэгээд түүнд ганцхан зам үлдэнэ. Үгүй, эднээс зайлъя. Тэгэхдээ ганц өөрийгөө аврахын тулд биш энэ аймшигт зэвсгийг дайсны гараас алдуулах ёстой. Энэ зорилгод хүрэх өчүүхэн төдий ч атугай найдлага байвал тэр найдлагыг Поль ашиглах ёстой. Полийг унтах үед Луизийн царай дахин нүдэнд нь нэг үзэгдээд өнгөрөв. Луиза бодвол Парисаас гараад эх дээрээ, эндээс хэдхэн километрийн газар суугаа биз. Луиза энэ хоёр бие биедээ хэчнээн ойрхон мөртөө хэчнээн хязгааргүй хол байгааг мэддэг болоосой! Энэ хоёр уулзаагүй гурван жил болох шахаж байна. Парисыг эзлэгдэхийн өмнө коммунист Андре Ренарыг нэрээ сольж, гитлерчүүдийн хурааж авсан нисэх онгоцны заводод ажиллахыг зөвлөсөн байна. Тэгээд Поль Шенье хэмээх Андре Ренар эхнэртээ ч захиа бичих бололцоогүй болжээ. Хожим нь түүнийг баривчилж энд авчирсан байна. 

	
ГЕНЕРАЛ ЭВЕРСИЙН ХҮНД ӨДРҮҮД

	Ижил мөрний эрэг дээрх тулалдаан Германы командлалын мэдээнд гол төлөв суурь эзлэх болсон цагаас хойш генерал Эверсийн сэтгэл тайван байхаа больжээ. Гэхдээ урьдын адил сахлаа мөлчийтөл хусаж, хувцсаа цэмцийтэл нямбай өмсөөд, өглөөний яг арван цагт штабтаа, өдрийн яг нэг цагт хоолны газар очдог хэвээр байжээ. Заримдаа аль нэг даргын талаар тоглоомын үг хүртэл хэлнэ. Энэ нэгэнт тогтож заншсан журмын цаанаас зан нь өөр болж сэтгэл зовнин, бүүр учраа олохоо байсан хүний байдал мэдэгдэнэ. Генералтай бусдаас илүү олон уулзаж, хавьтаж байдаг ганц Лютц л энэ өөрчлөлтийг ажигласан байж болох юм. Одоо генерал Эверс Сталинградын тулалдааны газрын зураг дээрээс бүтэн цагаар тонгойж, өчүүхэн төдий өөрчлөлтийг боловч тэмдэглэж байх болжээ. Генерал Эверсийг гитлерийн командлал нүд үзүүрлэх болсон юм. Бүр 1938 онд нэгэн сэтгүүлд генералын нийтлүүлсэн нэлээд дэлгэрэнгүй өгүүлэл үүний шалтгаан болсон байна. Кайзерийн үеийн тактик, дипломат бодлогыг Эверс шинжлэн дүгнээд Герман улс Өрнөд Дорнод, хоёр фронт дээр зэрэг байлдаж чадах мэтээр үзсэн алдаатай бодлого Кайзерийн Германыг сүйрэхэд хүргэсэн юм гэж нотолсон байна. Бас Бесмарк, хоёр фронт дээр тэмцэхээс ямагт айж, оросыг номхотгох бодлого явуулдаг байсныг Эверс сануулан дурдсан байжээ. Эверсийн энэ өгүүлэл тун цагаа олоогүй зүйл болсон байна. Тэр үед Гитлерийн штабын хамгийн нууц хэлтсүүдэд шинэ дайны төлөвлөгөөг улайран бэлтгэж байлаа. Риббентроп орон орноор доншуучлан явж, айлгаж сүрдүүлэх элдвийг амлах замаар Төв европын улсуудын холбоог бэхжүүлж байв. Гэтэл яг энэ үеэр олонд нэг их нэр гараагүй генерал, хоёр фронт дээр дайтахаас сэрэмжлэн сануулсан өгүүлэл нийтлүүлжээ. Сайн нөхөд нь санаа тавьж туслаагүй сэн бол Эверс тэр өгүүллийг бичсэний улмаас эмгэнэлт байдалд орж болох байжээ. Зүйд нийлэмжгүй өгүүлэл зохиогчийг штабт олны нүдний гэм болгож байхгүйн тулд Берлинээс яаравчлан холдуулж, нийслэлээс тэртээ хол байдаг нэг хорооны даргаар томилсон байна. Түүнээс хойш генерал дахиад хэвлэлд юм бичсэнгүй. Оростой дайтаж эхлэхэд Дорнод фронтын командлагчаар томилогдсон генерал Браухичтэй уулзаж ярилцахдаа орос цэргийг «алах нь хангалттай биш, түүнийг унагахын тулд түлхэх хэрэгтэй» гэсэн хоёрдугаар Фридрихийн алдартай үгийг иш татсан юм санж. Үүнээс болж генерал Эверсийг ар талын ангид үлдээх болж, Францын өмнө зүгт шилжүүлэн, дивизийн даргаар томилоод тэр үеэс хойш бүрмөсөн мартаж, шагнал өгөхөд тойрч өнгөрдөг болсон байна. 

	Эверсийг орост талархалтай байдаг хүн гэж зэмлэж болохгүй байдаг бил ээ. Эверс оросуудыг үзэн яддаг, түүнийгээ ч нуудаггүй байлаа. Харин тэгж үзэн ядахдаа эрүүл ухаанаа алдсангүй. Тэгээд генерал сайн нөхөдтэйгөө ярихдаа Оростой байлдах явдал Германд аюултай гэсэн бодлоо хамгаалсаар байжээ. 

	Эверс Оросын цэргийн хүчин чадлын тухай германы жанжин штабын мэдээний үнэн зөвд эргэлзэж, Оросын аж үйлдвэр, хүн амын тухай мэдээнд итгэдэггүй байлаа. Түүгээр ч үл барам хэрэв дайн сунжирвал дайсан этгээд тооны талаар давуу учир германы арми зөвлөлтийн армитай халз тулах нь Германыг сөнөхөд хүргэнэ гэж үнэнээсээ итгэдэг байжээ. 

	Эверс сүүлийн үед өөрийн үзэл саналыг зөвхөн ойр дотнын нөхдөдөө итгэж ярих болов. Гэхдээ Сталинградын төлөө тулалдаж эхэлснийг гитлерийн командлалын хамгийн том алдаа гэж үзэж байгаагаа хамгийн ойр дотнын нөхдөдөө хүртэл ярьсангүй. Оросууд тэр асар том махны машин шиг юманд гитлерийн армийн аль шилдэг сайн ангиудыг нухчих бололцоо олж авчээ. Оросууд Сталинградыг тавьж өгдөг юм аа ч гэсэн германы дивизүүд тэртэй тэргүй хамаг цусаа урсгаад, Москва тийш давших тэнхэлгүй болох сон. Эверс, Паулюсийг ялалт хийгээсэй гэж чин сэтгэлийн угаас хүсэн ерөөж байлаа. Гитлерийн ангиуд Сталинградын фронтын аль ч хэсэг дээр өчүүхэн төдий урагшилсан мэдээ сонсмогц газрын зураг дээр тэмдгээ их л баяртайяа зөөж тавьдаг байлаа. Гэтэл сэтгэлийн нь гүнд бүх дайны хувь заяа ямар болж дуусах бол гэсэн түгшүүр улам улам хуран зузаарсаар байжээ. 

	Мэдээнд« оросуудын давшилтын» тухай үг анх дуулдахад Эверс өвчин тусах шахав. Мэдээнд энэ ач холбогдол багатай үгнээс өөр гойдын сэтгэл түгшмээр юм байгаагүй боловч аливаа цэргийн хүний адил фронтын байдлыг сайн мэдэх генерал Эверс өөрөө дутууг гүйцээн уншиж сурсан бил ээ. 

	1942 оны арван нэгдүгээр сарын 24-ний шөнө Эверс цурам хийсэнгүй. Элэг нь өвдөөгүй, сэтгэл зовох өөр ямар ч шалтгаан байхгүй атал нойр нь нэг л хүрч өгөхгүй байжээ. 

	«Өтөлж байна даа!» гэж генерал гуниглан бодоод, цаг харж, хүлээн авагч залгатал энэ үеэр өглөөний мэдээ нэвтрүүлж байлаа. Генерал эхний өгүүлбэрийг сонсмогцоо шөвгөөр хатгуулсан юм шиг орноосоо босон харайв. Зөвлөлтийн цэрэг Сталинградын дэргэд германы 6 дугаар арми, танкны 4 дүгээр армийг бүсэлсэн байжээ... Эверс хувцсаа яаран өмсөж эхлэв. Хувцсаа хагас дутуу өмсөөд орон дээрээ дахин лагхийтэл суув. Одоо хаачих билээ дээ? Юу хийж, юугаар тусалж чадах бил ээ. Энэ бол генералын үхтлээ айж, сэрэмжлэн сануулаад байдаг нөгөө төгсгөлийн эхлэл мөн байлаа. Одоо хамгийн нэр хүндтэй цэргийн зөвлөл дээр Дорнод фронтод бий болсон байдлыг шинжлэн дүгнэж, дайн хийх цаашдын хэтийн төлөвийн тухай ярихыг хэчнээн их хүсэх бил ээ. Ай даа тэгвэл Гитлерийн стратеги, тактикийн хамаг бурууг хуу батлан харуулах сан, гэтэл одоо юу хийж чадах байна? Юу ч хийж чадахгүй, дуугүй л байхаас өөр аргагүй. Нэг ч үг алдахгүй, одоо толгойд нь эргэлдэж байгаа бодлыг мэдэгдэхгүй байх хэрэгтэй. Дайныг амжилттай дуусгахын тулд Адольф Гитлерийг устгах хэрэгтэй гэж хэлэх нь байтугай, бодохоос аймаар шүү дээ. Тийм ээ. өөрөө өөрөөс үнэнийг нуухгүй хэлэхэд фюрерийг устгах хэрэгтэй. 

	Ямар ч хамаагүй үнээр нэн даруй Америк, Англи, Францтай салангид гэрээ байгуулж, Өрнө зүгт гараа суллаж аваад, хамаг хүчээ Дорно зүгт хаях хэрэгтэй. Зөвлөлт Холбоот улстай эвлэрнэ гэж санахын ч хэрэг байхгүй. Ингэхлээр би болсон байдлаас гарах замыг зөвхөн Өрнө зүгт л эрэх ёстой. Энэ бол одоогоор цорын ганц зам юм. Аврагдах цорын ганц найдвар энэ. 

	Тэгэхлээр ажиллаж эхлэх, тэр мөртөө нэн даруй эхлэх хэрэгтэй байх нь ээ? Харин юунаас эхлэх вэ? Германыг аврахын төлөө ч гэсэн, төрийн эргэлт гаргах ийм нэн аюул осолтой хэрэг хийж зүрхлэх хэн байна?

	Эверс өөрийн бүх сайн нөхөд, санаа нэгтний нэрийг нэгд нэгэнгүй бодож үзэв. Тийм хүн дээд командлалын дотор ч бий. Одоо тийм хүн бүүр ч олон болоо биз. Уулзаж ярилцаж, зөвлөх хэрэгтэй юм. Нэн даруй хөдлөх хэрэгтэй, эс тэгвэл хожимдоно. Генерал босож албан тасалгаандаа оров. Байшингийнхан бүгд унтаж байжээ. Үүр цайж, өглөөний нам гүмд байшингийн дэргэдэх цардсан замаар алхлах харуулын цэргийн хүнд гутлын чимээнээс өөр чимээ анир үл сонстоно. Харуулын цэрэг жигдхэн тов тов алхална. Ирээдүйдээ бат итгэсэн хүн л ингэж алхалдаг биз ээ. Тэгснээ генерал ийм хүнд тахтай гутал өмссөн цэргүүд хээр талын дундуур оросуудаас хар хурдаараа зугтан гүйх хэрэгтэй болохыг төсөөлөн бодов. Цэргийн ийм хүнд тахтай гутал өмссөн мянга түмэн хөлийг Эверс төсөөлөн бодов. Тэд нар хар чадлаараа гүйж, цасанд шигдэн, дахин босож, эцсийн хүчээ шавхан зугтаж байгааг төсөөлөн санана... 

	Генерал цонхны цаанаас сонстох хөлийн чимээг намсгах гэж хөшгөө буулгав. Гэвч тэр хөлийн чимээ цагийн цохилт мэт жигдхэн түг түг хийж, мэдрэлийг нь хөндөн цочооно. 

	Үгүй, генерал зүгээр сууж байх эрхгүй! Ажиллах хэрэгтэй, ямар ч байсан хөдлөх хэрэгтэй! Цаашдаа улс орныг Гитлерийн хөтлөн аваачиж яваа ёроолгүй нүхийг харж чадахаа больтол нүдэн балай болсон дээд командлалд хэрхэвч үг дуугүй захирагдаж суудгаа болино. 

	Тайван бөгөөд ухаалаг буурьтай хөдлөх хэрэгтэй. Санаа нэгтнийг болгоомжтой эрэх ёстой. Хэрхэвч яарч болохгүй, ялангуяа муу таних хүнд хэтэрхий итгэж болохгүй. Эс тэгвэл хамаг ажлыг бүүр эхэнд нь хөөдөж орхино. 

	Генерал бичгийн ширээний ард удтал сууж, төлөвлөгөөгөө бодож боловсруулжээ. Гүн бодолд дарагдан байтал хаалга тогших чимээ гарч, шивэгчин эмэгтэй орж ирээд:

	—  Амрыг эрье! Өглөөний хоол өгч болох уу? гэж асуухад нь, 

	—  Тэг гэж Эверс товчхон хэлээд, цаас гаргаж корпусын даргад илтгэх хуудас бичиж эхэллээ. 

	Генерал хувийн чухал хэрэг бий гэж шалтаглан, Берлин орох хоёр долоо хоногийн чөлөө олгохыг хүсжээ. 

	Генрих, генерал Эверсийг ирэхээс урьд Лютцтэй ярилцаж амжихын тулд голдуу арван цагаас хэдэн минутын өмнө штабт ирдэг заншилтай бил ээ. Энэ үед генералын туслах штабын бүх сониныг сонсож амжаад, тэрийгээ улам их талархан үзэх болсон Генрихт дуртайяа ярьдаг байлаа,. Гэтэл энэ өглөө Лютц дуу шуу цөөнтэй байв. Генрих яриа дэлгэх гэж хэдэнтээ амжилтгүй оролдсоны эцэст:

	—  Эрхэм ахмад өнөөдөр яасан дүнсгэр байх юм бэ? гэсэнд, 

	—  Таны санаа сэтгэлийн байдалд ямар ч үйл явдал нөлөө үзүүлдэггүй юм уу? гэж Лютц хэлээд, Сталинградын фронтоос ирсэн сүүлийн мэдээг Гольдрингт өгөв. 

	Генрих эхний хэдэн мөрийг уншаад, аяархан исгэрч, царайныхаа байдлыг Лютцээс нуух гэж мэдээ рүү улам тонгойлоо. 

	—  Та өглөөний мэдээ сонсоогүй юм уу? гэж Лютцийг асуухад:

	—  Би үхсэн юм шиг унтдаг. Тэгээд өглөөгүүр радиогоо ер залгадаггүй гэсэнд:

	—  Одоо өглөө оройгүй чагнаж байх хэрэгтэй болно... гэлээ. 

	Хоёул дуугүй болж, энэ шинэ мэдээг дор бүрдээ өөр өөрийнхөөр үнэлэн бодно. 

	—  Карл, та энэ бүгдийг ямар учиртай гэж бодож байна вэ гэж Генрих эхлэн дуугарсанд:

	—  Би ч муухан стратегич шүү. Хэдий тийм боловч зарим нэг дүгнэлт аяндаа гарч ирээд байна. Сэтгэл гонсоймоор дүгнэлт. Тэгээд юм бүгд урагштай сайн байгаа гэж ямар ч суртал нэвтрүүлэг надад үнэмшүүлж чадахгүй.. Өнгөрсөн жил Москвагийн дэргэдээс ухарсныг манайхны сонин юу гэж тайлбарласныг та санаж байна уу? Тэгэхэд манай цэрэг өвлийнхөө байранд шилжих ёстой байсан юм гэж баталцгааж байсан шүү дээ. Үүнийг үнэмших хүн гарч л байсан. Гэтэл үнэнийг нууж байдаг энэ бодлогод миний уур хүрээд байх юм. За одоо Паулюсийн армийн бүслэгдсэнийг манай суртал нэвтрүүлэг юу гэж тайлбарладаг бол? Бид Ижил хавийн салхинаас зөвлөлтийн цэргийн ар нуруугаар нуугдаж хоргодохын тулд зөвлөлтийн цэргийн бүслэлтэд орсон гэх юм болов уу даа? Ай Генрих ээ! гээд Лютц үгээ хэлж дуусаагүй байтал нэг хүн хаалганы бариулыг угз татаж, босгоор Миллер гарч ирээд, мэнд ус ч үгүй:

	—  Генерал тасалгаандаа байна уу? гэж асуухад

	—  Одоохон ирнэ гэлээ. 

	Хошууч тасалгаа дотуур нааш цааш холхиж, сэтгэл нь хөөрөн гараа хавирч, үе үе хаалга өөд харна. Сэтгэл нь ихэд түгшсэн байх тул Лютц, Генрих хоёрын хэн нь ч чухам юу болсныг асууж түвдсэнгүй. 

	Түдэлгүй Эверсийг ирмэгц Миллер түүнтэй хамт албан тасалгаанд нь орсноо нэг минут ч болоогүй байтал генерал өөрөө хоёр даргыг дуудаж:

	—  Эрхэм хошууч тун ёозгүй мэдээ хүргэж иржээ. Өнөө шөнө Шамберигээс Сен-Реми орох замд партизанууд манай дивизэд зэвсэг авчирч явсан галт тэргийг онхолдуулсан байна. Ахлах дэслэгч Фельднер хүнд шархтаж, хамгаалалтын цэргийн хэсэг нь алагдаж, зарим хэсэг нь тарж зугтсан байна гэсэнд, 

	—  Зэвсэг нь яасан бэ? гэж Генрих Лютц хоёр бараг нэг зэрэг дуу алдсанд:

	—  Партизанууд зэвсгийн зөвхөн зарим хагасыг булааж авсан байна. Аз болоход шинэ хамгаалалттай галт тэрэг амжин иржээ... гэж генерал үгээ дуусгаж амжаагүй байтал нууц тайлах дарга орж ирэхэд нь:

	—  За та юун мэдээ авчраа вэ? гэж тэсгэлгүй асуугаад... Нууцыг тайлсан мэдээг авч уншсанаа тэр бичгийг ундууцан чулуудаж орхиод:

	—  Ээ тэр Фауль уу! гэхэд нь, 

	—  Юу болоо вэ, эрхэм генерал аа? гэж Миллер асуугаад, шидсэн мэдээг зөвшөөрөлгүй авч хараахан зүрхэлсэнгүй. 

	—  Партизанууд өнөө шөнө далд замд орох амыг хамгаалж байгаа манай арван долоодугаар тулгуурт байрыг дайран довтолсон байна... гэхэд нь

	—  Ганц өдрийн дотор даанч олон хэрэг давхацжээ! гэж Миллер гасалсанд, генерал гашуунаар ёжилсон байдалтай өгүүлрүүн:

	—  Та үүнийг санамсаргүй тохиолдол гэж бодож байна уу? Зөвлөлтийн цэрэг Дорнод фронт дээр ялах удаа бүр гүн ар талд байгаа бид тэрийг нь өөрсдийнхөө биеэр даруй үзэж мэдэрч байгаа биш үү? Партизанууд Сталинградын дэргэд манай цэрэг бүслэгдсэнийг манай мэдээнээс олж мэдээд, галт тэрэг, тулгуурт байрыг дайрсан гэж би лавтай бодож байна гэсэнд:

	—  Бараг үнэн биз гэж Миллер зөвшөөрөхөд:

	—  Эрхэм Миллер та жаахан саатан сууна уу. Бид тантай зарим нэг арга хэмжээний талаар зөвлөе. Эрхэм ахмад та, штабын даргыг даруй дууд! Ахлах дэслэгч Гольдринг танд бас яаралтай даалгавар өгье. Манай арван долоодугаар тулгуурт байр байдаг Понтейд очиж партизанууд довтолсон тухай бүхий л байдалтай нарийвчлан танилцаад, дэслэгч Фаульд заавар өгч, өнөөдөр яг арван хоёр цагт надад илтгэ гэхэд нь, 

	—  Ёсоор гүйцэтгэе эрхэм генерал аа! гэж Генрих хариулаад, генералын албан тасалгаанаас яаран гарсан боловч, Лютцийн тасалгаанд түр саатан зогсож:

	Карл аа! Надад унаагаар туслаач. Манай жолооч, Бонвиль орсны дараа машиндаа үзлэг хийж, нэг юмыг нь задалж орхиод байгаа... Штабын машиныг хэрэглэж болохгүй юу?

	—  Генералын занг чи өөрөө эс мэдэх биш, хэзээ ч хаашаа ч явах болж магадгүй. Мотоцикл аваад яв гэхэд нь:

	—  Энэ чинь харин ашигтай юм байна. Курт гэртээ үлдээд, орой болоход машинаа засаж дуусна гэсэнд, 

	—  Ашигтай ашиггүйг бүү мэд. Хоёулаа бол арай аюул багатай сан! Партизанууд үнэндээ толгойгоо өндийлгөөд байна гэжээ. 

	Генрих хэдийн гараад явсан учир ингэж сануулсныг нь сонссонгүй. Хотоос гадагш ганцаар явах болсондоо баярлаад, яарсан байжээ. Гав ганцаараа үлдэж, өнөөдөр болсон явдал бүхнийг тайван эргэцүүлэн бодож үзэх гэжээ. Ганц өглөөний дотор хэчнээн олон сайхан мэдээ дуулав! 

	Сайхан ч өдөр боллоо! Генрих цардмал замаар мотоциклынхоо хар хурдаар давхив. Дөнгөж саяхан орсон бороонд угаагдсан засмал зам толь мэт гялалзаж, сэрүүн тунгалаг анхилуун агаар цээж дүүрэн, Генрихийн сэтгэлийг баясгана. Ингээд зогсох ч үгүй, амрах ч үгүй яваад баймаар санагдана. Харин өмнө зүгт биш, одоо дайны хувь заяа шийдвэрлэгдэж, энэ минутад сая сая хүний зүрх удахгүй ирэх ялалтын баярыг зөгнөн өөрийн нь зүрхтэй нэгэн цохилтоор лугшиж байгаа дорно зүг тийш давхимаар санагдана. Хаана ч явсан Эх оронтойгоо холбоотойгоо мэдэрч, өөрийн нь эх орон тийш бүх хүн төрөлхтний хараа хандаад байгааг санахад хэчнээн хязгааргүй их баяртай вэ! «Зөвлөлтийн цэрэг Дорнод фронт дээр ялах удаа бүр тэрийг нь гүн ар талд байгаа бид өөрсдийнхөө биеэр даруй үзэж мэдэж байна» гэж генерал хэлсэн байхаа? Ай даа, та нар энэ байтугай, үүнээс байтугай юм үзнэ вий! Партизанууд ямар ч атугай галт тэргийг онхолдуулж чадсан байна. Харин зэвсгийн зөвхөн зарим хагасыг авч чаджээ. Бүгдийг авч чадаагүй нь харамсалтай. 

	Тэр тулгуурт байрыг ямар зорилгоор дайрсан юм бол? Сонин юм байна. Нэг далд замын тухай генерал ярьж байсан. Далд зам бүр нэг тийшээ орсон байх ёстой... Далд замыг их төлөв ингэж хатуу чанд хамгаалдаггүй сэн... Ингэхлээр... Чухам тэнд тулгуурт байр байгуулах онцгой шалтгаан байсан байж! Сүүлийн үед Генрихийн өөрийн нь үргэлжийн бодол болж яваа цэргийн заводод орох хаалга тэнд байж ч магадгүй... 

	Үгүй, дүгнэлт хийх гэж яарах явдалгүй юм. Ингэж байгаад буруу замаар орж магадгүй. Тэгвэл цаг алдана гэсэн хэрэг. Одоохондоо нэг л зүйл туйлын тодорхой байгаа нь юу вэ гэвэл, Лютцийн ярьсан завод бол Генрихийн эрээд байгаа завод биш нь гарцаагүй байна. Генрих энэ буруу замаар орчих тун шахлаа! Тэгш өндөрлөг дээр замын хажууд байгаа бага шиг барилгын дэргэд зогсож саатдаг битүү машинууд Генрихийг Лютц болон бусад олон хүний нэг адил төөрөлдүүлсэн байна. Тэр машинууд тэнд хэзээ ч удаан зогсдоггүй, хэзээ ч эргэж ирдэггүй, өмнө зүгт нэг газар луу яваад өгдгийг Генрих ажиглаж мэджээ. Нэлээд баримтыг харьцуулаад үзэхэд мөн л газар доорх завод энүүхэн хавьд өөр нэг газар байгаа юм байна гэсэн бодол төрүүлнэ. Тэгш өндөрлөг дээр туршиж байгаа шинэ миномёт миныг газар доорх заводод хийсэн гэж штабынхан бүгд ярилцаж байдаг. Тэгвэл түүнийг умар зүгээс ирсэн галт тэрэгнээс буулгасны учир юу вэ? Энэ бүхнийг мэдэхэд маш төвөгтэй боловч цаг дэмий алдаж болохгүй. Сталинградын дэргэд дарагдсандаа хорсон хилэгнэсэн дайсан этгээд өсөө авч, уураа энгийн номхон иргэдэд гаргахын тулд яахаас ч буцахгүй. 

	Генрих нэг цагийн дараа Понтей гэдэг бяцхан сууринаас хоёр километрийн зайтай байгаа тулгуурт байр дээр ирлээ. Тулгуурт байраас асар том бетон хавтан дэвссэн зам эх авчээ. Тэр замыг бага ашигладаг бололтой, хавтангуудын завсраар ганданги өвс ургасан байлаа. Хоёр хажуугийн шуудуунд бас өвс ургажээ. Тулгуурт байрын дэргэд гүн хавцлын дээгүүр тавьсан гүүрээр зам дайрч гарна. Урт чулуун байшин цэргүүдийн хуаран болдог байна. Тэнд бас тулгуурт байрын дарга дэслэгч Фауль гэж нас нэлээд ахисан, зууван царайтай алжаангуй хөдөлгөөнтэй хүн суудаг байжээ. 

	 

	 

	Генрих өөрийгөө танилцуулаад, пунктийн даргад өнөөдөр партизанууд довтолсон тухай тодорхой ярихыг тушаав. 

	Фауль дөнгөж сая тулалдаанаас гараад, дарийн үнэр үзээгүй штабын даргын өмнө сайрхаж байгаа хүний байдлаар хайхрамжгүй, хааш яаш ярив. Энэ нь Генрихийн зэвүүг хүргэж эхэллээ. 

	—  Бүх явдал яаж болсныг газар дээр нь заагаад аль гэсэнд Фауль модтой ууланд гаргасан нүхийг зааж, 

	—  Бид энэ далд зам, бас гүүрийг хамгаалдаг юм гэв. 

	Далд зам, хуарангийн эргэн тойрон мод шороогоор хучсан галын цэгүүд хагас дугуйран байрлуулжээ. Мөн тийм галын цэгүүд гүүрний хоёр талд байлаа. Фауль яриагаа үргэлжлүүлэн:

	—  Партизанууд уулнаас бууж ирсэн. Гэтэл манай хамгаалалтыг дайсан этгээд суурины тэндээс гарч ирэхэд тааруулан байгуулсныг та өөрөө үзэж байгаа биз... Партизанууд биднийг шөнийн гурван цагт аттакласан. Цэргүүд галын цэгүүдэд гүйж хүрэх гэсээр байтал тэднийг пулемёт автоматаар галлаж байлаа. Байлдаан хагас цаг түүнээс ч бага үргэлжилсэн байж мэднэ. Манай хохирол гэвэл гурван хүн алагдаж, долоон хүн шархтсаны хоёр нь хүнд шархтсан. Түүнээс гадна СС-ийн хоёр цэргийг алсан байлаа гэхэд нь:

	—  СС-ийнхэн яагаад ирсэн юм бэ?

	—  СС-ийн цэрэг далд замаас гарах гармыг хамгаалдаг юм гэв. «Тэгэхлээр далд замаас гарах газрыг илүү нарийн нягт хамгаалдаг юм байна» гэж Генрих дотроо бодлоо. Гольдринг Фаулийг дагуулан гүүрэн дээр гараад:

	—  Түгшүүр зарлахыг тушаагтун гэсэнд, Фауль гар буугаа гаргаж ирээд гурвантаа хий буудав. 

	—  Эрхэм дэслэгч ээ? Тухайн тохиолдолд партизанууд хойд талаас дайрч ирлээ гэж бодъё. Та яаж шийдвэрлэх вэ?

	—  Би бол ингэх нь байна... гэхэд нь, 

	—  Ухаархаад байх юмгүй, ажиллагтун гэж Генрих хэлээд, хуарангаас гүйн гарч ирсэн цэргүүдийг заалаа. Тэр цэргүүд юу хийхээ мэдэхгүй гүүрний дэргэдэх овоолгоотой шорооны дэргэд бөөгнөрөлдөн байлаа. 

	—  Эрхэм дэслэгч ээ? Би хэрэв хорлон сүйтгэгч байсан болоод дэргэдээ хоёр автоматчинтай байсан бол танай бүх цэргийг тантай хамт цааш нь харуулж орхиод гүүрийг зовох юмгүй дэлбэлчих юм байна гэж Генрих өгүүлэв. Фауль сандарсан байдалтай Генрих өөд нэг хараад, цэргүүдэд хойд зүг тийш хандан хориглолтын байр эзлэхийг тушаав. Цэргүүд түргэн зуур хэвтлээ. Генрих нэг цэргийн өмнө очоод:

	—  Таны өмнө юу харагдаж байна? гэж асуусанд:

	—  Юу ч харагдахгүй байна, эрхэм ахлах дэлсэгч ээ! гэж тэр цэрэг үнэнээ өчихөд нь:

	—  Эрхэм дэслэгч ээ! Хориглолтын иймэрхүү системтэй байхад танай цэргүүд юу ч харах аргагүй байгаагаас хамаг учир ургаж байна. Эндээс цэргүүдэд ганц тэр өндөрлөг харагдана. Партизанууд ойртож ирвэл тэд нар нэг ч суманд өртөхгүй тийм сул газар байх болно гэлээ. Фауль цаг үргэлж. духныхаа хөлсийг арчин үг дуугүй зогслоо. Генрих бас үг дуугүй эргэж, Фаулийн албан тасалгаа болдог байранд нь очив. 

	—  Тулгуурт байрын дэвтрийг аваад ир! гэж Гольдринг тушаагаад уг дэвтэрт шалгасан сэтгэгдлээ бичихээр өөрөө гардаг үзгээ гаргав. Фауль учраа олохгүй сандран зогсож байлаа. 

	—  Та цэргээ сургууль хийлгэдэг үү? гэж Генрих арай зөөлөн дуугаар асуусанд, 

	—  Эрхэм ахлах дэслэгч ээ? Би энд ирээд ердөө долоо хоног болж байна. Урьд нь хорооны штабт ажиллаж байсан юм. Би энд ирээд тулгуурт байрын хамгаалалтын талаар сургууль хийлгэж амжаагүй байгаа нь бөөн гай боллоо. Эндхийн цэргүүдийн ихэнх нь Дорнод фронт дээр шархтсаны дараа энд ирсэн шинэ улс гэж Фаулийг хэлэхэд:

	—  Таныг яагаад ийш нь шилжүүлсэн юм бэ? гэсэнд, 

	—  Манай дүү хэдэн долоо хоногийн өмнө Дорнод фронтоос хөлгүй болоод буцаж ирсэн... Бодвол илүү үг донгоссон бололтой, түүнийг хорих лагерьд явуулсан байна. Тэгээд намайг ийш нь шилжүүлсэн... Одоо таны дүгнэлтийг уншиж үзээд, намайг энд ч байлгахгүй, Дорнод фронтод явуулах биз дээ гэж Фауль өгүүлээд хүндээр санаа алдаж орон дээрээ суув. Генрих дэвтэрт нь хэдэн үг гүйлгэн бичсэн нь: «Дивизийн дарга дэслэгч генерал Эверсийн тушаалаар 1942 оны арван нэгдүгээр сарын 24-нд миний бие 17 дугаар тулгуурт байрыг шалгаж үзлээ. Зохих газруудыг сайн хамгаалж байгаа юм байна. Байлдааны түгшүүр зарлаж шалгав. Багийн цэргүүдийн байлдааны бэлтгэл, галын хэрэгслийн байрлал өө сэвгүй байна. Шалгалт хийсэн ахлах дэслэгч Фон Гольдринг гэжээ». Генрих тэр дэвтрийг Фаульд өгөөд, 

	—  Уншиж үз! гэв. Бичсэн зүйлийг дэслэгч уншаад:

	—  Эрхэм ахлах дэслэгч ээ! Таны ачийг яаж хариулахаа мэдэхгүй байна! гэхэд нь, 

	—  Танд зөвлөж хэлэхэд, энэ газар таны ирээд удаагүй байгааг харгалзан, миний хэлсэн бүх алдааг засаж залруулагтун... Би явж болох шив дээ гэсэнд, 

	—  Намайг яршигтай хүн гэж битгий бодоорой. Гэвч таныг хоолоор дайлахыг хүлээж авбал би маш баярлах байна гэхэд нь, Генрих урилгыг хүлээж авлаа. Фауль хоолны үед, ялангуяа дарсанд халсны дараа үг олонтой болж:

	—  Барон та энд хэчнээн уйтгартайг мэдэхгүй байна! Явъя явах газар байхгүй, ярья, ярьчихмаар хүн олдохгүй. Хажууд нь энэ бороо ороод ганц архиар л зугаа гаргаж байх юм гэхэд нь:

	—  Танай зэргэлдээ СС-ийн дарга нар байна шүү дээ гэсэнд, 

	—  Бид зөвхөн утсаар харилцаа барьдаг. Бидний нөгөө далд замын нөгөө талд очихыг хориглосон юм. Тэд нар чинь утсаар ч гэсэн илүү үг дуугарах улс биш. За тэднийг чөтгөр алгад! Бас сүрхий журам тогтоож шүү! Хамгаалчихмаар юм байдаг бол ч бас яах вэ. Долоо хоноход энэ далд замаар ганц ч машин явж өнгөрсөнгүй... гэхэд нь, 

	—  Энд дандаа ийм хүнгүй байдаг юм уу? гэсэнд, 

	—  Дандаа ийм байдаг гэж миний түрүүчийн хүн ярьсан. Энэ далд зам Нүгэлт хөндийд нэвтрэх нөөц хаалга юм байна. Жинхэнэ хаалга нь манай эндээс арваад километрийн газар байдаг юм байна. Үгүй, та энэ Нүгэлт хөндий гэдэг нэрийг сонсооч. Ганц нэрийг нь дуулаад солиормоор юм. Гэтэл энд ямар чөтгөртөө хэрэгтэйг мэдэхгүй суух болж байна! гэхэд нь, 

	—  Гэсэн ч та чухал газар хамгаалж байгаа гэж бахархаж болох юм. 

	—  Би танд хэлсэн шүү дээ. Бид чухам юу хамгаалж байгааг чөтгөр шулам л мэдэх байх! Хамгаал гэж тушаасан болохоор хамгаалж байна, тэсэл гэж тушаавал тэсэлнэ. Бидний мэдэл бага, тушаасныг дагахаас өөр зүйлгүй... гэж ярив. 

	Дэслэгч Фауль амархан согтож, улам олон юм донгоссон боловч Генрих өөр сонирхмоор юм олж сонссонгүй. Генрих босож:

	—  За эрхэм дэслэгч ээ! Би явах боллоо. Генерал Эверс гэнэт наашаа хүрээд ирвэл би таны өмнөөс нүүр улайхад хүрэхгүй биз гэж найдаж байна гэсэнд, 

	—  Бүгдийг гүйцэтгэнэ, эрхэм ахлах дэслэгч ээ! Та миний энгийн цэргийн хоолыг голоогүйд тань маш баярлаж байна! Танай дарга нарын хоолны газар илүү сайн хооллодог байлгүй! Хоноод явах юм биш үү? Ууланд эрт харанхуй болдог одоо цаг оройтож байна. Ялдамд хэлэхэд партизануудад хамгийн тохиромжтой цаг гэхэд нь:

	—  Зүгээр, давхиад гарчихна! гэж Гольдринг хөгжилтэй өгүүлээд, мотоциклдоо суулаа. 

	Оройн бүрэнхий үнэхээр уулыг нөмөрсөн боловч Генрих аюулыг огт мартаж орхижээ. Хамаг бодол нь Фаулиас олж мэдсэн зүйл дээр төвлөрлөө. «Нөөц далд замыг хүртэл хоёр талаас нь ингэж хамгаалж байгаа юм чинь, энүүхэн ойролцоо нэг маш чухал газар байх ёстой. Үүний дээр уг газрыг нууцалсныг нэмэх юм бол... » гэж Генрих бодож явлаа. 

	Гэнэт замын ар, өвөр хоёр талаар нь автоматын ээлж тачигнав. Генрих газаа нэмж урагшаа ухасхийснээ дараа нь нэг юм мөргөх шиг болоод ойчиж байгаагаа мэдэрчээ. 

	Тулгуурт байр дээр буун дууг сонсоод, хэрэг гарсан газар тийш айж ширвэгдсэн дэслэгч Фауль тэргүүтэй мотоциклчдын отряд нэн даруй давхиж ирэв. Фауль тэр газрыг бүслэхийг тушаагаад, өөрөө дөнгөж саяхан хуарангаас хөгжилтэй мордсоноо одоо мотоциклоосоо хэдэн алхмын зайтай шуудуунд хөдлөлгүй хэвтэж байгаа ахлах дэслэгч тийш ухасхийв. 

	Фауль Сен-Реми хүрэх замын туршид Гольдрингт хамгаалалт гаргаж өгөөгүйдээ өөрийгөө зүхэж, генерал Эверстэй өөртэй нь бүү дайралдаасай л гэж хүсэж явлаа. Гэтэл генерал штабт байжээ. Онцгой даалгавар гүйцэтгэгч даргыг нь ухаангүй авчирсныг Эверс дуулаад энэ өдрийнхөө бүх уурыг Фаульд гаргалаа. 

	Гагцхүү Гольдрингийн амь насанд аюул байхгүй, зөвхөн толгойгоороо хад мөргөж, хүчтэй цохисон байж гэж эмчийг хэлэхэд генерал сая жаахан зөөлөрч, тулгуурт байрын даргыг хатуу цээрлэлгүй тавьжээ. 

	
НӨХӨР, ДАЙСАН ХОЁР МӨР ХӨӨВ

	«Ээ, толгой яасан их өвдөнө вэ, хэчнээн их өвдөнө вэ!» Үнэн юм уу, дэмийрч байгаа юм уу, орны толгой дээрээс эх нь тонгойж байх шиг Генрихт санагдана Эх нь хүйтэн алгаа хүүгийнхээ духан дээр тавихад хэсэгхэн зуур дотор нь онгойлоо. Хэсэгхэн зуур гайгүй болоод, дараа нь дахиад л санчиг нь лугшиж, доргиж эхлэв... Энэ Миллер, Шульц хоёр хаанаас гараад ирдэг бил ээ? Энэ хоёр ээлж ээлжээр толгой руу нь нэг хатуу юмаар цохиод байна. Эд нарт юу хэрэгтэй юм бол? Аа тийм, ёстой нэрийг минь хэлүүлэх гэж байна... Би Генрих фон Гольдринг, би Генрих фон Гольдринг... барон хэргэмтэй хүн. Ханын цаг хаана цохиод байна даа? Өө энэ чинь зөөлөн вандангийн дээр өлгөөстэй байдаг ээжийн цаг байна шүү дээ! Харин яагаад яг чихний дэргэд цохиод байна? Дүүжин нь одоохон ганхаад, яг санчгийг нь цохих нь... Хүчилж байгаад гараараа зайлуулах хэрэгтэй юм, гараа ингээд өргөе... 

	Генрих мөрөөр нь хатгуулж өвдөхөд дуу алдаад сэрлээ. Орны нь толгой хөл, хоёрт байсан хоёр хүний дүрс сандал дээрээс босон харайв. Энэ юу вэ, Курт, Моника хоёр уу? Энэ хоёр яагаад энд байна вэ? Бас толгой минь яагаад ингэж айхтар өвдөнө вэ?

	—  Эрхэм ахлах дэслэгч ээ! Таныг тайван хэвт гэж эмч тушаасан гэж Курт хэлээд тонгойж, Генрихийн дэрийг засаж өгөв Моника дуугүй байна. Моника төмпөнтэй усанд цагаан алчуур хийж мушгиад, Генрихийн духан дээр тавилаа. Генрих чухам юу болсныг санах гэж хичээн, хэсэг зуур нүдээ аниад хэвтлээ. Жинхэнэ болсон явдал зүүдэндээ үзсэнтэй нь бас л хутгалдсаар байжээ. Гэнэт чанга ярьж дэмийрсэн байж магадгүй гэсэн аймшигт бодол төрөхөд Генрих ухаан оров. 

	—  Би хар дараад, Би нойрондоо хашхирч, юм ярьсан болов уу? гэж хайхрамжгүйхэн асуугаад, юу хэлэх бол гэж хирдхийн хүлээв. 

	—  Үгүй, эрхэм ахлах дэслэгч ээ, та зүгээр ёолоод байсан, үргэлж л ёолоод байсан. Мадемуазель Моника бид хоёр дахин доктор авчрах юм уу гэж байсан гэж Курт хэлэв. 

	Моника ч гэсэн, Курт ч гэсэн нойргүй хоносондоо нүд нь улайсныг Генрих сая л ажиглаж:

	—  Мадемуазель Моника танд, бас Курт чамд их төвөг удлаа гэж сэтгэл уяран хэлээд өндийх гэтэл:

	—  Үгүй, үгүй, та хэвт! гэж Моника сэтгэл зовнин дуу алдаад, хүйтэн жинг солих гэж Генрихийн дээрээс тонгойлоо... 

	Танил хөөрхөн царай харагдана! Бүсгүйн царайнаас эх, эгч, хайрт хүний энхрийлэл туяаран байх мэт... Гар нь ч гэсэн энхрий зөөлөн байна. Духанд нь хэчнээн болгоомжтой хүрнэ вэ. Хүйтэн алганд нь хацраа наагаад унтах сан. Сайн унтаж нойр авах сан, Генрихт хүч тэнхээ их хэрэгтэй шүү дээ! 

	 

	 

	Миллер ганц өдрийн дотор Гольдринг дээр хоёр дахин ирсэн боловч түүнтэй ярилцаж чадсангүй. СС-ийн албаны дарга ахлах дэслэгчийг дайрсан нөхцөл байдлыг тодруулахын тулд хэрэгтэй бүхнийг хийжээ. Ухаан алдсан Генрихийг олсон тэр газрыг Миллер өөрөө нарийвчлан шинжилсэн байна. Нэг бутны дор герман автоматын сумны арваад хонгио байхыг олжээ. Гольдрингийг Бонвилиос авчрахаар явсан тэр зэвсгээр нь буудсан байж болох юм. Зэвсэг ачсан галт тэргийг довтолсон нь бусад бүх хэрэг явдлын учрыг тайлах түлхүүр болох ёстой. Чухам үүн дээр СС-ийн бүх албан нэг байрандаа дэвхэцсээр байна. Одоо болтол галт тэргийг довтолсон нарийн тодорхой байдлыг олж тогтоож чадсангүй хамгаалалтад явсан цэргүүдийн мэдүүлэг тун бүрэн дүүрэн биш, ихэнхдээ эсрэг тэсрэг байлаа. Уг нь цувааг дагалдан явсан ахлах дэслэгч Фельднер бусдаас илүү тодорхой ярьж чадах сан. Гэтэл Фельднер одоо хүртэл хүнд байдалтай байгаа учир эмч нар уулзуулахгүй байна. Тэгээд Гольдрингтой зөвлөн ярилцаж төлөвлөгөөгөө хуваалцахыг машид хүссэн байжээ. Галт тэргийг довтолсны дараа Берлинээс партизануудтай явуулах тэмцлийг хүчтэй болгох тушаал өгөөд далд замыг довтолсон тухай Берлинд мэдсэний дараа партизаны хөдөлгөөнийг дарах талаар авч байгаа арга хэмжээний тухай өдөр бүр илтгэж байхыг Миллерт хатуу тушаажээ. 

	Миллер одоо дээд командлалд чадвараа үзүүлж болох үзүүлэх ч ёстой тийм цаг болж, дивизийн хэсгийг бодвол илүү өргөн хэмжээний ажил хийвэл таарахаа батлан үзүүлэх хэрэгтэй боллоо. Чухам энэ талаар Миллерт Гольдринг хэрэг болно. Гольдринг генерал Бертгольдод захиа бичихдээ СС-ийн нутгийн албаны даргын идэвх санаачилгын тухай хоёр гуравхан үг дурсчихвал Миллер хэргэм тушаал ахих нь баттай хэрэг. Ялангуяа Гольдрингийг довтолсон этгээдүүдийг олж чадвал сайн. Ай даа, тэгвэл ч Бертгольд Миллерийн төлөө бололцоотой бүхнийг хийх болно. Ингээд бароныг довтолсон буруутай этгээдүүдийг нэн даруй мөрдөж олох нь чухал байна... Харин тэдний мөр олдохгүй бол яана? За яах вэ, тэгвэл өөр бас нэг арга байна. Хэдэн тариачныг баривчлан авч, тэднийг партизануудтай холбоотой гэж ял тулгаад, сүртэйхэн шиг шахаж шаардвал... Гольдрингийг довтолсон гэдэг өчиг бэлэн болох нь тэр! За энэ ч маргааш өдрийн ажил. Одоо Генрихтэй заавал, аль болох хурдхан уулзах хэрэгтэй байна. 

	 

	 

	Генрих өнөөдөр орноосоо анх бостол толгой нь дахин өвдөж нүд нь эрээлжиллээ. Миллерийн ирсэн нь тун зохисгүй цагаар таарчээ. Гэтэл түүнтэй ярилцахаас цаашид зайлсхийгээд байх нь аюултай байж болох юм. Ер нь одоо бүх хэрэг явдлыг нэгд нэгэнгүй мэдэж байх ёстой. Германы командлалын мэдээнд Паулюсийн армийг бүсэлсэн цагаригийг ямар ч хамаагүй үнээр сэтлэхийг хичээж байгаа Манштейны цохих бүлгийн аттакийн тухай дурдсан байна. Зөвлөлтийн радио фронтын бусад хэсэг дээр зөвлөлтийн цэрэг давшилтад орж байгаа тухай мэдээлж байна. Үйл явдал улам бүр түргэн өрнөж байгаа болохоор ийм цагт хэвтээд байж огт болохгүй. 

	Миллер сэтгэл хөөрч, баярласан царайтай, Генрихийн өрөөнд орж ирээд:

	—  Генрих ээ, найз минь... таныг ингэж дуудахыг зөвшөөрнө биз? Би танд халдсан этгээдүүдийг эрсээр бүүр хөлгүй болох дөхлөө. Тэднийг олно доо! Заавал олно! Арав, хорин хүн баривчилж, өөрөө байцааж байгаад олно. Үхсэн хүнээс ч үг өчиг авч чадна бий! гээд Гольдрингийн гарыг чанга атгахад нь:

	—  Танд тийм их төвөг удах явдал гарахгүй гэж би лавтай итгэж байна, эрхэм Миллер ээ! гэсэнд:

	—  Миллер ий? Та намайг гомдоож байна. Намайг Ганс гэж дууддаг. Нэгэнт намайг элдэв ёсорхолгүй, таныг зүгээр Генрих гэж дуудахыг зөвшөөрсөн болохоор... гэхэд нь, 

	—  Та намайг гялайлгаж байна... Ганс аа! За тэгээд та хэнийг ч баривчилж, байцаах явдалгүй. Намайг буудсан хүнийг би харсан. Тэр партизануудыг ч гэсэн, галт тэрэг онхолдуулсан партизануудыг ч гэсэн бид хамтаар олж чадна гэж бодож байна Энэ сүүлчийнхийг би өөрийн нэр төрийн хэрэг гэж үзэж байгаа болохоор таны эрэлд туслахыг зөвшөөрвөл би маш их баярлах байна гэсэнд:

	—  Би танд чухам ийм санал тавих гэсэн юм, Генрих ээ! Бас үүний зэрэгцээгээр өөрийн төлөвлөгөө, авсан арга хэмжээний тухай танд ярих гэсэн юм. Нэгдүгээрт: Бонвиль орж байгаа буюу тэр хотоос энд эргэж ирж байгаа хүн бүрийг шалгана гэхэд нь:

	—  Хүн бүрийг шалгаж яах юм бэ?

	—  Бонвиль бол партизаны хөдөлгөөний төв. Чухам тэндээс л зэвсэгтэй галт тэрэгний тухай мэдээ өгсөн нь туйлын тодорхой байна. Манай районд ажиллаж байгаа партизанууд Бонвильтай байнгын харилцаатай байдаг байж магадгүй. Бид тэр харилцааг нь илрүүлэх ёстой. 

	—  Яах вэ, таны зөв ч юм шиг байна. Харин энэ тухай дараа яръя. Миний толгой өвдөөд хагарах нээ гэж Генрих хэлэв. 

	Генрих ингэж хэлэхдээ Миллерийг санаа аваад явах болов уу гэж бодтол цаадах нь харин дахиад бүтэн цаг сууж, Генрихийг үхтэл залхаалаа. 

	Генрих маргааш өглөө нь Моника, Курт хоёрыг хорьсоор байтал штабт очлоо. Лютцийн албан тасалгаанд зөвхөн Генрихтэй нэг штабт ажилладаг хүмүүс төдийгүй, дивизийн хамгийн холын хэсгийн салбар ангийг командалдаг дарга нар цуглараад, хөл тавих газар олдохгүй шахуу байжээ. Тэдний дотор Генрихийн анх удаа зүс үзэж байгаа хүн олон байлаа. 

	Та бүгдийг генерал өөр дээрээ урьж байна гэж Лютц хэлэв. Дарга нар генералын тасалгаанд цувран ороход хамгийн сүүлд Генрих, Лютц хоёр орлоо. Эверс онцгой даалгавар гүйцэтгэх дарга хараад найрсгаар мэхийн ёслох завсар штабын дарга Кунст, Миллер, бас дэд хурандаагийн погоонтой СС-ийн дарга нэг хүнтэй үргэлжлэн ярилцсаар байв. Бүгдээр суудал эзэлсний дараа Эверс өгүүлрүүн:

	—  Ноёд оо! Бидэнд маш чухал үүрэг гүйцэтгэх даалгавар өгсөн. Нууц заводоос франц үндэсний Поль Шенье гэдэг маш аюултай гэмт хэрэгтэн оргож зугтсан нь өчигдөр оройн зургаан цагт тодорхой болсон байна. Чухам ямар нөхцөл байдлаар оргоо вэ, гэмт этгээдэд хэн туслаа вэ гэдгийг олж тогтоож чадаагүй байна. Сен-Мишелээс нэг цагийн өмнө хүлээж авсан цахилгаан утсанд сонирхолтой зүйл байгаа нь: тэр заводын бүтээгдэхүүн байсан нэг вагоны шалыг хөрөөдөж цоолсон нүх, нэг эвдэрхий хоосон хайрцаг байсан байна. Герман орны дайсан мэдээгүй байгаа, мэдэх ч ёсгүй маш нууц заводоос тэр гэмт этгээд зугтсаныг харгалзах хэрэгтэй. Тэр этгээдийг үхсэн амьд алин боловч баривчлах нь манай нэн чухал зорилт мөн гээд генерал дуугүй болж, хэлсэн үгийнхээ чухал ач холбогдлыг онцлон тэмдэглэх гэсэн мэт бүгдийг тойруулан ширүүхэн хараад, маш албан ёсны дуугаар үргэлжлэн ярьсан нь:

	—  Дивизийн салбар анги бүр штабын дарга Кунстээс нэг өдрийн дотор ганц ч байшин, цэцэрлэг үлдээлгүй нэгд нэгэнгүй нарийн нягт самнан нэгжвэл зохих тодорхой хэсэг газар заалгаж авна. Алгын чинээ газрыг ч шалгахгүй үлдээж болохгүй. Манай энэ зөвлөгөөнд суулцаж байгаа дэд хурандаа Кейзнерийн (гээд Эверс тэр СС-ийн даргын зүг мэхийн ёсолж) анги өнөө шөнө уулын бүх жим, гарц, давааг хаасан. Гэмт этгээд ууланд партизанууд дээр очиж чадахгүй, манай районд тийм тохитой цагийг хүлээх болно. Энэ зөвлөгөөнд суулцсан отрядын дарга бүр өөрийн үзэмжээр автоматчдыг томилон гаргаж, салбартаа өөрийн орлогчдоо үлдээгээд, зам харгуй, суурин тосгонд хийх эрлийг өөрийн биеэр удирдах ёстой. Гэмт этгээдийг барих аз таарсан дарга, түүнийг магадлан танихын тулд энд авчрах ёстой. Баривчилсны шанд нэн даруй таван мянган маркийн шан өгнө гээд СС-ийн дэд хурандаа өөд эргэж харсанд цаадах нь зөвшөөрсний тэмдэг болгон толгой дохив. 

	—  Эрлийг хөнгөвчлөхийн тулд та бүгдэд Поль Шеньегийн хажуугаас, урдаас авсан нэг нэг гэрэл зураг өгнө гэж генерал төгсгөлд нь хэлэв. СС-ийн нөгөө дарга суудлаасаа босож:

	—  Ноёд оо! Та бүхэнд өгч байгаа даалгавар бол төрийн маш их ач холбогдолтой даалгавар юм гэдгийг би өөрийн зүгээс сануулах хэрэгтэй байна, та бүхэнд өгсөн даалгавар, гэмт этгээдийн гэрэл зураг, мөн түүний овог нэр, ажиллаж байсан газар, энэ бүгд маш нууц учраас бид зөвхөн шилмэл дарга нарт итгэмжлэн мэдэгдэж байгаа юм гэхэд нь, 

	—  Гэрэл зургийг аваад, оногдсон хэсгээ тодорхой мэдэж ав гэж Эверс тушаагаад, зөвлөгөөн дууссаныг мэдэгдэж суудлаасаа босов. Дарга нарыг тарж явсан хойно генерал, Генрихийг дэргэдээ дуудаж аваачаад;

	—  Барон таны бие ямар байна?

	—  Анхаарал тавьсанд чинь баярлалаа, эрхэм генерал аа! Бие засарч байна. 

	—  Ийм үед таны бие муу байгаа нь тун харамсалтай байна. 

	—  Би үүрэгт ажилдаа орж чадах байна. Эрхэм генерал танд нэг хүсэлт тавихыг зөвшөөрнө үү. 

	—  Болно гэхэд нь, 

	—  Намайг гэмт этгээдийг эрэх ажилд оролцох зөвшөөрөл өгөхийг хүсье, эрхэм генерал аа! гэв. 

	Тэдний яриаг СС-ийн дарга анхааралтай сонсож байгааг Генрих ажиглаад, бусад цагт генералтай энгийн дотно харилцаатай байдгийнхаа зах сэжүүрийг ч цухуйлгахгүй байхаар биеэ барьж байлаа. 

	—  Эрхэм дэд хурандаа та танилцана уу. Хошууч генерал Бертгольдын хүү ахлах дэслэгч фон Гольдринг гэдэг хүн гэж генералыг өгүүлэхэд СС-ийн дарга тэр дороо найрсаг царай гаргаж:

	—  Аа маш тааламжтай байна. Эрэлд амжилт олохыг хүсье гэхэд нь, 

	—  Ахлах дэслэгчид тусламж хэрэгтэй. Гэтэл бүх цэргээ хуваарилчихсан гэж Эверс эргэлзсэнд:

	—  Надад тусгай хэсэг гаргаж өгөлгүй, жолоочийнхоо тусламжтайгаар ганцаар эрэхийг зөвшөөрнө үү гэсэнд, генерал СС-ийн дарга өөд яах вэ гэсэн байдалтай харсанд:

	—  Тэгвэл харин ч илүү дээр болно гэж бодож байна. Жолоочтойгоо хоёулхнаа яваа дарга анхаарал татах нь бага, тэднийг эрэлд оролцож байгаа юм байна гэж хэний ч толгойд орохгүй. Барон та оролдоод үзэгтүн. Таван мянган марк гэдэг дориун шагнал шүү! гэж СС-ийн дарга хэлжээ. 

	Генрих штабын даргаас Поль Шеньегийн гэрэл зургийг аваад, Лютц дээр орлоо. Лютц өөрийг нь хүйтэн хөндий угтахад гайхаад:

	—  Юу болоо вэ, Карл аа! дахиад эвгүй явдал гараа юу? гэсэнд, 

	—  Хэнд ямар санагдахыг мэдэхгүй гэхэд нь, 

	—  Чамд бол гэсэнд, 

	—  Эвгүй хэрэг! гэхэд нь, 

	—  Нууц биш юм бол чухам юу бол оо вэ? Ний нуугүй шулуухан хэлэх үү?

	—  Чи надаас ингэж асуухгүй байж болмоор бололтой билээ гэж Генрих гомдсон байдалтай өгүүлсэнд:

	—  За тэгвэл айн гэж бай. Би ер нь анд дургүй, ялангуяа хүн авлахад бүүр дургүй... Чамд өөрийн чинь хөрөнгө мөнгө багадаад газар доорх заводоос зугтсан гэж Поль Шеньег барьж таван мянган марк олохоор шийдээ шив дээ? гэж их л янзгүй хэллээ. 

	Тэр хоёр хэсэгхэн зуур бие биеэ дуугүй ширтэв. Генрих, Лютцийн гарыг шүүрч аваад, үнэн сэтгэлийн угаас чанга атгамаар санагдсан боловч биеэ барив. 

	Генрихийг гэртээ ирэхэд штабаас Куртийн авчирсан шуудан хүлээж байлаа. Лорагийн ээлжит захидлаас гадна ширээн дээр өөр нэг дугтуйтай юм байв. Бертина Граузамель өөрийгөө ийм нэг хүн байдаг шүү гэдгийг Генрихт сануулах гэж, янз янзын байдлаар авхуулсан бүхэл баглаа гэрэл зураг ирүүлсэн байжээ. Зургийн ихэнх нь лагерьд нэг бол олзлогдсон эмэгтэйчүүдийг шалгаж байгаа үед, үгүй бол тэдний ажил хийж байгаа үед авуулсан зураг байна. Зураг бүхний наад захад Бертина бүрэн дүрэмт хувцастай, одонтойгоо ханхалзаж байгаа харагдана. Бас гэртээ авхуулсан хэдэн зураг байв. Бертина гэртээ энгийн хувцастай, ширээний дэргэд, цонхны дэргэд, пианино хөгжмийн дэргэд авхуулжээ. Бертина сүүлчийнхээ зургаар Генрихийг бүүр гайхуулах гэсэн бололтой. Цаад талд нь бүтээлгийг нь авсан ор дэр цайран харагдаж, наана нь Бертина өөрөө зогсжээ. Ихэнх хувцсаа тайлж, гуяа хүртэл ил гаргасан хөлөө сандал дээр тавиад, нааш харан инээмсэглэж байгаа зураг байлаа. Зургийн дор: «Бид хэзээ дахин уулзах юм бэ?» гэж бичжээ. 

	Генрих жигшин зэвүүцэж, тэр бэлгийг тасалгааны булан руу шидэж орхиод, Поль Шеньег эрэх төлөвлөгөөг бодож боловсруулж эхэллээ. Тэр хүн Сан-Мари, Шамбери хоёрын хоорондох нэг газар зугтсан байна. Энэ хоёр газар хоорондоо гурван зуун километрийн зайтай. Харамсалтай нь галт тэрэг хөдөлсөн цаг тодорхойгүй юм. Бас Шенье завод дээрээс хэдэн цагт алга болсон нь тодорхойгүй байна. Оргож зугтсаныг нь өчигдөр орой зургаан цагт мэджээ. Яг энэ үед вагоноос харайж буусан гэж бодъё. Одоо өглөөний арван нэгэн цаг болж байна. Энэ хооронд бие маш эрүүл тэнхээ сайтай хүн ч гэсэн төмөр замын шугамаас жаран километрээс илүү холдож амжихгүй. Поль Шенье шоронгийн хувцастай яваа болохоор их замаас зайлж, уул хад, ой модоор, дамжсан илүү аюул багатай замыг шилэх нь мэдээж, Тэгвэл машинтай явах хэрэг юу байна? Эрэлд төвөг чирэгдэл болохоос өөр нэмэргүй. 

	Генрих Миллерт утасдаад:

	—  Ганс аа! та манай жолооч бид хоёрт хоёр мотоцикл ганц хоёр хоног хэрэглүүлж чадах уу? гэсэнд:

	—  Дуртай зөвшөөрнө! Генрих та Шеньег эрэхдээ таныг буудсан партизаныг бүү мартаарай. Та надад барьж өгнө гэж амласан шүү гэхэд нь:

	—  Тэр тухай сануулахгүй байж болно! гэж Генрих худал хэлжээ. Генрих үнэндээ тэр тухай мартчихсан байлаа. Уг нь огт гэм зэмгүй хүмүүсийг баривчлагдахаас аврахын тулд л өөрийгөө буудсан хүнийг харсан гэж СС-ийн албаны даргад худал хэлсэн юм. 

	Куртийг мотоцикл авчирч байх хооронд Генрихт Поль Шеньегийн гэрэл зургийг сайтар судлах хангалттай цаг гарлаа. Тэр гэрэл зураг нь шоронд дандаа тийм байдаг болохоор нэг өдрийн дотор гэрэл зургийн аппаратын өмнүүр шинээр баривчлагдсан олон зуун хүн өнгөрөхөд яаруу сандруу бэлтгэсэн муухан гэрэл зураг байжээ. Хэдий тийм боловч зугтсан хүний нүүр царайн байдлыг төсөөлж болохуйц зураг байв. Генрих Поль Шеньегийн дүрийг хэсэг хэсгээр галт шилээр томруулан харав. Үе үе аль нэг хэсгийг нь сайн нүдэлж тогтоож авах гэж нүдээ аниад, дараа нь гэрэл зургийг дахин үзнэ. 

	Генрих өгсөн даалгаврыг аль болох хурдан, аль болох сайн биелүүлэх сэн гэж хэзээ ч ингэж их хүсэж байсангүй. Фаулийн хэсгийг очиж шалгасан нь Нүгэлт хөндийд нууц газар байдаг юм байна гэдгийг олж тогтоох бололцоо олгосон бил ээ. Энэ бол заводын хаяг хараахан биш. Тэр завод Нүгэлт хөндийд байдаг юм аа гэхэд үүнийг яаж баттай олж мэдэх вэ? Заводын бүтээгдэхүүн, хүч чадлыг яаж мэдэж авах вэ? Тэр заводод үйлдвэрлэсэн зэвсгийг хааш нь явуулдгийг яаж олж тогтоох вэ?

	Энэ бүх мэдээг зөвхөн Шеньегээс л олж авч болно. Ямар ч атугай зугтсан хүнийг олох хэрэгтэй, үүний тулд бүх уулсаар мацах хэрэг гарсан ч хамаагүй. 

	... Гурван хоног үүрийн гэгээнээс аваад үдшийн бүрэнхий хүртэл Генрих Курт хоёр уул хадаар авирч, хавцал ангалд бууж, бут сөөгийг нэгжиж яваад, шөнийн хоногт л эцэж ядрахын туйлд хүрч, бохир муухай болоод гэртээ эргэж ирдэг байлаа. 

	Шенье газрын гаваар орчихсон юм шиг байв. 

	Эрэлд гарсан өдий төдий отряд ч зугтсан хүний ул мөрийг илрүүлж чадсангүй. Бүх зам, даваа, уулын жим дээр СС-ийн харуул хаалт зогсож байгаа болохоор зугтсан хүн партизанууд дээр очиж чадаагүй байх ёстой. 

	Эрлийн явцад бас нэг бэрхшээл төвөг гарсан нь:

	Поль Шенье гэдэг бол ерөөс Шенье биш, чухам хэн болох нь тодорхойгүй байжээ. Заводын мэдээ баримтаар Шенье бол Испанийн хилийн ойролцоо оршдог Эскалье гэдэг бяцхан хотод төрсөн хүн байлаа. Гэтэл Эскальед Поль Шенье гэдэг хүн хэзээ ч сууж байгаагүй, тэр ч байтугай эцэг эхийнхээ суудаг гэсэн гудамж нь тэр хотод байхгүй гэж урждар тэндээс мэдээ ирсэн байна. 

	Оргодлыг эрэх явдал бүтэлгүй байгаа нь штаб байрынхны сэтгэлийг сүрхий түгшээжээ. Берлинээс өдөр болгон утасдаж, өнөөдөр Миллерт: хэрэв гурван хоногийн дотор оргодол этгээдийг олохгүй бол Берлинд тусгайлан ярилцахаар дуудна гэж сануулсан байна. Ингэж дуудна гэсэн нь юу гэсэн үг болохыг СС-ийн албаны дарга сайн мэдэж байлаа. Хамгийн сайндаа л тушаалаас буулгаж, жагсаалын цэрэг болгоод, Дорнод фронтод явуулна. Фашист үймээний үед ямар гавьяа байгуулсан гэж хэлэвч нэмэр болохгүй. 

	Миллер шөнө орой болсон хойно Генрихт утасдаж ахлах дэслэгчтэй уулзах чухал хэрэг байна гэхэд нь:

	—  Маргааш өглөө болох юм биш үү? Би их ядраад, унтаж амармаар байна гэсэнд:

	—  Би яг таван минутын дараа танайд очъё. Таныг удаан чилээхгүй гэж Миллерийг гуйхад:

	—  За яах вэ, хүрээд ир гэлээ. 

	СС-ийн албаны даргын төрх байдал хөөрхийлөлтэй болжээ. Мэргэжлийн улмаас буй болж, цаг хугацаа улиран өнгөрөхөд зан чанарын гол шинж нь болсон давилуун ихэрхэг зан, биеэ тоосон байдал нь ул мөргүй арилжээ. 

	—  Генрих ээ! Ганц та л намайг аварч чадна! гэхэд нь, 

	—  Би юу?

	—  Чухам тийм! Өнөөдөр би генерал Бертгольдоос өөрөөс нь: нөгөө золигийн Шеньег гурван хоногийн дотор олж чадахгүй бол намайг Берлинд тусгайлан ярилцахаар дуудна гэсэн сануулга авлаа. Энэ юу гэсэн үг вэ гэдгийг та мэдэж байгаа биз дээ?

	—  Гадарлаж байна! 

	—  Таныг гуйя. Эрэл хийхэд зориулан надад ядаж долоо хоногийн хугацаа өнгө үү гэж генералд захиа бичээч. Таны ачийг хэзээ ч мартахгүй. Би танд хэзээ нэг цагт бас тус болно шүү! 

	—  Ердөө энэ үү? Иймхэн юмнаас болж харанхуй шөнөөр давхиж ирсэн юм уу?

	—  Генрих танд энэ бол шальгүй зүйл, надад бол албан тушаал, аягүй бол амь настай холбоотой хэрэг шүү. 

	—  Би маргааш өглөө эцэгтээ явуулах захиаг танд өгөмз. Та өөрөө явуулаарай гэлээ. 

	Миллер, Генрихийн гарыг удтал барилаа. 

	Шөнө нь бороо орсон учир өчигдөр бодож боловсруулсан төлөвлөгөөгөө өөрчлөхөөс өөр аргагүй болов. Газар жаахан эврэхийг хүлээх хэрэгтэй байв. Энэ нь завшаан болж, Генрих, Бертгольдод захиа бичнэ гэсэн амлалтаа санав. Генрих захиа бичихээр суулаа. Энэ удаа цөөхөн үгтэй захидал бичив. Эрэлд өөрөө оролцож байгааг товчхон мэдээлээд хүнд нөхцөл байдлыг харгалзан, тогтоосон хугацааг бас дахин нэг долоо хоног сунгахыг гуйжээ. 

	Генрих захиагаа битүүмжлэлгүй Куртэд өгч Миллерт нэн даруй аваачиж өгөхийг тушаагаад:

	—  Эргэж ирээд, Тарваль авгай юм уу, Мадемуазель Моникаг бидний аян замд жаал зугаа юм бэлдэж өгөөч гэж гуйгаарай гэсэнд, 

	—  Мадемуазель хоёр дахь өдрөө өвчтэй байгаа... гэхэд, 

	—  Курт чи надад энэ тухай өчигдөр хэлэхгүй маш муу байна. Намайг өвчтэй хэвтэж байхад мадемуазель зөндөө хөл болсон байхад өөрийг нь өвчтэй хэвтэж байхад ядаж эргэж орсонгүй! гэвэл, 

	—  Бид өчигдөр шөнө орой ирсэн шүү дээ, эрхэм ахлах дэслэгч ээ гэхэд нь, 

	—  Тэгвэл ингэе: Би одоо мадемуазель дээр мөч хэртэй орж, хайхрамжгүй байсныхаа уучлал гуйна. Чи энэ захиаг аваачиж өгөөд замд төхөөр гэсэнд, 

	—  Би удахгүй! Эрхэм ахлах дэслэгч таныг эргэж ирэхэд юм болгон бэлэн зэлэн болсон байна! гэлээ. 

	Курт нэгэн тааламжгүй хэргийн учир өөрийн санаснаас нэлээд удаан саатахад хүрнэ гэж мэдсэнгүй. 

	Миллер захиаг аваад Куртийг явуулсангүй, хүлээж байхыг тушаав

	Миллер захиаг уншиж, битүүмжилж, туслахдаа нэн даруй илгээхийг тушааж өгөөд:

	—  Таны овог Шмидт үү? Курт Шмидт үү? Тийм үү? гэж асуухад нь, 

	—  Яг тийм ээ! 

	—  Та урьд ахлах дэслэгч Фельднерийн суманд алба хааж байсан уу?

	—  Яг тийм ээ! гэв. 

	—  Танай хуучин дарга одоо хүнд шархдаад эмнэлэгт хэвтэж байгааг та мэдсэн үү?

	—  Та яаж мэдсэн юм бэ?

	—  Надад ахлах дэслэгч Фон Гольдринг хэлсэн гэсэнд, 

	Та ахлах дэслэгч Фельднертэй сүүлийн удаа хэдийд уулзсан бэ?

	—  Бонвиль, тэндээс гарах өдрөө ахлах дэслэгч Гольдрингийн өрөөнд уулзсан. 

	Ахлах дэслэгч Фельднер, тантай юм ярьсан уу?

	—  Тийм ээ. Ахлах дэслэгч Фон Гольдрингт галт тэрэгний дугаар, гарах цагийг хэл гэж тушаасан гэв. 

	—  Хэддүгээр галт тэрэг хэдэн цагт явна гэж хэлсэн бэ? гэхэд нь, 

	—  Санахгүй байна! 

	—  Таныг энэ тухай ахлах дэслэгч Гольдрингт мэдэгдэхэд, тасалгаанд хөндлөнгийн хүн байсан уу? гэхэд нь, энэ үед тасалгаанд Моника байсныг Курт баттай мэдэж байсан боловч:

	—  Байгаагүй! гэж баттай хариулсанд, 

	—  За мэдлээ явж болно. Би энэ тухай ахлах дэслэгчтэй өөрөө ярина. Бидний энэ ярианы тухай хэнд ч хэлж болохгүй. Ойлгов уу?

	—  Ойлголоо! гэжээ. 

	Курт явах гэж гүйсээр гэртээ буцаж ирлээ! Зөвхөн цагаас хожимдсондоо тэр биш сэтгэл нь зовсондоо тэгж яарсан байжээ. Миллер яагаад өөрөөс нь Фельднерийн тухай асууж эхлэв? Бас зочид буудлын өрөөнд гаднын хүн байсан уу, үгүй юу гэж яагаад их сонирхож байна вэ? Моникаг ямар нэг хэрэгт хардаж сэжиглэж байгаа юм болов уу? Мадемуазель Моника тэр галт тэрэгтэй холбоотой байх гэж үү? Яасан балай юм бэ? Курт энэ бүхний тухай ахлах дэслэгчид ярих гэж тэсэж ядан байсан тул өрөөндөө байхгүйг үзээд урам нь хугарлаа. Хагас цаг, бүтэн цаг өнгөрсөн атал ахлах дэслэгч эргэж ирээгүй л байлаа. 

	Генрихийн айлчлал санамсаргүй удааширсан байжээ. 

	Моника салхинд цохиулсан учир Тарваль авгай орноосоо босохыг нь хорьсон байна. Хаалганы цаана Генрихийн дуу гарахыг бүсгүй сонсоод, сэтгэл нь хөдөлсөндөө нүдний нь нулимс гарах шахав. Ээж, түүнийг нааш нь оруулахыг зөвшөөрөх юм болов уу? Ер нь яагаад эс зөвшөөрөх бил ээ? Орондоо хэвтэж байгаа болохоор нь зөвшөөрөхгүй юм болов уу? Гэвч Моника өөрөө өвчтэй байна шүү дээ. Тэгвэл Генрихийг мотоциклоос ойчсоны дараа орны нь дэргэд сахиж байсан болохоор Генрих өөрийг нь эргэж ирж байгаа нь зүйн доторх хэрэг юм. 

	Генрих ороод, бүсгүйн сэтгэл хөдөлж, ичингүйрсний аль алиныг нь ажиглаагүй юм шиг байдал гаргаж, ердийн байдлаар энгийн нэг харилцсанд Моника хамаг эргэлзээгээ тэр дор нь мартаж орхилоо. Генрихийг ирсэнд хоёул жирийн нэг чөлөөтэй ярилцаж байгаадаа, Генрих өөрийг нь таалан харж байгаад Моника ихэд баярлажээ. 

	Моникаг хараад сэтгэлдээ таалахгүй байхын арга байсангүй. Задгай үс нь толгойг тойрон цагариглажээ. Цагаан даавуун дээр үс нь эмэгтэй хүний гуа үзэсгэлэнт толгойн хөрөг хийсэн үнэт жааз шиг харагдана. 

	—  Моника! Та өнөөдөр гайхалтай гоё байна гэж Генрихийг хэлэхэд:

	—  Та өнөөдөр хоёр дахь удаагаа ингэж хэлж байна! гэв

	—  Гурав дахь удаагаа ч хэлж магадгүй гэсэнд, Моника, эхийнхээ ажил хийж байгаа зэргэлдээ өрөө рүү:

	—  Ээж ээ! Охиныг чинь дооглоод байна гэж хашхирсанд, Тарваль авгай тавагтай усан үзэм барьсаар орж ирээд:

	—  Чамайг уу? Хэзээ ч үнэмшихгүй! гэхэд нь, 

	—  Би мадемуазелийг өнөөдөр гоц хөөрхөн байна гэж хэлсэн юм гэж Генрихийг өгүүлэхэд:

	—  Аа, манай охинд цагаан өнгө их зохидог юм. Та Моникаг адис хүртэх өдөр үзсэн ч болоосой. Байзнаарай, би одоо танд зургийг нь үзүүлье гээд Тарваль авгай гэр бүлийн том альбом гаргаж, Моникагийн адис хүртсэн өдөр авхуулсан зурагтай хуудсыг нээж, Генрихт өгөөд, 

	—  Энэ байна даа, барон! гэжээ. 

	Генрих зургийг хараад золтой л дуу алдсангүй. Тарваль авгай охины нь зураг ийм сэтгэгдэл төрүүлсэн гэж бат санасан учир сэтгэл дүүрэн инээмсэглэж, Моника, Генрих хоёрыг дийлсэн царайгаар ээлжлэн харав. Генрих тэр гэрэл зургаас нүд салгалгүй ширтэнэ. Тэр зургийг үзээд мэл гайхсан байжээ. Элдвийн санамсаргүй явдлыг бишгүйдээ үзэж, цочоо нь гарч дассан хүн атал сэтгэлийн догдлолыг арайхийн барьж тогтоов. Тэгэхдээ дан цагаан хувцас өмссөн Моника үнэхээр үзэсгэлэнтэй сайхан байсан боловч залуу бүсгүйн гуа сайхныг үзээд тэгж гайхсан хэрэг биш ээ. Генрих өөр зүйлийг гайхсан байна.. Моникагийн хажууд хэн зогсож байсан гэж бодно?! Поль Шенье зогсож байлаа! Эндүүрэх арга байсангүй. 

	—  Моника та энэ гайхамшигт зургийг одоо болтол надад үзүүлээгүй байсны учир таныг торгоно. Торгуулийг та одоо даруй төлөх болно гэж Генрих өгүүлсэнд, 

	—  Чухам ямар торгууль байхаас болно доо! гэхэд нь, 

	—  Аа, торгууль их хүнд байна! Та өөртэйгөө хамт зураг авхуулсан хүн бүхний тухай ярьж өгөх хэрэгтэй гэсэнд, 

	—  Тэгвэл тэр сандал дээр, зургийг надад харагдахаар суу гэж Моника инээд алдан зөвшөөрөв. 

	Генрих альбомын хуудсыг эргүүлж эхэлсэнд Моника гэрэл зураг бүхнийг заримдаа тоглоом наадмын үгээр, заримдаа энгийн төлөв үгээр тайлбарлав. Тарваль авгай энэ тоглоомыг бас сонирхож, сандлаа ойртуулж тавилаа. Гэрэл зураг дээр францын армийн байлдагчийн хувцастай залуу байхыг үзээд Генрих гайхлаа. Энэ нь тэгш өндөрлөг дээр Генрихийн суллаж тавьсан хоёр партизаны нэг мөн байжээ. 

	—  Миний хүү Жан! сураггүй алга болсон юм гэж Тарваль авгай тайлбарлаад инээмсэглэв. Генрих, авгайн нүдийг эгцэлж хараад, энэ авгай бүгдийг мэдэж байгаа юм байна гэдгийг ойлголоо. Генрихт их талтай байдгийн учир энэ байжээ! 

	Генрих сүүлчийн хуудсыг эргүүлээд, Поль Шеньегийн тусгай зураг байхгүй юм байна гэж мэдлээ. Альбомын зарим газар хоосон зай байхыг үзвэл зургийн зарим хэсгийг авчихсан бололтой. 

	Моникагийн адис хүртсэн өдөр авхуулсан зургийг эргэж үзэх хэрэгтэй болов. 

	—  Одоо танай бүх төрөл садан, дотно нөхөдтэй би нэгэнт танилцсан болохоор тэр өдөр тантай хэн хэн зураг авхуулсныг таах уу? гэж Генрих өгүүлсэнд, 

	—  Сайхан мэдээрэй, би таны санадаг шиг цагаан цайлган хүн биш, бас би торгууль бодож олно. За энэ хэн бэ, таа! гэхэд нь, 

	—  Энэ таны эмээ ээж байна, мадемуазель аа! Аа энэ Тарваль авгай та байна. Таны хажууд танай хүү Жан байна... Одоо жаахан байзнаарай... аа тийм байна, энэ залуу сайхан эмэгтэй бол авгай таны дүү Луиза байна. Мадемуазель Моникагийн дэргэд зогсож байгаа энэ эрэгтэй хүнийг би санахгүй байна... Тун хачин юм. Иймэрхүү эрэмгий зоримог байрын хүний царай хүний сэтгэлд тогтож үлддэг сэн... Энэ хүний зураг альбомд байгаагүй гэж мөрий тавихад бэлэн байна! гэсэнд, 

	—  Гайхах юмгүй, Моника бүгдийг нь үгүй хийчихсэн юм! гэж Тарваль авгай унтууцан дуугарсанд:

	—  Ээж ээ! гэхэд нь, 

	—  За яршиг! Бароноос надад нуух юм байхгүй! Ноён Гольдринг таныг би журамтай хүн гэж бат санадаг болохоор танд итгэхгүй байж чадахгүй. Энэ бол миний дүү Луизагийн эр нөхөр Андре Ренар байгаа юм гэхэд, 

	—  Амь үрэгдсэн юм гэж Моника хажуугаас нь яаран нэмж хэлсэнд, 

	—  Амь үрэгдсэн биш, хаашаа нь мэдэгдэхгүй алга болчихсон юм. Та ойлгох биз... гэхэд Моника, эхийнхээ үгийг таслахыг оролдож:

	—  Манай төрөл садан болгоны яасныг мэдэх гэж ноён Генрих хаанаас сонирхох вэ гэхэд, 

	—  Үгүй, харин би энэ намтрыг их сонирхож байна! Хүн яагаад хаачсан нь мэдэгдэхгүй алга болчихдог бил ээ? гэсэнд. 

	—  Ай одоо цагт уу! гэж Тарваль авгай хэлээд гунигтайяа толгой сэгсрэхэд нь, 

	—  Ээж ээ! гэж Моника дахин дуудсан боловч Тарваль авгай юу ч гэсэн санаснаа бүрэн хэлэх гэж шийдсэн хүний зөрүүд зангаар үргэлжлүүлэн:

	—  Би ч гэсэн болгоомжлохыг буруушаахгүй л дээ. Тэгээд ч Луизаг нааш нь авчирч зүрхлээгүй, тэр ч бүү хэл захиагаар харилцдаггүй юм. Уг нь би ээж, дүү хоёр дээрээ ганц өдөр очоод ирж болох шүү дээ? Үүнийг хүн анзаарахгүй. Тэд нар маань энүүхэн энд, Ла-Травельса тосгонд суудаг юм шүү дээ! Тэгэхэд Моника өөрөө тийшээ ганц ч очоогүй, намайг ч явуулахгүй байна. Хөөрхий Андрегийн хамаг зургийг нь хүртэл үгүй хийчихсэн! Ингэж хэтэрхий болгоомжлох нь танд ямар санагдаж байна? гэсэнд, 

	—  Зүйтэй санагдаж байна! гэж Генрих баттай хэлсэнд:

	—  Дуулаа биз ээж ээ! гэсэнд, 

	—  Би ч гэсэн таныг дүүтэйгээ уулзахыг түр хойшлуулж, тэр ямар тосгон билээ, тийшээ очихгүй байхыг зөвлөх байна гэж Генрихийг хэлсэнд, 

	—  Ла-Травельса гэдэг юм гэж Тарваль авгай хажуугаас хэлэхэд нь, 

	—  Андре Ренар чухам яасныг та нар мэдэхгүй байгаа шүү дээ. Түүнийг эрж, төрөл садан нь ямар ямар улс байдгийг сонирхож магадгүй юм. Та нар тэртэй тэргүй түүнд тусалж чадахгүй гэж Генрих ярьсанд:

	—  Ноён таны сануулга зөвлөгөөнд баярлалаа! Усан үзэм идэгтүн, ямар сайхан хэлхээ байгааг хараач! гэхэд нь, 

	—  Намайг битгий саатуулаарай, би ер нь удаан суучихлаа. Би хол явах хүн шүү гэж Генрих хэлээд, эх охин хоёртой салах ёс гүйцэтгээд гарлаа. 

	Генрих шатаар бууж явахдаа «Андре Ренар. Ла-Травельса тосгон» гэж сэтгэлдээ давтан давтан явав. 

	
УУЛЫН НУУРЫН ДЭРГЭД УУЛЗСАН НЬ

	—  Эрхэм ахлах дэслэгч фон Гольдринг танд үг хэлж болох уу? гээд Курт сандлаасаа босон харайж, бүх дэглэм ёсоор цэхлэн зогсоход нь:

	—  Ахлах цэрэг Курт Шмидт та юу болоо вэ? Юунд ингэж их ёсорхов? Хөндлөнгийн хүн байхгүй байна шүү дээ гэж Генрих хэлэв. Сэтгэл догдолсон Курт, Миллертэй ярилцсан яриагаа нэгд нэггүй давтан ярихад нь:

	—  Чамайг Фельднертэй ярих үед миний өрөөнд мадемуазель Моника байсныг чи яагаад хэлээгүй юм бэ?

	—  Би уг нь... хэлээгүй нь дээр гэж бодсон юм. 

	—  Сайн болжээ! Гестапо мадемуазель Моникаг байцааж магадгүй. Гэтэл Сталинградын дэргэд Паулюсийн бүслэгдэхэд чи хэр зэрэг буруутай бол галт тэргийг довтлоход мадемуазель тэр зэргийн буруутай биз. Чамайг ухаантай сайн хүү байна гэж хэлснийг ээждээ бичээрэй гэсэнд:

	—  Эрхэм ахлах дэслэгч та намайг ойшоож үзэж байгааг ээж маань мэдээд их баярлана. Манай эх таныг маш их хүндэтгэж, захиа болгондоо танд мэнд уламжлахыг хүссэн байдаг. Би танд хэлэхийг түвдээгүй юм... эвгүй юм л даа... гэхэд, 

	—  Курт чи хүүхнүүдтэй харилцахдаа бас ийм зүрх муутай байдаг уу? Эсвэл чамд болзсон бүсгүй ерөөс байхгүй юу? Уг нь би дайн дууссаны дараа чиний хурим дээр наргина гэж бодсон юм сан. Чи намайг урина биз дээ?

	—  Мэдээ, мэдлээ, урих юм байна. 

	—  За одоо анхааралтай сонсож бай. Машинаа бэлтгэ... гэсэнд, 

	—  Бэлэн! гэхэд нь, 

	—  Машинд чухам хэн сууж явааг мэдэгдэхгүйн тулд хөшгийг нь буулга. Өөрийн автомат, миний автомат хоёрыг аваарай. Түрүүн хэлснээр нэг өдрийн хоол биш, хоёр өдрийн хоол аваарай. Бас сум их аваарай. Бид маш хүнд ажиллагаанд явж байна, тулалдахад ч хүрч магадгүй гэдгийг харгалзах хэрэгтэй гэсэнд, 

	—  Хоёрын зэрэг гранат авахыг зөвшөөрнө үү. 

	—  Илүүдэхгүй л байх! За бэлтгэ! гэжээ. 

	Чухмыг хэлбэл Генрихт тодорхой болсон төлөвлөгөө байсангүй. Юм бүхэн газар дээрх тухайн нөхцөл байдал өөрийн нь санасан зөв болох эсэхээс шалтгаална. Поль Шенье, Андре Ренар хоёр бол нэг л хүн мөн нь эргэлзээгүй тодорхой байна. Харин зугтсан хүн Ла-Травельсад байгаа гэхийн бат итгэл алга. Нөгөө талаар түүнд өөр орох газар байхгүй. Тэр хүн эндэх газар нутгийг сайн мэдэхийн дээр эндхийнхэн түүнийг найдвартай газар явуулж чадталаа нууж хорогдуулахаас айхгүй. Илэрч мэдэгдэх аюул нь бусад ямарваа газраас илүүгүй. Луизаг Ренарын авгай гэж мэдэх тул түүнийг Шеньегийн нэртэй холбож үзэх санаа хэний ч толгойд орохгүй. 

	Генрих газрын зураг дэлгэж үзлээ. Ла-Травельса бол Сен-Ремигээс баруун тийш гучин тав, зургаан километр зайтай орших бяцхан тосгон юм. Тэгэхлээр тэнд онц их яаралгүй, арван таван цагт хүрч амжина. Тэр тосгон их замаас хол, тэнд_ цэргийн холбогдолтой газар байхгүй. Тэгэхлээр германы гарнизон ч байхгүй байж таарна. Генрих жолоочтойгоо зэрэгцэж: суугаад:

	—  За Курт ээ, явцгаая гэж хөгжилтэй хэллээ. 

	Курт газ нэмэхэд хурдны хэмжүүрийн зүү дээш ахилаа. Гэтэл анхны километрийн дараа хурдаа саах хэрэгтэй болов. Зам уул өөд өгсөж, маш их мурилзаж тахирласны дээр засаагүй удсан байжээ. Хайрга чулууны дунд борооны ус тогтсон гүнзгий гүнзгий хонхор хотгор тохиолдох тул машинд цаг үргэлж шавар шавхай үсрэн наалдана. Курт хэд хэдэн удаа машинаас бууж, салхивчны шилийг алчуураар арчих хэрэгтэй болжээ. Шил цэвэрлэгч нь шаврыг тарааж нялахаас өөр нэмэр байсангүй. 

	Генрих, Курт хоёр гурван цаг хагас болж байхад л сая Ла-Травельса тосгонд хүрлээ. Намрын бүрхэг баргар өдөр хүртэл үзэсгэлэнтэй сайхан харагдах тэр тосгоны гоо сайхныг Генрих гайхав. Зууван нуурын зүүн эргийн дагуу хөөрхөн хөөрхөн жижиг байшин хагас дугуйран байрлажээ. Тосгоны ганц нарийвтар гудамж нь мөн л хагас дугуйран зурайсан байна. Хоёр талаар нь том том саглагар мод эгнүүлэн тарьсан тэр гудамж нуурын усны дээрээс өнгийсөн эгц халил хаданд хүрсэн ногоон хонгил нүх шиг санагдана. Тэр хадны цаана бас нэг бүүр өндөр асга хад лүглийж харагдана. Эсрэг талын эрэгт асга хад эмх замбараагүй шавааралдсан нь цаад талын өндөр уул замдаа тохиолдсон бүхнийг хавчиж шахан түрсэн юм шиг. 

	Генрих, Куртэд тосгоны захиргааны байшингийн дэргэд очихыг тушаагаад, Тарваль авгайн эхийн овгийг мэдэхгүйгээ сая саналаа. Хүнээс асуухаас өөр аргагүй болжээ. Энэ нь Генрихийн төлөвлөгөөнд огт ороогүй зүйл боловч ухарна гэхэд хожимджээ. 

	Генрих, ширээний ард суугаад нэг юм бичиж байгаа өвгөнтэй эхлэн мэндэлж:

	—  Сайн байна уу! гэсэнд

	—  Амрыг эрье, ноёнтоон! гэж өвгөн уруухан дуугараад, Генрихийг жишүүдхэн харахад нь:

	—  Та Ла-Травельсийн дарга уу?

	—  Үнэхээр тийм ээ. 

	—  Би хожим германы комендантын байрлах байшин эрж олох хэрэгтэй байна гэсэнд өвгөн ихээр санаа алдахад:

	—  Та урьд коммунистууд сууж байсан, одоо гэр бүлийнхэн нь сууж байгаа байшингуудыг зааж өгнө үү гэсэнд, 

	—  Хэн ямар намд байдгийг би мэдэхгүй. Надад тийм бүртгэл байхгүй гэхэд, 

	—  Тэгвэл танай энд францын национал-социалист намын байгууллага бий юу? гэсэнд, 

	—  Нэг хүн хүрч ирээд, энэ тосгонд эргэлдэж байгаа. Тэр таны ирснийг харчхаад наашаа гүйж явна гэж өвгөн хэллээ. Үнэхээр нэг хүн явуут цувныхаа товчийг товчлон, гудамжаар нааш гүйж яваа харагдлаа. 

	—  Энэ нутгийн хүн үү? гэж Генрих асуусанд:

	—  Тийм ээ. нутгийн хүн. Эцэг нь их журамтай сайн хүн юм сан... гээд тосгоны дарга Генрих өөд харснаа илүү үг хэлснээ мэдээд, 

	—  Эцэг нь өнгөрсөн долоо хоногт нас бараад, энэ хүн өв хөрөнгийг нь залгамжлахаар ирсэн нь энэ гэв. 

	Босгон дээрээс нацистын ёсоор мэндлэх дуулдахад Генрих хариуллаа. 

	Ла-Травельса тосгон дахь францын национал-социалист намын ганц төлөөлөгч нь гучаад насны эр байлаа. Тэр Базель гэгчийн шил рүүгээ дарж өмссөн бүрх малгайн дороос яг Гитлерийнхтэй адил самнасан үс цухуйна. Инээд хүрмээр махийсан урт хамар доорх богинохон тайрсан бараан сахал нь асуултын тэмдгийн дор том цэг тавьсан юм шиг харагдана. 

	—  Би тантай ярилцах хэрэг байна гэж Генрих тэр ирсэн хүнд хэлсэнд:

	—  Та надтай хоёулхнаа ярих хэрэгтэй гэж байна уу? Би таны хэлснийг зөв ойлгов уу? гэхэд нь тосгоны дарга өвгөн:

	—  Би явлаа. Юуны тухай хэчнээн ярина вэ, дураараа бологтун гэж хэнд ч тухайлан хандалгүй хэлээд, хуучин муу пальтогоо эгэлдэргэж, захиргаа гэж сүртэй нэрлэсэн тасалгаанаас гарлаа. 

	—  Тосгоны дарга тун найдваргүй хүн байгаа юм. За яах вэ. би учрыг нь сүүлд олно. Ер нь их хүнд шүү... гэж Базелийг өгүүлэхэд Генрих түүний үгийг таслаад:

	— Үүнийг би сонирхохгүй байна. Би германы комендантын байрлах газар аль болох хурдан эрж олох хэрэгтэй байна гэсэнд Базель баярлаж:

	Ла-Травельсад германы коменданттай болох нь уу? Яасан таатай сайхан мэдээ вэ! Бодоод үзээч, энд шударга франц хүнийг амар тайван суулгадаггүй болохоор нь төрсөн тосгоноосоо явсан юм. Арга буюу төрсөн гэр орноо орхиж, Понтейд очсон гэхэд нь, 

	—  Та тэндээс ирээд удаж байна уу?

	—  Долоо хонож байна гэжээ. 

	—  Тэнд танай нэг даргыг партизанууд буудсан гэж би дуулсан юм сан. 

	—  Харамсалтай нь тэр үнэн, Намайг гарах өдөр тийм хэрэг гарсан. Энэ партизанууд гэдэг ёстой дээрэмчид шүү. Та энд партизан байхгүй гэж бодно уу? Манай байшинд ганц ч бүтэн цонх үлдээгүй... гэхэд

	—  Надад германы комендантын байр хэрэгтэй байна гэж Генрих дахин сануулсанд, 

	—  Миний байшинг ав л даа! Эцгийнхээ нас барснаас хойш би ганцаар суудаг болсон болохоор дуртайяа... гэхэд нь, 

	—  Би шударга францчуулд гар хүрэхгүй. Энд бодвол сэжигтэй улс, жишээ нь коммунистуудын гэр бүл байдаг биз? гэсэнд, Базель тамхинд шарласан хурууныхаа үзүүрийг хэмлэн хэсэг зуур бодол болоход урт хамар нь асуултын тэмдэгтэй бүүр ч адил болов. Эцэст нь:

	—  Бий! Дуртайгаа шилээрэй! гэж баярлан дуу алдаад. халааснаасаа бяцхан дэвтэр гаргаж, түүнийгээ дэлгэж, ширээнд ойртож суугаад, 

	—  Арван нэгэн айл байна! гэхэд нь, 

	—  Та энэ жагсаалтыг өөрийн санаачилгаар зохиосон уу? гэж Генрих үгийн далимд асуусанд, Базель биеэ тоосон нам дуугаар:

	—  Би танай нэг байгууллагын даалгавраар гүйцэтгэж байгаа юм. Уг нь намайг Понтей тосгоны ард иргэдийг хянаж ажиглаж бай гэж даалгасан юм. Гэхдээ би энд байгаа болохоор өөрийн ариун үүрэг гэж... гэхэд нь:

	—  Аль вэ, тэр жагсаалтаа нааш нь. Тэнд чинь хэн хэн байна вэ?

	—  Оливье Арну. Ямар учиртайг мэдэхгүй, тосгоноос нэг тийшээ яваад өгсөн хүн гэхэд нь, 

	—  Цааш нь гэсэнд, 

	—  Гурван хүн дайнд сайн дураар яваад одоо болтол эргэж ирээгүй байгаа. Тэдний овог нэр нь... гэхэд нь, 

	—  Цааш нь! гэсэнд, 

	—  Аа, энэ хэрэгтэй юмаа оллоо! Өвгөн Готардын хүү Лионы төмөр замчдын ажил хаялтад оролцож байсан. Энэ уг нь дайны өмнөх явдал боловч түүнийг би коммунист байх гэж сэжиглэдэг гэхэд нь, 

	—  Өөр хэн байна? гэсэнд

	—  Гурван айлын залуучууд яваад өгсөн. Төрөл садан нь тэднийг ажил хийж мөнгө олохоор Бонвиль орсон гэдэг боловч би үнэмшихгүй байна гэхэд нь, 

	—  Ингээд гүйцээ юу? гэсэнд, 

	—  Хоёр хүнийг би манай байшингийн цонх хагалсан гэж сэжиглэж байна гэхэд нь. 

	—  Муу ажиллаж байна, чөтгөр алгад! сэжиглэж байна... Тосгоноос нэг тийшээ яваад өгсөн ч гэх шиг... Танай цонхыг хэн хагалсан тухай таны сэжиг таавар надад хэрэггүй, тодорхой үнэн бодитой баримт хэрэгтэй байна! гэсэнд, 

	—  Ноён офицер оо! Би энд ирээд дөнгөж долоо хонож байна... Бас би өөрийн санаачилгаар хийж байгааг бодолцоорой... гэж Базель хэлэхдээ тэмдэглэлийн дэвтрийн бичгийг зааж байгаа хөх няц болж цус хурсан хуруу нь чичирч:

	—  Өөр бас нэг сэжигтэй хүн гэвэл Матран авгай байна гэхэд нь, 

	—  Тэр авгай бас танай цонхыг хагалсан уу? гэж Генрих дайран асуусанд Базель ёжилсныг анзаарсангүй:

	—  Хаанаас даа? Арай ядан хөдөлж байдаг авгай. Харин тэднийд Парисаас ирсэн охин нь одоо сууж байгаа гэхэд нь:

	—  Уухай, Парисаас ирсэн юм бий! Энэ танд бас л сэжигтэй санагдаж байгаа биз дээ! гэж Генрих мөн л даажигнасан янзтай инээмсэглэн асуусан боловч сэтгэл нь хөдөлсөндөө зүрх нь түг түг цохилж байлаа. Энэ тэнэг эр ашгүй нэг анхаарууштай юм хэллээ. Базелийн ярьсан нь. 

	— Тэр эмэгтэйн зан байдал сэжиг төрүүлж байна. Нөхөр нь үхсэн гэх мөртөө өөрөө бэлэвсрэлийн хувцас өмсдөггүй юм. Матран авгай ч гэсэн юм бүгд дээр хуучны заншлыг дагадаг их сүсэг бишрэлтэй байтлаа бэлэвсрэлийн хувцас өмсөхгүй байна. Ер нь Матран авгайн хүргэн Луизагийн нөхрийн тухай тэднийг бүүр Парист сууж байх үеэс янз янзын яриа дуулддаг байсан. Түүнийг коммунист гэж ярилцдаг юм. Энэ айлыг би жичид нь тэмдэглэж авсан гэхэд нь, 

	—  Коммунист гэв үү? Энэ чинь харин овоо тодорхой зүйл байна. Тэдний байшин нь том юм уу?

	—  Эндхийнхэнтэй адил хоёр өрөөтэй, гал зуухтай байшин. Харин эндээс хол тосгоны захад, яг байц хадны дэргэд байдаг юм гэхэд нь, 

	—  Хянах байранд яг таарах юм байна! Машинд суугаад Матран авгайн суудаг газрыг заагаад аль гэж Генрих хэллээ. 

	Эх, охин хоёрын суудаг байшинд хүртэл бүтэн хагас километр явлаа. Тэгээд нэг давхар жижиг байшинд хүрч очив. 

	—  Базель та машинд үлд. Курт чи гараад ир гэж Генрих хэлэв. Генрих цонх өөд хараад, нэг цонхны цаана настай эмгэний айж ширвэгдсэн царайг олж үзлээ. 

	—  Курт ээ! Байшингаас хүн гарах бий, харж байгаарай. Хэн нэг хүн зугтах гэж оролдвол хий буудаарай! хүнийг буудаж хэрхэвч болохгүй. Ойлгов уу? гэж Генрих аяархан хэлсэнд, 

	—  Ёсоор ойлголоо! гэж Курт хариулав. 

	Генрих гараа цувныхаа халаасанд хийж, гар бууныхаа бариулаас бариад, хаалга тийш очлоо. 

	Гучин тав орчим насны эмэгтэй хаалга тайлж өгсөн нь Тарваль авгайн дүү мөн гэж Генрих даруй танив. Генрих мэхийн ёсолсон боловч тэр эмэгтэй үг дуугарсангүй, герман даргад зам тавьж өглөө. 

	Үүдний өрөө тийш харсан өөр хоёр хаалга байв. Генрих ойрхи хаалгыг хөлөөрөө түлхээд, гал зуухны бяцхан өрөөнд хүн байхгүй юм байна гэдгийг харангуут мэдлээ. Ширээн дээр нь угааж цэвэрлээгүй аяга таваг харагдав. 

	«Гурван том, гурван жижиг таваг байна» гэж Генрих дотроо тэмдэглэж аваад, мөн л гараа халааснаас гаргалгүй, хоёр дахь хаалгыг түлхэв. Генрихийн орсон тасалгаа нь гудамж руу харсан гурван цонхтой том тасалгаа байлаа. Цонхны эсрэг талын ханын дэргэд сүлжмэл сийрсэн сандал дээр настай эмгэн сууж, оймс нэхэж байсан боловч гар нь салганан чичрээд, нэхүүрийн зүү нь бие биетэйгээ хавиран үргэлж хангинах сонстоно. 

	Генрих тасалгаа дотуур дуугүй өнгөрч, хоёр дахь нэлээд жижиг өрөө рүү шагайж үзвэл хоёр ор байгаа харагдав. 

	—  Энд өөр хэн суудаг юм бэ? гэж залуу эмэгтэйгээс асуусанд. 

	—  Бид хоёулаа, гэхэд нь, 

	—  Тэгвэл орон дээр өдөр хэн унтсан юм бэ?

	—  Ээжийн бие муу, байн байн хэвтэж амардаг юм гэлээ. 

	Генрих, эмгэнийг нэгэнтээ хараад нүд буруулав. Эмгэн Генрихийг агшин зуур цоргих мэт хяламхийн харахдаа харцанд нь эцсээ хүртэл тэмцэхээр сэтгэл шулуудсан хүний хэнэггүй тайван, үл тоомсорлох байдал үзэгдлээ. 

	—  Би комендант байрлах байр эрж явна гэж Генрих хэлэв. 

	Эмгэн гараа өвдөг дээрээ тавьж, нүдээ аниад, сандлын түшлэгийг налав. Одоо эмгэний хуруу үл чичрэх боловч чухамхүү чулуу шиг хөдөлгөөнгүй болсон нь бие сул, настай эмгэн сэтгэлийнхээ догдлолыг нуух гэж юутай асар их хүчдэл гаргаж байгааг харуулна. Генрих доошоо тонгойж, эмгэний үрчгэр гарыг үнсмээр санагдана. Гэтэл ямар ч атугай Андре Ренарын тухай олж мэдээгүй буюу өөрийг нь олоогүй байгаа цагт Матран авгайг тайвшруулахаар эелдэг зөөлөн харах эрхгүй гэдгээ мэдэж байлаа. 

	Энэ завсар залуу эмэгтэй биеэ эзэмдэж чадаад:

	—  Та манай байшингаас өөр олигтой байр олсонгүй юу? гэж ёжилсон янзтай асуухад нь:

	—  Танай байшингийн арын байц хад хянах байр болгоход маш тохиромжтой юм. Энэ хоёр тасалгаа, гал тогооны өрөөнөөс өөр байр байхгүй юу? гэсэнд, 

	—  Байгаа нь харсаар байтал энэ шүү гэлээ. 

	Генрих тасалгаа доторхыг анхааралтай ажиглав. Эмгэний сандлыг яагаад ийм эвгүй газар тавина вэ? Настай хүмүүсийн суух дуртай цонхны дэргэд юм уу, өөр нэг тохитой буланд тавилгүй зориуд нэг юм халхлах гэсэн шиг ханын гол дунд тавьсан байна. Уулсын тосгонд бяцхан байшинг хэсэгхэн тэгш газар буюу хадан дээр барьдаг болохоор сууцны талбайн метр бүрийг нарийн бодох хэрэгтэй байдаг. Хананд нь нууц шүүгээ хийх явдал их байх боловч тэр «нууцыг» нь ганц харангуут тайлахад хялбар байдаг бил ээ. Хямдхан цаасан наамал нь хаалганыхаа захаар амархан элэгдэнэ. Энд ханын наамал цаасны зураг өнгө нь жигд байх юм. Өнгөн дээрээ тийм ч байж болох доо, сандлын ард.. оролдоод үзвэл яасан юм бэ?

	Генрих урагшаа хурдан алхаж, сандлын бариулаас бариад, дээр нь суусан эмгэнтэй хамт төвөггүй өргөж, урьд байсан газраас нь жаахан зайлуулж тавилаа. Эмэгтэйчүүд сэхээ авч амжсангүй. Ер нь Генрих өөрөө ч гэсэн гар буугаа гаргаж, хананд ажиглагдах төдий харагдах даруулгыг солгой гараараа яаж дарснаа сайн мэдсэнгүй. Генрих ухаанаар ажиллахаасаа зөн совингоор ажилласан байжээ. 

	Хаалга нь онгойж, нэгэн эрэгтэй хүн шүүгээний гүнд арын хананд наалдаад зогсож байлаа... 

	Хоёр эмэгтэй зэрэг дуу алдаж, охин нь цөхрөнгөө барсан байдалтай, эх нь занасан байдалтай хашхирав. Эмгэн урагшаа нэг алхаад өөрийн биеэр ханан дах нүхийг халхлав. 

	Генрих түүнийг л үл анхааран, гагцхүү гар буугаа улам дээш өргөөд, 

	—  Гарагтун! гэж тайван дуугарлаа. 

	Тэр эрэгтэй хүн нэг хөдөлснөө уруулаа хазаж ёолов. Энэ удаа залуу эмэгтэй байрнаасаа ухасхийж, нөхөр өөдөө гүйж очоод, сугадан авч, саяхан эхийнхээ сууж байсан сандал тийш болгоомжтой хөтлөв. Тэр эрэгтэй хүн зүүн хөл дээрээ гишгэж чадахгүй байлаа. 

	—  Та хэн бэ? гэж Генрих асуусанд:

	—  Андре Ренар, Парисын инженер гэхэд нь

	—  Яах гэж нуугдсан юм бэ? гэсэнд, 

	—  Энд нэвтрэх бичиггүй ирсэн гэв. 

	Довжоон дээр хүний хөлийн чимээ гарав. 

	Генрих, Ренарыг түлхэх шахан шүүгээнд оруулаад, хаалгыг нь хааж наана нь сандал тавьж, өөрөө дээр нь хөлөө жийж суугаад ташуураар оролдож байв. 

	Хаалга тогшиж, Базель орж ирээд, босгон дээрээс:

	—  Ноён дарга аа, би явж болох уу? гэж асуухад нь, манай жолоочийг дууд гэв. 

	Базель тэр даруй Куртийг дагуулан хүрч ирэхэд нь, Генрих үг болгоноо онцлон байж өгүүлсэн нь:

	Курт ээ! Энэ хүн Понтейгоос ирсэн юм байна. Би энэ хүнийг урьд нэг зүс үзсэн шиг санагдаад байна. Чи миний хэлж байгааг ойлгож байна уу? Одоо баривчлагдсан хүнийг машин дотор аваачаад манаж бай. Чи энэ хүнийг толгойгоороо хариуцна шүү гэсэнд хэрэг явдал гэнэт ингэж эргэсэнд гайхаж хоцорсон Базель:

	—  Ноён дарга аа! Эндүүрэл болсон бололтой! Би... би... гэхэд нь Курт тэр ховлон мэдүүлэгчийг үг хэлүүлэлгүй хүзүүн дээрээс нь барьж аваад үүдний өрөөнд оруулж, тэндээс довжоон дээр гаргалаа. 

	Хаалга түгж гэж Генрих Луйзад тушаав. 

	Тэр эмэгтэй юу ч ойлгосонгүй, хэлснийг дагаж цоожны түлхүүрийг эргүүллээ. Тэр завсар Генрих шүүгээний үүдийг дахин онгойлгож, 

	—  Ноён Ренар аа! та бидэнд цаг бага байна. Тийм учраас цаг дэмий үрэхээ байя. Та тэр өрөөнд орно уу. Авгайчуул эндээ үлдэг. Эднийгээ тайвшруулаад, бидэнд хэн ч саад хийхгүй байх талаар ажиглаж бай гэж тушаагтун гэсэнд Андре Ренар эхнэр, хадам эх хоёртоо толгой дохиод, зэргэлдээх өрөөнд өрөөсөн хөлөөрөө догонцон орсон хойноо:

	—  Ноён дарга таны үгийг сонсож байна! гэж тайван дуугарахад нь Генрих үг дуугүй халааснаасаа Поль Шеньегийн гэрэл зургийг гаргаж ирээд:

	—  Таньж байна уу? гэж асуув. 

	Андре Ренарын эцэж ядарсан царай өчүүхэн ч хувирсангүй, гагцхүү үхтлээ алжаасан хүний байдлаар нүдний нь гал унтарч:

	—  Та намайг баривчлахаар ирсэн үү? Тэгвэл энэ бүх инээдэмт жүжиг ямар хэрэгтэй юм бэ? Эсвэл таны урд Поль Шенье байна гэдгийг бүрэн итгэхгүй байна уу? Хоригдлын дугаар... гээд Андре Ренар ханцуйгаа шамлаж, Генрих өөд яавал ч яаг гэсэн шиг хараад, солгой гараа урагш сунгав. Бугуйн дотор талд төөнөж тамгалсан 2948 гэсэн тоо баарцаглан харагдав. Генрих өгүүлрүүн:

	—  Таны хэлсэн энэ инээдэмт жүжгийг тоглосноор би аминдаа халтай ажил хийж байна. Энэ гэрэл зургийг надад харж сонирхож бай гэж өгөөгүйг та ойлгож байгаа биз дээ? Ялдамд сануулахад Поль Шеньегийн эрэлд явуулсан отрядын дарга бүхэнд ийм гэрэл зураг бий. Би таныг баривчлах бүрэн эрхтэй л дээ. Гэсэн ч баривчлахгүй. Би тантай тэгш эрхтэй ярилцахаар ирснээ батлахын тулд танд үүнийг өгье! гэж Генрих хэлээд Ренарын өмнө гар буугаа тавьж, — Бүү ай, авагтун! Цэнэгтэй байна уу, үгүй юу шалгаад үз. Ингээд, за одоо зэвсэгтэй болсон болохоор хэрэг гарвал биеэ хамгаалж чадах боллоо. Та газар дор зовж байснаас эрх чөлөөтэй нэн даруй үхсэн нь дээр гэж үзнэ гэж би итгэж байна гэсэнд, 

	—  Өвдөг сөгдөж амьд явснаас зогсоогоороо үхсэн нь дээр! гэхэд нь,

	—  Долорес Ибаррури тэгж хэлсэн шүү дээ гэлээ. 

	Андре Ренарын уруулд анх удаа инээмсэглэх байдал үзэгдэж, ярилцаж суугаа хүнийхээ гарыг барих гэсэн мэт нэг хөдөлснөө тэр даруйд нүдэнд нь үл итгэх байдал илэрч:

	—  Та ямар хүн юм бэ, би мэдэхгүй байна. Таны энэ хувцсыг ч тэр үнэнээ хэлэхэд та надаар яах гэснийг ойлгохгүй байна гэхэд нь:

	—  Газар доорх нууц заводын тухай мэдэж авах гэсэн юм! Энэ мэдээ баримт манай ард түмэнд тус болохоос хор болохгүй гэсэн баталгаа хаана байна?

	—  Эрүүл ухаан тийм баталгаа болно! Би энэ мэдээг та биднээс илүү сайн мэдэх германы командлалд авч өгөх гэсэн хэрэг биш нь илэрхий шүү дээ! 

	—  Тэгвэл хэнд өгөх юм бэ?

	—  Та гэнэхэн асуулт тавьж байгаа юм биш үү? Би хариулъя гэж хэчнээн хүсэвч хариулахын нөхцөлгүй байгаа бус уу? гэсэнд, Андре Ренар өөрөө өөртэйгөө ярих мэт өгүүлрүүн:

	—  Таны зөв ч юм уу даа. Энэ мэдээ баримт германы командлалд үнэндээ огт хэрэг байхгүй. Дайсанд хэрэггүй болохоор анд нөхөрт хэрэгтэй байж таарна. Танихгүй ч бай, анд нөхөр байж болно. За би бүгдийг ярилаа гэж бодъё. Энэ бүгд германчуудын эсрэг эргэж, улмаар газар дор тарчилж байгаа тэр зовлонт хүмүүсийг аврах ч магадгүй юм... Хэлэхгүй байлаа гэхэд... намайг бариад авч магадгүй. Тэгтэл миний мэдэж байгааг энэ дэлхий дээр хэн ч мэдэхгүй өнгөрнө гэхэд нь, 

	—  Та учир зүйтэй ярьж байгаа боловч даанч удаан байна. Бидэнд цаг тун бага байгааг бодоорой. Та өөрийнхөө аюулгүй байдлыг бодох хэрэгтэй, би ч гэсэн амиа дүйхийг хүсэхгүй байна. Энэ тосгонд бүхэл отряд хүрээд ирж магадгүй шүү дээ. Бүх хэсгийг тусгай тусгай цэргийн ангид хуваарилсан. Намайг тантай энгийн тайван ярилцаж суугааг харвал... гэхэд нь. 

	—  Байзнаарай. Та намайг оргуулах ажил зохион байгуулсан хүмүүсийг мэдэж авах өөр нэг зорилготой байж болох юм. 

	—  Тэр тухай танаас ганц ч үг асуухгүй! 

	—  За байз... Та миний хамаг нотолгоог няцааж орхих шив дээ. За яах вэ, би мэдэх бүхнээ ярихад бэлхэн байна гэж Ренар хэллээ. 

	Бяцхан өрөөний үүд онгойж, босгон дээр Андре Ренар, германы дарга хоёр гарч ирэхэд хоёр эмэгтэй хоёул зэрэг урагшаа алхав. Тэр хоёр нэг ч үг дуугарсангүй, гагцхүү нүдэнд нь «яав» гэж асуух байдал илэрхий. 

	Андре Ренар хөгжилтэй инээмсэглэв. Герман дарга ч мөн адил хөгжилтэй инээмсэглэлээ. Сэтгэлийн их хүчдэл сая л тайлагдаж, Луиза, эр нөхрийнхөө хүзүүгээр тэврэн цурхиртал чанга уйлж, эмгэн хамаг тэнхээ нь алдраад, сандал дээр унаж, толгой, гар нь салганан чичирлээ. 

	Генрих сэтгэл хөдлөн:

	—  Би хатагтай нараас уучлахыг гуйх ёстой боллоо. Миний биеэ цагаатгах ганц зүйл гэвэл энэ бүгд миний хорон санаагаар болж байгаа хэрэг биш юм. Юм бүгд аятай сайхан болж шувтарсныг харж байгаа биз дээ! гэсэнд, 

	—  Ай ноёнтоон! Ээж бид хоёр ёс алдлаа. Гэсэн ч хүн баярласандаа үхдэггүй юм гэнэ лээ! Би таныг дайсан шиг угтсан, одоо бидэнтэй анд нөхрийн ёсоор саатан сууна уу гэхэд нь, 

	—  Би уг нь одоо таны хүсэлтийг биелүүлэхийг хамгийн их хүсэх сэн. Гэтэл би тэртэй тэргүй санаснаас удаан саатлаа... Түүнээс гадна гадаа машинд нөгөөх хөөтэй Базель сууж байгааг битгий мартаарай! Би түүнийг Сен-Ремид аваачиж, ноён Андре Ренарыг огт аюулгүй газар очтол нь барьж саатуулах ёстой байна гэсэнд,

	—  Луиза нэгэнт холбоо барьсан. Өнөө шөнө юм уу, хамгийн цаанадаа маргаашаас хэтрэлгүй манай нөхөд намайг авахаар ирнэ гэж Ренарыг өгүүлэхэд:

	—  Миний саяны танд өгсөн гар бууг өөртөө үлдээгээрэй. Миний илүү буу юм. Танд хэрэг болно. Юу ч болж магадгүй гэж энэ мөнгийг ав гэсэнд, 

	—  Хэрэггүй... гэхэд нь

	—  Мөнгө танд бас хэрэг болно. Үүнийг нэг ёсны буу зэвсэг гэж бодоорой. Хамгийн эцэст нь хэлэхэд та бид хоёрын уулзаж ярилцсаныг нэг ч хүн, хамгийн ойр дотнын анд нөхөд ч мэдэх ёсгүй гэсэнд,

	—  Миний үгэнд итгэж болно. Эхнэр эмгэн хоёрыг би бас даая гэхэд нь, Матран авгай:

	—  Ай ноёнтоон! та бидэнтэй дарс уухгүй юм уу? Таны яарч байгааг мэдэж байна. Гэсэн ч цаг их орохгүй шүү дээ гэхэд нь, 

	—  Би машинаа өөрөө барих хэрэгтэй байна. Жолооч маань баривчлагдсан хүнийг манана. Харанхуй шөнө, ялангуяа дарс уучихвал... гэсэнд,

	—  Тэгвэл жаахан хүлээнэ үү! гэж эмгэн хэлээд, настай хүн гэхэд санаанд багтмааргүй хөнгөн шингэн хөдлөн, шургуулга тийш очоод, нэг жижиг хайрцаг гаргаж ирэв. Тэр хайрцагт дурсгалын зүйлсээ хадгалдаг бололтой, нямбайлж багласан, цаас нь шарласан захидлууд, жүржийн модны1 хатсан мөчир бодвол гэрлэх үеийн нь бололтой цагаан бээлий байв. 

	Матран авгай доод ёроолоос нь маш сайн тамхилсан хуучин гаанс гаргаж ирээд, чичирхийлсэн гараар энхрийлэн илбэх мэт барьж байснаа тамхинд түлэгдэсхийсэн толгойд нь уруулаа хүргээд, Генрихт сарвайж:

	—  Ноён танд би өөртөө байгаа хамгийн эрхэм үнэт юмаа бэлэглэе. Энэ миний эцгийн гаанс юм. Эцэг минь ариун журамт. эрэлхэг зоригтой хүн байсан, тэгээд баррикад дээр коммуныг хамгаалж яваад ариун журамт эрэлхэг хүний ёсоор амь үрэгдсэн юм гэхэд нь, 

	—  Би үүнийг зөвхөн дурсгал болгож хадгалахаар барахгүй, ариун үнэт зүйл болгож хадгална! Бас Матран авгай таныг элдэв ёсорхолгүй, хүү нь эхийгээ үнсдэг шиг үнсэхийг зөвшөөрнө үү гээд эмгэний үрчгэр хацрыг үнсэхдээ хэзээ нэг цагт эцгийнхээ хацарт ингэж хүрэх завшаан тохиолддог болов уу гэж бодоод зүрх нь шимширчээ. 

	Матран авгай нулимсаа арчаад:

	—  Та хөгшин франц эмэгтэй миний тухай хэзээ нэг цагт эхдээ яриарай. Би таныг төрсөн хүү шигээ адисалсныг хэлээрэй гэхэд нь. 

	—  Ноён та биднийг аварснаа хэлээрэй гэж Луиза аяархан нэмж хэлжээ. 

	Генрих үүдний өрөөнд ороод:

	—  За Андре тантай одоо салах ёс хийе. Та бид хоёр дахиад хэзээ ч уулзахгүй биз дээ! гэсэнд, 

	—  Би таны хэн болохыг ингээд мэдэхгүй өнгөрөх хэрэг үү? гэхэд нь, 

	—  Анд нөхөр! гэсэнд, 

	—  За тэгвэл, анд нөхөр минь баяртай! гээд Андре Генрих хоёр тэврэлдэн үнсэлцлээ. 

	Сен-Реми тийш буцах замдаа Генрих машинаа хурдан давхиулав. Явж явж газар доорх заводын тухай чухал мэдээ баримтыг одоо нэгэнт өвөрлөж явсан болохоор ганц ч минут алдаж болохгүй байлаа. 

	Генрихийг зочид буудлаас Миллерт утасдахад нь цаадах нь:

	—  За өнөөдөр яав? гэж горьдсон байдалтай асуухад нь:

	—  Баярлуулах юмгүй ирсэн нь харамсалтай байна. Харин нөгөө намайг буудсан партизаныг барив бололтой гэсэнд. 

	—  Тэр хаа байна? гэхэд нь,

	—  Одоо танд Курт хүргэж өгнө. Ямар ч байж болох боловч эндүүрээгүй гэж бодож байна. Түүнийг хэд хоног хорьж сайн айлгаж байгаад байцаагаарай гэсэнд:

	—  Хэргийг нь хүлээлгэж чадна вий! гэж Миллер харилцуураар маш итгэлтэй хашхирлаа. 

	... Хэдэн хоногийн дараа агаараас бөмбөг хаяхад автоматаар хараа тааруулж чиглүүлдэг хараа зүйн багажийн нууцыг Нүгэлт хөндийгөөс олон мянган бээрийн тэртээ судалж байв. 

	
МИЛЛЕР ШАГНАЛ ХҮРТЭВ

	Поль Шеньег эрэх ажлын үр дүнг генерал Эверс хариуцахгүй зөвхөн Миллерийн мэдэлд шаардагдах тооны цэрэг, дарга гаргаж өгөх үүрэгтэй байжээ. Эрэл хийж байгаа отрядууд уг ажиллагааны явцын тухай дивизийн штабт илтгэдэггүй тэндээс заавар авдаггүй байлаа. Юм бүгдийг СС-ийн албан буюу өөрөөр хэлбэл Миллер хийж байв. Эрэл хийх ажил нэг, хоёр өдөр үргэлжлээд дуусна гэж үзэж байсан боловч дөрвөн хоног өнгөрөхөд Поль Шеньегийн мөрийг хэн ч олсонгүй Эверс үүнд дотроо баярлаж байжээ. Тэгэхдээ зугтсан этгээдийг өчүүхэн төдий ч атугай өрөвдсөндөө тэр биш. Огт тийм биш ээ. Шенье хэрэв газар доорх заводын нууцыг задруулбал герман оронд хэчнээн их хор хүргэхийг генерал ойлгож байлаа. Оргодол этгээд Эверсийн гарт орвол өчүүхэн ч эргэлзээгүй буудан алах сан. Гэтэл СС-ийнхэн болон Миллерийн бүтэлгүйтэж байгаа нь генералын гомдлыг зарим нэг хэмжээгээр тайлж тайтгаруулна. Генерал өөртөө гүйцэд итгэхгүй байна гэдгийг ойлгосноос хойш гомдох болжээ. Чухамхүү Поль Шеньегийн зугтсан явдал генералын нүдийг нээж, газар доорх үйлдвэрийн газрын жинхэнэ байрлалыг түүнээс нууж байсныг мэдүүллээ. Оргодлыг эрэх ажилд генералын тусламжийг авсан атал завод чухам юу үйлдвэрлэдгийг хэлсэнгүй. Энэ бол доромжилсон хэрэг байлаа. Ул үндэсгүй ингэсэнд нь генерал гомдов. 

	Сталинградын дэргэд германы томоохон бүлэг бүслэгдсэн тухай Эверс олж мэдсэн тэр нэгэн тэмдэглэлт шөнө амралтын чөлөө олгохыг хүсэж бичсэн илтгэх хуудасны нь хариу чухам тэр үеэр ирж таарав. Уг хариунд амралт олгох тухай хүсэлт тавьсан нь цаг үеэ олоогүйгээр барахгүй «Францад байрлаж байгаа дивизэд тухайн нөхцөл байдлаас болж нэмэлт бэрхшээл учирсан» тул илтгэх хуудас өгсөн явдал цаг үеэ олсонгүй гэдгийг шууд хэлсэн байжээ. 

	Энэ нь зэмлэлтэй адил байв. Тэгээд Эверс тэр хатуу үгийг залгиж орхиод, ямар утгатай үг цухуйлгасныг мэдээгүй юм шиг дүр үзүүлэхээс өөр зам үлдсэнгүй. 

	Дорнод фронтоос ирж байгаа мэдээ улам бүр сэтгэл зовмоор болж, үйл явдлын тухай Геббельсийн суртал нэвтрүүлэг улам бүр үнэмшил багатай болж байлаа. 

	Өдий төдий тойм бичигчид анхандаа бүслэгдсэн армид туслахаар яаран давшиж байгаа Манштейний цохих бүлгийн амжилтын тухай бахархан бичиж хахаж цацан хашхиралдаж байснаа одоо болоход тэр бүлгийн тухай ичингүйрэх мэт дуугүй өнгөрч харин бүслэгдсэн цэргийн эрэлхэг зориг, хатуужлын тухай хахаж цацан магтах болжээ. Энэ бүгдэд хууртах хүн олон байдаг юм гэхэд генерал Эверс хууртах хүн биш бил ээ. 

	Гэтэл олигтойхон хөдөлж, герман орныг аврах арга зам эрж сүвэгчлэх хэрэгтэй ийм үед алс хол францын нэг бяцхан хотод амгалан дүрээр хүлээж, Дорнод, фронтын байдлын тухай эсрэг тэсрэг мэдээгээр сэтгэлээ зогоож суух хэрэгтэй болж байна. Үнэхээр эсрэг тэсрэг мэдээ ирж байлаа! Москвагийн радио Умарт Кавказ, Ленинградын районд зөвлөлтийн цэрэг амжилттай давшиж эхэлсэн тухай мэдээлж байхад гитлерийн ерөнхий командлалын мэдээнд «фронтын шугамыг тэгшлэх» тухай тодорхойгүй зүйл гүйлгэн хэлэх төдийгөөр хязгаарласан байна. 

	Генерал Эверс, германы хувь заяа шийдвэрлэгдэж байгаа Дорнод фронтод очихыг бүхий л сэтгэлээр тэмүүлэвч аргагүйн, эрхэнд ар талд сууж, «бага дайн» хийхэд хүрч байлаа. Энэ «бага дайн» гэгчид дайсны хохирлын хэмжээг мэдэхэд их төлөв маш хэцүү байх атал өөрийн хохирлыг өдөр тутам нарийн тоолж болно. Гэтэл өөрийн нь хохирол улам үлэмж болж байв. Анхандаа Поль Шеньег эрж эхлэх үед дивизийн байрласан районд амгалан тайван болж, нэг ч буун дуу дуулдахгүй макиуд герман цэргийг довтлох явдал нэг ч гарахгүй болжээ. Тэгээд цаг ямагт ийм тайван байх юм шиг санагдаж партизанууд бүх зам, давааг бүслэн хаасан СС-ийн ангиудын хаалтыг сэтэлж чадна гэж итгэхэд бэрх байлаа. Гэтэл түр зуурын амсхийлт байсан юм санж. Эрэл эхэлснээс хойш гурав дахь шөнө дээр макиуд арван зургаан цэрэг, дөрвөн даргыг буудаж алжээ. Бас нэг өнжөөд, газар доорх завод тийш явж байсан машины цувааг зоримог уулгалан дайрчээ. Түүнээс хойш макиуд бүүр их идэвхэжсэн учир генерал өдөр бүр дивизийн байрласан районд болсон хэрэг явдлын тухай илтгэх хуудсанд гарын үсэг зурах хэрэгтэй болж байлаа. Энэ нь корпус командлагчийн анхаарлыг татахгүй байж чадсангүй. Генерал бараг биеэ өмгөөлж, учир гаргах хэрэг болов. Эверс нэг илтгэх хуудсандаа макиудын идэвхэжсэн нь Эверсийн өөрийн нь салан замбараагүйгээс болсон хэрэг биш, Дорнод фронт дээрх хэрэг явдлаас шалтгаалсан гэж илэн далангүй шууд бичиж орхив. Харин генерал ийм болгоомжгүй үг алдсандаа тэр даруй гэмшиж, оройжингоо өөртөө дургүйцэв. Маргааш нь Сен-Ремид дээд командлалын төлөөлөгч ирж магадгүй гэсэн мэдээ корпусын штабаас аваад, тэгж өөртөө дургүйцэх нь бүүр их боллоо. 

	Өөр цагт бол Эверс, дээд дарга нарыг угтахад бэлтгэх заавар тушаал өгч, энэ тухай ангийн дарга нарт мэдэгдэж, ер нь зочныг нэр төртэй угтах бүхий л арга хэмжээ авах байсан бил ээ. Энэ удаа дургүйхэн ярвайж, тэр мэдээг штабын дарга, өөрийн туслах хоёртоо ч үзүүлэлгүй, бичгийнхээ ширээний шургуулгад далд хийлээ. 

	Сен-Ремид дээд командлалын зүгээр нэг төлөөлөгч төдий биш, генерал фельдмаршал Денус, өөрөө хүрч иржээ. Ийм тааламжтай сайхан уулзалт болно гэж Эверс огт санасангүй. Денус бол Эверсийн багш бөгөөд гол нь бараг санаа нэгтэн юм. Харин Денус гэнэн шавь шигээ хэвлэлд элдэв юм бичиж байсангүй. Хэдий тийм боловч Зөвлөлт Холбоот Улстай дайн эхлэхээс өмнө Эверстэй аминчлан ярилцахдаа генералын үзлийг бүрэн дүүрэн зөвшөөрч байгаагаа мэдэгдэж ялангуяа хоёр фронт дээр байлдах нөхцөлд Оросыг цахилгаан шиг хурдан ялах бололцоонд итгэхгүй байгаагаа цухуйлгасан юм санж. Чухам ийм учраас Фельдмаршалын танил дүр босгон дээр харагдахад Эверс баярласан байна. Денус албан ёсоор товчхон мэндлэлцсэний дараа нөхөрсгөөр:

	—  Би чам дээр ганц хоёр өдөр амрах гэж ирлээ. Тэгэхлээр намайг элдэв аялал, үзлэгээр битгий ядраагаарай гэж хэлэхэд нь Эверс бүүр их баярлажээ. 

	—  Танд тэгж амрах бүх нөхцөлийг дуртайяа хангаж өгнө. Миний багш эрхэм зочин та миний байшинд буухыг зөвшөөрвөл өөртөө их аз завшаантай хэрэг гэж үзнэ! гэж Эверс өгүүлээд цээжин дээрээ гараа тавьж мэхийн ёсолсонд:

	—  Урилгыг дуртайяа хүлээн авъя. Харин би ганцаар сууж чадахгүй. Тэнд чинь бид хоёул багтах зай олдоно биз дээ гэхэд нь:

	—  Танд таван өрөөтэй хоёрдугаар давхар багадахгүй бол гэсэнд, 

	—  Надад хоёр өрөө байвал хүрээ. Чи өөрөө дэргэд байгаарай. Нас өтлөхөөр ганцаардахын зовлонг илүү мэддэг юм байна. Туслахуудаас бүүр залхаж гүйцлээ... гэж хэлжээ. 

	Фельдмаршалыг гаднаас нь харахад эрүүл чийрэг байдалтай харагдах боловч дууны өнгөнд өтөлсөн хүний яншаа маяг сонстоно. Эверс машин дуудах гэсэнд, Денус татгалзаж:

	—  Үгүй, үгүй байшин чинь чиний хэлдгээр ойрхон юм бол би дуртайяа явган явах байна. Машин, нисэх онгоц мэтийн ер нь механикжуулсан унаанаас бүр залхаж гүйцлээ. Дайн дажингүй сэн бол би ийм юмны сураг ч дуулахгүй нэг бөглүү газар очих юм сан гэхэд нь:

	—  Одоо нас орж байна шүү дээ, эрхэм дээдэс ээ! гэж Эверс сануулсанд Денус өргөн цонхоор хараад

	—  Өө би хөгшин ясаа бүлээцүүлэх гэж хүссэн юм сан! Энд ерөөс цас ордоггүй байх гэж санасан юм. Чиний байшин ядаж дулаан биз дээ?

	—  Би задгай зууханд гал түл гэж тушаана гэлээ. Денус бүхэл өдөржингөө орноос босохгүй хэвтэж, ном ч уншихгүй харин зурагт сэтгүүл эргүүлж өнжив. Зочин оройн хоолон дээр ганц хундага шарзнаас өөр юм уусангүй, загаснаас өөр хоолонд ам хүрсэнгүй. Эверс түүнийг өөрийн сонирхож байгаа сэдэв рүү түлхэх гэж хэчнээн хичээсэн боловч яриа бас эвлэхгүй байлаа. 

	Генералын урам хугарчээ. Уг нь илэн далангүй ярина гэж их найдаж байсан атал Фельдмаршал тийм ярианаас яагаад ч юм бэ, зайлсхийнэ. Замын алжаал нь гараагүй болоод тэр юм болов уу? Эсвэл шинэ хоол авчрах, таваг солих гэж орон гаран байгаа шивэгчин эмэгтэй саад болоод байна уу?

	Эверс зөөлөн сандлуудыг галд дөхүүлж тавихыг тушаагаад, шивэгчин хүүхнийг явуулав. Одоо зочин, гэрийн эзэн хоёр хоёулхнаа үлдэж тэдэнд саад хийх хүнгүй боллоо. Харин ч задгай галын дөл улалзаж тасалгаанд харуй бүрий болж маш сайн навчин янжуур татаж суухад аминчхан ярих тохиромжтой цаг болсон шиг санагдана. Тэгээд Денус ч ярьж эхэллээ. 

	—  Герман, чи Дорнод фронтын хэрэг явдлын тухай эргэцүүлж бодож байна уу? гэж Денус гэнэт асуув. 

	Эверс шууд хариулахаас зайлсхийсэнгүй. Генерал санасан бодсоноо тайван ярилцаж болмоор хүнтэй уулзаагүй асар удсан болохоор ийм ухаалаг, хэрсүү хүнтэй ярилцах аятайхан завшаан тохиолдоод байхад хэрхэн дуугүй байж болох бил ээ. 

	Денус, түүний үгийг тасалсангүй нүдээ онийлгон гал ширтэж үе үе зөвшөөрсний тэмдэг болгон толгой дохино. 

	Эверс нэг бодлоо л ил хэлж чадсангүй. Юу вэ гэвэл фюрерийг үгүй хийж байж л Германыг аварч болно гэж өөрөө боддог байжээ. 

	—  Өрнөд фронт, африк дахь манай дайсантай нэн даруй эвлэрэх ганц л зам бий гэж чи бодож байна уу? гэж Денусийг асуухад:

	—  Би тэгж бат итгэж байна. 

	—  Америкийн нэгдсэн улс Англи хоёрын алин нь ч эвлэрэхгүй гэхэд нь, 

	—  Тэр ч тодорхойгүй хэрэг гэсэнд, 

	—  Гесс тухайн үедээ Англид ямар зорилготой очсон гэж чи бодож байна хэмээн Денус асуув. 

	Эверс хариу хэлэх үг аман дээр нь гарч ирсэн боловч дуугарсангүй. Дахиад засаж залруулшгүй алдаа хийж орхивол яана? Фельдмаршал өөрөө хэрэг явдлын тухай үзлээ хэлээгүй байгаа шүү дээ. Денус, түүний эргэлзэж байгаагийн учрыг ойлгоод, өөрөө тус болж өгүүлсэн нь:

	Ахлах цэрэг2 дэлхий дахины өмнө нэрээ хугалсан. Тэгэхлээр Англи, АНУ хоёрын засгийн газар түүнтэй ямар нэг буурьтай хэлэлцээ хийхийг хүсэхгүй... гэв. 

	Хэсэгхэн зуур дуугүй болцгоов. Тэгснээ Денус эхэлж:

	—  Өөр хүн хэрэгтэй байна. Би чам дээр зүгээр амрах гэж ирсэн юм биш ээ... гэв. 

	Генерал Эверсийн байшингийн задгай зуухны дэргэд гэрийн эзэн, түүний зочин гитлерийн армийн ахмад генералын нэг, генерал-Фельдмаршал Денус хоёрын ярьсан энэ ярианы ганц ч атугай өгүүлбэрийг сонсохын тулд Миллер юугаа ч хайрлахгүй байсан бил ээ. 

	Гэтэл СС-ийн албаны дарга энэ үед Сен-Ремид ч байсангүй. Тэрээр Германыг аврах тухай бодох завгүй хар амиа аврахыг бодож явжээ. Харин уулын бяцхан голын ёроолоос амиа аврах арга олох гэсэн юм шиг, тэр голын ёроолыг өөрөө удирдан нарийн нягт шинжилж байсан нь гайхалтай юм. 

	Миллер, шоронгийн хувцастай нэг үл мэдэгдэх хүнийг буудаж унагасан тухай мэдээ Поль Шеньегийн эрэлд оролцож байгаа хүн бүгдийн сэтгэлийг хөдөлгөв. СС-ийн албаны даргын сум чухам тэр аюултай оргодлыг оносон юм уу гэмээр байлаа. Миллерийн өөрийн ярьснаар бол ийм явдал болсон байна. Миллер өчигдөр орой уулын нэг тосгоноос явж байгаад зөргөөс хажуу тийш гартал бутан дотор хадны цаана нэг хүн харагджээ. Миллер, мөр олсноо сайн итгэсэнгүй, гар буугаа гаргатал хадны цаанаас шоронгийн хувцастай нэг хүн гарч, гол тийш ухасхийсэн байна. Миллер тэр үл таних хүнийг амьдаар барих аргагүй байжээ. Хад нь яг эргийн дэргэд байсан учир оргодол этгээд ус руу харайж завджээ. Буудахаас өөр зам үлдсэнгүй. Бүрэнхийд шагайхад төвөгтэй байсан тул Миллер автомат гар бууныхаа бүх сумыг дуусган буудахад тэр гэмт этгээдийг шархдуулсан юм уу, алсан юм уу, ямар ч атугай усанд живээд, дахин хөвж гарсангүй байжээ. 

	Уул газар дээр нэн даруй цэргүүд дуудаж аваачив. Цэргүүд голын ёроолыг метр метрээр урт дэгээгээр тэмтэрч эрсэн боловч хүүрийг олсонгүй. Голын түргэн урсгал тэр хүний хүүрийг анх алагдсан газраас хол урсгаж аваачсан бололтой. Өглөө нь дахиад бүүр өргөн хэмжээгээр эрэл хийх хэрэгтэй боллоо. Хэд хэдэн тусгай баг голын урсгалын доод талаар нэгэн зэрэг эрэл хийлээ. Миллер, өөрөө бүх бүлгийн ажлыг удирдаж, тэр ч байтугай тэнгэр муухай байлаа ч гэсэн машин дотроо унтав. Гэтэл уулын түргэн урсгалт гол олзыг нь хамар дороос нь булааж авчаад, дооглож байгаа юм шиг, нөгөө оргодлын хүүр олдохгүй л байлаа.

	Хүүр эрэх ажил зургаа дахь өдрөө үргэлжилж, дарга нар Шеньегийн хэргийн талаар Миллер «нэг сэжмийг усанд нуусан» гэж өөр хоорондоо аминчлан сэм ярилцах нь олон болов. 

	Долоо дахь өдөр нь хүүрийг олсон гэж дуулаад бүгдээр гайхсаныг хэлээд яана! 

	Сен-Ремид түрүүн генерал Эверс дээр зөвлөгөөн хийлгэсэн СС-ийн нөгөө дарга, энгийн хувцастай өөр нэг хүн дагалдуулан иржээ. Тэд нар нэн даруй нөгөө хүүрийг олсон газар тийш явлаа. 

	Урьдчилсан үзлэг хийхэд тэр бол Поль Шенье мөн нь нотлогдов. Харин голын ширүүн урсгалд бие нь ялангуяа нүүр нь чулуу их мөргөж гэмтсэн байлаа. Том том чулуу мөргөж, усанд удсанаас хөөсөн нүүр нь танигдахын аргагүй болсон тул Поль Шеньегийн зурагтай тулгаж үзэхийн хэрэгцээгүй байжээ. Мөн тэр шалтгааны улмаас хурандаагийн авчирсан хурууны хуаюур3 ч хэрэг болсонгүй. Тэр хуаюурыг живж үхсэн хүнийхтэй зэрэгцүүлж үзэх бололцоо бас байсангүй. Гэвч Миллер үнэхээр газар доорх заводоос зугтсан хүнийг буудаж алсан юм байна гэдэг бодол төрүүлэх нэг маргашгүй баталгаа байсан нь хүүрийн гар дээр 2948 гэсэн дугаар тодхон харагдаж байлаа. Бас заводод хоригдож байгаа хүмүүсийнхтэй адил шоронгийн хувцастай байсан нь гэмт этгээдийг үхсэн хойно ч гэсэн барьж авчээ гэдэг бодлыг нотлов. 

	Харин живж үхсэн хүний хувцас нь хуучирсан байхад заводоос авсан мэдээгээр бол Поль Шеньег зураг төсөл судлах ажилд ороход нь дан шинэ хувцас тавьж өгсөн байх тул нөгөө энгийн хувцастай хүн бага зэрэг эргэлзэх байдал гаргасан байна. Гэвч оргодол этгээд олон хоног уул хавцлаар тэнэх хэрэгтэй байсныг Миллер сануулан дурдахад энгийн хувцастай хүн зөвшөөрч, тийм нөхцөлд хувцас нь элэгдэж хуучрах байтугай, юу ч үгүй урагдаж тасарсан байж ч болох юм гэж үзлээ. 

	Хэдий тийм боловч алагдсан хүнийг бүрмөсөн танин тодруулж албан ёсны протокол зохиохын тулд тусгай комисс байгуулахаар шийдвэрлэжээ. Тэр комиссын бүрэлдэхүүнд дээр дурдсан СС-ийн дарга, энгийн хувцастай хүн хоёроос гадна Миллер, дивизийн штабын төлөөлөгч Генрих фон Гольдринг нар оролцсон байна. 

	Генрих комиссын цугларах газар тийш их л баргар царайтай явлаа. Эрэл хийж байсан бүх өдрийн турш Генрих Миллерээс өөрөөс нь дутуугүй сэтгэл догдолж байжээ. Энэ үнэхээр Поль Шенье буюу Андре Ренар мөн байвал яана? Макиуд түүнийг ууланд аваачиж чадсангүй гэж үү? Тун хачин юм! Ялангуяа шоронгийн хувцастай байдаг нь бүүр хачин гайхалтай байна. Энэ ч бүүр учир тодорхойгүй зүйл байна. Генрих Ла-Травельсад очиж, Ренартай уулзах тэр үед Андре дотуур цамц, гэрийн өмдтэй байсан. Эсвэл Генрихт тэгж санагдсан юм болов уу? Судалтай өмд нь шоронгийн хувцасны нэг байсан байж болох юм. Макиуд зохих цагт амжиж очоогүй болоод, Андре хувцсаа ч сольж чадалгүй зугтах хэрэгтэй болсон юм бол уу? Ла-Травельсад дахин очиж, Андре Ренар аюулгүй газар хүрснийг биеэр шалгах ёстой байж. Генрих болгоомжлоод тэгж шалгаагүй нь алдаа болсон байх нээ. 

	Үүний харгайгаар Генрихт их тус болсон эрэлхэг зоригт сайн хүн Андре Ренар амь үрэгдсэн байх нээ. 

	Голын эрэг дээр олон хүн бөөгнөрөн байгааг Генрих холоос харлаа. Комиссын гишүүд цуглараад байгаа бололтой. Бушуухан очих хэрэгтэй байтал хөлд нь тугалга цутгаж орхисон юм шиг хүндэрч, зүрх нь учиргүй булгилав. Үгүй, царайдаа ердийн хэнэггүй тайван байдал бий болтол алгуурхан явж очих хэрэгтэй юм байна. Ер нь барон фон Гольдринг нэг их яарах албагүй. Жирийн нэг хүн биш, Бертгольдын өөрийн нь хүү гэдгийг мэдэж аваг гэж бодно. 

	Комиссын гишүүд үнэхээр Генрихийг их хүндтэй угтлаа. Жирийн нэг ахлах дэслэгчийг бол ингэж хүндлэхгүй сэн. Тэгээд тэр даруйдаа хүүрийг үзэж шинжиж эхлэв. Генрих ч гэсэн бусадтай хамт тонгойж үзлээ. Нуруугаар Андретэй адил агаад нүүр нь танигдахын аргагүй эвдэрч, шарх сорви болжээ... Гар дээрх дугаар нь мөн л Андрегийнхтай адил 2948 гэж байна! Байз, байз, энэ дугаар нэг л биш шиг... Гарцаагүй тийм байна! Андрегийн дугаарыг бугуйд нь ойрхон шивсэн байсан. Бас тоог зурсан байдал нь өөр, «2»-ын тоонд ийм бяцхан гогцоогүй байсан шүү дээ! 

	Генрих улам доош тонгойж, живж үхсэн хүний их биеийн дагуу алгаар нь доош харуулан тавьсан баруун гарыг нь харлаа. Няцарч цус хурсан хар хумстай гар байв. СС-ийн албаны дарга Генрихийн шилжүүлж өгсөн Ла-Травельса тосгоны ховлон мэдүүлэгч этгээд сэжигтэй хүмүүсийн нэрсийн жагсаалтыг чухам ийм хуруугаар зааж байсан бил ээ. 

	«Базелийг байцаасан нь юу болж дууссаныг Миллер мэдэгдээгүйн учир энэ байж шүү» гэж Генрих бодов. 

	Генрих Миллерийг харвал түүний болгоомжилсон харцтай тулгарав. «Юу ч мэдээгүй байдал үзүүлэх хэрэгтэй юм байна. Эс тэгвэл СС-ийн албаны даргын сэтгэл догдолж байгааг комиссын гишүүд ажиглаж орхино!» гэсэн бодол Генрихийн толгойд зэрвэсхийгээд, тэр өдрийн баатар Миллерийн дэргэд очиж ялдамхан инээмсэглэн:

	—  Эрхэм хошууч танд Шеньег эрэх ажлыг амжилттай дуусгасанд тань чин сэтгэлийн баяр хүргэхийг зөвшөөрнө үү! гэж хэллээ. 

	Миллерийн нүдний түгшүүрт харц даруй арилж, уруулд нь баясгалант инээмсэглэл тодров. 

	Мөн тэр өдөр дарга нарын хоолны газар хоолны өмнө нөгөө СС-ийн хүн Миллерт оргодол этгээдийг үхсэн хойно нь ч гэсэн баривчилсны учир таван мянган маркийг гардуулан өглөө. Комиссын албан ёсны тогтоолтой дугтуйг Берлин хотноо штаб-байранд хэдийн илгээжээ. 

	Генрих хоолны дараа Миллертэй хамт гарч явахдаа:

	—  Ганс аа! та надад өөрийн мөнгөөр энэ орой сайн хоол идүүлэх ёстой гэж бодохгүй байна уу? гэж жаахан дооглосон байдалтай асуусанд:

	—  Аа, баяртайяа тэгнэ. Би танд өртэй байж магадгүй, Би танаас хэд хэдэн удаа цөөн цөөн мөнгө зээлж авсан. Бүгдийг нь өгсөн эсэхээ сайн санахгүй байна гэж Миллер хэлэв. 

	Миллер таван мянган маркаар шагнуулсандаа сэтгэл нь хөөрөөд урьд огт төлдөггүй байсан өрөө төлөхөд бэлэн байжээ. 

	—  Би тийм цөөн юмыг огт санаанд ордоггүй болохоор та бид хоёрын тооцоо юу болсныг санахгүй байна. Харин сүүлчийн нэг өр бий гэж Генрих өгүүлсэнд:

	—  Ямар өр вэ? гэж Миллер тайвуухан сонирхоход нь:

	—  Миний дуугүй өнгөрүүлсний төлөөс гэж Генрих хариулсанд Миллер дороо зогтусаж, царай нь зэвхийрэв. 

	—  Явъя даа, Ганс аа! Та бид найз нөхөд шүү дээ. Найз нөхдөд бие биеэсээ нуух юм юу байх вэ. Үнэнээ хэлэхэд таны авхаалж самбаа, уран аргыг би гайхан бахархаж байна. Поль Шеньегийн оронд Базелийг шургуулж орхисон байдаг! гэж Генрих хэлэв. 

	Генрихийг сугадаж явсан Миллерийн тохой чичрэх нь мэдэгдлээ. Генрих яриагаа үргэлжлүүлэн:

	—  Надад бол тийм ухаан төрөхгүй нь байна... Үгүй, сэтгэл бүү зовоорой, Ганс аа! Би ч гэсэн тэр баригддаггүй Шеньег эрж уул хадаар тэнэсээр бүүр залхаж орхилоо. Та намайг энэ тааламжгүй үүрэгт ажлаас ангижруулж өгсөнд маш сэтгэл хангалттай байна! гэсэнд:

	—  Генрих ээ, та үүнийг яаж мэдсэнээ надад хэлэхгүй юу?

	—  Тэр миний нууц гэсэнд Миллер бодлоо цэгцлэх мэт нэг хэсэг дуугүй байснаа өгүүлрүүн:

	—  Би бүүр илэн далангүй хэлье. Танд хамаатай нэг нууцыг хэлье. Тэгэх үү? гэхэд нь, 

	—  Их анхааран сонсох байна гэсэнд:

	—  Чухамдаа танд шууд хамаагүй, таны сэтгэлд таалагддаг мадемуазель Моникад хамаатай юм. Макиуд зэвсэг ачсан цувааг дайрахаас хэдэн хоногийн өмнө мадемуазель Моника Бонвиль орж тэнд хэдэн цаг болоод чухам ямар замаар эргэж ирсэн нь мэдэгдэхгүй ирснийг бид олж тодорхойлсон. Галт тэргээр эргэж ирээгүйг бид мэдэж байна. Түүнээс гадна таны жолооч Курт Шмидт тэр галт тэрэгний дугаар Бонвилиас гарах цагийг мэдэж байсан байна. Энэ хоёрын баримтыг харьцуулж үзээд, танд их сэжигтэй юм шиг санагдахгүй байна уу? саналаа хэлээч гэхэд нь Генрих хэсэгхэн юм бодоод, хөгжилтэй инээд алдаж:

	—  Эрхэм нөхөр Ганс аа! Танай СС-ийн албан цаашдаа ч иймэрхүү янзтай ажиллах юм бол би таныг Бертгольдын өмнө яаж өмөөрлөө ч гэсэн дээд дарга нартаа нүүр талтай болж чадна гэж батлахгүй нь байна. Таны над ярьсан нууцын дээр одоо миний ярих зүйлийг нэмчхээрэй. Юу гэвэл мадемуазель Моника, Бонвиль орохоосоо хоёр хоногийн өмнө «Амласнаа битгий мартаарай» гэсэн үгтэй нэргүй цахилгаан утас хүлээж авсан юм. Тэр цахилгааныг чухам хэн илгээснийг олж тодорхойлох нь СС-ийн албанд бэрхтэй байгаа бол би яг нарийн хэлж чадах байна. Тэр цахилгааныг Генрих фон Гольдринг явуулсан юм! Мөнөөхөн Гольдринг, мадемуазель Моникаг Бонвильд очсоны дараа хоёр цаг болоод өөрийнхөө машинаар Сен-Ремийн зүг гарахдаа арын суудал дээрээ нэг хүн суулгаж явсан юм. Тэр хүн нь хэн байв гэвэл мадемуазель Моника байсан юм... Энэ нууцын бусад нарийн дэлгэрэнгүй зүйлийг та сонирхохгүй биз гэж найдаж байна гэв. 

	Энэ үед Миллер сандарч тэвдсэн, гомдсон царай гаргахад нь Генрих тас тас инээж:

	—  Хэдий тийм боловч энэ тухай надад хэлсэнд тань би их талархаж байна. Надаас болж мадемуазель Моникад эвгүй явдал тохиолдвол маш харамсалтай хэрэг болох сон. Үнэнээ хэлэхэд танд их баярлаж байна гэсэнд, 

	—  Учир нь ийм амархан олдсон нь яамай Генрих ээ, ингэхэд байна шүү! Та СС-ийн албанд шилжиж ир. Тан шиг ийм авьяас чадалтай, танил талтай хүн алба тушаал сайхан ахиж болох сон. Та бид хоёр маш сайхан ажиллах болно. Би ч гэсэн бага сага ажил бүтээж чаддагийг та зөвшөөрөх биз! гэхэд нь

	—  Би энэ тухай бодох нь бодож байсан. Энэ ажилд тэвчээр хүрэлцэхгүй болов уу гэж айж байна. Ялангуяа миний зан байдалд залуу насны харгай гэж үзэж болох боловч тэглээ гээд бага болчихгүй дутагдал бийг харгалзах хэрэгтэй. Би ганцхан танд үнэнээ нуулгүй хэлэхэд сайхан хүүхэнд их дуртай хүн шүү гэсэнд энэ удаа Миллер тас тас инээгээд, 

	—  Танд шинэ мэргэжил саад болно гэж бодож байна уу? Генрих минь огт тийм биш шүү! Таны санаанд таарсан ямар ч хүүхэн элдэв төвөг чирэгдэлгүй таных болно. Эргүүлж барьж цаг дэмий үрэхгүй... гэхэд нь:

	—  Бодож үзье. Ганс аа. Үнэнийг хэлэхэд таны энэ саналыг таны тэр нууцаас илүү сонирхож байна гэсэнд:

	—  Өө, надад таныг гайхуулж чадахаар бас нэг нууц зүйл байгаа. Манайхаар очъё. Тэгээд та намайг жинхэнэ анд нөхөр мөн юм байна гэж бат итгэнэ! гэжээ. 

	Тэр хоёр нэг мухар гудамж тойрч СС-ийн албаны байрласан өтгөн цэцэрлэгтэй байшингийн дэргэд хүрлээ. 

	Миллер албан тасалгаандаа ороод, төмөр шүүгээ онгойлгож, хавтастай бичиг гаргаж ирээд, нэг жижиг дугтуй гаргаж Генрихт өглөө. Генрих тэр дугтуйг нь хайхрамжгүй аваад, шуудангийн тэмдгийг харснаа. 

	—  Монтфлер ээ? Танд Монтфлерээс бичсэн юм уу? Үүнийг юу гэж ойлговол таарах байна, Ганс аа? гэхэд

	—  Би бол тэр хотод таны найз байдаг гэж хэлэхгүй нь байна! 

	—  Нэг их урт биш юм бол яах вэ, уншиж болох уу? гэсэнд, 

	—  Ердөө хагас хуудас юм бий... гэлээ. 

	Генрих дал мөрөө хавчаад дугтуйгаас дөрөв нугалсан бичиг гаргаж, дэлгэж үзээд, юуны өмнө гарын үсгийг харав. Гэтэл нэргүй захиа байжээ. Нэр тодорхойгүй тэр хүн Гольдрингийн германы цэрэгт шилжиж ирсэн байдлыг их, бага алин боловч нарийн тодорхой бичээд, «төмөр нударга» гэдэг ажиллагааны төлөвлөгөөг чухам Гольдринг л оросын командлалд өгсөн байж таарна, «Ногоон зугаалга» гэдэг ажиллагааны төлөвлөгөөг ч бас өгсөн байж магадгүй гэсэн таамаглал хэлжээ. Тэр захиаг бичсэн хүн Гольдрингийг дахин шалгаж үзэхийг зөвлөсөн байна. 

	Генрих захидлын сар өдрийг харвал тэр захиаг Лион тийш өөрийн нь явахаас хэдэн өдрийн өмнө бичсэн байлаа. Тэгэхлээр Шамберний зочид буудалд хийсэн шалгалт энэ захидалтай холбоотой байсан байжээ. 

	Генрих энэ захиаг хоёр дахь удаагаа уншихдаа захиаг ямар нэг учир холбогдолтой юм шиг үзэж байгаагаа Миллерт мэдэгдсэнгүй. Бичгийн бүх онцлогийг дасгалжсан сурамгай нүд дор нь тогтоож авлаа. Тун танил бичиг байна! Генрих энэ мэдүүлгийг чухам хэн бичсэнийг хэдийн тааварлав. 

	—  Баярлалаа, Ганс аа? Та намайг овоо зугаацуулав. Энэ захиаг бичсэн хүн тун гэнэхэн хүн бололтой. Энэ дэмий юмыг Бертгольд үзсэн бол тусгүй юм болох байсан. Танд аминчилж хэлэхэд эрхэм Бертгольд тоглоом даадаггүй болохоор энэ захиаг өөрийн нь эсрэг хандсан материал гэж үнэлж магадгүй юм шүү. Тэгвэл таныг хэзээ ч уучлахгүй шүү дээ гэсэнд Миллер сандарсан байдалтай нүдээ анивчаад:

	—  Ээ бурхан минь, Генрих ээ! Би энэ нэргүй балай захиаг хөгийн юм гэж бодоод, танд үзүүлэх л гэж хадгалж байсан юм шүү. Одоо та бид нэгэнт инээдэм наадам болсон хойно... гээд хошууч халааснаасаа асаагуур гаргаж, Генрихийг хорьж завдахын хооронд нэргүй захиаг шатааж орхиход нь, 

	—  Энэ ч дэмий хэрэг боллоо Ганс аа! Ямар ч атугай баримт бичиг шүү дээ! гэсэнд, 

	—  Хаана ч бүртгэгдээгүй юм. Бид зөвхөн манай агентуудын өгсөн материалыг бүртгэдэг гэхэд нь, 

	—  Тэгсэн ч гэсэн харамсалтай байна! Энэ захидлыг бичсэн хүн биднийг ингэж хөгжөөн баясгасан байхад бид ачийг нь ингэж хариулж байх гэж дээ. Одоо зочин нь гэрийн эзнийг бодох ээлж болсон юм биш шүү? Та хэчнээн олон шөнө нойргүй хонож, тэр комиссоос болж, хэчнээн их ажил удав даа гэсэнд:

	—  Юу гэсэн үг вэ, Генрих ээ! Би тантай уулзахдаа үргэлж баяртай байдаг. Танд би үнэн голоос талархалтай байдгаа батлан үзүүлж чадсандаа сэтгэл хангалттай байна гэхэд нь, 

	—  Би ч гэсэн танд тийм байдаг гэж Генрих хариулжээ. 

	Генрих гэртээ ирэнгүүт хошууч Шульцийн бэлэглэсэн газрын зургийн наад талд генерал Даниелийн зогсож байгаа гэрэл зургийг нарийн нямбай нууж хадгалсан нэг чемодан руугаа ухасхийлээ. Харин Генрих тэр гэрэл зургийг үзсэнгүй, ард нь бичсэн бичгийг анхааралтай ажиглаж, хошуучийн бичгийг нэргүй захидлын бичигтэй харьцуулан үзлээ. Эндүүрэх арга байсангүй. Тэр мэдүүлгийг Генрихийн бодсончлон хошууч Шульц бичсэн нь гарцаагүй боллоо! 

	
ГЕНРИХ ЦААЗЫГ БИЕЛҮҮЛНЭ

	—  Хонгор бүсгүй минь, чи биеэ авч байж чадахгүй байна. Дарс уухаар чам дээр ирсэн болзоот хархүүтэйгээ сууж байгааг бүү мартаарай. Гэтэл чи надтай ханилаад арван жил болчихсон юм шиг, би юу юугүй л энэ шилийг чам руу шидэх гэж байгаа юм шиг тийм нүдээр намайг харж байна гэж Франсуаг хошигноход нь:

	—  Франсуа! чи юунд дандаа тоглоом хийж байдаг юм бэ! Людвина чухам яагаад ийм аюултай үеэр ирэх болоо вэ, хэлээд өгөөч гэж Моника хэлжээ. 

	Бонвилиос «үеэл эгч» нь ирэх болсныг Моника дуулаад гайхаж, сэтгэл их догдолсноо нууж чадсангүй. 

	—  За мишээгээч... Дарсандаа ам хүр. Биднийг хүн хараад байна шүү! Би ерөөс ресторанд ирсэн нь болгоомжгүй хэрэг болсон юм. За одоо болж байна! Одоо л чи нээрээ хайр дурлалаас өөр юм бодоогүй бүсгүйн байдалтай боллоо... Людвина яагаад чухам одоо ирэх болсныг чи гайхаж байна уу? Яагаад гэвэл, түрэмгийлэн эзлэгчидтэй одоо л ёстой нэг тэмцэл хийж эхлэх янз орж байна. Ийм тохиолдолд Бонвильтой байнгын холбоотой байх ёстой юм гэж Франсуаг хэлэхэд:

	—  Түүнд пропуск байгаа юм уу? гэсэнд, 

	—  Надад чамаас илүү мэдсэн юм алга. Людвина Декок ирнэ, угтах хэрэгтэй. Миний мэдсэн нь ердөө энэ байна гэхэд нь

	—  Ямар галт тэргээр ирэх вэ? гэсэнд, 

	—  Өнөөдөр арван зургаа хорьд ирнэ гэхэд, 

	—  За яах вэ, би түүнийг угтъя гэсэнд, 

	—  Хоёул угтахаар очно. Харин хамт явахгүй. Би тавцан дээр, гол хаалганы баруун гар талд, чи зүүн гар талд нь хүлээнэ. «Людвинийг хэн түрүүлж харсан маань ирсэн улстай хамт зэрэгцэж очоод, түүнтэй танил гэдгээ мэдэгдэхгүй байна. Нөгөө маань хоёр гурван минут хүлээгээд хойноос дагаж мөрдөж байна уу, үгүй юу гэдгийг ажиглана. Галт тэрэгний буудлаас гармагц Людвинатай түрүүлж уулзсан нэг маань парисын гудамж, усан үзмийн гудамж хоёрын булан дээр түүнд усны мухлагийн дэргэд зогсох дохио өгнө. Ажиглаж үлдсэн хүн маань хажуугаар нь явж өнгөрнө. Мөрдөж дагаж байгаа хүн байхгүй гэж баттай мэдсэний дараа бусадтайгаа нийлнэ. Сэжигтэй юм харагдвал цаашаа яваад өнгөрнө.. Мэдэв үү? гэсэнд. 

	—  Мэдлээ. Харин Людвинатай хамт мухлагийн дэргэд ус уух хүн юу хийхийг ойлгосонгүй гэсэнд, 

	—  Аюул тулгарвал эргэж харалгүйгээр цааш яваад өгнө. Тэгээд Людвиний төлөө дахин санаа зовох явдалгүй. Ойр хавьд нь зохих заавар авсан хүмүүс жижүүрлэж байх юм гэхэд, 

	—  Галт тэрэг ирэхээс арван минутын өмнө би галт тэрэгний буудал дээр очно гэсэнд, 

	—  Эртэднэ. Арван зургаа арван есөд очоорой. Чамайг тавцан дээр байхыг хүн харвал дэмий. Галт тэрэгний буудал дээр зурагт сэтгүүл худалдаж авахаар ирсэн юм шиг байдал гаргаарай... За одоо сарвуугаа аль. Ёстой янаг сэтгэлтэн шиг салах ёс гүйцэтгээд, би явж үзье... гэж Франсуа хэлээд бүсгүйн гарыг удтал атгаж, нүдийг нь ширтэж байгаад, эцэст нь «анхны бүжиг минийх шүү» гэж босгон дээрээс хашхирч, дугуй малгайгаараа даллаад, модны цаагуур далд орлоо. Моника бас гараар даллаж, үнэндээ инээмээргүй байсан боловч инээмсэглэв. 

	Генрихт «үеэл эгч» гэж хэлсэн Людвина Декокийн ирэх болсонд Моника маш их сэтгэл түгшжээ. Бонвилиос гарах, тийшээ очих хүн болгонд гестапо пропуск олгодог журам тогтоогоод байгаа одоо үед гэнэт тийнхүү ирэх болсон нь ямар учиртай юм бол? Людвина бусад бүх зорчигчдын нэгэн адил, эргэн тойрон цэргээр хүрээлэгдсэн галт тэрэгний буудлын талбай дээр гестапогийнхан баримт шалгахыг хүлээж хэдэн цаг зогсоход хүрэх биз. Тэр шалгалт Людвинад юу болж дуусахыг хэн мэдэх билээ! Түүнийг нааш нь явуулсан хүмүүс даалгавар нь маш чухал байсан болохоор л ийм осолтой хэрэг хийсэн биз. Ер нь гуравхан хоногийн өмнө Моника Людвинад захиа явуулсан шүү дээ. Хөндлөнгийн хүн үзвэл огт гэм зэмгүй, гэр орныхоо ажилд шигдсэн хоёр бэртэгчин эмэгтэйн ерийн нэг харилцаа бил ээ. Моника бичихдээ Сен-Ремид урьд цас ордоггүй байсан бол байн байн цас орж байна, хүйтэн жихүүн салхи үлээж байна, хүнсний зүйл маш бэрхшээлтэй, юмны үнэ дахиад их нэмэгдлээ гэж бичсэн юм. Гэтэл энэ захиаг уншаад: Сен-Ремид хүмүүсийг баривчлах явдал бараг үзэгдэхгүй байснаа одоо олшров, партизанууд идэвхтэй боллоо, Одоо Сен-Ремид ирэх нь осолтой гэж ойлгох ёстой байжээ. 

	Ингэж сануулсаар байтал Людвинаг нааш нь явуулсан байна. Тэгэхлээр тун чухал ажлаар ирж байгаа нь эргэлзээгүй! 

	Ер нь одоо үйл явдал өдөр бүр санамсаргүй хэрэг гарахад бэлэн байвал зохих тийм зүгтээ эргэж байна. Оросууд германы армийг Сталинградын дэргэд бүсэлсэн тэр цагаас хойш Моника ээжтэйгээ хоёул өглөө, орой болгон радио чагнадаг болжээ. Өглөө нь германы командлалын мэдээ чагнаж, шөнө нь хэрэв хэрэгтэй долгионыг барьж амжвал Лондоноос франц хэлээр явуулдаг нэвтрүүлгийг чагнадаг байлаа. 

	Моникад ч тэр түүний эх Тарваль авгайд ч тэр одоо хүртэл Зөвлөлт Холбоот Улс бол зөвхөн огт тодорхойгүйгээр барахгүй, огт учир ойлгогдохгүй орон байлаа. Хоёр эмэгтэй хоорондоо: «Тэндхийн юм болгон манай эндэхтэй адилгүй юм» гэж ярилцдаг байжээ. Ялгаа нь чухам юунд байна вэ гэдгийг эд нар мэдэхгүй, мэдэхийг ч хичээдэггүй байжээ. 

	Гэтэл тэр учир битүүлэг Орос орон үл мэдэгдэх алс тэртээгээс гэнэт ойртох болов. Тэгсээр сүүлдээ Моникагийн зүрх сэтгэлд францтай нь бараг адил ойр дотно болжээ Моника өөрийгөө оросуудад өртэй хүн гэж үзэх болж, тэр өрөө өөрт байгаа ганц эрдэнэсийн сангаар төлдөг байсан нь: шударга ёсны төлөө тэмцэгчдийн тэр аугаа их армийн санаа сэтгэлийн ялагдашгүй их хүчнийг бахархан биширч, өөрөө түүнтэй нийлэн нэгдэхийг чин сэтгэлийн угаас хүсдэг байлаа. 

	Алс холын Орос орны нутагт болж байгаа тулалдааны тухай өгүүлсэн сонины мөр бүрийг бүсгүй анхааран уншина. Моника үгийн доторх үгийг олж уншихыг Франсуагаас сураад, хэрэв германы цэргийн анги аль нэг сууриныг хамгаалан маш баатарлагаар тулалдаж байна гэж бичсэн байвал энэ нь нэг бол оросууд тэр газрыг чөлөөлсөн, эсвэл наанадаад бүсэлсэн гэсэн үг гэдгийг ойлгож, урьдаас бэлтгэсэн байрлал тийш төлөвлөгөөтэй ухарч байгаа тухай мэдээлсэн байвал энэ нь гитлерчүүд хамаг юмаа орхиод ухаан жолоогүй зугтсан гэсэн үг гэдгийг ойлгох болжээ. 

	Моника сонин уншаад энэ Сен-Ремид Оросын тухай сайн мэдэхийн тулд олж авсан ганц ном нь тусгай тавиастай байдаг номын тавиурын булан өөд талархан ширтэнэ. Хэчнээн бага мөртөө хэчнээн ихийг багтаагаа вэ?

	Энэ бол Толстойн тухай Ромен Ролланы бичсэн жижигхэн ном байлаа... Энэ жижиг номыг нэг удаа Андре ах нь эднийд мартаад явснаас хойш удаан хугацааны турш хэн ч уншсангүй, Тарваль авгайн хэмхэрхий цоож, хуучин муусайн малгай, янз бүрийн пүүсийн барааны жагсаалт, хаалганы эвдэрхий бариул, Моникагийн бошинз, Жанын элэгдсэн өмд мэтийн хэрэгтэй хэрэггүй юмаа хадгалдаг том авдарт хар тааз дээр дараастай байжээ. Моника хуучин муусайн новш дундаас нэг юм эрж байтал энэ ном дайралдахад нь үнэт эрдэнэ олсон мэт нандигнан, тасалгаандаа авчраад шөнөжин уншихдаа ганц хүний сэтгэлээр бүхэл бүтэн ард түмний сэтгэлийг таних гэж хичээн оролджээ. Ромен Ролланы бичсэнийг ойлгох нь бүсгүйд хэчнээн хэцүү байсан гэх вэ! Бүсгүй өөрөө Толстойн зохиолын нэг ч мөрийг уншаагүй болохоор уран бүтээлчийн суу залийг биширсэн юм уу эсвэл насан турш сэтгэл санааны хүнд тэмцэл хийж, үнэнийг эрсэн хүний сүр жавхланг биширсэн юм уу чухам юуг ингэж бишрээд байгаа нь үл ойлгогдох өөрийн эх орон нэгтэй их хүний бодол санааг даган сохор таамгаар явахад хүрч байлаа. Гэтэл Толстой яагаад муу юмыг эсэргүүцэж болохгүй гэж бичдэг байна? Хорт муу юмыг эсэргүүцэх хэрэгтэй эс тэгвэл тэр муу юманд дарагдана гэдгийг Моника өөрөө сайн мэдэх бил ээ. Юу вэ гэвэл, хорт муу үйлсэд их буу бөмбөг, автомат хорих лагерь, хүчирхийлэл, хар муу санаа, хүнийг үл тоомсорлох хэрцгий байдал зэрэг зэвсэг бүхэн бий... Тэгэхлээр их хүмүүс бас энддэг байх нээ! 

	Тэгтэл Альпийн нурууны өвөр салаанд орогносон бяцхан хотын жирийн нэг эмэгтэй юу чадах юм бэ. Бас тэр үл мэдэх орос хүний тухай уншихад зүрх нь хүчтэй цохилдгийн учир юу вэ? Түүний ард түмэн ч гэсэн хорт муу юмыг эсэргүүцэхгүй байхыг зөвшөөрсөнгүй, дарлагчаа эсэргүүцэн босож, тэднийг авч хаяад,.. одоо аж амьдрал үнэн мөнөө хамгаалахын тулд гартаа зэвсэг барин босоод байна шүү дээ. Моника заримдаа тэр номын Толстойн хөрөгтэй хуудсыг нээгээд зохиолчийн царайг анхааралтай ширтэн харна. Толстойн өөрийгөө харсан Моникагийн нүд өөд эгцлэн харсан энэ хачин харц чухам юу шаардаад байгаа юм бол? Моникагийн зүрхэнд түгшүүр төрүүлсэн, ширүүн хурц, нэвтэрхий, шаардангуй харц байна. Энэ хүн амьдралдаа учирсан хүн бүхэнд ингэж нөлөөлдөг байсан байх. Үнэн мөнийг шаардаж, хэрэв үнэн мөнд хүрэх замыг сонгохдоо эндсэн байвал хүмүүсийг эрэл хийж, үнэнийг олохыг уриалдаг байсан биз! Бодвол, үнэнийг олох ийм халуун хүсэл орос хүн бүхэнд байдаг юм болов уу? Чухам энэ л оросуудыг тэмцэлд ийм ялагдашгүй болгосон юм болов уу? Тэгвэл бас ийм халуун хүсэл Моникагийн өөрийн нь зүрхэнд оршиж удаан цагийн турш сэтгэлийг нь шаналгасаар байгаа бус уу?

	Урьд Моникад юм болгон хэчнээн тодорхой, энгийн хялбар байгаа вэ? Аз завшаанаар Франц шиг үзэсгэлэнтэй сайхан оронд төрөөд үүнд нь хувь заяандаа баярлаж, өөрийн ард түмэн эх орон юугаан хязгааргүй хайрладаг байлаа... Ард түмэн нь ч гэсэн Франц орон ч гэсэн бүсгүйд гүйцэд ойлгоё гэхэд даанч өргөн дэлгэр ухагдахуун байжээ. Бүсгүй Франц орныхоо талаар Оросынхоос төдий л илүүгүй мэддэгээ ойлгоод хэчнээн гайхсан бил ээ. Францчуулын тухай ч тэр. Леваль, эх орноо худалдсан Вишийн засгийн газар, шударга хүмүүсийг мэдүүлж, дайсны өмнө хүчин зүтгэдэг Левек мэтийн бузар этгээдүүд байдаг байхад бас Франсуа, Андре ах, Жан мэтийн Гитлер, гитлерчүүдийг дагаагүй дайсантай тулалдах гэж ууланд гарсан олон зуун, мянган хүн байна. Ингэхлээр Францчуудын хоёр лагерь хоёр Франц байдаг байх нь ээ? Хоёроор тогтохгүй, олон янзын Франц байгаа юм уу? Яагаад чухамхүү эх орноосоо хамгийн бага хишиг хүртсэн хүмүүс нь партизан болов? Эд нар усан үзэм тариалж, ууланд мал хариулж дархны газар ажиллаж, уулын эгц бэлээр зам тавьж байсан чухам тэр хүмүүс шүү дээ. Гэтэл тэдний хөдөлмөрийг мөлжин баяжиж байсан этгээдүүд одоо болоход хулгана шиг нүхэнд орж нуугдаад, ойр хавьд хүн байхгүй бол эх оронч үзэлтэй Францад хайртай гэж тэд чалчиж байна. 

	За, гитлерчүүдийг хөөгөөд зайлуулчихлаа гэж бодъё... Тэгэхлээр яах вэ? Малчид мал сүрэг дээрээ, өрлөгчид барилга дээрээ, усан үзэмчид усан үзмийн тариаландаа эргэн очиж, ажилчид дахиад л суурь машины дэргэд очиж зогсоно. Гэтэл энэ хулганууд нүхнээсээ гарч ирээд, ард түмний биеийг мэрж, шинэ шинэ дэлгүүр, завод нээж, сүүлийн үеийн ганган хийцтэй автомашин худалдаж аваад ханхалзаж байх хэрэг үү? Энэ хотод тарган цатгалан, шилэмхий голомхой амрагчид дахин ирнэ. Тэгээд Моникагийн төрсөн үзэсгэлэнт сайхан Францад юм бүгд урьдын байдлаар болно. Үзэсгэлэнт сайхан... үнэндээ тийм гэж бат итгэж байна уу даа. 

	Аяа, гэнэн балчир насны харгайгаар юм мэдэхгүй эрх дураараа байснаа гэнэт унтсанаас сэрж, үхсэнээс сэхэх мэт ухаан орж, энэ дэлхийн юм бүхнийг өөр янзаар үзэх болсон нь Моника чамд хэчнээн зовуурьтай вэ? Гэтэл ядаж зөвлөж хэлмээр хүн алга! Франсуатай зөвлөдөг хэрэг үү? Харин Франсуад залуу бүсгүйн тэнэг толгойг цэгцэлж өгөх зав байгаа юм уу? Сурсан зангаараа тоглоом тохуу хийгээд өнгөрнө биз... 

	Хэдий тийм боловч Моника, Франсуад хэлээд үзэхээр шийджээ. Гайхалтай нь Франсуа энэ удаа тоглоом наадмаар өнгөрүүлэхийг оролдсонгүй. 

	Энэ завсар хэрэг явдал улам өрнөж, алс тэнгэрийн хаяанаа түгшүүрт урт шөнийн дараа нарлаг сайхан өдөр болохыг зөгнөсөн зурвас ягаан туяа татах шиг Моникад санагдав. 

	Людвина чухам маш чухал сайхан мэдээ авчирч яваа юм болов уу? Бүх партизаныг удирдаж байгаа хүмүүс л Людвинаг нааш явуулсан байх ёстой. Франсуа энэ тухай Моникад яриагүй л дээ. Гэвч Моника нялх хүүхэд биш болохоор өөрөө гадарлаж байлаа. Моника «үеэл эгчдээ» галт тэрэгний дугаар, Бонвилиос хөдлөх цагийг хэлчихтэй зэрэг л тэр цувааг онхолдуулсан байсан. Людвина уг мэдээг нэн даруй зохих хүмүүст мэдүүлсэн байж таарна. Одоо чухал заавар авчирч яваа биз. Франсуа хэргийн учир тухайг лав мэдэж байгаа боловч Моникаг хүүхэд гэж бодоод байгаа юм. Моника өөрийгөө ямар нэг чухал ажиллагаанд аваад яваач гэж хэчнээн олон гуйсан боловч Франсуа зөвхөн инээмсэглээд, Моникаг ерөөс санаснаас их юм хийлээ гэж хариулдаг байжээ. Франсуа бас Генрихт ч гэсэн урьдынхаас өөрөөр хандах болж, болгоомжтой байх хэрэгтэй гэж хэлдгээ болиод, харин нэг удаа германчуудын дотор ч фашизмыг эсэргүүцэгчид байдаг гэж шууд хэлсэн юм. Үгүй, одоо Генрихийн тухай ч бодох хэрэггүй, Людвина ямар даалгавраар ирж байгааг ч бодох хэрэггүй, харин юм бүхнийг эвтэйхэн аргалахыг хичээх хэрэгтэй. Галт тэрэгний дохио дуугарч байна. Галт тэрэг ирэх үеэр буудал дээр бэлэн байхын тулд хурдхан явах хэрэгтэй боллоо. 

	Моника тавцан дээр гарч ирээд, түүгээр холхиж байгаа гестапогийнхныг үл анхааран, гол хаалганы зүүнтээ байдаг номын худалдааны мухлагийн дэргэд очиж, сонин худалдаж аваад сүүлийн хуудсан дээр нь хаврын улирлын ганган хувцасны маяг загвар хэвлэгдсэн зурагт сэтгүүлийг анхааралтай үзэж зогсов. 

	Галт тэрэг хүрч ирээд зогслоо. Моника галт тэрэгнээс бууж байгаа авгай хүүхэн болгоны өмссөн зүүснийг хөлөөс толгой хүртэл эмэгтэй хүний сониуч зангаар шохоорхон ажиглаж байгаа байдал үзүүлэв. Людвина аль вагонд байгаа юм бол доо? Аа тэр цонхны цаана царай нь зэрвэсхэн харагдаад өнгөрлөө. Людвина тэр гараад ирлээ. Дэгжин хийцтэй цайвар өнгийн сэгсгэр пальто өмссөн байх бөгөөд бяцхан хар малгай нь алтлаг өнгийн үсийг үзэсгэлэнтэй сайхан хүрээлэн өнгө хосолжээ. Ганган хатагтай байна. Хэний ч толгойд тийм бодол төрөхгүй... Ай та минь, энэ чинь, юу вэ?

	Моника дэлгэж барьсан сэтгүүлээр нүүрээ таглаад, түүнийхээ дээгүүр Людвинаг харлаа. 

	Тийм байна... Гестапогийн нэг хүн баруун гар талд нь, нөгөө нь зүүн талд нь, гурав дахь нь ард нь явна. Людвина баривчлагджээ! Үүнийг Франсуа харсан болов уу? Харсан бол яагаад туслахаар ухасхийхгүй байна вэ?

	Моника урагшаа нэг алхсанаа сэрэмжлэн сануулсан ширүүн харцтай тулгарав. Людвина, гестапогийнхнаар мануулан, албаны нэг хаалгаар далд орлоо. 

	Баривчлагдсан Людвинаг дэргэдүүрээ өнгөрөхөд Моника дуу алдалгүй, хөдлөлгүй бие барьж чадсан боловч нүд нь эрээлжлээд ирэхэд, хөсөр унахгүйн тулд номын худалдааны мухлагийн хананд наалдан налав. 

	—  Гэртээ харь. Битгий тэнэглээрэй гэж Франсуа ууртай шивгэнэх нь тэртээ холоос дуулдах шиг боллоо. 

	Моника эргэж, яаралгүй алхлав. 

	Зочид буудлын дэргэд Франсуа гүйцэж очоод:

	—  Би арын хаалгаар орно гэж явуут хэлчхээд, хашааны хаалгаар далд орлоо. 

	Энэ болсон хэрэг явдал бүгд Моникад аймшигт зүүд шиг санагдана. Одоо өөрийн бяцхан цайз болсон тасалгаандаа орохлоор хар дарсан зүүд замхран алга болно гэж горьдоно. Үгүй, үнэн юм байж. Сандал дээр царай нь зэвхий дааж, барайсан Франсуа сууж байна. 

	 — Франсуа! бид Людвинаг аварч чадахгүй юм уу? Бид олуул шүү дээ. Гестапог дайраад, Людвинаг салгаж авах сан! гэж бүсгүй өөрийн эрхгүй дуу алдсанд, Франсуа гашуудалтай мушийн инээмсэглээд, 

	—  Би чамд сануулах л гэж чам дээр ирсэн юм. Болгоомжгүй хөдөлж, авирлаж яасан ч болохгүй! Людвинаг баривчилсан нь санамсаргүй тохиолдол байж болох юм. Гэхдээ дайсан этгээд ул мөр шиншиж олсон ч байж болзошгүй. Ямар юм болсон ч бэлхэн байх хэрэгтэй. Бичиг цаас, юм хумаа бүгдийг нь сайн шалга. Өчүүхэн жижиг зүйл ч гэсэн маш ноцтой уршиг балаг тарьж магадгүй гэдгийг санаарай. Чи Бонвиль орсон билетээ устгасан уу? Цүнх доторхоо гаргаад, дахин шалгаарай. Чи намайг яаж олохоо мэднэ биз. Цаашид жижиг барааны мухлагийн даамлаар дамжуулан холбоо барих болно. Намайг бас баривчилбал, тэр хүн цаашид юу хийхийг мэднэ. Би түүнд заавар үлдээнэ. Чамд хоёр зүйлийн ял тулгаж болох юм. Нэгд Бонвиль орсон хэрэг, хоёрт надтай уулздаг хэрэг. Надтай уулздаг ч яах вэ, би чиний болзоот хархүү гэж яваа болохоор зүйн доторх хэрэг. Бонвиль орсон тухайд гэвэл... Саналаа. Чи бас миний нэрийг бариарай. Намайг их жөтөөч болохоор Гольдрингтой хоёулхнаа цаг өнгөрүүлэх гэж Бонвиль орсон юм гэж хэлнэ биз. Гольдринг ч үүнийг батлах байх. Ер нь өнгөцхөн харахад тийм байсан шүү дээ. Гольдринг журамтай сайн хүн шиг санагдаад байна. Юуны өмнө сэтгэл тайван байх хэрэгтэй. Одоо унтаж амар. Энэ болсон явдлыг март гэхэд нь, 

	—  Тэднүүс Людвинаг тамлаж орхино шүү дээ гэсэнд, 

	—  Тэднүүс Людвинаг, намайг, чамайг, хэнийг ч гэсэн тамлаж магадгүй. Гэсэн ч бид бүгдийг алж барахгүй. Бид ер нь юу хийж байгаагаа мэдэж байгаа улс шүү дээ, тийм үү, жаал минь? За энэ ч яах вэ, би юмыг яаж мэдэх вэ гэж хэлж байгаа юм. Юм бүгд урагштай бүтэмжтэй болно гэж би итгэж байна. Тэгээд чиний хурим дээр бүжиглэмз гэхэд нь Моника Франсуаг тэвэрч, шов хийтэл үнсээд, 

	—  Би бас юмыг яаж мэдэх вэ гэж ингэж байгаа юм. Миний төлөө чиний хийсэн болгоныг бодоод. Бас... надад найдаж болно гэдгийг чи мэдэж аваасай гэж хүсэх юм! гэсэнд, 

	—  Би мэднэ... гээд Франсуагийн хоолой нь чичирчээ. 

	Гэтэл Моника ганцаараа үлдмэгц сэтгэлээр унаж Людвинагийн царай, дэгжин хийцтэй цайвар пальтотой гоолиг бие, дэргэд нь явсан гестапогийнхны аймаар дүр нүдний нь өмнө бүрэлзэн үзэгдээд байлаа. Людвинаг аварч болохгүй юм гэж үү? Яргачдын гарт тэгээд амь үрэгдэх юм гэж үү?

	Моникагийн хамаг бие нь хүйт дааж, арзасхийв. Үгүй, ингээд зүгээр суугаад байж болохгүй, хөдлөх хэрэгтэй. Юуны өмнө бүх захидлаа устгаж, гэрэл зургуудаа дахин үзэж, цүнхтэй юмаа шалгах хэрэгтэй. За тэр дээ. Бонвилиос худалдаж авсан эвэр хавчаар нь тэндхийн дэлгүүрийн тэмдэгтэй цаасан боодолтой байна. Аар саар юм ч гэсэн ноцтой төвөг удаж болно гэж Франсуагийн хэлсэн нь зөв юм. Бонвиль орсон билетээ устгачихсан. Үгүй, ер нь үүнийг нуухын хэрэг юу байна? Галт тэргэн дотор явахыг хүн харсан байж таарна. Харин хаана буусан бэ? гэж асуувал юу гэж хэлэх вэ? Генрихийн тасалгаанд гэж хэлье. Зочид буудлын хаалгач нь Моникаг их сүрхий харж байсан, бодвол нүдэлж авсан биз. Түүнийг гэрч татахад болох юм. «Үеэл эгчтэй» хамт явсныг маань харснаа битгий хэлээрэй гэж Генрихт хэлэх юм байна. Чухам ямар учир явдалтайг Генрихт хэлэлгүй, зүгээр л үеэл эгчийг над дээр ирж явахад нь баривчилсан байна, энэ нэг эндүүрэл болсон бололтой гэж хэлье... Ер нь Генрихийг Миллерээс Людвинагийн тухай асуугаад өгөөч гэж гуйвал яасан юм бэ? Би садныхаа хүний төлөө сэтгэл зовж байгаа нь зүйн доторх хэрэг шүү дээ. 

	Моника ингэж бодоод үүдний өрөөнд нисэх мэт гүйн бууснаа Генрихийн тасалгаа байдаг байшингийн тэр жигүүрийн хоёрдугаар давхарт гарч, өчүүхэн ч эргэлзээгүй хаалгыг нь тогшлоо. 

	—  Моника та яагаа вэ? Таны царай гэж царай биш болоод гар чинь мөс шиг хүйтэн байна гэж Генрих асуув.

	Бүсгүйн иймэрхүү байдалтай байхыг үзээд Генрихийн царай бас хувьсхийлээ. Моника хариу дуугаралгүй, сандал дээр уналаа. Генрих халуун гараараа бүсгүйн хүйтэн хуруунуудыг атгана. Генрихийн чийрэг гар найдвартай түшиг шиг санагдана. Генрихт итгэж, хамаг үнэнээ хэлье. Людвинаг аврахад тус болох биз! гэж Моника шийдлээ. 

	—  Генрих ээ! Миний танд одоо хэлэх гэж байгаа зүйлийг би уг нь хэлэх эрхгүй л байх. Гэтэл би бүүр арга тасраад байна. Бонвильд надтай хамт явж байсан нөгөө үеэл эгчийг минь эндхийн галт тэрэгний буудал дээр баривчилчхаж. Үеэл эгч наашаа манай руу... над дээр ирж явсан юм. Намайг ч гэсэн хэзээ хэзээгүй баривчилж мэднэ. Яагаад тэр вэ? гэж битгий асуугаарай. Миний хувийн нууц байсан бол би танд итгэх сэн. Гэтэл би юу ч хэлж болохгүй байна. Би одоо яах вэ? Та тус болж чадах юм биш үү? гэсэнд Генрих бүсгүйн гарыг өвдтөл чанга атгасанд бүсгүй дуу алдах дөхлөө. 

	—  Моника, танаас юу ч асууж лавлахгүй, би бололцоотой бүхнийг хийе. Энэ хэрэгт баримжаа олоход минь туслах ганц нэг зүйл асууна... 

	Ингэхэд... Гестапо таныг ямар хэрэгт сэжиглэж болох байна? гэж Генрих асуусанд, 

	—  Миний явсныг мэдсэн бол Бонвиль орж, үеэл эгчтэй уулзсаныг минь сэжиглэнэ гэхэд нь, 

	—  Бонвиль орсныг чинь гестапо мэдэж байгаа. Би таныг надтай уулзахаар очсон гэж Миллерт хэлсэн, үнэмших шиг болно бил ээ. Миний ингэж хэлснийг уучлах биз. Миллер, таны явсныг партизанууд зэвсэг ачсан галт тэргийг довтолсонтой холбож үзсэн болохоор би аргагүй... гэсэнд Моникагийн царай час улайгаад:

	—  Би таныг ойлгож байна. Баярлалаа, Генрих ээ! Хэрэг гарвал би тан дээр буусан гэж хэлж болох уу? гэхэд, 

	—  Бололгүй яах вэ. Харин Куртийг Фельднертэй ярилцсан зүйлээ надад хэлж байхад та өрөөнд байгаагүй гэх юм шүү. Ойлгоо биз дээ... За одоо үеэл эгчийн тухайд гэвэл... Таны нэрд юугаараа харштай байх юм бэ? гэсэнд, 

	—  Над дээр ирэх гэж явсан ганц энэ зүйл л... гэхэд нь, 

	—  За ойлголоо... Танай үеэл эгчийг хэн гэдэг вэ? гэсэнд, 

	 — Наашаа ямар нэртэй ирснийг нь мэдэхгүй байна... гээд Моника хэсэг зуур эргэлзэж байснаа, — Генрих танд итгэе. Түүний ёстой нэр нь Людвина Декок гэдэг. Харин өөр нэр хэлсэн байвал та энэ саяын миний хэлсэн нэрийг мартах ёстой гэхэд нь, 

	—  Би зочид буудлын эзэгтэйд талархалтайн учир төрөл садны нь хувь заяаг сонирхож байна гэсэн шалтаг зааж болох уу? гэсэнд, 

	—  Болохгүй, Людвина манай төрөл садан биш, 

	—  Энэ чинь хэргийг төвөгтэй болгож байна даа. Гэсэн ч би мэдэхийг хичээе. Харин мэдэж чадна гэж сайн итгэхгүй байна гэсэнд, 

	— Ээ тэнгэр минь, түүнийг аврах өчүүхэн ч найдлагагүй, тэгээд өнгөрөх хэрэг үү? Ганц надад хамаатай хэрэгсэн бол би гестапод очоод шаардаж шалах сан... гэж Моникаг гаслахад нь:

	—  Моника та тэгж болохгүй. Хоёул ингэж болзъё. Та гэртээ очоод хүлээж бай. Гадагшаа бүү гар. Ресторанд ч орсны хэрэггүй. Людвина Декокт хэр зэрэг хүнд ял тулгаж байгааг би мэдэхийг оролдоод үзье. Тэгээд танд нэн даруй хэл өгнө. Тэвчиж байгаарай. Би Миллертэй ямар боловч ойр дотно нөхцөл байдалд уулзах хэрэгтэй. Үүнийг оройноос нааш хийх аргагүй. Ингэж тохирох шив дээ? гэсэнд Моника зөвшөөрснөө мэдэгдэж толгой дохиод ялимгүй ширүүвтэр бяцхан гараа сарвайхад нь Генрих тонгойж, гарт нь хацраа наагаад:

	—  Би таны энэ хөөрхөн хуруунуудыг чичрэхгүй байлгахын тулд болох, болохгүй юм бүхнийг хийнэ гэлээ. 

	Моникаг гарсны дараа Генрих Куртийг дуудаж, Тарваль авгайд зургаан шил шарз, бас нимбэг, чихэр захиж аваад, энэ бүгдийг машинд аваачиж тавихыг тушаав. 

	—  Хаашаа явах вэ, эрхэм ахлах дэслэгч ээ? гэж Куртийг асуухад, 

	—  Би ганцаараа явна. Одоо жаахан дуг хийж амаръя. Миний бие базаахгүй байна. Ер бишийн онцгой хэрэг явдал гарахгүй бол найм хүртэл битгий сэрээгээрэй. Намайг явснаас хойш хуарандаа очиж болно. Би шөнө орой эргэж ирнэ гэсэнд, 

	—  Ёсоор гүйцэтгэе! гэлээ. 

	Генрих орой тийшээ толгой сэргэх биз гэж бодоод унтахаар хэвтсэн боловч унтаж чадсангүй. Моникагийн төлөө сэтгэл зовж, элдвийн эргэлзэл төрөөд нойр нь хулжжээ. 

	«Би энэ ажилд оролцох эрхтэй бил үү? гэж өөрөө өөрөөсөө дахин дахин асууна. 

	Бонвильд тэсрэлт хийснээс хойш Гольдрингт өөрийгөө аюул осолд оруулж болохгүй гэж сануулсан байжээ. Тэгэхлээр одоо тушаалыг зөрчих болж байна уу даа? Гэтэл зөвхөн тушаалд хамаг учир байгаа юм гэж үү? Генрих илрэхгүй хэчнээн удаж чадвал эх орныхоо төлөө өөр ямар нэг хүнээс илүү их юм хийж өгнө гэдгийг өөрөө ч сайн мэдэж байна. Юу вэ гэвэл барон Фон Гольдрингт бүрэн итгэж байгаа шүү дээ. Тун аргагүй үед л аюул осолтой юм хийж болно. Гэвч шударга хүмүүсийн толгой дээрээс аюул нөмөрч байгааг дуугүй ажиглаад суултай биш дээ! Хэрэв Людвина Декок тэсэж чадалгүй, Моника дээр ирж явсан үнэнээ хэлчихвэл... Миллерийн нэгэнт хардаж сэжиглэх болоод байгаа Моника дээр шүү... 

	Моникаг гестапогийнхны саварт орж болно гэж бодохоос Генрихийн хамаг бие нь хүйт оргино. Үгүй, хэрхэвч тэгүүлж болохгүй. Ер нь Генрих өөрөө бүсгүйг энэ гогцоонд татаж оруулсан шүү дээ. Тэр зэвсэг ачсан галт тэрэгний тухай дурсаагүй бол Моника Бонвиль орохгүй, үеэл эгчтэйгээ уулзана гэхгүй, өдийд юм бүгд сайн сайхан байх байсан. Гэсэн ч зэвсгийг зохих газар хүргэхгүй сэн гэж Генрих хүссэн юм. Тэгээд ганц Моникаар дамжуулан партизануудад мэдээ өгүүлж болох байлаа. Нэгэнт тийм болохоор... 

	Генрих орноосоо босон харайв. Энэ тухай яагаад даруй санасангүй вэ? Галт тэрэгний тухай Моникагийн мэдэж болох ганц уг сурвалж нь Генрих бол Гольдринг шүү дээ? Моникаг баривчлагдсаны дараахан Генрих өөрөө албан ёсоор өчиг мэдүүлэг өгөх хэрэгтэй болно. Тэгэхлээр өөрт нь итгэхээ больж, алхах гишгэх бүрийг нь анхааралтай ажигладаг болно. Тэгвэл тагнуулчийн хувьд нурж унах нь гарцаагүй. 

	Генрих өөрт нь ч бас аюул заналхийлж байгааг мэдээд, энэ насандаа анх удаа баярласан нь энэ байж болох юм. Ингээд Генрих өөрөө хожигдоогүй дээр энэ хэрэгт оролцож Людвина Декокийг аврах хэрэгтэй боллоо. 

	Яг найман цагт Куртийг хаалга тогшиход Генрих дайллагад очих гэж байгаа юм шиг бүрэн дүрэмт хувцастай зогсож байжээ. Шилтэй шарзыг машин дотор оруулж тавьсныг шалгаад, жолооны ард сууж, хэдэн минутын дараа Миллерийн өргөөний хашаан дотор орлоо. Манааныхан ахлах дэслэгч Гольдрингийг энд өөрийн хүн гэж сайн мэдэх тул нэвтрэх бичгийг ч шалгалгүйгээр машиныг дотогш оруулав. 

	Миллер албан тасалгаандаа ганцаар биш, түүний өөдөөс хараад дэслэгчийн дүрэмт хувцастай залуу сайхан дарга сууж байв. 

	—  Генрих ээ! Энэ миний орлогч дэслэгч Заугельтэй танилцагтун. Амраад ирсэн юм. Би танд ярьж байсан хүн гэж Миллерийг хэлэхэд, 

	—  Их магтаж ярьсныг хэлэх хэрэгтэй. Эрхэм Заугель тантай одоо болтол уулзаж чадаагүйдээ харамсаж байна гэж Генрих өгүүлэв. 

	Дэслэгчийн булбарай ягаан хацар хүүхэн хүнийх шиг час улайв. Мушгирсан алтлаг өнгийн үстэй, том цэнхэр нүдтэй, хүүхдэрхүү зузаан уруултай тэр дэслэгч ерөөс хүүхэн хүний царайтай ажээ. Гагцхүү дэслэгчийн дэндүү урт шувтан эрүү нь ерөнхий нийц зохицлыг алдагдуулж, царай нь цэвэрхэн мөртөө нүдэнд хүйтэн харагдана. 

	Миллер сэтгэл хангалттай тамшаалаад;

	—  Эрхэм хүндэт зочин ямар азтай сайхан тохиолоор манай энд ирэв? Үгүй, нээрээ танд манай үүгээр шагайх азтай сайхан бодол яаж төрөв? гэхэд нь

	—  Би найз нартайгаа өдөр болгон юм уу, ядахдаа өнжөөд уулзаж сурсан юм. Гэтэл би тантай хоолон дээр дайралдаагүй өнөөдөр гурав дахь өдөр нь болж байна. Ингэхлээр миний ирсэн нь ганцхан таны зүгээс өчүүхэн намайг анхаарахаа больсноор тайлбарлагдана гэсэнд, 

	—  Ай барон минь, намайг битгий гомдоогтун! Би танд ямар байдгийг та эс мэдэх биш. Одоо даанч ажил ихтэй байна! Ядаж босож хөдлөх чөлөөгүй, хамаг бие хөшиж орхилоо гэхэд нь, Генрих илт урам хугарсан царай гаргаж:

	Энэ чинь намайг таны ажилд саад болж байна гэсэн үг шив дээ? Би уг нь хамт сууж, жаахан дэмий яръя гэж бодоод хэдэн шил шарз аваад ирсэн юм сан гэсэнд, 

	—  Ай барон минь, саад болсон бол би шулуухан хэлэлгүй яах вэ? Бид чинь найз улс шүү дээ. Найз улс бие биетэйгээ ёсорхоод байх юу байх вэ. 

	Эрхэм Заугель та хаалга түгжээд, намайг битгий үймүүл гэж тушаана уу. Тэр ид шидтэй шилтэй юмнууд чинь хаана байна? гэсэнд, 

	—  Машин дотор байгаа. Боодолтой нимбэг, чихэртэй нь хамт нааш нь аваад ир гэж тушаана уу... гэсэнд, 

	—  Яасан хашир хүн бэ! Одоо туслахдаа тушаая... үгүй, эвгүй юм уу даа. Эрхэм Заугель та албан ажлын хувиар биш, анд найзын хувиар тэр юмнуудыг миний өрөөнд аваад ирнэ үү. Тэр хооронд би бэлтгэж байя. Генрих ээ, ийшээ ороорой гээд Миллер хамар өрөөний үүдийг нээлээ. Миллерийг гестапод саатаж үлдэхэд энэ өрөө нь унтлагын өрөө, хоолны газар болж өгдөг байжээ. Тэнд өргөн зөөлөн сандлаас гадна жижиг ширээ, эргэнэг тавьсан байлаа. Миллер ширээн дээр хундага, таваг өрөх зуур:

	—  Зарц цэргээр үйлчлүүлэлгүй болъё. Ингэвэл илүү найртай гэхэд нь, 

	—  Хөндлөнгийн хүн байхгүй бол бүүр сайн. Өнөөдөр би ч гэсэн согттол уумаар байна. Чоно болж ульсан ч болмоор сэтгэл хачин байна гэсэнд, 

	Хэлээд яах вэ, хөгжилтэй юм бага байна... гэхэд нь, 

	—  Биднийг зугаа цэнгэлийн юм юу ч байхгүй ийм бөглүү газар явуулах гэж дээ гэж Генрих гомдол гаргасанд Миллер цаанаа учиртай жуумалзаад:

	—  Мадемуазель Моника яагаа вэ? Уйдаа юу гэхэд нь:

	—  Харин уйдах амжил болоогүй байна. Тэр чинь аливаа журамтай бүсгүйчүүлийн адил бидний харилцааг миний санаснаас хавьгүй илүү буйртай үзэх юм. Түүнтэй урьдаар санаа алдаж барих тийм оршилгүйгээр хэрэг бүтэхгүй. Гэтэл би илэрхий наана цаана нь орж олны анхаарал татахыг хүсэхгүй байна. Надад болзоот хүүхэн бийг та мэдэх ч магадгүй. Түүнтэйгээ удахгүй бөгж солилцож сүй тавина гэж Генрих ярив. 

	Заугель орж ирээд, ширээн дээр шилтэй архи тавилаа. Миллер сэтгэл хангалттай тамшаалаад:

	—  За тэгвэл эхний хундагыг таны болзоот хүүхний төлөө өргөе. Генрих ээ, барон хатан болох тэр хүүхэн чинь хэн бэ? гэхэд, 

	—  Лора Бертгольд! гэсэнд, 

	—  Хошууч генерал Бертгольдын охин уу? Сайхан хос байна! гэж Заугель хэлэхдээ өөрөө л Бертгольдын охинтой бөгж солилцох болсон юм шиг цэнхэр нүд нь баясгалантай гялалзлаа. 

	Миллер ихэд хүндэтгэсэн төлөв байдлаар Генрихт баяр хүргээд:

	—  Бароны хатан болох Лорхен Фон Гольдрингийн эрүүл мэндийн төлөө! гэж хундага өргөв. 

	Гурвуулаа нэгэн зэрэг уулаа. Генрих тэр даруй дахин нэг нэг хундагалав. 

	—  За одоо барон таныг манай ажилд шилжиж ирэх хэрэгтэй гэж дээд тэнгэр өөрөө зарлиг буулгалаа. Та генералтай давхар барилдлагатай болж байна. Таны төлөө генерал хэрэгтэй бүхнийг хийх болно. Үүнийг албан тушаал яаж ахих хэрэгтэйг бага сага гадарладаг таны найз, хашир тагнуулч би хэлж байна гэж Миллерийг өгүүлэхэд, Заугель бас дэмжиж:

	—  Эрхэм Миллерийн хэлдэг үнэн. Бид гурвуулаа бол хэчнээн сайхан ажиллах билээ! гэхэд нь, 

	—  Ганс бид хоёр энэ тухай ярьж байсан юм... Байзнаарай, дахиад нэг нэг хундагалъя. Хундага хоосон байх нь тусгүй... За тэгээд Ганс бид хоёр энэ тухай ярьж би эргэлзэж байгаагаа хэлсэн юм. Миний авьяас хүрэхгүй болов уу гэж айж байна. Гестапод ажиллахад чадвар хэрэгтэй, би бол авьяас билэг хэрэгтэй гэж хэлэх нь байна гэсэнд, Миллер дуртай зөвшөөрч:

	—  Таны хэлдэг үнэн. Гэсэн ч манай байгууллагад танаас илүү сайн хүн олдоно гэж бодохгүй байна. Түүнээс гадна таны хуурай эцэг хадам болох хүн чинь танд олон талаар тусална. Харин ухаан нь, ахмад Лютц бол дэндүү өрөвчхөн хүн болохоороо манай байгууллагад бараг л хүний хүн шиг байх сан гэсэнд архинд баахан халамцсан Заугель өлгөж аваад, 

	—  Барон танд эрхэм Миллер гайхалтай сайхан зөвлөгөө өгч байна. Намайг аваад үз. Би гестапод ердөө гурав дахь жилдээ ажиллаж байгаа атал одоо ажлаа өөрчлөх болбол чухам яаж амьдрахаа ч мэдэхгүй байна гэж үнэнээ хэллээ. 

	Шарзны нөлөө мэдэгдэж эхэллээ. Заугелийн булбарай хацрын ягаан нь улам тодорч, бараг хөх гэмээр цэнхэр нүд нь устжээ. Миллер илүү эрүүл байх боловч захныхаа товчийг тайлаад хөлөрсөн духаа байн байн арчиж:

	—  Заугель төрөлхийн байцаагч хүн юм. Өглөөнөөс орой болтол байцааж байгаад санасандаа хүрч чадах хүн. Үлгэрлэн хэлбэл байцаалтын яруу найрагч байгаа юм даа гэхэд нь, 

	—  Яруу найрагчид урам орох хэрэгтэй байдаг биз. Гэтэл урам нь өдөр болгон сэргэдэггүй гэнэ билээ гэж Генрихийг өгүүлсэнд, 

	—  Өө тэгвэл та манай ажлын учир утга, амтыг мэддэггүй хүн юм байна. Чухам ажлын дунд урам сэргэдэг юм Ажил маань намайг энэ шарзтай адил хөлчүүрүүлдэг. Үгүй, худлаа хэлж байна. Ерийн нэг хөлчүүрлийг хүнийг бүрэн эрхэндээ оруулаад байна гэж мэдрэх нарийн бах цэнгэлтэй яаж зүйрлүүлж болох вэ? Гэнэхэн өршөөнгүй байдал гаргаж байгаад, байцаагдаж байгаа хүнийг хавхнаас мултарлаа гэж бодохтой нь зэрэг ганцхан цохиод, хоншоорын нь өмнө тас хааж орхино! Тактикаа эрс өөрчилж, баривчлагдсан хүнийг сэхээ авах чөлөө олгохгүй байцааж, өөрийн өмнө өвдөг сөгдөж, гуйж, хашхирч гараа үнсэхэд хүргэнэ шүү дээ! Ай тийм цагт өөрийгөө үнэнхүү хүнээс онцгой хүн гэж мэдэрдэг юм! гэж Заугелийг ярихад, 

	—  Цайвар үстэй шулам! гэж Миллер хөлчүүгээр тас тас хөхөрсөнд:

	—  Аяа. Ницше бол миний тахидаг бурхан. Ницше, германчууд бидний нусгай идеализмын өвчнийг эдгээж өгсөн юм. Хүнээс онцгой хүний төлөө бусад хүн зуу, мянга, саяараа үхэж үрэгдэж л байг! Барон та намайг юунд ингэж хараад байна вэ? Ха-ха ха! хүнийг ер бишийн хүнээс заагласан заагийг давахаас айж байна уу, та... Нэг, хоёр хүн байцаагаад үз, тэгвэл өчүүхэн муу боол биш, санаа сэтгэлийн ёстой язгууртан мөн юм бол заагийг тэгж давахад төвөггүй гэдгийг биеэр үзэх болно! гэж Заугель ярив. 

	Заугель улам их согтож, алтлаг өнгийн үс нь сэгсийж, нүд нь улайж, мулцгар урт хуруутай гараа нэг зангидаж, нэг тавьж байв. Генрих, энэ «санаа сэтгэлийн язгууртны» толгой руу шилээр буулгаад авмаар санагдавч биеэ барьж байлаа. Туслагчийнхаа согтуу үгнээс залхсан Миллер:

	—  Тэгээд та миний саналыг хүлээж авах уу, Генрих ээ? гэж асуухад нь, 

	—  Би эцэгтэйгээ зөвлөх хэрэгтэй байна. Тэгээд зөвшөөрвөл нь бид гурвуул элбэж хамжаад, генерал Эверсийг ятгаж, намайг СС-т шилжүүлэхийг зөвшөөрүүлж болно гэж бодож байна гэсэнд, 

	—  Эрхэм Бертгольд зөвшөөрөхөөр барахгүй, ерөөж адисална гэж би бат итгэж байна! За тэгэхлээр түүнийг зөвшөөрөх болтугай гэж хундага өргөе. Бас бид энд, Сен-Ремид бароны хатан Лорхен Бертгольдын ирэхийг аль болох хурдан үзэх болтугай гэж хундага өргөе! гэж Миллер хэлсэнд:

	—  Тийм хурдан бүтэхгүй болов уу гэж айж байна! Бид дайн дууссаны дараа гэрлэхээр шийдсэн юм. Харин сүй тавих ёсыг хоёрдугаар сарын эхээр, миний болзоот хүүхний төрсөн өдөр хийнэ гэсэнд, 

	—  Та тэгээд энэ бүх хугацаанд сахилтай гэлэн шиг байна гэж надад батлан итгүүлэх санаа байна уу? гэж Миллерийг инээмсэглэн асуухад, 

	—  Тэнгэр минь, та миний хэлснийг буруу ойлгожээ! Нээрээ гэлэн хүн л сайхан хүүхэн хараад тэсэх юм биз дээ. Гэвч би нэгэнт болзоотой болохоор болгоомжтой байж, аминчлан хэлэхэд төрхгүй зангаа нууж байх хэрэгтэй байна! Чухмыг хэлбэл, нуугаад баймаар юм ч хийсэнгүй. Би энэ Сен-Ремид хатуу журам сахиж байна... гэж Генрих өгүүлэв. 

	Заугель дарга руугаа тонгойж, чихэнд нь нэг юм шивгэнэсэнд Миллер тас тас хөхрөөд:

	—  Сахилт гэлэн та жаахан зугаалж цэнгэхгүй юү? гэж асуухад нь, 

	 — Байдлыг харж байж болно доо... гэсэнд, 

	—  Эрхэм Заугель та Бонвилиос ирсэн франц хүүхнийг байцаасан уу? гэхэд нь, 

	—  Хоёр дахь шатандаа яваа гэж хариулаад хөх инээд алдахад нь Генрих гайхаж, 

	—  Юун тухай ярьж байгааг би ойлгохгүй байна гэсэнд, 

	—  Эрхэм Заугель байцаалт хийх тусгай арга боловсруулсан юм. Тэр арга нь гурван шаттай. Нэгдүгээрт таны саяын сонссоноор дотоод боловсруулалт хийнэ. Хоёрдугаарт гадаад боловсруулалт хийнэ. Гуравдугаар шатан дээр нэг, хоёрдугаар аргыг хослуулан хэрэглэнэ гэж Миллер инээмсэглэн тайлбарлав. 

	—  За тэгээд эрхэм Заугель таны боловсруулалт ямар үр дүн өгөв? Тэр хүүхэн үнэнээ хүлээв үү? гэж Генрих асуухдаа хоолой нь чичирч ханиалгах байдал үзүүлсэнд Заугель дургүйцсэн янзтай ярвайгаад, 

	—  Одоохондоо үгүй. Гэсэн ч би санаа зовохгүй байна. Бид хоёр дахь шатандаа дөнгөж эхэлж ороод байгаа. Өнөөдөр юу гэж хэлдэг сэн билээ дээ? Аа тийм. Өнөөдөр тэр хүүхэн цэцгийг нь үзсэн. Маргааш жимсийг нь амталж үзнэ дээ. Амтыг нь үзэхтэйгээ зэрэг хэн дээр яах гэж ирснээ даруй хэлнэ гэхэд нь, 

	—  Тэр хүүхэн буруугүй ч байж болох биш үү? гэсэнд Миллер ярианд хажуугаас оролцож:

	—  Эрхэм Генрих ээ! та манай ажилд шилжиж ирэх гэж байгаа хүний хувьд нэг зүйлийг мэдэж авах хэрэгтэй. Гестапод баригдсан хүнийг нэг бол хойд ертөнцөд явуулдаг, үгүй бол хорих лагерьд явуулдаг юм шүү дээ. Ойр хавьд хорих лагерь байхгүй болохоор хойд ертөнцөд явуулах ганц зам үлдээд байна. Би Заугель сэн бол тэр хүүхэнтэй тэгж удаан зууралдахгүй сэн. Би францчууд цөөн болох тусам дайсан цөөн болно гэсэн зарчим баримталдаг хүн. Харин энэ хүүхнийг амтыг нь үзэхгүй алдахад их харамсалтай байна. Тун хөөрхөн хүүхэн гэхэд нь, 

	—  Хөөрхөн хүүхэн байхад надад үзүүлдэггүй байна шүү! гэсэнд, 

	—  Эрхэм Заугель ээ! Бароны хэлдэг зөв. Тушаал өгнө үү! гэжээ. Заугель гуйвж дайвсаар тасалгаанаас гарч, хаалга онгойлгоод, жижүүрт:

	—  Людвина Декокийг авчир! гэж тушаав. 

	Генрихийн сэтгэлийн догдлол дээд цэгтээ хүрлээ. Тархи нь түргэн ажиллав. Хүүхний гуа сайхныг гайхсан дүр үзүүлж, өөртэйгөө хоёулхныг үлдээхийг гуйгаад, дараа нь тухайн байдлыг харж байж болъё... Харин яах вэ? Эндээс зугтсан байдал үзүүлэх аргагүй. Баривчлагдсан хүүхнийг аваад машинаар хамт зугаалъя гэж энэ хоёрт хэлэх үү? Үүнээс өөр арга байхгүй шиг. Урьдаар энэ хоёрыг архи сайн уулгаж, чухам аль ертөнц дээр байгаагаа мэдэхгүй болгох хэрэгтэй. Заугель тийм болох ойртоод байна. Харин Миллер нь... 

	Генрих гуйвсан дүрэм үзүүлэн, хундагатай архиа ширээн дээрээс түлхэж унагаагаад, муухай хараал тавьж, шилэн аяга авчрахыг тушаав. Шар завжтай жаалууд л шарзыг хундагаар уудаг байх, ёстой эр хүн бол аягаар уух хэрэгтэй гэж Генрих хэлжээ. Хөл дээрээ сайн тогтохоо байсан Миллер гурван том жүнз авчирч, бялхтал нь архи хийв. Заугель хундагатайгаа нэгмөсөн хөнтрөв. Миллер, бас ёроолыг нь гартал сорох гээд чадсангүй, цацан ханиалгаж, арайхийн амьсгаа аваад, 

	—  Ай чөтгөр! Нүд эрээлжлээд байна! гээд толгойгоо барьж ёолоход нь, 

	—  Миний ч гэсэн нүдний өмнүүр дугуй дугуй юм эрээлжлээд байна гэж Генрих согтуу хүн болж инээд алдаад, хэн ч ажиж мэдэхгүй гэж мэдээд, хундагатай архиндаа ам ч хүрсэнгүй. Хүний хөлийн чимээ гарч, автомат буутай цэрэг тасалгаанд нэг залуу эмэгтэйг оруулж ирэв. Тэр эмэгтэй дан дотуур цамцтай тул даарсандаа дагжин чичирнэ. Зүүн мөрнөөс нь цээжний дагуу цусан зурвас зурайжээ. Баривчлагдсан эмэгтэй Заугелийг хараад хаалга тийш гэдрэгээ ухарч, хамаг биеэ хураасан боловч чулуу мэт хөшсөн нүүрний нь нэг ч булчин хөдөлсөнгүй. Тэр эмэгтэй үхлийн босгыг нэгэнт давсан юм шиг, тийнхүү хөшиж хөдөлгөөнгүй болсон нь этгээд хачин харагдана. Залуу эмэгтэйн дүрлэгэр хүрэн нүдэнд үхээрийн амгалан байдал тогтжээ. Заугель өндийх гэж оролдоод чадсангүй, сандалдаа лагхийтэл унаж, хөлчүү нүдээр Людвина Декокийг хэсэгхэн зуур гөлөрснөө гэнэт нүд нь гялалзаж, 

	—  Авхай та сууж болно. Би таныг байцаах гэж дуудаагүй... Бодийг чинь хөтлөх гэж дуудсан юм. Хатагтайг өөрийн нь бодийг хөтлөхөд урьж байлцуулна гэдэг маш эелдэг найртай, тун сонин хэрэг бус уу гэж хэлэв. Залуу эмэгтэй, Заугелийн хэлснийг дуулаагүй юм шиг, тасалгаанд байгаа хүмүүсийг хараагүй юм шиг, нэг ч хөдөлсөнгүй. 

	—  Аа, та тоохгүй байна уу! гээд дэслэгч дахин өндийх гэж оролдоод, урагшаа нэг алхсанаа баруун тийшээ хазайж, эргэнэгийн шовх буланд тохойгоо өвдтөл цохиод, 

	—  Ёо ёо! гэж муухай дуугаран, архинд халж улайсан царай нь юу юугүй ухаан алдах нь уу гэмээр зэвхий даагаад ирлээ. Миллер, туслах тийшээ ухасхийж, мөрнөөс нь түшээд, 

	—  Үүнтэй зууралдахын хэрэггүй гэж би танд хэлээгүй юу! Ганга өөд аваач! гэж Миллер хэлээд, сурсан зангаар буудах маяг үзүүлэн хуруугаа тас няс дуугаргаж дохисонд, 

	—  Тийм, тийм. Ганга өөд аваач, ганга өөд аваач! гэж Заугель хашхиран, нударгаараа ширээ дэлдэв. 

	Миллер гуйвж найгасаар албан тасалгаандаа орж, нэгэн дэвтэр барьсаар эргэж ирээд, 

	—  Энэ бүртгэлд гарын үсэг зурчих! гэсэнд Заугель шалавхан үзэг авч дэвтэр лүү тонгойлоо. Людвина Декокийн нэрийн ард «Цаазаар авсан Заугель» гэсэн үг бичихийг Генрих харлаа. Генрих, Миллерийн мөрнөөс барьж, 

	—  Ганс аа! Жаахан юм ярья гэсэнд Милер Генрихтэй хамт ширээнээс баахан холдов. 

	—  Танаас хүсэх өчүүхэн зүйл байна. Ганс аа! Надад энэ цаазыг биелүүлэх зөвшөөрөл өгнө үү. Танай Заугель тэртэй тэргүй үүнийг гүйцэтгэж чадахгүй болсон байна. Энэ хүүхэн надад аятайхан санагдаад байна... та миний хэлж байгааг ойлгож байгаа биз дээ? гэж Генрихийг хэлэхэд, 

	—  Аа, сахилт гэлэн гуай нисваанисыг тэвчиж чадсангүй юу! Бололгүй яах вэ! Дураараа наргиарай! Энд үлдэх үү! Гэртээ аваачих уу? Харин нэг ч хүнд мэдэгдэж болохгүй! гэж Миллерийг өгүүлэхэд, 

	—  Санаа зовох явдалгүй. Надад арын хаалганы түлхүүр бий гэсэнд, 

	—  Өглөө болохоос нааш бүгдийг нь амжуулахыг хичээгээрэй! Заугель аа! Үүнийг яаж хийдгийг баронд хэлээд өг. Түй, унтаад өгсөн байх чинь. За яая гэх вэ, би өөрөө ярья. Манай энэ гудамжнаас шууд голын эрэг дээрх байц хад хүрсэн зам бий. Чи энэ хүүхнийг ганганы ирмэг дээр зогсоож байгаад буудах юм уу түлхэж орхиорой. Тэнд чухам хэнийг хороосныг нэг ч хүн мэдэхгүй. Хүүр нь голын түргэн урсгалд хол урсаж очихдоо нүүр ам нь танигдахгүй болтлоо гэмтдэг юм...  гэхэд нь, 

	—  Ойлголоо. Одоо энэ хүүхнийг нэг юмаар ороогоод миний машинд аваачиж хийхийг тушаана уу. Чи бид хоёрыг дахиад нэг нэг хундага уух хооронд автомат буутай цэрэг манаж байг. За хундагалаарай. Миний гар салгалаад байна... Дасаагүй болохоор тэр бололтой гэсэнд:

	—  Өө эхлээд заавал тэгдэг юм. Сүүлдээ дасна! гэж Миллер хэлээд, Генрихийн мөрөн дээр гараа тавьжээ. 

	Шөнийн гурван цаг болж, зочид буудлынхан бүгд унтацгаасан тул Генрих Людвина Декокийг тасалгаандаа хүнд мэдэгдэлгүй оруулав. Залуу эмэгтэй замын турш үг дуугарсангүй, шат өөд өгсөхдөө солиотой юм шиг хөл доорхоо ч харсангүй, хайсыг ч түшсэнгүй. Гагцхүү тасалгаанд орж ирсэн хойноо сая сэрсэн юм шиг болж, энэ орой анх дуугарахыг нь Генрих сонслоо. 

	—  Булай амьтан! Тэр гэмгүй сайхан царайлсан яргачнаас дор бузар новш! гэж Людвина Декок хашхираад үзэн ядах, хилэн нь бадрахдаа багтарч тамирдан гуйвахад нь Генрих тусалж суулгахаар ойртож очтол санаанд оромгүй хүчтэй түлхээд:

	—  Битгий наашаа ойрт. Ямар ч гэсэн амьдадаа ойртуулахгүй! гэхэд нь, 

	—  За сайн, би ойртохоо байя. Гэсэн ч Людвина Декок та суучих. Би одоо мадемуазель Моникаг дуудъя. Тэр ирээд... гэсэнд:

	—  Би тэр Моника гэдгийг чинь танихгүй гэхэд, 

	—  Моника ирээд, танд учрыг хэлнэ гэсэнд, 

	—  Тэр мадемуазель Моника гэдгийг чинь танихгүй гэж танд хэлээд байна шүү! гэжээ. 

	—  Тэгвэл би танд сануулаад өгье. Тэр бол Бонвильд очиж танд галт тэрэгний тухай мэдээ өгсөн, өнөөдөр үеэл эгчээ галт тэрэгний буудал дээр угтсан бүсгүй юм гэсэнд, 

	—  Энд надад нэг ч таних хүн байхгүй, намайг хэн ч угтаж аваагүй гэхэд нь, 

	—  За тийм байж, одоо бид шалгая... гэж Генрих хэлээд, утасны дэргэд очиж, зохих дугаарт залгалаа. Утасдахыг хүлээж байсан бололтой харилцуурыг даруй авахад нь, 

	—  Моника!.. манай өрөөнд одоохон хүрээд ирнэ үү гэж Генрихийн тайван дуугарахыг Людвина сонсоод, нүдний нь өмнүүр манан бүрхэж, ёроолгүй нүх рүү ойчих шиг санагджээ. 

	
СҮЙ ТАВЬСАН НЬ ГАШУУДАЛ ШИГ БОЛОВ

	«Нэгдүгээр сарын 25-наас арав хоногийн амралт авсан. Хоёрдугаар сарын дөрвөнд Мюнхенд ирсэн байгаарай. Үнсье. Эцэг чинь» гэсэн цахилгаан ирсэн байв. 

	Энэ нь урьсан биш, тушаасантай адил болжээ. Генрих, Бертгольдын цахилгааныг штабын хаяг дээр аваад тэр даруй генерал дээр оров. Генерал цахилгааны нь уншиж үзсэн ч үгүй. 

	—  Мэднэ, мэднэ! Уржигдар Бертгольдыг утасдахад би таныг явуулна гэж амласан. Харин танд тав хоногоос илүү чөлөө өгч чадахгүй. Бидний сууж байгаа нөхцөл байдлыг миний найзад мэдээлээрэй. Тэгэхгүй бол намайг дарга нартаа дэндүү хатуу байдаг юм байна гэж бодох магадгүй. Ер нь Бертгольд өөрөө энд юу болж байгааг биднээс дутуугүй мэдэж байгаа биз. Бусад цагт бол би танд дуртайяа нэг сарын чөлөө олгох сон, гэтэл одоо... гэхэд нь, 

	—  Маш их баярлалаа, эрхэм генерал аа! гэв. 

	Ингээд дахин Мюнхен орох хэрэг болжээ. 

	Ямар хэргээр явах гэж байгааг ганц Миллер мэдэж байв. Генрих, Бертгольдын охинд ямар харилцаатай байдгаа одоогоор Лютцэд ч хэлсний хэрэггүй гэж үзсэн байна. Ахмад ямарваа нэгэн юмыг үзэх өөрийн үзэлтэй, тэр нь ихэнх дарга нарын нийтээр зөвшөөрсөн үзэлтэй тэр болгон таардаггүй бил ээ. Лютц санаа алдаад:

	—  За Генрих ээ чи явах болж дээ. Чи эцгээсээ миний сонин хэвлэл радиогийн огт дурсдаггүй юм дуулж ирэх биз гэж найдаж байна. Чухам юу болж байгааг бүгдийг нь мэдэх сэн гэж их хүсэх юм. Сохор номин шиг байж бүүр залхлаа. Энэ нүхэнд булагдаж орхиод, юу ч мэдэхгүй, юу ч харахгүй суух юм гэжээ. Үлдсэн хэдэн хоног нисэх мэт хурдан өнгөрөв. Энэ завсар шинээр барьсан удаан цагийн галын цэгийг хүлээн авахаар Понтейд дахин, очиж Шамберид дугтуйтай бичиг хүргэж, өөр бусад жижиг боловч төвөгтэй хэдэн даалгавар биелүүллээ. Генрих ийм ажилтай байсан учир Моникатай ганцхан удаа уулзжээ. Бүсгүй Людвина Декокийг аюулгүй газар хүргэсэн гэж мэдэгдэхээр ирсэн байна. Моника Людвина, Генрих хоёрын төлөө сэтгэл нь зовж байснаа одоо царайд нь баярын туяа гэрэлтэн байх тул Генрих, Мюнхен орохоор явах гэж байгаагаа хэлж зүрхэлсэнгүй. Гэвч цаашдаа нуугаад байх аргагүй болсон тул Генрих явахынхаа урьд өдөр орой нь салах ёс гүйцэтгэхээр ирнэ гэж хэлэхээр ресторанд орсонд Тарваль авгай туньж, 

	—  Ноён Гольдринг та манай рестораны босгыг алхалгүй гурав хоночихлоо. Бид танд аргагүй их төвөг удсан улс даа... гэвэл, 

	—  Хаанаас даа, авгай! Би ердөө танд илүү дараа болохгүй сэн гэж хичээсэн юм. Одоо чинь хүнсний зүйл урьд урьдынхаасаа ховор байгаа шүү дээ. Биднийг хооллодог газрын эзэн хүн хүртэл хэрэгтэй бүх зүйлээ түрүүн ээлжид хэмжээ тогтоолгүй авдаг хэр нь гомдол тавьж байна лээ. 

	—  Гэсэн ч би одоохондоо ресторанаа хаагаагүй л байна. Хүнсний зүйл хэчнээн ховор байлаа ч гэсэн ноён танд юухан хээхэн олоод өгнө гэхэд нь, 

	—  Авгай таны ингэж анхаарсанд их баярлалаа. Би таны анхаарал халамжийг алхах гишгэх болгондоо мэдэрч байна, одоо ч гэсэн би хэдэн өдөр мадемуазель Моника та хоёроос холдох болсондоо их гуньхарч байна гэсэнд, хажуугаас Моника:

	—  Юу гэнэ ээ? Та дахиад юманд явах нь уу? Хэзээ, хаашаа явах нь вэ? гэж асуухдаа сэтгэл хөдөлснөө нуухыг оролдсон боловч царайд нь даруй уйтгарын шинж илэрчээ. 

	—  Маргааш өглөө Мюнхен орно

	—  Өө, дахиад Мюнхен орох нь ээ! 

	—  Энэ удаа ердөө тавхан хоноод ирнэ. Миний аз болоход генерал, надад илүү удаан хугацааны чөлөө өгч чадахгүй гэнэ гэсэнд, 

	—  Та тэгээд иймэрхүү янзаар салах ёс хийх гэж гүйж ирсэн хэрэг үү? гэж Моникаг тунихад нь:

	—  Би өнөө орой тан дээр түр ороод гарах зөвшөөрөл гуйх гэж ирсэн юм. Бид уулзаагүй их удлаа шүү гэв. 

	Гэтэл Генрих орой нь Моникатай дахин уулзаж чадсангүй, гэнэт Лютц хүрээд иржээ. 

	—  Чи чинь тогтсон уламжлалыг зөрчих нь үү, Генрих? Явахын өмнө оройг найз нөхдийнхөө дунд өнгөрүүлдэг учиртай гэж Лютцыг өгүүлэхэд, 

	—  Уг нь үдэлтийн үдэшлэг хийвэл сайхан сан. Гэтэл одоо цагаа олоогүй хэрэг болно. Тэр ч байтугай эвгүй юм болно шүү, Карл аа! Фронт дээрх байдал төдий л өөдтэй биш байна аа... гэвэл, 

	—  Муу байна гэж шууд хэлээч гэхэд нь, 

	—  Илэн далангүй яривал маш муу байна гэсэнд, 

	—  Би бүүр бүтэн сарын турш солиотой юм шиг явж байна. Би усан тэнэг юм шиг цаг үргэлж мэхлүүлж маллуулж байгаад одоо л нэг юм болгон ил болж байгаа юм шиг санагдаад байна. Миний итгэж байсан чухамдаа гэвэл надад итгүүлэх гэж байсан юм бүхэнд ердөө инээдэмтэй хачин зүүд зэрэглээ шиг байж дээ гэхэд нь, 

	—  Сталинградын хэрэг явдал чамд ингэж их нөлөөлөө юу даа? гэсэнд, 

	—  Тэр ч миний ухаан цоорохыг хурдатгаснаас өөр зүйлгүй. Герман улс ертөнц дахиныг эрхэндээ оруулах ёстой гэлцдэг. Европыг өмнөө өвдөг сөхрүүлсэн байтал одоо гурван зуун мянган шилдэг цэргээ аварч чадахгүй байна. Энэ чинь юу гэсэн үг вэ, чи ойлгож байна уу? Дампуурал гэсэн үг! Манай командлал бүслэгдсэн цэрэгт туслуулахаар Сталинград тийш галд түлээ хийж байгаа юм шиг дараа дараагаар армиуд явуулж, явуулсан тэр армиуд үнэндээ ч галд хийсэн түлээ шиг шатаж байна. Сайндаа л тэндээс эрэмдэг зэрэмдэг болж шархтаж, ухаан солиорсон хүмүүс ачсан урт цуваа буцаж ирж байна! Аяа, миний сэтгэл яасан их зовж шанална вэ! гэлээ. 

	Гольдринг, Лютц хоёр фронтын байдлын тухай олон удаа ярьдаг байсан боловч дотно нөхөр нь ийм гутруу байдалтай байхыг Генрих хэзээ ч үзээгүй юм. 

	—  Ингэхэд байна шүү, Карл аа, өнөөдөр манайд хоноод яв. Хамт хоол идэж, дэмий ярья... Би мадемуазель Моникатай салах ёс гүйцэтгээгүй байгаа, түүнийг ч урья гэсэнд, 

	—  Би үлдвэл чамд саад болох юм биш биз? Би ганцаар элдвийн юм бодож суухаасаа бүүр айгаад байна шүү! гэхэд нь, 

	—  Чамайг зөвшөөрвөл би мадемуазельд утасдаж нааш ирэхийг уриад, хэрэгтэй бүх зүйлийг захиалъя гэж Генрих хэлээд утасны харилцуур автал яг энэ үеэр гэнэт ирсэн зочид хаалга тогшсон нь Миллер, Заугель хоёр байжээ. Миллер дөнгөж босго алхангуутаа:

	—  Тийм бий! Та найз нартайгаа салах ёс гүйцэтгэлгүй Мюнхен яваад өгөх санаатай байна уу? гэхэд нь:

	—  Харж байгаа биз дээ, би утасны дэргэд зогсоод танайх руу утасдаж байсан юм гэж Генрих худал хэлсэнд:

	—  Бид ингээд урилгагүйгээр яваад ирэхэд эвгүйрхэх юм юу ч байхгүй гэж Заугель танд хэлээгүй юу! Аа, эрхэм Лютц та бас энд байгаа юм бий. Сайхан хэрэг байна. Дөрвүүлээ бол улам хөгжилтэй. Бас мадемуазельд утасдах юм биш үү? Эмэгтэй хүнтэй хамт байвал... гэхэд нь, 

	—  Генрих Лютц өөд түргэн зуур харсанд цаадах нь учрыг ойлгоод, би сая ахлах дэслэгчийг хувцсаа өмсөж байх хооронд түүний даалгавраар мадемуазелийг урьсан юм. Гэтэл бие нь муухан байгаа гэнэ. Тэгэхлээр манай энэ үдэшлэгийг эхнэр хүүхэнгүй хийхээс биш дээ гэж хэллээ. 

	Генрих урилгагүй ирсэн зочдоо дагуулаад ресторанд орохоос өөр замгүй болов. Генрих Миллер, Заугель хоёроос аль болох хурдан салах гэж хэчнээн хичээсэн боловч оройн зоог шөнө орой болтол унжирлаа. Тэгээд Моникатай уулзана гэж бодохын ч хэрэггүй боллоо. Генрих өглөө нь хэдэн минут чөлөөчилж бүсгүй дээр очсон боловч Генрихийн зочид санамсаргүй цугларсан гэдгийг Моника үнэмшсэнгүй. Тэгээд албархаг байдалтай салах ёс гүйцэтгэлээ. 

	Генрих болзоот хүүхэн дээрээ очихоор цээж давчуухан мордлоо. Явахынхаа өмнө ч тэр, галт тэргэнд анх суусан үедээ ч тэр, тэр хүүхний тухай бодохгүйг хичээж, яах гэж Мюнхен орж яваагаа ч мартахыг оролдов. Анхандаа тийм бодлыг зайлуулж чадаж байлаа. Моникагийн гомдсон царай нүдний өмнө барин тавин тодорч, орчин тойрны юм бүхнийг халхална. Моникагийн гомдох нь аргагүй бил ээ. Генрих хэлсэндээ хүрч салах ёс гүйцэтгэхээр ороогүй болоод ч тэр биш. Генрих Лоратай ямар янзын тоглоом хийх ёстой болж байгаагаа Моникад учирлаж хэлэлгүй, нуугдсан мэт явсандаа сэтгэл шанална. 

	Гэтэл Бертгольдын охинтой ийм харилцаатай байгаагаа юу гэж тайлбарлах вэ? Моника үнэн учир шалтгааныг нь мэдээгүй цагт Генрихийн зан авирыг зөвтгөж чадахгүй шүү дээ. Гэтэл чухам тэр учир шалтгааныг хэлж болохгүй байна. Хамаг явдал хэчнээн нарийн төвөгтэй болов доо... Замд нь Моника дайралдаж, бүсгүйд ч тэр, өөртөө ч тэр учирч байгаа аюулыг цаг тухайд нь ажиглаж мэдээгүйгээс ийм хэрэг болов... «Одоо өнгөрчээ... Одоо өнгөрчээ... Одоо өнгөрчээ... » гэх шиг галт тэрэгний дугуй цохилно. Генрих өөрөө ч гэсэн, Лютцийн нэг адил элдвийг бодон ганцаар үлдэж болохгүй юм байна. Генрих сэтгэлийн их хүч гарган байж, өөр юм бодов. 

	Үүнд орвол Лорагийн тухай, түүний зодож жанчдаг заяагүй бүсгүйчүүдийн тухай бодсон нь дээр. Үүнийг бодоход ядахдаа уур хилэн бадарна, хилэн бадрах нь хүний хүчийг ямагт дайчилдаг бил ээ. Генрих болзоот бүсгүй, барон цолоо хаячхаж болдог бол яасан их дуртай хаях бол?! Гэтэл сэтгэлтэй болсон хүний дүрэм үзүүлж Лораг эргүүлж байгаа байдал гаргаж, Бертгольдын унжруу яриаг сонсож, Фрау Эльзагийн гарыг үнсэх хэрэгтэй болж байна. Эцэст нь бас Лорагийн хуруунд сүйн бөгж зүүлгэх хэрэг болж байна. Олзлогдсон бүсгүйчүүдийг ташуурддаг гарт нь шүү дээ, үгүй, ер нь энэ тухай бодсоноос унтсан нь дээр. Үйлчлэгч хүнд өрөөндөө хэнийг ч бүү оруулаарай гэж хэдэн цаас атгуулж орхиод, өглөө болтол унтах хэрэгтэй байлаа. 

	Генрих үүрээр Германы хилийн Мюльгаузен гэдэг жижиг хотод сэрлээ. Тэнд орой болтол хүлээж байгаад, Мюнхений галт тэргэнд шилжиж суух ёстой байжээ. Генрих чемоданаа хадгаламжийн газар хадгалуулаад хотоор зугаалахаар явлаа. Бүгчимхэн вагонд суусаар толгой нь дүүрч хүндэрсэн тул хүйтэн цэвэр агаар амьсгалж хотын гудамжаар ямар ч зорилгогүй, урьдаас тогтоосон чиггүй дэмий тэнэж явахад сайхан байлаа. Гэвч Генрих удалгүй ийм зугаалгаас залхав. Бие нь алжааж ядраагүй боловч энэ хот даанч царай муутай, уруу дорой харагдана. Хүн амьтангүй хоосон гудамж, хамгийн гол нь орчин тойрны ер бишийн нам гүм байдал хачин жигтэй сэтгэгдэл төрүүлнэ. Эмэгтэйчүүд хүүхэд голдуу хааяа нэг хүн явж үзэгдэх бөгөөд бие биетэйгээ ганц хоёр үг солиод, нэг тийшээ яаран одно. Сургуулийн хүүхэд хүртэл бяцхан өвгөчүүл шиг, инээж наадах, хашхирч шуугих нь үл сонсогдоно. Генрих арван нэгэн цагийн үед гэдэс нь өлсөөд, гуанзны хаяг харагдахад нь цай уухаар орлоо. Танхимд бас л хоосон байв. Байгаа ганц хүн нь аяга пивоны дээрээс тонгойн үүрэглэж, хоол зөөгч эмэгтэй эргэнэгийн дэргэд юм хум аялуулж байгаа харагдана. Шинэ хүн орж ирснийг хоол зөөгч ажиглаад дэргэд нь бушуухан ирж хамгийн түрүүнд хүнсний карт бий юу гэж асуулаа. Дараа нь талоныг удтал тасалж авсны эцэст сая ноён офицер өглөөний цайнд юу захиалах вэ гэж сонирхжээ. Хоол зөөгч эмэгтэй сурсан занг дагаж асуусан байна. Юу вэ гэвэл цааш яриад үзэхэд ресторанд нь шилж сонгоод байхаар хоолны юм ер байсангүй. Бүх захиалга нь хоёр ширхэг өндөг, консерв. аяга пиво, аяга кофе цайгаар дуусдаг байжээ. Генрих хоолыг амсаж үзээд Тарваль авгайг замд идэх юм авч яв гээд байхад нь авч яваагүйдээ үнэхээр харамсав. Консерв нь тун сэжиглэмээр байдалтай тул Генрих ам хүрсэн ч үгүй, пивоноос нь торхны үнэр ханхалж, кофе цай нь жинхэнэ кофе биш, орломол цай гэж хоол зөөгч хүүхэн хэлжээ. Генрих өндгийг идээд гэдэс нь улам өлсөх шиг болов. Кофе уух гэж байтал ресторанд суугаа ганц хүн дээр харц нь тогтлоо. Жаран тав орчим настай тэр өвгөн согтуу ажээ. Урьд, залуудаа цэнхэр байсан болов уу гэмээр, одоо хөгширч өнгө алдсан нүдээр Генрихийг илт хорсолтой харж, жигшин зэвүүцэх байдалтай мушийн инээмсэглээд, Генрихийн хажуу тийш түлхсэн пиво, консерв тийш толгой дохиж, дооглосон байдалтайгаар:

	—  Яав, ноён даргын санаанд таарахгүй байна уу? Үүнээс илүү сайн хоол зооглох гавьяатай гэж бодож байна уу? Тэгвэл би үгүй гэж хэлэх байна! Та нар үүнийг ч идэх гавьяагүй... гэж хэллээ. Өвгөн ууж дуусаагүй аягатай пивоо барьсаар Генрихт ойртож суув. Тэр хоёр одоо зэргэлдээ ширээний ард бараг зэрэгцэн суугаад, өвгөний цээжээ хүржигнүүлэн амьсгаадах нь Генрихт дуулдана

	—  Та нар Германыг энэ дэлхий дээрх шамбалын орон болгоно гэсэн чинь хаана байна вэ? Та нарын үгэнд үнэмшээд, та нартай хамт «Герман, Герман орон, бүхнээс илүү!» гэж хашхирч байсан тэр цагаас хойш тэр шамбалын орны чинь би арав гаруй жил хүлээж байна. Ай би хэчнээн усан тэнэг байснаа санахаас ичих юм. Та нарын үгэнд үнэмших ч гэж дээ! Ингэж маллуулах ч гэж дээ! Энэ хоёр улаан гараасаа өөр юу ч үгүй жирийн герман хүн надад та нарын амласан тэр бүх юм чинь хаана байна вэ? гэж өвгөний агсагнахыг Генрих сандлын түшлэг налж суугаад, анхааралтай сонсов. Өвгөн үргэлжлүүлэн:

	—  Та энэ хоолыг үнэрлэж үзээд, цааш нь түлхэж байна. Гэтэл би өвчтэй хэвтэж байгаа хөгшин Эммадаа хоёр өндөг аваачаад өгөх чадалгүй байгааг та мэдэх үү? Үүнийг та нар мэдэх үү? Та нар надад энэ дэлхийг бүхлээр нь амлаж байсан. Гэтэл би өлбөрч үхэх гэж байна, гэр бүлээ тэжээж чадахгүй байна... Та нар цагдаагийн хэдхэн отряд явуулаад, Австрийг эзлээд авсан, та нар хээл хахуульд автагдсан Чехословакийг эзлээд авсан. Та нар түүндээ толгой чинь эргэсэн байна! Та нар Орос руу хоншоороо шургуулсан! Та нар оросын газар нутаг, тариа будаанд санаархсан байна! Миний Гельмут хаана байна вэ? Төрсөн ганц хүү минь хаана байна вэ, хэлээд аль! Тэр Сталинградаар чинь би ямар үхсэнээ хийх юм бэ? Миний хүүг хэн надад эргүүлж өгөх вэ? Хэн бэ? аан? Та юунд намайг муухай хараад байгаа юм бэ? Айна гэж бодоо юу! Үхсэн хойно айна байхаа! Та нар намайг төрсөн ганц хүүгээс минь салгасан. Одоо хөгшин маань үхлүүт өвчтэй хэвтэж байна. Ижил мөрний эрэг дээр миний хүүтэй адилхан олон аавын хүү баатарлагаар амь үрэгдэж байгаа гэж би сэтгэлээ хуурч суух уу даа! Та юунд зүгээр хараад байгаа юм бэ? Намайг бариад ав! Барьж аваад хүлж орхи! Тэгсний чинь шанд Германы дотоодын дайсныг барьсан гэж цээжин дээр чинь бас нэг төмөр хэрээс зүүнэ биз. Би дайсан биш ээ! Та нар л дайсан! Би германдаа хайртай болохоос та нарт хайргүй гэхэд нь, 

	—  Та хэлэх гэснээ хэлж дуусав уу? гэж Генрих тайван асуугаад эргэнэгийн лангуу тийш эргэж харав. Хоол зөөгч хүүхэн, цаад өрөөнөөс цухуйж байсан рестораны эзэн, аль алин нь өвгөний болох бүтэхгүй үгийг дуулмагцаа салхинд хийссэн хамхуул шиг арилаад өгчээ. Өвгөн үргэлжлүүлэн:

	—  Үгүй, би хэлж дуусаагүй байна. Би ингэж хэлэх гэсэн юм. Би хэзээ ч коммунист байгаагүй. Харин одоо Тельманы анд нөхөдтэй дайралдвал тэдний өмнө гурван алхмын цаанаас малгай аван ёсолж тэдний үгэнд оролгүй, та нарын үгийг үнэмшсэнийг минь уучлахыг гуйна. Муусайн молигодогчид оо! гэлээ. 

	Гольдринг халбагаараа таваг цохин хангинуулж, хоол зөөгчид мөнгөө төлөөд гадагш гарав. «Эхэлжээ! Ухаан орж эхэлж! Сталинградын төлөө тулалдааны анхны үр дагавар нь энэ. Ижил мөрний орчмын хээр талд хүү нь амь үрэгдсэн энэ жирийн герман өвгөн согтуудаа гашуун зовлонд автаад ярьж байгаа ч гэсэн одоо ажиг сэжиг авч дайны эхэн үед бол сэтгэлдээ ч бодож зүрхлэхгүй байсан тийм юмыг дарга хүний улаан нүүрэн дээр ярьж байна» гэж Генрих бодов. 

	Генрихийн сэтгэл овоо онгойж, Мюнхен орох галт тэргэнд суулаа. Энэ удаа тусгай өрөөнд сууж чадсангүй. Галт тэргэнд дарга нар пиг дүүрэн байлаа. Тэдний ихэнх нь Дорнод фронт руу яваа ажээ. Шөнөжин вагонуудад архидаж, «Лили Марлен» гэдэг олонд дуртай дууг орилолдох нь баясан цэнгэсэн юм байхгүй, харин үхлээ эрэн очиж яваа Дорнод фронтоос айснаа дарах гэсэн цөхрөнгүй хүсэлдээ тэгсэн байжээ... 

	Дөрвөн цагийн дараа галт тэрэг Мюнхенд хүрч ирэв Генрих үүний түрүүнд галт тэрэгний буудлын дэргэдэх зочид буудалд буухад нь Фрау Эльзагийн их дургүй байсныг санаад, үсээ засуулсны дараа шууд Бертгольдынд очихоор шийдлээ. Гэтэл Бертгольдынхон, ялангуяа Лора өөрөө чухам одоо л Генрих фон Гольдрингийг битгий ирээсэй гэж юу юунаас илүү хүсэж байсан юм санж. Ойрын хэдэн өдөр Генрих ирвэл тун. зохисгүй цагаар тааралдах байлаа. Үүнийг бүгд ойлгож, ялангуяа болзоот хүүхэн өөрөө сайн мэдэж байв. Лора тэр гайтай золигийн ферм дээр очсондоо өөрийгөө хэчнээн их зэмлэсэн гэх вэ? Гэтэл тийм балай хэрэг болно гэж Лорагийн санаанд яаж орох бил ээ? Генрихийг анх ирснээс хойш эцэг эх хоёр нь ганц охиныхоо элдвийн занг өршөөн уучлах байдалтай болжээ. Ямар ч гэсэн Лора охин нь бароны хатан болох хариугүй дөхөөд байна шүү дээ! Албан ёсоор сүй тавиагүй ч гэсэн Бертгольд Генрихтэй юу гэж ярьснаа эхнэр охин хоёртоо нэгд нэгэнгүй хэлсэн байжээ. Бертгольдынхон охиноо мундаг хүнтэй нийлүүлэхээр болсон гэдэг сураг улам их тарсан байна. Тэгээд Фрау Эльза, Лора хоёрыг урьд тун дурамжхан хүлээж авдаг байсан ихэс язгууртны хүрээнд дахин урих болжээ. Дээгүүр зантай Лорад олны тэр анхаарал ялангуяа үе тэнгийн бүсгүйчүүлийн атаархал сайхан санагдах болов. Лора одоо сүрхий буурь суурьтай тогтуухан ааштай болж, хуучин танилуудаа шилж голж саяхан болтол өөрөө үлгэр жишээ болгон дуурайдаг байсан Бертинатай бүрмөсөн харилцахаа больжээ. Эхийнхээ шахалт шаардлагаар ингэсэн байна. 

	Лора удахгүй бароны хатан болох гэж байгаадаа хөөрөн баярлаж тэр тэмдэглэлт үйл явдлыг тэсэж ядан хүлээж, их л хичээнгүйлэн бэлтгэж байлаа. Хамаг зав чөлөө цагаа инж бэлтгэхэд зориулдаг болов. Фрау Эльзагийн авдар, сав, шүүгээнд дарсан хуучин цагийн эд уурс Лорагийн санаанд огт таардаггүй байжээ. Энэ энгийн зотон даавууг Лора яаж гэр бүлийн орон дээр дэвсэх юм бэ? Бас ийм бүдүүлэг хатгамалтай шөнийн цамц яаж өмсөх юм бэ? Авдрын хамгийн ёроолд хагас зуун жил шахам дараастай байсан энэ торгоор яаж бошинз оёулах юм бэ? Тэгвэл Голландын нимгэн нэхмэл, Брюсселийн сүлжмэл угалз, францын хамба хилэн ямар хэрэгтэй байж таарах вэ? Тэгээд Лора арын хаалгаар энэ бүх эд юмыг олж авч болох дэлгүүр хоршоогоор гүйж, эцэг нь өдөр болгон оросоос, өдөн шүүрээр арчиж цэвэрлэх гэж төвөг болдог энэ муухай баримал авчрахын оронд үнэтэй арьс нэхий авчирсангүй гэж эхийгээ зэмлэдэг байв. 

	Лора алдар цуутай фон Гольдрингтоны удам угсаа залгамжилсан хайрт барон Генрихийнхээ өмнө нэрээ хугалахгүй гэж, эхээсээ мөнгө мөнгө, мөнгө гэж нэхэж шалгаадаг болжээ. Нөгөөх гайтай фермийг ч залуу хосод инж болгож өгөхөөр шийдсэн юм санж. Харин ирээдүйд тэр фермийн эзэгтэй болох Лора одоо тийш зугаацахын тулд очдоггүй, тэр бяцхан эзэмшлээ хөгжүүлж аар саар юм болгоныг өөд татахад хэрэгтэй гэсэн тушаал заавар бүхнийхээ биелэлтийг эзэн хүний нүдээр харж шалгах гэж очдог болсон байна. Тэгээд нэлээд түрүүн Бертинагийн бэлэглэсэн уян мөртөө хүнд ташуур ямар ч хэрэгцээгүй хананд өлгөөстэй байсныг дахин барих болжээ. Лора өөрийн ажлын хувцсанд энэ ташуур сайхан зохиж байна гэж ээждээ учирласан байжээ. Тэр бол Лорагийн уран санаагаар зохиосон хувцас байлаа. Лора ферм дээр очихдоо дандаа тэр хувцсаа өмсдөг байжээ. Энэ бүслэхүйгээр татсан богинохон цамц, бароны ирээдүйн хатны дэндүү тарган биеийн хэлбэрийг аятайхан нууж далдалсан Галифе маягийн өмд, богинохон, түрийтэй маажиндсан савхин гутал, жижигхэн нэхий малгай байжээ. Энэ биеийн тамирын маягтай хувцасны өвөрмөц байдалд ташуур үнэхээр зохиж байгааг Фрау Эльза аргагүй зөвшөөрсөн байна. Лора одоо их л тогтуухан зантай болсон тул охиныхоо урьдын «зугаа цэнгэлийн» тухай санасан ч сэтгэл зовсонгүй. Ер нь Лора одоо дан ганц аж ахуйн ажил явдал хөөцөлдөх болсон байжээ. Орон гэрээ тохилог байлгахаар барахгүй, тэр тохилог байдлыг тэжээж тэтгэх уг сурвалжийг ч ширгээхгүйн төлөө санаа тавьдаг ёстой герман хүүхэн болж байна гэж эх нь бодно. 

	Лора ч үнэхээр нэг үе хачин зангаа татаж байлаа. Гэтэл болзоот хархүүгээсээ хол байх цаг унжрах тусам эзэн хатагтайнхаа ашиг тусыг огт тоодоггүй нөгөөх «залхуу хүүхнүүдийн талаар» тэвчээр нь барагдаж эхэлжээ. Тэгээд ташуур тас няс хийх нь улам олон болж, заяагүй олзлогдсон эмэгтэйчүүд, үзэн яддаг эзэгтэйн ирэхийг санахаас яс үс нь хавталзах болсон байна. Бертгольдын охин ялангуяа үгэндээ ороогүй зөрчсөн буюу өөрийг нь дооглох байдалтай инээмсэглэсэн, харсан эмэгтэйчүүдийг туйлын хортойгоор залхаан цээрлүүлдэг байлаа. Лораг анх ферм дээр биеийн тамирын хувцастайгаа хүрч ирэхэд Марина Брыль гэж арван долоон настай нэг бүсгүй инээдээ барьж чадсангүй доош тонгойн пир хийтэл хөхөрсөн юм санж. Лора огт ажиглаагүй дүр гарган өнгөрөөсөн боловч өглөөний турш өөрийг нь гомдоосны өсийг авах аятай аян шалтаг эрсээр байлаа. Нэн удалгүй тийм шалтаг гарч, Марина тэжээл дэвтээх хувинтай халуун ус зөөж яваад, торж ойчихдоо гай болж гараа түлчихсэн байна. Түүнийг өндийж завдаагүй байтал ташуураар ороолгон дахин унагаав. Түүнээс хойш Лора, нарийхан биетэй жаал охиноос нүд салгахаа больсон байна. Марина, хоёр том хувинг дааж ядан, өдөржингөө ус, тэжээл зөөнө. Түлэгдсэн гар нь эдгэж өгөхгүй өдөр бүрийн ажилд шарх нь улам үгдэрч, бүсгүй ажил хийх нь бүү хэл хөлөө зөөж тавих нь ч улам бүр бэрхтэй болжээ. Тэгээд залуу бүсгүйн дээгүүр өдөр бүр ташуур тас няс хийж, мөр, нуруу, өвчтэй гар дээр нь ташуур буух болжээ. Дааж давагдашгүй ажил, өвчин, үргэлжийн зодуур нүдүүрт шаналж туйлдсан бүсгүй бараг солиорох шахав. Тэр бүсгүй машины сигнал удаан дуугарахыг дуулмагцаа хамаг бие нь халуун хумхаатай юм шиг дагжин чичирч, бусад эмэгтэйчүүдийн араар нуугдаж, эзэгтэйн нүдэнд өртөхгүйг хичээх болов. Гэтэл цаадах нь заавал олж хардаг байлаа. Зовлонт бүсгүйг анаж отох нь Лорад нэг ёсондоо өөрийн санасандаа яавч хүрэх гэсэн хорон сэтгэл, нөгөө талаас хөөрхий зовлонт найз бүсгүйнхээ амийг яаж ийгээд аврах гэсэн бусад бүх бүсгүйчүүдийн үг дуугүй эсэргүүцэл хоёр тулгарсан мөрийтэй тоглоом шиг болжээ. Нэг өглөө Марина бүүр өндийж чадахаа больсон учир найз бүсгүйчүүд нь залуу эмэгтэйг ирэх үед Маринаг нуухаар шийджээ. Тэжээл бэлтгэдэг байранд ус буцалгадаг асар том зуухны араар бөөн гишүү овоолж өвчтэй бүсгүйн атиран таталдан байгаа биеийг бүтээж нуужээ. Гэтэл Лора хорсож занадаг хүнээ харагдахгүй болохоор эрэхээр яваад овоолгоотой гишүүн дор нэг хүн нуугдаж байгааг даруй мэдсэн байна. Энэ нь тушаалыг үл даган, үймээн гаргаж, үзэгдээгүй дуулдаагүй зөрүүд загнасан шиг санагдав. Лора тэгээд энэ удаа тэд бүгдээр өөрийн бүрэн эрхэнд байгааг үзүүлээд өгөхөөр шийдлээ. 

	Ажил бага хийх гэж гараа санаатайгаар түлж гэмтээсэн залхуу амьтныг үхтэл нанчсан ч яадаг юм гэж боджээ. Лора овоолгоотой гишүүг хөлөөрөө ярж тараагаад ташуураа хар тэнхээгээрээ далайтал ташуур нь ганц энэ удаа бүсгүйн нуруун дээр буусангүй өнгөрөв. Юу вэ гэвэл зууханд бусдаас ойр зогсож байсан хижээл насны олзлогдсон авгай хөөрхий Маринаг өрөвдсөндөө өөрийн ухаангүй болж, залуу эзэгтэйг түлхэн унагааж, зуухан дээрээс хувинтай ус шүүрч аваад Лорагийн дээрээс халуун ус цацаж орхижээ. Нэг цагийн дараа Бертгольдыг ферм дээр ирэхэд охины нь амь биед халдсан буруутай этгээдүүдийг хуягууд дангинатал хүлээд, овоолгоотой гишүүн дээр хаясан байлаа. Бас дэргэд нь шахам энэ дэлхий дээр санаж сарвайх хайртай ганц охин Лора нь шороон шалан дээр тэсэхүйеэ бэрх өвчинд шаналан тийчилж байлаа. Буруутай этгээдүүдийг цээрлүүлэхэд хоёр сум оров. Бертгольдод тэдэнтэй төвөг удаж байх зав ч байсангүй. Юуны өмнө Лораг гэртээ яаж аваачихыг бодох хэрэгтэй байлаа. Тэд нар Мюнхенд хувийнхаа машинаар эргэж ирсэнгүй эмнэлгийн тэргээр ирсэн учир замын овон товон болгонд Лорагийн бие хөндөгдөн тэсвэрлэшгүй өвдөнө. Бертгольд, охиныхоо ёолон дуу тавихыг сонсоод зам зуур золтой л үс нь бууралтсангүй. Савхин цамц, савхин гутал нь бүсгүйн биеийг халуун усанд шалз түлэгдэхээс хамгаалаагүй бол үүнээс эмгэнэлтэй хэрэг болох байсан гэж докторууд сэтгэл засах үг хэлэвч нэмэр болсонгүй. Бүслэхүйгээс өвдөг хүртэлх биеийн зөвхөн доод хэсэг түлэгджээ. Тэгээд Лора зогсож ч болохгүй сууж ч болохгүй, гагцхүү түрүүлгээ хараад хэвтэж байх хэрэгтэй болжээ. 

	Удтал хүсэн хүлээсэн сүй тавих ёслол болохоос хоёрхон хоногийн өмнө ийм хэрэг болсон байна. 

	Бертгольдынхон энэ санамсаргүй гай тохиолдсонд ихэд гутарцгаав. Дор бүрдээ янз янзаар шаналан зовж, Лора бол өглөөнөөс орой болтол өвдсөн, ичсэндээ уйлна. Болзоот хархүүдээ яаж иймэрхүү байдалтай үзэгдэнэ гэж гасална. Бертгольд бол гэр бүлийн нь энэ намтар зарим хүнд инээдэмтэй хөгийн юм шиг санагдаж магадгүй гэхээс дотор нь арзалзана. Фрау Эльза бол өөрийг нь охиноо харж хандаж байсангүй гэж зэмлэн буруушаах болов уу гэж айн ширвэгдэнэ. Одоо сүй тавих ёслолыг урьд санаж байсан шигээ сүртэй хөлтэй хийх аргагүй болжээ. 

	Ингээд гэр бүлийн их баяр ёслолын өмнөхөн Бертгольдынхон баяр баясгалантай байсан гэж хэрхэвч хэлэх аргагүй байлаа. 

	Генрих өглөөний дөрвөн цаг хагаст ирэв. Түүний ирэхийг хүлээж байсан болохоор гол хаалганы дэргэдэх манаач цэрэг утасдаж завдахын хооронд үүдний өрөөнд Бертгольд өөрөө, хойноос нь Фрау Эльза гарч ирлээ. Лораг харагдахгүй болохоор нь Генрих баахан гайхсанд Бертгольд илүү дутуу олон үг хэлэлгүй, Лорагийн бие нь барагтайхан, одоо унтаж бай гаа гэж аргацаан өнгөрүүлээд, 

	—  За бүгдийг дараа яримз. Одоо замынхаа тоосыг арилгаж, хувцсаа солиод жаахан амар. Би цэрэг хүний ёсоор өглөөнийхөө цайг эрт уудаг юм. Татгалзахгүй бол хоёр цагийн дараа хоолны өрөөнд уулзъя гэж хэлжээ. 

	Генрих энэ саналыг дуртайяа хүлээн авав. Дарга нар пиг дүүрэн вагонд шөнө нойргүй хоносны дараа хамаг бие нь нозоороод байжээ. Халуун усанд орсны дараа бие нь тавигдаж, нойр нь сэргэв. Цаг хэртэй хэвтсэнээ босож хувцаслаад, яг долоон цагт хоолны өрөөнд орлоо. Өглөөний хоолыг ширээн дээр нэгэнт бэлтгэн тавьжээ. Бертгольд, Фрау Эльза хоёр суудаг байрандаа суусан байв. Лорагийн сандал эзэнгүй байлаа. 

	—  Лора унтаж л байна уу? гэж Генрих гайхан асуусанд, 

	—  Би чамд гэнэт муу юм дуулгаж цочоохыг түвдсэнгүй, Лора өвчтэй, бие нь тун муу байгаа гэсэнд, 

	—  Та юунд намайг айлгаад байна вэ, их хүнд өвчин тусаа юу? гэж асуухдаа Генрих сүй тавих ёслолыг хойшлуулж. магадгүй гэж баярлан хоолой нь чичирчээ. 

	Фрау Эльза. Бертгольд хоёр үүнийг өөр янзаар ойлгожээ. Бертгольд өгүүлрүүн:

	—  Бүү их санаа зов. Амь насанд аюултай юм байхгүй. Харин Лора азаар амь мэнд гарсан байна. Лора, хоёр хоногийн өмнө Эльза бид хоёр та нарт бэлэглэх гэж байгаа ферм дээр очсон байна. Нэг ажилчин хүүхэн салан задгай байхлаар нь Лора нарийн дэг журамд дуртай охин болохоор гартаа дайралдсан ташуураар далайсан юм байж л дээ. Тэгтэл хэчнээн аймаар юм болсон гэж санана? Нэг зэрлэг хүүхэн Лораг түлхэж унагаагаад, дээрээс нь бараг бүтэн тогоо буцлам гай халуун ус цацсан байна. Намайг очиход хөөрхий охин минь ямаршуу байдалтай байсныг чи үзсэн ч болоосой! гэжээ. 

	Лорагийн гарт ташуур тас няс хийн исгэрч байсныг санаснаас тэр үү, эсвэл нойргүй хоносон нь нөлөөлсөн юм уу ямар ч гэсэн Генрих биеэ барьж тэссэнгүй, суудлаасаа босон харайж. Бертгольд, түүний эхнэр хоёрыг хачин муухай харж. Лорагийн сандлыг өшиглөж орхиод гэв гэнэт хэний ч санаанд ороогүй байтал, өөрөө ч яаснаа мэдэхгүй шахам өөр тасалгаанд гүйн орж, зөөлөн сандал дээр ойчлоо. 

	Ийнхүү дайсны ар талд ажилласан бүх хугацааны туршид анх удаа биеэ барьж тэссэнгүй тэвчээр алджээ! Бүүр балай юман дээрээс тэр шүү! Бонвильд үхлийн даваан дээр очиж, хүний хүчнээс хэтэрсэн сэтгэлийн их хүчдэлийг тэсвэрлэж, гестапод байцаалгах үедээ өчүүхэн ч ажиг сэжиг авхуулаагүй байж чадсан, газар доорх заводыг олохын тулд төчнөөн их хүч тэвчээр гаргаж чадсан байтлаа ийм шалихгүй юман дээр ирээд тэсвэр алдлаа! Бас биелүүлсэн даалгавар бүр нь онцгой их ач холбогдолтой болоод байгаа ийм чухал үед шүү! Үгүй. Энэ алдаагаа засаж, хилэн нь бадарснаа өөр нэг зүй ёсны шалтгаанаар тайлбарлах хэрэгтэй байна... За ухаан нь, партизанууд довтолсон тэр нэг тохиолдлоос хойш үе үе ухаан балартдаг болсон... ялангуяа сэтгэл их хөдлөхөөр тэгдэг юм... сая Лорад халдсаныг дуулаад сэтгэл их хөдөлснөөс ийм боллоо! гэж хэлэхэд болох юм, 

	Генрих ингэж бодоод. ,сандал дээрээс босож хаалга тийш зоримог чиглэлээ. Гэтэл хоолны өрөөнөөс дуулдсан үгийг сонсоод, замдаа зогсов. 

	—  Лорад минь яасан хайртай юм бэ! Лорагийн өвдсөнийг дуулаад сэтгэл нь хэчнээн зовсныг чи харав уу даа! гэж Фрау Эльза уяран өгүүлэхэд, 

	—  Нээрээ, үнэн сэтгэлээсээ хайртай юм шиг байна. Харин ийм түргэн зантай нь миний санаанд таарахгүй байна. За яах вэ нас залуу, цус шингэн. хайр дурлал-энэ бүхнийг би ойлгож л байна... гэж Бертгольд эхнэрийнхээ хэлснийг дагуулан өгүүлэв. 

	Генрих өлмийгөөрөө гэтэн хаалганаас холдоод, дахин сандал дээр очиж суув. «Энэ чамд сургамж болно. Дахиад нэг алдаа хийчих дөхлөө шүү!» гэж Генрих өөрөө өөртөө шивгэнэжээ. 

	Тэглээ ч гэсэн энэ инээдэмт жүжигт тоглох нь Генрихт хэчнээн хэцүү, хэчнээн дургүй хүрмээр санагддагийг хэлээд яах вэ! Генрих одоо энэ өрөөнд юу бодож сэтгэж байсныг ойлгох хүн байдаг болов уу? Болзоот хархүү нь бусдыг тарчилгах шуналтай болзоот хүүхнээ багалзуурдаж алахаас буцахгүй байна. Хөндлөнгийн хүнд Генрихийн энэ байдал үнэхээр этгээд хачин юм шиг санагдана. Жишээлэхэд, газар доорх заводын нууцыг илрүүлж мэдсэний тулд Зөвлөлтийн армийн ахмад цол олгож, Улаан тугийн одонгоор шагнасан байна. Бас «Голиф» танкийг юунд зориулсныг мэдэж чадсаны учир сайшаагджээ. Гэтэл «сүй болзоо» тавихдаа энэ даалгавруудыг биелүүлэхээс зүйргүй их сэтгэлийн хүч гаргасныг хэн ч үнэмшихгүй биз ээ. Ингэж сүй тавих нь биеэ илрүүлэхгүй нууц ажиллахад зайлшгүй хэрэгтэй боловч тэглээ гээд ой гутах нь багасах биш дээ. Генрих хэзээ нэг цагт Мюнхен орсноо ярих хэрэг гарвал, сонсогч хүмүүс энэ сүй мүй тавьсныг түүний намтрын сонин тодорхой зүйл гэж инээдэм ханиадам болгон өнгөрүүлэх төдий байх биз ээ. Гэтэл энэ «тодорхой зүйл» хүч тамирыг нь шавхан барж байна. Лоратай хамт нэг өдрийг өнгөрүүлснээс Лемкед гурав дахин байцаалгасан нь дээр санагдана. 

	Бертгольд хаалга аяархан онгойлгож, тасалгаанд орж ирээд:

	—  Генрих ээ, хүү минь! Надад ч гэсэн чамаас дутуугүй хэцүү байна шүү. Гэсэн ч чи намайг хар. Би биеэ бариад байна. Сэтгэлээ сул тавь. Чиний сэтгэл үймрээд байхаар Лорагийн бие нь бүүр дордоно. Хөөрхий охин минь тэртэй тэргүй өдөржингөө уйлж унжаад байна. Ер нь би Лорагийн өшөөг авсан. Лора өөд гар далайсан хүүхнүүд түүнийхээ хариуг амиараа төлсөн! гэж хэллээ. 

	—  Лорагийн өшөөг авсан гэнэ шүү! Тэр беларусс бүсгүйчүүдийн өшөөг хэн авч өгөх вэ!?» гэж Генрих бодлоо. 

	Ширээн дээрх утас дуугарсанд Бертгольд харилцуурыг аваад:

	—  Тийм ээ, хошууч генерал Бертгольд байна!.. Юу? гэснээ утасны харилцуурыг буцааж тавьсан ч юмгүй чулуудаж орхиод, радио хүлээн авагч тийш гүйж очлоо. Гар нь салганаад, хэрэгтэй долгионыг арайхийн барилаа. Долгион таарахад бүтэн өгүүлбэрийн хэсэг дуулдсан нь:

	«... Сталинградын дэргэд амь үрэгдсэн манай дайчдын дурсгалыг тэмдэглэн Герман даяар гашуудал зарлаж байна» гэлээ. Генрих жаахан ч хөдлөхөөсөө айгаад сууж байлаа. Өчүүхэн төдий хөдөлбөл хамаг бие цогцсоор нь дүүрсэн баяр баясгалан бялхан хальж, гадагшаа гарах гэж байгаа юм шиг санагдана, Бертгольд толгойгоо гудайлган дуугүй чагнаж байлаа. 

	Нэвтрүүлэг төгсөж гашуудлын марш эгшиглэв. 

	Генрих бас суудлаасаа өндийж, Бертгольдыг даган толгойгоо гудайлгалаа. 

	Гашуудлын хөгжим удаан дуугарсан тул тэр завсар Генрих биеэ эзэмдэж чадлаа. Павлюсийн арми бүрмөсөн байхгүй болжээ. ! Энэ сайхан баярт мэдээтэй зэрэгцүүлэхэд өөрийн нь хамаг бэрхшээл юу ч биш амин хувийн юм бүхэн аар саар зүйл шиг санагдав. 

	Гашуудлын маршийн эгшиг зогсоход хошууч генерал Генрихийн гараас бариад:

	—  Миний тасалгаанд очъё. Бидэнд ярих юм байна... гэж хэлээд, хүргэн болох гэж байгаа хүнийхээ хариу хэлэхийг хүлээлгүй, цэцэрлэг, гудамж тийш харсан цонхтой булангийн том өрөө рүү явав. Хоёул ширээний дэргэд сууж, удтал дуугүй тамхиллаа. Эцэст нь Бертгольд түрүүлэн ам нээж:

	—  Генрих чи энэ бүхний тухай юу бодож байна? гэхэд нь, 

	—  Би ойлгож байна. Та намайг үйл явдлын дунд хэр зэрэг түргэн баримжаа олдог юм бэ гэж сонирхож байгаа байх. Гэтэл би энэ санамсаргүй явдалд сэтгэл хөдлөөд, аль ч учраа олохгүй толгой эргэж орхилоо гэсэнд Бертгольд босож, тасалгаа дотуур хойш урагш холхих зуур:

	Санамсаргүй явдал гэнээ! Үүнд санамсаргүй юм огт байхгүй юм шүү. Намайг дөрөв хоногийн өмнө нааш гарахад ийм явдал болно гэдгийг штабын байранд мэдэж байсан юм... гэхэд нь

	—  Тэгээд арга хэмжээ аваагүй юм уу.. гэсэнд, 

	—  Арга хэмжээ авах нь авсныг чи мэдээллээс мэдэж авсан байх ёстой. Бүслэгдсэн армид туслах гэж оролдоод манай цэргийн олон шилдэг дивиз Ижил мөрний тэнд ясаа тавьсан. Хүү минь дайн, одоо дайсан этгээд өөртөө ашигтай цаг үед байлдааныг тулгаж чадахаас биш, бид тэгж чадахаа байсан тийм үе шатандаа ороод байгаа ийм учиртай хэрэг болж байна... Гай нь ганц энэ ч биш. Армийн бүх мэдээлэх тагнуул бүгдээрээ миний мэдэлд байдаг болохоор цэрэг, дарга, дээд командлалын санаа сэтгэлийн байдал ямар байгааг би хэн хэнээс илүү мэдэх биз дээ. Манай ялалтад итгэх итгэл өдөр ирэх тутам буурч байгаа нь хамгийн тоогүй хэрэг гэхэд нь

	—  Тийм хүн байдаг юм уу? гэсэнд, 

	—  Байх байхдаа маш олон бий! Ялангуяа цэргүүд, хөгшин генералуудын дунд! — Ай тэр хөгшин генералууд уу тэд нар гайгүй. биднээс шангаа авна бий... Тэдний зарим нь дургүйцэх байдал гаргаж, фюрерийн стратегийг алдаатай гэж шүүмжилж байгаа юм гэсэнд. 

	Ийм юм хүртэл ярьдаг хэрэг үү? гэсэнд

	—  Ил ярихгүй л дээ. Гэсэн ч тиймэрхүү яриа гардаг байна... гэлээ. 

	Генерал цонхны дэргэд очиж зогсоод, хөнгөн сэвсгэр цас агаарт алгуурхан хий эргэлдэж байгааг бодлогошрон ширтэж байснаа гэнэт:

	—  Дайнд Герман ялагдаж дуусвал Генрих чи яах вэ? гэж асуухад нь

	—  Миний гар буунд өөртөө зориулах эцсийн ганц сум олдох биз ээ! гэсэнд

	—  Ээ тэнэг! Бүдүүн үг хэлснийг минь өршөөгөөрэй. Гэвч эцэг хүн заримдаа хэлэх үгээ шилж сонгохгүй байж болно. Гар буу... эцсийн сум гэнэ шүү... Энэ бүх хөөрүү солиорлоо бодохоо ч боль. Энэ яриа чамд ийм гутруу сэтгэл төрүүлж... ухаан нь эрүүл биш бодолд хүргэнэ гэж би санаагүй юм гэлээ. 

	—  «Арай хэтрүүлж орхижээ!» гэж Генрих бодоод

	—  Ай чухам ийм хүнд бэрх цагт миний хажууд тан шиг ухаантай туршлагатай, ирээдүйг харах чадалтай хүн байхад их баяртай байна... Юм бүхэн дээр дандаа таны зөвлөгөөг дагана гэж амлая! гэсэнд, Бертгольд бардамхан инээмсэглээд

	—  Хашир өвгөн хүн түргэн зантай залуучуулаас заавал илүү холын бодолтой байдаг юм шүү, Генрих ээ. Чи юмны учир зүйг зөв эргэцүүлж бодоод, миний туршлагад итгэж байгаа нь сайшаалтай байна. Уг нь би энэ яриаг чиний ирээдүйн тухай бодлыг гутаах гэж эхлээгүй юм шүү. Харин ч би чиний өмнө өргөн дэлгэр бололцоо байгааг харуулах гэсэн юм. Манайх Сталинградын дэргэд балбуулж, манай арми манай командлалын нэр хүнд ганхлаа. Харин энэ бол төгсгөл биш, төгсөхийн эхлэлт ч биш гэдгийг чамд батлан хэлье. Одоо манай жанжин штаб Вермахтын ялагдашгүй арми гэсэн нэрийг эргүүлж олох тийм ажиллагааны төлөвлөгөө боловсруулж байгаа. Энэ ажиллагаа чухам юу байхыг одоо ярихад эртэднэ. Гэсэн ч манай цохилтын хүчийг большевикууд үзэж, тэдний түр зуурын амжилт нь манай шинэ шинэ ялалтын яруу алдрын өмнө гандан буурна гэхэд нь. 

	—  Гэтэл манай армиуд өдөр болгон ухраад байна... гэсэнд

	—  Хойшдоо ч ухрах магадгүй. Лут их төлөвлөгөөг хэрэгжүүлэхэд цаг хугацаа хэрэгтэй. Манай одоогийн ухралтад оросууд их үнэ төлнө вий. Эцэг чинь одоо ямар даалгавар биелүүлж байгааг чи мэдэх үү? гэхэд нь. 

	—  Би таны үгийг их анхааран сонсож байна гэсэнд, 

	—  Надад зүгээр гэр бүлийн хэргээр чөлөө өгсөн юм биш. Би долоо хоногийн дараа манай цэрэг ухрахынхаа өмнө оросын нутаг дэвсгэрт авч явуулах арга хэмжээний төлөвлөгөөг бэлэн болгож оруулах ёстой юм. Орой би тэр төлөвлөгөөг чамд танилцууламз. Оросуудад би сайхан бэлэг бэлтгэнэ дээ. Бидний ухарсны дараа оросууд хот, тосгон юу ч олохгүй дан балгас, үнс чандруу л олно. Энэ бол дайны дараа үлддэг ерийн нэг үнс чандруу байх юм биш ээ. Би өөр илүү мундаг юм төлөвлөсөн. Тэслэгч галдан шатаагчдын тусгай командууд нарийвчлан боловсруулсан заавраар ажиллаж, ухрах үед завод байшин, ус хөөрөгдөх газар цахилгаан станц гүүр тариалангийн талбай цэцэрлэг юм бүхийг устгана. Ард иргэд зугтах зайлах газаргүй болж, ажлын чадвартай хэсгийг нь бид манай завод, фабрик, тариалангийн талбайд ажиллуулахаар хөөн аваачиж, бусдыг нь зүгээр хүйс тэмтэрч орхино. Ийм нөхцөлд дайсны арми урагшаа давших гэж оролдоод үзэг. Хүнгүй улаан цурам газар дээр амьдрал сэргээх гэж оролдоод үзэг гэж Бертгольд хэлээд нударгаа зангидаж хорсон хилэгнэсэн үзэн ядсандаа бахардав. Генрихийн зүрхэнд ч уур хилэн үзэн ядах сэтгэл буцалж байлаа.. 

	—  Нээрээ мундаг юм байна. Би таны төлөвлөгөөтэй дуртайяа танилцана. Тэгээд оросыг мэддэг маань... гэсэнд, 

	—  Ээ чөтгөр алгад! Энэ асуудал дээр чамайг муу биш зөвлөгч болж чадна гэдгийг таг мартчихаад байгаа юм байна. Оросууд аавыг чинь алсныхаа өр төлөөсийг бас төлнө дөө хүү минь гэв. 

	Хүний хөлийн чимээ гарч, Фрау Эльза хаалганы завсраар толгойгоо цухуйлгаад:

	—  Вилли чи Генрих замд явж ирээд юу ч идээгүй байгааг мартаж орхив уу? гэхэд нь

	—  За яршиг, биднийг орхи. Бид одоо хоол цай санах завгүй байна! гэв. 

	Фрау Эльза тасалгаанд орж ирээд, сандал дээр сууснаа нөхрийгөө муухай харахад нэн даруй гарч одов. 

	Бертгольд тамхины саван дээр тавьсан навчин янжуурынхаа мушгирсан хөхөвтөр утааг нэг хэсэг дуугүй ширтэж байснаа, 

	—  Манай бүх найдлага энэ утаа шиг замхарч магадгүй гэдгийг Генрих чамд сануулах нь миний үүрэг гэж бодож байна. Ийм болж ч магадгүй юм шүү дээ. Бид дотроо бодолтой байж, юу ч болсон бэлэн байх хэрэгтэй. Чухмыг хэлбэл би ийм л зорилгоор энэ яриаг үүсгэсэн юм. Миний үгийг анхааралтай чагнаж бай. Генрих чи бид хоёр«тагнуулчин улс эртний тагнуулчид! Чи одоо өөр ажилд байгаа ч гэсэн эрт орой нэг цагт дахиад тагнуулч болно. Штабынхан гавьяа зүтгэлээрээ гайхуулж сайрхаж л байг. Орчин үеийн дайнд бидэнгүйгээр ялж дийлж болохгүй гэдгийг чи бид хоёр хэн хэнээс илүү сайн мэднэ. «Бидэнгүйгээр» гэдэг маань тагнуулчдыг хэлж байгаа юм. Бид нийгэмд элдэв улс төрийн чалчаа яриатнууд, зохиолч, зураач, тэр ч байтугай эрдэмтдээс илүү их хэрэгтэй. Дайны дараа тагнуулчид одоогийнхоос илүү чухал хэрэгтэй болно. Хэн ч ялсан ялгаагүй! Би манай ялалтад бат итгэнэ гэдгээ чамд хэлсэн. Гэвч итгэнэ гэдэг нэг хэрэг, жинхэнэ үнэн байдал гэдэг огт өөр хэрэг. Ийм учраас муу юм болно гэж бэлдэж байхад илүүдэхгүй. Их Фридрих өөрөө өөдрөг санаатай хүн байсан атал цэргийн жанжин, төрийн зүтгэлтэн нартаа ингэж сургадаг байсан юм... Бид ч болсон муу юм болж магадгүй гэж бодож сууя. Генрих ээ! Юу болохыг яаж мэдэх бил ээ... Чамд хэдий хэрийн мөнгө бий вэ? Хаанахын банканд хадгалуулсан бэ? гэж Бертгольд философийн яриагаа гэнэт практик асуудлаар дуусгахад нь. 

	—  Швейцарын үндэсний банканд нэг сая есөн зуун мянган марк, германы банканд гурван зуун мянган марк бий гэсэнд. 

	—  Бүх өв хөрөнгө чинь үү? гэхэд нь, 

	—  Би дан хүүгээр нь амьдарч байдаг гэсэнд

	—  Тун магтууштай ажил байна! Бүх мөнгөө нэн даруйхан Швейцарын банканд гуйвуулах хэрэгтэй. Нэгдүгээрт энэ. Бас хадгаламжаа доллар болгох хэрэгтэй. Тэгвэл аюул бага гэхэд нь, 

	—  Үүнийг одоо гүйцэтгэх үү? гэсэнд, 

	—  Үгүй, жаахан хүлээж байгаад болоорой. Гашуудал өнгөртөл хүлээ, тэгээд амьтанд мэдэгдэхгүй сэмхэн хийх хэрэгтэй. Цааш нь би өөрийнхөө хураасан мөнгийг чамд гуйвуулна. Чи өөрийнхөө дансанд хийчхээрэй. Би одоо өөрөө гадаадын банканд мөнгө гуйвуулах нь эвгүй байна гэхэд нь, 

	—  Ойлголоо! гэсэнд, 

	—  Би Лорад инж болгож талхны завод өгнө. Хоёр дахийг нь бөмбөгдөж сүйд хийсэн нь харамсалтай байна. Бас фермээ өгнө. Энэ бүгдийг нэг хүнд захиж борлуулаад, мөнгийг нь бас Швейцарын банканд хадгалуулаарай гэхэд нь, 

	—  Ёсоор гүйцэтгэнэ гэсэнд, 

	—  Тэглээ ч гэсэн бид өөрсдийгөө элдэв санамсаргүй тохиолдолд өртөхгүйгээр даатгах хэрэгтэй. Жишээ нь мөнгөний ханш унаж мэднэ. Дайнаас болж долларын ханш буурч магадгүй. Тэгвэл чи бид хоёр, их хохирно. Ийм тохиолдолд үл хөдлөх хөрөнгө бол хөрөнгө байрлуулах хамгийн сайн баталгаа байдаг. Тэгэхлээр чи швейцарт дориухан шиг. үйлдвэрийн газар, ядахдаа зочид буудал юм уу ашиг олз сайтай байшин худалдаж авах хэрэгтэй. Би өөрөө аяыг нь тааруулж байгаад нэг очиж үзэмз. Чи надтай зөвлөлгүйгээр ганцаараа юу ч битгий шийдээрэй. Чамд энэ талаар ямар ч туршлага байхгүй болохоор чамайг хүн маллаж магадгүй гэхэд нь, 

	—  Таны хэлснийг мэдлээ гэсэнд. 

	—  Манай гэрийнхэн дайнаас хойш ч амар тайван аж төрөхөөр бодох хэрэгтэй. Хойшдын юмны төлөө санаа зовох явдалгүй. Надтай хамт байгаа цагт алзахгүй. Бертгольд над шиг тагнуулчин хэзээ ч ажилгүй үлдэхгүй. Намайг хаана байна гэж эрж ирэхээс биш, би өөрөө ажил хаана байна гэж эрж явахгүй. Би өөрөө болзлоо тулгахаас биш, надад болзол тавьж шаардахгүй. Би герман орондоо хайртай! гэсэн ч германчууд бидэнд хэрэг муу тийшээ эргэж би маркийн оронд доллар авах хэрэгтэй болбол тэрийг ч аваад, одоогийнх шигээ үнэнч зүтгэлтэй ажиллах болно. Мөнгөнд үнэр байхгүй! Хэн ингэж хэллээ дээ, Генрих ээ? гэхэд нь, 

	—  Санахгүй байна! гэж Генрих хариулахдаа огт өөр юм бодож суув. Бертгольд болоод түүний мэт хүмүүс ямаршуу зан авиртайг Генрих сайн мэдэж байсан боловч ийм ичгүүр сонжуураа алдсан байдалд орж болно гэж бас ч санасангүй. 

	—  Чи миний төлөвлөгөөг зөвшөөрч байна уу? Генрих ээ? гэхэд нь

	—  Бүрэн зөвшөөрч байна гэлээ. 

	Тэр завсар Лора, Генрих хоёрт зориулан гаргасан хоёрдугаар давхарт болзоот хүүхэн солиорох шахаж байжээ. 

	Лора урьд шөнө цурам хийж чадсангүй. Халуун нь нэмэгдэж, түлэгдсэн газар нь тэсэхүйеэ бэрх өвдөж, бас болзоот хархүүгээ харж чадахгүйдээ зүрх нь урагдаж байв. Өглөөний нам гүмийн дунд хонх жингэнэн дуугарч, Генрихийн ирснийг мэдэгдмэгц залуу бүсгүй цурхиртал уйлж, түүнээс хойш цаг үргэлж эхэр татан уйлсаар байлаа. 

	Генрихийг замынхаа тоосыг угааж, хувцсаа сольж байх хооронд эцэг эх хоёр нь охиныхоо сэтгэлийг тайтгаруулах гэж оролдсон нь огт талаар болжээ. Завшаанаар шивэгчин хүүхэн санаа авч, залуу эзэгтэйдээ толь авч өгөв. Лора өөрийгөө толинд хараад хирдхийн цочлоо. Нүүр нь улайж, нүд нь бүлцийж, үргэлж уйлж нус нулимсаа арчсаар байгаад хамар нь хөхрөн, монцгор дээрээ улам монцгор болжээ. Залуу бүсгүй толио шал дээр шидэж орхиод, толь хагарвал муу ёр гэдгийг мэдэх тул улам их дуу тавин орилжээ. 

	Бертгольдыг Генрихтэй ярьж байх хооронд фрау Эльза хотынхоо шилдэг нүүр засагчийг гэртээ дуудаж ирүүлэв. Тэр хүн Лорагийн нүүрэнд жин тавьж, тос түрхэж, барилж, оо түрхлээ. Тэгээд Лора болзоот хархүүтэйгээ уулзахын тулд энэ бүхнийг хатуужин тэсвэрлэв. 

	Өглөөний хоолны дараа эцэг эх хоёр нь охин дээрээ орж ирээд, нүүр засагч хүн мөнгө дэмий авсангүй гэдгийг ойлгов. Хэдий тийм боловч Лораг ийм байдлаар болзоот хархүүд нь үзүүлж болохгүй байлаа. 

	Үдийн хоолон дээр Бертгольд дахиад л Лорагийн бие муу байгаа гэж шалтагцахаас өөр аргагүй болжээ. Эльза авгай ч, Бертгольд өөрөө ч үүндээ их л бантаад, хоолны үед яриа эвлэж өгөхгүй байлаа. Харин хоолны сүүлчээр Генрих Бертинагийн явуулсан гэрэл зургийн тухай ярихад яриа баахан сэргэв. Эльза авгай Бертинаг ичих нүүрээ барсан, хутган үймүүлэгч хүүхэн гэж хэлээд, Лора охиноо түүнтэй нийлж нөхөрлөхийг хориглосон гэж ярилаа. Тийм танилтай байх нь нэр гутаахаас өөр нэмэргүй гэлээ. Бертгольд бол Бертинагийн тухай бүүр ч эрээ цээргүй заваан үг хэлсэнд хөөрхий эхнэр нь чихээ таглажээ. 

	Үдийн хоолны дараа ирээдүйн хадам эцэг, хүргэн хоёр ликёртой кофе ууж янжуур татахаар генералын ажлын тасалгаанд ороход Бертгольд өөрийн садан төрлийн тэр хүүхний тухай дахин яриа үүсгэж Генрихийг Бертинагаас холхон байж, захидлаар харилцахгүй байна гэсэн ам өчиг авлаа. Гольдринг одоо зөвхөн өөрийн нэр төрийг бодохоор барахгүй, Лорагийн нэр төр, амгалан тайван байдлыг бодох хэрэгтэй гэж Бертгольд хэлжээ. 

	Болзоот хархүү, хүүхэн хоёр шөнө орой уулзав. Фрау Эльза хамаг авьяас чадлаа шавхан байж, шөнийн гэрэл бараан бүрхүүлтэй ширээний чийдэн хоёрыг овоолгоотой зөөлөн дэрэн дээр түрүүлгээ харан хэвтэж байгаа Лорагийн царай сүүдэрт байхаар тааруулж тавилаа

	Болзоот хүүхний тиймэрхүү янзтай хэвтэж байгааг Генрих хараад золтой л инээд алдчихсангүй. Генрих өвчтэй бүсгүйг өрөвдөж сэтгэл засах үг хэлээд, уулзаагүй удсаны эцэст Лораг тэврэн таалах хувьгүйдээ гомдож байна гэж хэллээ. Дотроо бол бөгж солилцох ёслолыг дахин хойшлуулж чадах магадгүй гэж баярлаж байжээ. 

	Гэтэл Бертгольд, түүний бодлыг тааж мэдсэн юм шиг, 

	—  Та нар маргааш орой тийш бөгжөө солилцох биз. Маргааш орой болтол Лорагийн бие нь дээрдэх байх. Зүйтэй юу? гэж хэлжээ. 

	«Ядаж ёс болгож, охиноо өгнө үү гэж гуйх үгийг сонсдог ч болоосой!» гэж Генрих бодовч аргагүй болж, 

	—  Тэгэлгүй яах вэ! гэж хариулжээ. 

	Маргааш орой нь сүй тавих ёслол боллоо. Лора өөрөө өвчтэй байгаа болохоор их хөлтэй баяр ёслол хийх аргагүй гэдгийг ойлгож байсан боловч цөөн ч атугай зочид ирж, баяр хүргэж бэлэг зэлэг барих гэж бодсон нь тэгсэнгүйд бас урам нь хугарчээ. Санаснаас огт өөр байдалтай болов. Германд үндэсний гашуудал зарлаад байсан болохоор хошууч генерал Бертгольд яг энэ үеэр ганц охиныхоо сүй тавьсныг хөндлөнгийн хүнд мэдэгдэхийг хүссэнгүй. Олон хүн дуулбал Генрихт ч хор хүргэж болох байлаа. Ингэж бөгж солилцоход гэр бүлийнхээс өөр гаднын хүн байсангүй. 

	Гэвч үүнийг хүлцэхээс өөр арга алга. Болзоот хүүхэн бөгжийг солгой гартаа зүүх ёстой боловч солгой гар нь түлэгдсэн учир Лора баруун гарынхаа хуруунд зүүгээд асгартал уйлж гарлаа. Генерал Бертгольд ч гэсэн сэтгэл уярч, Генрихийн духан дээр үнсээд гэрлэх залуу хосыг гурвантаа адислав.

	Лорагийн өрөөнд орны нь дэргэд хооллоход, Лора үе үе биеэ барихыг мартаад ёолж яраглах нь дуулдана. 

	Өглөө нь Генрих явлаа. Түүнийг галт тэрэгний буудал дээр ганц Бертгольд үдэж гаргалаа. 

	—  Чи бид хоёр юу юу гэж ярьж тохирсноо бүгдийг санаж байгаа биз дээ? гэхэд нь

	—  Саналгүй яах вэ, аав аа! гэсэнд, 

	—  Бидний ярьсныг хэнд ч мэдэгдэж болохгүй гэдгийг ойлгож байгаа биз дээ? гэхэд нь, 

	—  Та намайг нялх хүүхэд шиг бодож байна уу даа? гэсэнд

	—  Өө хаанаас! Генрих чи их сайн тагнуулч болно! гэж Бертгольд хэлээд салах ёс хийв. 

	Сонин тохиолдол юм даа. Зөвлөлт Холбоот Улсад байгаа, Гольдрингийн удирдагчид Бертгольдын төлөвлөгөөг хүлээж аваад бас л яг ийм утгатай үг хэлсэн бил ээ. 

	
АНД НӨХӨД ДАХИН УЧРАВ 

	Паулюсийн армид эмгэнэсэн албан ёсны гашуудал аль хэдий нь тайлагдсан авч... Мюнхенээс Сен-Реми хүртэлх замын турш Генрих инээдэм, наргиан, тэр ч байтугай чанга ярихыг ч олж сонссонгүй. Тэрээр дарга нарын вагонд яваа болохоор гитлерийн армийн командлах бүрэлдэхүүний санаа сэтгэл ямар байгааг цэгнэхэд дөхөм байв. Тэдний санаа сэтгэл гэвэл чухамдаа л дарга бүхэн өчигдөрхөн талийгаачаа гэрээсээ гаргасан юм шиг уруу царайтай ажээ. 

	Сен-Ремид байгаа немцүүд4 ч гэсэн сэтгэл тэнүүн бус ажээ. Харин францчууд эл явдалд хэрхэн хандаж, байгааг хадагтай Тарвалийн ажиг сэжиггүй ярьсан яриа тун зөв тодорхойллоо. 

	Тэднийд түр суугч хүн хоёрдугаар сарын зургаанд Мюнхенээс ирмэгцээ л ресторанд орж ирэхэд хадагтай үнэн голоосоо баярлан угтаж:

	—  Эрхэм Гольдринг та сайн явж ирэв үү, бид уржигдар орой гашуудал тэмдэглэж наргиж байхдаа таныг дурсацгааж байсан юм. Хэчнээн хөгжилтэй байсан гэж санана... гэхэд нь, 

	—  Гашуудал тэмдэглэж яаж наргиж байдаг юм бэ? гэвэл

	—  Хадагтай Тарвалийн царай нь улайж гэмшсэн янзтай хулмалзан:

	—  Өршөөгөөрэй эрхэм ээ, би буруу юм ярьчихлаа, манай гуанз гашуудлын өдрүүдэд хаалттай байсан. Харин бид нар цугларч жаахан сууж ярилцсан юм... 

	—  Фельдмаршал Паулюсийн сүнсийг тонилгох гэж хундага тулгаа юу! гэж Генрих түүний амыг дагуулан хэлэв. 

	—  Шарсан тахиа түлэгдчихлээ гэж зочид буудлын эзэгтэй дуу алдан тарган хүн гэхэд санаанд оромгүй шалмаг гүйж одов. Хадагтай Тарваль охиноо хармагц:

	—  Моника минь би үг алдчихлаа! үг алдчихлаа юу болсон гэж санана хэмээн уулга алдав. 

	—  Хэнд тэр вэ ээ, ээж ээ юу гэчихээ вэ?

	—  Би эрхэм Гольдрингт үг алдчихлаа. 

	—  Генрих ий хүрээд ирээ юү?

	—  Цэнхэр танхимд сууж байна, Би ч... гэтэл

	Эхийнхээ яриаг гүйцэд сонсолгүй, Моника гал тогооны өрөөнөөс гүйн гарч явдал дундаа хормогчоо тайлав. 

	—  Миний бяцхан багш сайн уу гэж Генрих баяртай өгүүлэн суудлаасаа босож охины чүүчгэр гарыг хоёр гардан барьж -за, та нар энд гашуудлыг яаж баяр болгож тэмдэглэснээ ярина уу гэв. 

	—  Юун баяр? гэж Моника гайхан асуув. 

	Генрих хадагтай Тарвальтай ярьсан яриагаа ахин ярив. 

	Бүсгүй хөхөрнө

	—  Ээж эндүүрчээ

	—  Би ч гэсэн эндүүрч гэж бодож байна! Та нар чинь гурван өдөр гашуудаж, мөргөл хийж нэг ч удаа инээгээгүй, тийм биз дээ? гэхэд нь, 

	—  Таны зүрх уйтгар, зовлонгоос болж хагарчих шахсан байх гэж би бодно. 

	—  Зүрх минь тун өөр шалтгаанаар хагарчих шахсан. Би энэ гурван өдрийг үхтлээ мартахгүй. 

	—  Танд золгүй явдал тохиолдоо юу гэж бүсгүй сандран асуув. 

	Хадагтай Тарваль оройн хоол авчирч тэдний яриаг таслав. 

	—  Өө, мартчих шахаж! Лютц гуай өнөөдөр хэд хэд утасдаж таныг ирээгүй юу гэж асуусан хэмээн Тарваль авгай ширээ засах зуур хэлэв. 

	—  Тэр өвдсөн бололтой гэж Моникаг нэмж хэлэхэд Генрих утас руу яаран очив. 

	—  Сайн уу, Карл, би Генрих байна... Юу? Би өлсжээ, оройн хоолоо идээд заавал очно. 

	Генрихэд кофе бэлтгэхээр хадагтай Тарваль гарч одоход Моника тасалдсан яриагаа үргэлжлүүлэхийг оролдов. 

	—  Генрих энэ өдрүүдэд танд юу гээч нь тохиолдоо вэ?

	—  Энэ бол хоёр балга архи уухын хооронд ярьчих зүйл бус, маш урт ноцтой түүх юм. Харин өөрийнхөө тухай ярь даа гэвэл. 

	—  Яагаад миний ярих зүйл хоёр балга архи уухын хооронд ярьчихна гэж танд бодогдов. Надад ч гэсэн бас чухал ноцтой явдал тохиолдсон байж болно шүү дээ. 

	—  Тэгвэл чухам юу болсныг надад хэлэхгүй бол би явахгүй. 

	—  Өө, тэгвэл та тун удаан, амьдралынхаа турш сууж ч магадгүй гээд бүсгүй хөхрөв. 

	—  Моника энэ чинь тэгвэл та надад итгэхгүй байна гэсэн үг үү?

	— Энэ бол одоо өөртөө ч итгэхгүй байна гэсэн үг. 

	—  Тэгээд энэ чинь удаан үргэлжлэх юм уу?

	—  Генрих минь, өөрийнхөө нууцыг надаас нуухгүй гэдэгт чинь би итгэхгүй л байх болно. 

	—  Энэ чинь Мюнхеныг сануулсан дохио юу?

	—  Мюнхен, Бонвиль, Сен-Реми аль алины нь... 

	—  Та эмэгтэй хүний сониуч зан гаргаж байна уу?

	—  Үгүй намайг зовоож байна... гэснээ бүсгүй байрнаасаа ухасхийн босож тавтай нойрсоорой. Генрих ээ гэж хэлээд хаалганы цаагуур далд оров. 

	Генрих оройн хоол идээд, хэдийгээр орой болсон боловч Лютцийнх руу явав. 

	Ахмад орон дээрээ, толгой дороо хэд хэдэн дэр тавин налж хэвтжээ. Хажууд нь жижигхэн шиг ширээн дээр төвөг багатай хүйтэн зууш бүхий таваг, үнсний сав, шил грап дарс байв. Орон дор ч, ширээн дор ч хоосон шилнүүд хөглөрнө. 

	—  Карл, чи яагаа вэ? Чи өвдөө юу? Тасалгаагаа цэвэрлүүлэхгүй яасан юм бэ, үйлчлэгч цэргээ гэхэд, 

	—  Эрхэм ахлах дэслэгчээ би сонсож байна гэж хэлээд үйлчлэгч цэрэг үүдэнд номхон зогсох бөгөөд түүний царай улайсныг харахад сархад зооглосон нь илт ажээ. 

	—  Одоохон цэвэрлэ! түргэл! 

	Үйлчлэгч цэрэг шалан дээр хэвтэж байгаа шилнүүдийг цуглуулж эхлэв. Тэдний нэг нь дүүрэн юмтай байсныг Лютц тонгойн авч дэрэн доогуураа нуув. 

	—  Карл яаж байгаа нь энэ вэ?

	—  Ууна, өнөө, маргааш, нөгөөдөр, өдөр бүр ууна! 

	—  Чи яагаа вэ? өвдөө юү? гэж Генрих сэтгэл түгшин асуув. Лютц ганцаараа, тэр мөртөө ингэж их уудаггүй гэдгийг Генрих мэдэж байв. Карлын зовуурьтай байдал, түүний нүд гялалзах нь түгшүүр төрүүлнэ. 

	—  Өвчтэй гэнэ үү? Би хэзээ хэзээнээс илүү эрүүл, чухам согтуу байж чадахгүйгээс би эдгэрсэн юм гэж хэлээд ширээн дээр байгаа ууж гүйцээгүй шил архийг шүүрэн авч амандаа барихад

	Генрих шилийг нь булаан авч ширээн дээр тавиад, 

	—  За, Карл аа?.. гэхэд, Лютц үг ч дуугаралгүй өндийв. 

	—  Хэрэв чиний тасалгаанд Миллер орж ирлээ гэж бодъё. Тэр согтуу, ичгүүргүй хүн чиний орон дээр гуталтайгаа хэвтэж, чамайг шалан дээр унтуулах юм уу, эсвэл өрөөнөөс чинь хөөвөл чи яах вэ. Хэлээд аль даа?

	—  Түүнийг хөөн гаргаад шат руу түлхчихнэ! 

	—  Чөтгөр аваг, бид францчуудаас юу шаардах юм бэ? гэж ахмад уурсан хашхирч, нударга зангидан, гараа огцом даллан, ширээн дээр байсан ууж гүйцээгүй шил архийг тасалгааны булан руу чулуудахад тас нясхийн бут үсрэв. 

	Айн сандарсан зарц үүдээр шагайхад

	—  Үүнийг арилгаад гэртээ харь. Та өнөөдөр бидэнд хэрэг болохгүй гэж Генрих тушаав. Тэрээр өвчигнөн догдолсон ахмадтай ярьсан яриаг хөндлөнгийн хүн сонсохыг үл хүснэм. 

	—  Карл чи тайвшир, бие чинь муу байна. 

	—  Эв эрүүл гэдгээ чамд баталъя! Хүсэж байна уу? хэл л дээ! 

	— Би сонсож байна. 

	—  Чи Люксембургийн вант улсын нутагт очиж үзсэн үү?

	—  Дайрч өнгөрч байсан. 

	— Тэр чинь тун бага газар гэж үнэн үү?

	—  Тийм үү?

	—  За тэгээд

	—  Хэрэв дэлхийн бөмбөрцгийн бүх хүн амыг бүгдийг нь цуглуулж цувуулан жагсаавал Люксембургийн вант улсын нутаг дэвсгэрийн талд нь багтах бөгөөд нөгөө хэсэг нь чөлөөтэй үлдэх юм гэж би тооцооллоо. Сонсооч, дэлхийн бөмбөрцгийн бүх хүн амыг шүү! Чи бодолдоо, бурхан шүглэсэн энэ нарт ертөнц дээр хүн амьтан хэчнээн цөөн бэ? Бүгдийг бөөгнүүлж Люксембургийн нутагт байрлуулахад, цаана нь дэлхийн бөмбөрцөг хоосон болно. Бүх баялаг, бүх далай тэнгис, тал нутаг, газрын хөрсөн доорх баялаг энэ бүхэн энүүхэн жаахан газарт цугларсан өчүүхэн хэсэг хүмүүсийн юм болно шүү дээ. 

	Лютц өөрийн орон дээр байсан газрын зургийг авч Генрихийн нүдний өмнө авчирч:

	—  Харав уу? Энд бүх хүн төрөлхтөн нутагшиж, бүх дэлхий, энэ баялаг бүхэн цөм хүмүүсийн тусын тулд байна гэвэл энэ ертөнц дээр амьдрал хэчнээн сайхан байх бол! 

	Генрих нөгөө тасалгаанд орж гар нүүрний угаагуураас алчуур норгон авчраад Лютцийн духан дээр тавьж Карлыг хүчээр хэвтүүлэв. 

	—  Би өвдөөгүй, ойлгооч дээ! гэж эсэргүүцэхийг Генрих сонсолгүй халааснаасаа нунтаг эм гаргаж Карлд өгөв, 

	—  Энэ чинь юу вэ?

	—  Нойрны эм. 

	—  Үүнийхээ оронд намайг бүүр унтуулчих юм өгөөч. Өөрийн гараар, өөрийн духанд сум зооход аймшигтай байна! 

	—  Чи чинь галзуурав уу. 

	—  Хэрэв чиний дэргэд Миллер таван эрийг ганга руу шидэж, жирэмсэн эмэгтэйн гэдэс рүү хоёр сум тавивал чи ухаан алдахгүй байж чадах уу? Жирэмсэн эмэгтэйг шүү, мэдэж байна уу! Би яасан ч чадахгүй... Би үүнийг хэзээ ч мартахгүй! хэмээн Лютц улангасан хашхираад чичирч үг нь тасалдан гинших нь ёстой л галзуурах мэт байлаа. 

	Ийм тохиолдолд юу ч асуулгүй дуугүй байх хэрэгтэй гэдгийг Генрих мэдэж байлаа. Тэр Лютцэд албаар эм өгч хөнжлөөр битүү хучаад түргэн дулаацуулахын тулд сархад өгөв. 

	—  Хэвт унтахыг бод. 

	—  Унтахаа... би унтахыг хэчнээн хүснэм... 

	Миллерийг тэгснээс хойш гурван шөнө дараалан унтаж чадсангүй... гэхэд нь, 

	—  Дуугүй бай! Дуулав уу, юу ч битгий ярь! Юу ч ярьсан би чихээ таглаад сонсохгүй шүү гэв. 

	Догдлол аажимдаа буурсаар хагас цагийн дараа нойрны эм ч үйлчилж Лютц унтав. 

	Генрих замд явж ядарсан боловч түүнийг ганцаарыг нь орхиж зүрхэлсэнгүй. Карлын хуучин дээлийг авч толгой дороо тавьж, зөөлөн вандан дээр хэвтсэн авч тэр дороо унтсангүй. 

	Шөнө тайван өнгөрлөө. Өвчтөн сэрсэн ч үгүй. Генрих үйлчлэгч цэргийг өглөө ирэхэд хэчнээн унтсан ч хамаагүй ахмадыг сэрээж болохгүй гэж тушаагаад штаб руу явлаа. 

	Эверс онцгой даалгавар гүйцэтгэгчээ баяртай угтсан боловч энэ удаа үг цөөнтэй байлаа. Хэдийгээр албан ёсоор зарласан гашуудал тайлагдсан боловч түүний цамцны зүүн ханцуйд гашуудлын тууз харлан харагдаж байлаа. 

	Ахлах дэслэгч минь, жаран таван нас хүрэхдээ, Германы ялгуусан дайчин түүхэнд ийм хар өдрийг үзээгүй. Арван есдүгээр зуунд хийсэн гайхамшигт ялалт бол Седаны ялалт юм. Седаны суут ялалтыг ижил мөрний эрэгт болсон ялагдал гутааж байна! 

	—  Одоо жанжин штабт шинэ төлөвлөгөө боловсруулж байгаа гэдгийг би өөрийнхөө эцгээс сонссон энэ байдлыг өөрчлөхөд туслахаар барахгүй мөн... гэхэд, 

	Генерал итгэлгүйхэн, гараараа занган:

	—  Би итгэмээр байна. Гэвч... ер нь ирээдүй л харуулна! Ахлах дэслэгч та замдаа ядраа биз. Харин явж амар, хэрэв ажил гарвал би таныг дуудна гэв. 

	Генрих үдийн хоолны дараа Лютц дээр оров. Гурван хоног нойргүй зовсон тэр сэрэлгүй унтаж байв. Миллер дээр очиж Карлад чухам юу ингэж нөлөөлсөн болохыг сэм мэдэж авъя гэж бодоод Генрих СС-ийн албаны штабын дарга руу утасдав. Гэтэл харилцуурыг Заугель авч Миллер өчигдөр явсан өнөө орой ирж магад гэж мэдэгдэв. 

	Тасалгаандаа байхаас өөр замгүй боллоо. 

	Үдэш Генрихийг орж ирэхэд Карл гэмшсэн янзтай инээмсэглэж угтав. Тэр бүүр тайвширсан боловч бие нь сулавтар байлаа. Сүүлийн хэдэн өдрийн догдлол түүний биеийг ихэд шаналгасан бололтой. Одоо Лютц чухам юунаас шалтгаалж өвчилсөн тухайгаа тайван ярьж өглөө. Миллер ямар хэргийн учрыг урьдчилан сануулалгүйгээр ахмадыг дагуулан зургаан франц хүн түүний дотор жирэмсэн эмэгтэйг буудан алах газар аваачсан юм байжээ. 

	Уул явдал Лютцэд нөлөөлж, түүнээс болж эргэж ирээд хэвтэрт орсон нь илэрхий болов. 

	—  Генрих ээ, ингэсний дараа дарга гэдэг нэрийг зүүхэд ичгүүртэй байна. Тэр ч байтугай өөрийнхөө бодсон санаснаа нууж явна гэдэг бүр ч их зовоож байна. Би юм хэлчихвэл нөгөөх гайхал Миллер намайг францчууд шиг ганга руу түлхэх болно. 

	—  Тийм ээ. Миллер тэгж чадах хүн... 

	—  Дюнкерк-д байлдаж явсан намайг хэн ч аймхай хүн гэхгүй. Харин би, жирэмсэн эмэгтэйг тамлан доромжлохыг хүсэхгүй, байлдахыг хүсэж байна. 

	Утас дуугарч Генрих харилцуурыг авав. 

	—  Тийм ээ, Гольдринг байна. Юу? одоохон очно. 

	—  Карл аа, чиний ярьсныг бурхан сонсжээ. Миллерийг партизанууд шархдуулж, тэрээр Заугель бид хоёрыг ирэхийг хүсжээ гэв. 

	—  Нарт ертөнц дээр шударга ёс бас байдаг байжээ! Тэр одоо гэртээ байна уу?

	—  Үгүй, Заугель эмнэлэг дээр байгаа гэсэн. Хэрэв эрт эргэж ирвэл чам дээр ирж бүгдийг ярина гэв. 

	Эмнэлэг хүрэх зам зуур Заугель хоёр цагийн өмнө Миллерийг авчирч мэс засал хийж амжсан гэж Генрихт ярив. Чухам яаж шархадсаныг Заугель мэдсэнгүй, лав л хөнгөн байх, хүнд байсан бол энд Сен-Реми шиг ийм муу төхөөрөмжилсөн эмнэлэгт орхихгүй Шамбер луу аваачих байсан биз гэж бодож байна гэлээ. 

	Миллерт хоёрдугаар давхарт тусгай өрөө гаргаж өгчээ. Эмч эргэхээр ирсэн хүмүүсийг хаалган дээр нь хүргэж өгөөд:

	—  Мэс засал хийсний дараа тайван байлгах шаардлагатай. Удаж болохгүйг эрхэмлэн хүсье гэж анхааруулав. 

	Шархтан цонхийж, бие нь сулавтархан байсан боловч ерөнхийдөө гайгүй байлаа. Эмчийн анхааруулсан явдал чухамдаа ёс төдий юм байв. 

	Миллер чухам юу болсныг Генрих, Заугель хоёр товч ярив. Өчигдөр орой хэсэг партизан нэгэн том давааны хамгаалалтад байсан уулын явган цэргийн суманг дайрч устгаад уулнаас буужээ. Миллер санамсаргүй явж байгаад даваан дээр гарч эл байдалтай тохиолдож аргагүйн эрхэнд тулалдаанд орж партизаны гар бөмбөгний хэлтэрхий түүний зүүн далыг онож шархдуулсан ажээ.

	Хэлтэрхий дахиад л хагас сантиметр явсан бол миний уушгинд орох байсан! гэж Миллер бардамнан өгүүлээд, — Одоо бүх юм сайнаар өнгөрсөн хойно миний бие дайнд орж, шархадсаны төлөө медаль хүртэж, герман эх орныхоо өмнө бас нэг гавьяа байгуулсан гэж омог бардам ярьж байлаа. 

	—  Та ийм юманд хутгалдахын хэрэггүй байсан. юм. Ганс минь, үүнээс ч муугаар төгсөж болох байжээ. Давааны хамгаалагчид хаашаа алга болчихоо вэ? гэж Генрих зэмлэнгүй хэлэв. 

	—  Тэд нар анхны довтолгоогоор тарж зугтацгаасан. Аз болоход би машиндаа түргэн үсрэн орж амжсан бил ээ... Одоо партизанууд яаж ч мэдэх болжээ. Уулнаас ийм том хэсэг буусан явдал биднээс улам их болгоомжтой байхыг шаардаж байна. Дивизийн командлал шаардлагатай бүхнийг хийх байх, гэвч СС-ийн албаныхан бүр ч тодорхой ажиллах хэрэгтэй. Ийм ажил гарч байхад би ингэж хэвтэх болсондоо харамсаж байна. Би та нарыг дуудсан явдал бол намайг өвчтэй байх үед Заугельд туслах хүн гуйх хэрэг байна уу, үгүй юу гэдгийг зөвлөх гэсэн юм. Намайг шархадсан тухай Лион руу нэн даруй мэдэгдэх хэрэгтэй... гэв. 

	Генрих Миллерийн туслах руу харахад дэслэгчийн зөөлхөн ягаан царай хүрлийн, уруул нь гоморхон чичирч харагдав. 

	—  Эрхэм Заугель ээ, Ганс, та ч гэсэн намайг түрүүлж дуу гарах болсныг минь өршөөнө үү, -би зөвхөн зөвлөгчийн үүрэг гүйцэтгэж чадна. Ганс аа, таны туслахын хувьд бол энэ түгшүүрт өдрүүдэд ч гэсэн даргаа бүрэн орлож чадна гэж над санагдаж байна. Та ч гэсэн удаан хэвтэхгүй байлгүй. Заугелийн ажил ч нэмэгдэнэ. Гэвч онцгой нууц биш хэрэгт намайг тусална гэдэгт итгэж болно гэхэд, 

	— Генрих ээ, бидний санаа нийлсэнд би баяртай байна Шинэ хүн ирнэ гэхэд ажил улам хүндэрч, түүнийг ажил байдалтай танилцуулах зүг чигийг нь олох гэсээр байтал Заугель үндсэн ажлаасаа хөндийрч мундраа тарьсан хэрэг болох юм. Таны бидэнд туслах болсонд баяртай байна! Үнэнээ хэлэхэд би ингэнэ ч байх гэж бодож байсан юм гэв. 

	—  Уулзалт дууслаа гэж эмч хаалганы завсраар толгой цухуйлган дургүйцсэн байртай хэлэв. 

	—  Жаахан хүлээнэ үү, би туслахдаа хэдэн даалгавар өгөөд орхиё гэхэд Генрих босож:

	—  Тэгвэл та нарт саад болохыг болъё. Би эрхэм Заугелийг үүдэнд буюу машиндаа хүлээж байя гээд гарав. 

	«Генрих шатаар бууж явахдаа тэдний яриаг сонссон бол сайн сан. Гэвч Заугельд СС-ийн албыг сонирхож байгаагаа өчүүхэн ч гэсэн мэдэгдэх хэрэггүй. Тэрээр Миллерээс ухаантай хүн, түүн шиг над урхидуулахгүй. Гэвч энэхүү «язгууртны хэнээтний» сул талыг олох хэрэгтэй... Тэр өөрийгөө ихэд бодож биеэ тоосон нь илэрхий. Түүний ер бусын хүн гэж ярих нь өөрийгөө мөн тийм хүн гэж боддог нь дамжиггүй... 

	Бас нэг өвөрмөц биеэ өргөмжлөгч! Ийм хүмүүст нэр хүнд хөөцөлдөх биеэ тоох явдал их байдаг юм. Одоохондоо үүний нь ашиглая гэж бодож явав. 

	Дэслэгч гарч ирэн Гольдрингийн бодлыг тасалдуулав. 

	Заугелийн царайд баярласан нь илт байлаа. 

	—  Миний чадварыг өндөр үнэлсэн явдалд, барон танд чин сэтгэлээсээ талархаж байна. Үнэндээ шинэ даргатай танилцаж цаг алдах нь тааламжтай биш ээ. Миллер бид хоёр бүр дасжээ. Түүнд, биднийх шиг зарим нэг дутагдал бий. Гэвч бид сая үгээ ололцлоо гэж машинд суух зуураа хэлэв. 

	— Эрхэм Заугель, би зөвхөн бодож байгаагаа, чухам юунд итгэж байгаагаа хэлсэн юм. Ажиж байхад ер нь Миллерийн туслахын алба таны хувьд бол багадаад байх шиг харагддаг юм. Ганс миний сайн түнш, түүний над хандах хандлагыг би үнэлдэг, би түүнд найр тавьдгийг та мэднэ. Гэвч... 

	Заугель түүн рүү гайхсан, тэсэж ядсан харцаар харав. 

	Генрих түр амсхийгээд үргэлжлүүлэн, 

	—  Гэвч илэн далангүй ярихад Миллер бол хуучны үлдэгдэл мөн. Тэр урьд байгуулсан гавьяагаараа амьдарч, бусдын замыг хааж байна. «Бусдын» гэдэг үгийг уг хэрэглэдэг бүдүүлэг утгаар нь биш өөр утгаар хэрэглэх гэж байгаа юм. Тэд нэн залуу, нэн авьяаслаг жирийн ажилтан төдий биш, Герман улсын оюуны агуу их өрнөлтийн үед төрж байгаа, чухам шинэ маягийн хүмүүсийн төрх болсон: байлдан эзлэгчид, ноёрхогчид, эздийн шинэ шинжийг биедээ шингээсэн улс юм. 

	—  Та, барон, тун нарийн сэтгэл зүйч, сонирхолтой ярьдаг хүн юм аа. Одоо оройтоогүй байна. Та манайхаар шагайвал танд баярлах сан. Энэ яриагаа аяга аагтай кофе уух зуур үргэлжлүүлье. Харамсалтай нь таныг өөр зүйлээр дайлж чадахгүй нь, би өнөөдөр бас ажилтай. Иймд хэв горим алдагдуулж болохгүй шүү дээ! гэхэд, 

	—  Аяга кофе ууж гүн ухааны сэдэвтэй яриа ярих явдал Сен-Ремид ховор тохиолдол. Таны саналыг баяртай хүлээж авлаа. Би дээрх хоёр зүйлийн аль алиныг их саначихжээ! гээд Генрих инээв. 

	Заугелийн жижигхэн гурван өрөө байранд үнэртэй ус, сайн чанарын янжуур, кофейн үнэр анхилна. Тасалгаанд салхи бага оруулдаг бололтой үнэр их шингэж амьсгал давчдуулах бөгөөд байрны тавилга: хананд өлгөсөн хивс, мөн шалан дээр дэвссэн хивс, цонхны торон хөшиг, янз бүрийн ваар сав, баримал, шаазан эдлэл энэ бүхэн дайны үеийн цэргийн даргын байр гэмээргүй, харин шалиг хүүхнүүдийн байрыг санагдуулна. Мөн энд Ницшегийн том хөргийг төв, элдэв гоёл чимэглэлгүйгээр хар гуунд хийж тавьсан нь тун содон харагдаж байв. Генрих уул хөргийг харж байгааг ажсан Заугель:

	—  Миний бурхан багш! Би энэ хөргөөс хаа ч явсан салдаггүй юм. Бас энэ номоос салдаггүй гэж хэлээд Заугель номын сав руу очиж дээд давхраас Ницшегийн «Нүгэл буяны тэртээ талд», «Заратустрын айлтгал», «бурхад сүүтгэнэсэн нь» Гитлерийн «миний тэмцэл» хэмээх үнэтэй хавтастай номуудыг буулгаж ирэв. 

	Генрих бүгчимдэн давчдаж, эрүүл агаарт гарах далим эрж байтал зарц орж ирэн: кофе, нимбэг,шил өтгөн дарс барив. 

	Хар кофе ууж, Генрих Заугель хоёр философийн сэдвээр удаан ярилцав. Дэслэгч философийн шинэ урсгалын талаар бага сага мэдэх бөгөөд тэр ч байтугай германы хуучин философийн талаар мэр сэр уншсан нь илт байлаа. Гэвч түүний энэ өчүүхэн мэдлэг нь юмыг ухаандаа тунгаан сэтгэхэд нь багадах боловч юмсын тухай бүдүүлгээр мэдэмхийрэн ярихад нь багадахгүй байв. Тэрээр Кант, Гегелийг дайран, Марксыг доромжилж үгээ олж ядан өөрийнхөө Ницшегийн суу ухааныг шагшин магтана. Түүний сайныг муугаас ангилсан заагийг зааж, бурхан-хүн ноёлох гэрэлт орой хүрэх, ялагч арьстны шинэ эрин үеийг зөгнөгч гэж үзнэ. Ингэж донгосохыг сонссон Генрих инээд алдчихгүй яриаг нь дэмжихийн тулд аль болохоор тэвчиж сууна. Заугелийн бодож байгаагаар өөрийнх нь яриаг анхааралтай сонсогч, санаа нийлсэн хүнтэй болсондоо ихэд баяртай байгаа бололтой. 

	Материйн тухай дээгүүр яриа аажимдаа, партизануудын ажиллагаа идэвхэжсэнээс байдал ямар болсон тухай амьдрал байдлын сэдэвт шилжив. 

	Генрих, Миллерийг өвчтэй байх хооронд хэрэв хэрэгцээ гарвал туслах болно гэдгийг Заугельд дахин сануулахад:

	—  Барон, миний бие, таны туслалцааг авахдаа баяртай байна. Хэрэв та зөвшөөрвөл урьдаас сануулах зүйл байна. 

	—  Бололгүй яах вэ! 

	—  Барон, та тун болгоомжгүй байна, танил талаа сонгон авахдаа маш хөнгөмсөг байна... гэхэд нь. 

	—  Та тэгээд юу гэх гээ вэ?

	—  Өөрийн найр тавьдаг хүмүүсээ сана, тэгээд та тэр бүхэндээ итгэж чадна гэж хэлж чадах уу?

	—  Хонгор Заугель минь, та чухам юу гэх гэж байгааг ойлголоо. Амрагийн асуудалд ингэж эелдэг хандаж байгаад чинь баярлалаа. Гэхдээ энэ асуудалд одоогийн мөчид өөрөөр хандах хэрэгтэй гэж хүсье. Би эмэгтэй хүнтэй харьцахдаа сайхан хүүхэн үү, үгүй юу гэдгийг баримталдаг. Эмэгтэй хүн гэдэг чинь, таны ер бусын хүн шиг нүгэл буяны тэртээ талд зогсож байдаг юм! 

	—  Та тэгж бодож байдаг юм уу? Хэрэв хадагтай Моникагийн төрсөн ах францын алан хядагч5 гэж хэлбэл яах вэ?

	—  Тийм дэг журамтай гэр бүл тэгэх ёсгүй! 

	Таны урмыг хугалах болсондоо харамсаж байна. 

	Пээ, яасан тусгүй юм бэ? Та над сануулсан нь болж, одоо би танд өртэй боллоо! Тун анхааралтай хандаж байя... Гэвч энэ үнэн. Баригдсан франц хүнийг өчигдөр мөрдөн байцаахад хадагтайн намтрын талаар сонин юм сонсгосон. Тэр эмэгтэй өөрөө ч тийм байж болзошгүй юм шүү. 

	—  Би аль эрт түүний араас ажиглалт тавьсан. Болзоот хар хүн дээрээ очих нэрийдлээр цахилгаан станц руу олонтоо очих нь миний анхаарлыг татаж байгаа юм. Одоо хүртэл би үүнийг зүй ёсны хэрэг гэж бодож байлаа. Гэтэл миний байцаасан франц хүн чухам тэр цахилгаан станцад ажилладаг гээд хадагтай, слесарь Франсуа Флорентен хоёрын уулзалт дурласан хүмүүсийн уулзалтын шинжгүй байдаг юм гэж өчсөн гэв. 

	—  Би түүнийг нөхөртэй гэж анх удаа сонслоо. Даанч халгаадаггүй юм. Ийм учиртай байжээ. Надтай нэг муу слесарь өрсөлдөж байна гэхэд инээдэмтэй байна. Барон, хүн, слесарь хоёр шүү? Заугель аа, тэр францтай намайг ярилцахыг зөвшөөрч сэтгэлийг минь хангахгүй юу гэвэл. 

	—  Үүнийг хийхэд амархан. Гэвч өнөөдөр чадахгүй тэр над чухал мэдээ өгөхөөр амласанд би түүнийг сулласан... Харин анхаарал татуулж албан ёсоор дуудаад яах вэ, би түүнийг ирмэгц танд мэдэгдье гэв. 

	—  Даруу хүн болох гэж ядав аа!.. эмэгтэй хүн миний толгойг ингэж эргүүлнэ гэж огт бодсонгүй! 

	—  Хэрэв хадагтай тантай танилцаж францчуудад хэрэгтэй мэдээ авахад ашиглах гэж байвал яана! 

	—  Тэгж ч чадахгүй тэр! Би эмэгтэй хүнд ажил хэрэг, тэр ч байтугай чухал юмны талаар ярьдаггүй жамтай хүн. 

	—  Гай болоод үг алдчихвал яана... 

	—  Чөтгөр аваг, таны зөв! Партизанууд хошууч генерал Бертгольдийн хүүг өөртөө ашиглах гэнэ шүү! ёстой санашгүй хэрэг! санашгүй хэрэг! 

	—  Барон, та бидний ярьсан зүйл нууц гэдгийг урьдчилан сануулахыг хүсэж байна. Миний энэ сэжиглэлтийг эрхэм Миллер ч мэдээгүй юм шүү. Хоёулаа үүнийг шалгаж үзье. 

	—  Эрхэм Заугель, би танд тусална. 

	—  Үүнийг хийхэд хялбархан. Би танд маргааш нууц гэмээр нэг баримтыг өгнө. Хадагтайд мэдэгдэлгүй зарцаа явуулсан хойно, уул баримтыг та өрөөндөө орхичхоорой, бусдыг нь би гүйцэтгэнэ. Зөвшөөрөх үү?

	—  Энэ хэрэгт танд туслахыг өөрийн үүрэг гэж үзэж байна. Таны өнөөдрийн энэ ачийг хариулах цаг удахгүй ирнэ гэдэгт итгэж байна. Та бодит байдлыг харах нүдийг минь нээж өглөө. Тэр болзоот хар хүн нь мөн ч бай, биш ч бай ямар ч гэсэн намайг хуурчээ. Үүнийг би өршөөхгүй гэв. 

	Генрих Заугельтэй салах ёс гүйцэтгээд, оройтсон учир Лютцийнхээр оролгүй, зочид буудал руугаа яаран явав. Тэр зам зуур саяын сонссон тавгүй зүйлийг бодохгүйг хичээнэ. Толгойгоо амрааж тайвшрах хэрэгтэй байлаа. Эрүүл агаар алжаасан биеийн ядаргааг гаргаж Генрих тэмцэлд бэлэн боллоо. Үнэхээр ч тэмцэлдэх хэрэгтэй байлаа. Харин Заугельтэй өрсөлдөх тэмцэл ширүүн болох нь зайлшгүй болов. Заугель утасны үзүүрээс барьж авчээ. Энэ нь эрт орой хэдий боловч ээдрээг тайлах болно. Энэ үзүүрийг даруй таслах хэрэгтэй. Үүнийг чухам яаж гүйцэтгэх вэ? Юуны өмнө урвагчийг устгах хэрэгтэй. Заугель, Франсуа-Моника, Моника Франсуагийн үнэн мөрөөр орсон ийм үед урвагчийг устгахгүй бол болохгүй. Үгүй бол Заугель мөн Гольдринг-Моника Франсуаг холбосон үзүүрээс барьж авч мэднэ. Учир нь хадан хавцалд хоёр партизаныг сулласан тухай зөвхөн Тарваль, тариачин авгай хоёр ч биш, зарим нэг партизанууд мэддэгийн дотор тэр цахилгаан станцад ажиллаж байгаа урвагч ч мэддэг байж болох юм. Тэгвэл хэрэг явдал түргэсэх нь тэр. Иймд юуны өмнө энэ урвагчийг устгах нь чухал гэж шийдэв. 

	Энэ шөнө Генрих орой болтол унтсангүй, харин урьд урьдынхаас эртлэн өглөөний цай уухаар бууж ирэв. Гай болоход, Моника гэр орны ажлаар хөөцөлдөж гадагш явсан байв. Түүнтэй Генрих штабын хажуугийн гудамжинд дайралдав. 

	—  Моника, би тантай чухал хэргийн талаар ярих гэсэн юм. Өнөөдөр хаашаа ч гаралгүй гэртээ байхыг гуйя. Би генерал дээр удаж мэднэ, юу ч болсон би түргэн сулрахыг бодно. Ямар ч байсан намайг очтол хүлээгээрэй. Гудамжинд, бид удаан ярилцаж болохгүй шалтгаан буй учир чухам юун тухай болохыг нь тайлбарлаж чадахгүй нь гагцхүү таны араас ажиглалт тавьжээ гэдгийг хэлье гэв. 

	Генрих, бүсгүйн гарыг барьж инээгээд штабын хаалгаар далд оров. Моника түүний араас баяртайгаар даллан хоцров. Хөгжилтэй жавхалзсан дарга, инээмсэглэсэн үзэсгэлэнт бүсгүйн зүрх энэ мөчид хэчнээн түгшүүртэй цохилсныг хөндлөнгөөс эл байдлыг ажсан хүн яаж мэдэх бил ээ. 

	—  Эрхэм, ахлах дэслэгчээ, танд цахилгаан утас иржээ гэж штабын жижүүр илтгэв. 

	«Өнөөдөр 16, 20-д Шамберид очно. Угтаж ав. Бертина»гэжээ. «Энд ямар үлийгээ хийх гээ юм бол» гэж дотроо зүхэн Генрих уул цахилгааныг дахин уншиж өдрийг нь харвал өнөө өглөөний зургаан цагт явуулсан байлаа. 

	Генрих Эверсийн тасалгааны үүдийг тогшив. 

	— Эрхэм генерал аа, өнөөдөр ямар нэг даалгавар байх сан болов уу?

	Өнөөдөр үү? Байхгүй. 

	—  Тэгвэл танд хүсэлт тавьж болох уу?

	—  Таны хүслийг хангахдаа баяртай байна. 

	—  Би саяхан Бертгольдын ач охиноос цахилгаан утас хүлээж авлаа. Түүнийг дөрөв хэдэд Шамберид очиж угтаж авахыг хүсжээ. Хэрэв та зөвшөөрвөл... гэтэл генерал цагаа харж:

	—  Таны аз чинь, гучин минутын дараа Миллерийн туслах Заугель хамгаалалтын хамт миний машинаар Шамбери руу штабаас ирсэн суртал нэвтрүүлэгчийг тосч авахаар явна. Та түүнтэй хамт явж болно гэхэд, 

	—  Эрхэм генерал, танд хязгааргүй баярлалаа гэв! 

	Гольдрингийг өөртэй нь хань болж явах болсныг дуулсан Заугель маш их баярлаж яг хагас цагийн дараа зочид буудлын дэргэд машинтай хүлээж байя гэж амлав. 

	Генрих дээшээ гарч өрөөндөө орж Моникад:

	—  Би явалгүй болохгүй явдал гарлаа. Надтай хамт Миллерийн туслагч Заугель явах юм. Энэ Заугелээс болгоомжил гэж танд хэлэх гэсэн юм гэж яаруухан хэлээд, тэд над ярихдаа таны олонтоо очдог цахилгаан станцад та нарын итгэлийг хүлээсэн эдний тагнуул ажиллаж, тэрээр Франсуа та хоёрыг сэжиглэж байгаа юм байна. Заугелийн даалгавраар таны араас хяналт тавьжээ. Франсуа Флорсштенг мөн тэгж байгаа байх. Өөрсдөө дүгнэлт хийцгээ. За би явъя. Заугелийг зочид буудлын үүдэнд очиж хүлээе. Бид хамт байгаагаа түүнд үзэгдэх хэрэггүй гэв. 

	Үүдэнд машин ирэхийг сонссон Моника үг хэлж амжилгүй зуушны газрын хаалгаар түргэн далд оров. Харин түүний талархсан харцыг Генрих харж амжив. 

	Таван автоматчин суусан машины араас тэдний суусан «Хорх» засмал замаар жирэлзүүлж байхад Генрих:

	—  Та хэнийг ингэж хүндэтгэн хүлээж авч байгаа юм бэ? гэж Заугель-ээс асуухад:

	—  Пфайферийг, суут барон Пфайферийг гэв. 

	Нэрийг нь үл мэдэх хүнийг хэн болохыг нь мэдэхгүй учир Генрих дэмий л дал мөрөө хавчив. Заугель гайхан:

	—  Та Пфайферийг мэдэхгүй гэж үү, энэ чинь Германы шилдэг илтгэгчдийн нэг, мөн Геббельсийн шадар туслахын нэг шүү дээ гэв. Заугельд ингэж хэлэх үндэс байсан бололтой. Яагаад гэвэл Шамберид ирэхэд Пфайферийн илтгэл маш их амжилттай болсон гэж тэдэнд мэдэгдэв. Тэрээр өглөө ирж гарнизоны дарга нарт болон цэргийн хоёр ангид илтгэл хийж амжжээ. Илтгэлийг Сталинградын дэргэд юу болов гэдэг ганцхан сэдвээр хийсэн ажээ. 

	Пфайферийг эрж явахдаа Генрих, Заугель хоёр цуглаан дээр очиж орчин үеийн Цицероны хоёр ч үг хэлэхийг сонсов. Пфайфер бүдүүн гэдэстэй луглагар эр байлаа. Үнэхээр муугүй илтгэгч юм. «Сталинград»-ын сэдвээр олон удаа ярьсан бололтой. Илтгэгч бичиг цаас харалгүй, тоо баримт, хүмүүсийн нэр, газар нутгийн нэрийг урсгаж баруун зүүн гартаа сэлгүүлж байгаа тэмдэглэлийн дэвтрээ харалгүй дохиж байлаа. Пфайферийнхээр Сталинградын дэргэд ялагдсан шалтгаан бол фронтын шугам урт үргэлжилж, тээврийн хангалт муугаас болсон ажээ. Фронтын шугамыг багасгаж, фюрерийн арми хүчээ авсан цагт үйлс бүтэж энэ жил 1943 онд Ижил мөрний эрэгт амь үрэгдэгсдийн өшөөг большевикуудаас авах болно гэж ярив. 

	Пфайфер ярихдаа бэлэн зэлэн үгтэй уран хүн юм. Түүний ярьж сурсан хоолойн өнгө заримдаа арын эгнээнд суусан хүнд сонсогдохгүй шахам шивнэх бөгөөд заримдаа аянгын дуу мэт нүжигнэн дуугарна. Генрих сонсогчдын царайг ажиглавал илтгэгчийн уран чадвар сонсогчдод нөлөөлж түүнийг «хох» гэхэд цэргүүд аялдан хамт хашхирч, Паулюсийн армийн сүйрлийн тухай ярьж, эмгэнэн чичирхийлсэн хоолойгоор ярихад арай уйлах нь холгүй болж байв. 

	Хоёр дахь цуглаан дуусахад Заугель суртал нэвтрүүлэгчийг арай чамай барьж авсан чинь оройн найман цаг хүртэл Шамберигээс явахыг санахын хэрэггүй, энд хэд хэдэн газар яриа хийнэ гээд явахыг эрс татгалзав. 

	—  Эрхэм Пфайфер, манай энд орой үдэш тийм ч тайван биш байгаа, иймд эсвэл эрт гаръя, эсвэл Шамберид хонож өглөө эрт хөдөлье гэж Заугель анхааруулав. 

	—  Хэдийнээс эхэлж фюрерийн армийн дарга шөнө явахаас айх болсон юм бэ? Би хүүхэд л харанхуйгаас айдаг юм гэж боддог! гэж Пфайфер хошигнон хэлээд тойрсон хүмүүсээ бардам харцаар харахад цугларагсад хөхрөлдөж, Зуагелийн царай улайн холдов. 

	—  Эрхэм Пфайфер, сүүлийн үед байдал ямар болсныг мэдээгүй байгаа бололтой гэж Генрихэд гомдол мэдүүлэв. 

	—  Эрхэм Заугель, шөнө явахад аюултай болохыг зочинд урьдчилан сануулснаар та зөв юм хийлээ гэж би бодож байна. Түүний энэ хөнгөмсөг байдал, хоосон цэцэрхэх явдал над гайхал төрүүлж байна. Шөнө үнэхээр партизанууд бидэн рүү довтолбол түүний энэ хоосон зориг юу болохыг нь үзэх юм сан?! Бид яах вэ? цэргийн улс, аюулыг харж сурсан хүмүүс харин энэ чалчаа эр лав дарь үнэртээгүй бололтой гэв. 

	Макиудын том отряд уулаас бууж ирсэн энэ үед шөнийн цагаар явахад аймшигтай бөгөөд Заугель өөрөө ч гэсэн айж байгаагаа Генрихэд хэлж чадахгүй нууж байлаа. Арван зургаан цаг хорин минутад Генрих, Заугель хоёр төмөр замын өртөөн дээр очиж Бертинаг угтаж авав. 

	—  Ямар азтай салхи таныг манай хязгаарт авчрав аа? гэж бүсгүйг вагоны шатан дээр гарч ирэхэд Генрих зочноосоо асуулаа. Бертина ёслолын хувцас өмсжээ. 

	Заугель ирсэн гийчнийг нуулгүй шохоорхон харж байлаа. 

	—  Далбаа залж чаддаг хүнд бол аясын салхи энд авчрав... Энэ чинь хэн бэ? гэж асуугаад Бертина Заугельд гараа өгөв... Тэгээд, 

	— Генрих ээ танай дивизэд манай армийн аль сайхан нь цугларсан юм шиг над санагдлаа. Одоо бид нар хаашаа юугаар явах вэ? гэж асуув. 

	—  Таны л хүсэл мэднэ. Бид шөнө машинаар, эсвэл маргааш өглөө галт тэргээр явсан ч болно. 

	—  Над аль аль нь таалагдаж байна. Та нар өөрсдийн бодож байгаагаар бол гэв. 

	Генрих урьдчилан Бертинад дарга нарын зочид буудалд байр захисан боловч тэр амрахыг татгалзаж, хоол идсэний дараа хотоор явж үзье гэв. 

	Заугель уучлалт гуйгаад Пфайфераас явах цаг асуухаар гарахад Бертина, Генрих хоёр гуанз руу буув. 

	Тусгай өрөөнд орж, тохитой суусны дараа, үйлчлэгч захиалга авчраад гарсан хойно Генрих:

	—  Бертина, чухам таныг ямар аясын салхи манай эрэгт авчирсан, энд хэр удахаа над хэлээгүй шүү дээ гэж дахин асуухад:

	—  Хаанаас гараад ирэв, хэдий болтол зовоох вэ? гэсэн үг үү? гэж Бертина инээж, түүн рүү тачаангуй харцаар харав. 

	—  Би танд ингэж хэлэх шалтагтай юм яриагүй юм сан. 

	—  Миний захидалд хариу өгөхгүй байсан чинь, мөн ураг бололцох гэж ёс төдий боловч уриагүй чинь шалтаг болж дээ. 

	—  Бертина, та эмэгтэй хүн байна ойлгох биз. Би тантай захидлаар харилцаагүй, уулзахаас ч тойрч байдаг маань ингэх юм сан гэж хүсэж байдгаас тэр юм. 

	Генрих минь, хэрэв таны үгийг өлгөж аваагүй сэн бол яана, та үгээ хэлчихлээ шүү дээ! Би одоо танай хөрш болно. Шонтгор хамарт Лорагийн нөхрийг хамар дороос нь хулгайлна гэж сануулахыг хүснэм гэв. 

	—  Миний хөрш болно гэнэ үү? Таны ажилладаг хорих лагерь, миний бодож байгаагаар бол Дорнод Прусст байдаггүй бил үү? гэхэд, 

	—  Бертина өрөөсөн мөрөө Генрих рүү хазайлгаж:

	—  Та тун анзааргагүй юм, барон үүнийг хар л даа гээд Бертина шинэхэн погооноо хуруугаараа цохилж байв. 

	— Танд баяр хүргэх хэрэгтэй болж. 

	—  Цол төдийгүй, албан тушаал дэвшсэн байгаа биз дээ. 

	Би Понте Сен-Мартин дахь эмэгтэйчүүдийн тусгай дэглэмт лагерийн даргаар томилогдсон, Сен-Ремигээс холгүй байдаг шиг санаж байна. 

	—  Тусгай дэглэм гэдэг чинь ерийн хэлээр бол юу гэсэн үг вэ?

	—  Энэ бол онцгой итгэл хүлээлгэж, би энэ лагерийг хүлээн авч нэг ёсны шалгалт өгч байгаа юм, өөрөөр хэлбэл олзлогсдыг ердийн ажлын мал болгож, тэд нар дуулгавартай байж, тэр ч байтугай өөрсдийнхөө хүн нэрээ мартах дэглэм тогтооно гэсэн үг гэв. 

	Бертина хундага шарз ууж янжуур баагиулна. Түүний том цэнхэр нүд гялалзаж хамрын нь нарийхан нүх нь сартганаж, уруулаа жимийсэн байв. 

	—  Чухам яагаад таныг энэ лагерийн даргаар томилсныг би ойлгохгүй байна. Бертина та чинь эмэгтэй хүн шүү дээ! 

	—  Бас сайхан хүүхэн гэж эелдгээр хэлэхгүй юм уу. 

	—  Үүнийг хэн ч маргахгүй, тэр тусмаа би бүр ч маргахгүй. 

	—  Гэвч та миний асуудалд хариулсангүй. 

	—  Бурхан минь, Генрих та хачин хуучны барилтай хүн юм аа. Яагаад Лораг амьдралынхаа хань болгон сонгож авсны учрыг одоо л ойлголоо. Өөрийн эзний дулаан ноосон оймс нэхэж, ээрүүл барьсан өлөгчин сайн л бол муухан жүжигчнээс хаа холдох вэ? Журамтай гэгдэх энэ немц бүсгүйн хүсэл нь энэ шүү дээ. Таны ойг гутаахгүй байна уу? Бидэнд, цэвэр герман ястанд энэ бол байж болшгүй зүйл! 

	Бертина! Энэ чинь хуйвалдаан байна, ёстой хуйвалдаан байна! Та эмэгтэйчүүдийн үүрэг түүний нийгэмд эзлэх байр суурийн тухай фюрерийн хэлснийг мартжээ. 

	—  Хуулийг олон түмний тулд тогтоодог. Үндэстэн бүр өөрийн шилмэл хүмүүстэй байдаг эд нар энэ хуулийг зохиодог юм. Би ч мөн тэр шилэгдмэл хүмүүсийн тоонд орно, одоо ороод ч байна. Та санаж байна уу? Би таныг манай лагерь дээр очихыг урьсан, та очихгүй яасан юм бэ? Очсон бол муусайн шаар болсон, — Франц, орос, голланд, польш, бельги, мөн өөрийн ястнаа доромжилсон немц эмэгтэйчүүд миний өмнө дагжин чичрэхийг харах байсан юм. 

	Би гэдэг чинь хязгааргүй эрх эдэлж, түүнийгээ ашиглаж байлаа л даа гэж хэлээд Бертина сандлын түшлэгийг түшиж гэдийгээд, нүдний нь өмнө бий болсон хол байгаа зураг харж байгаа юм шиг нүдээ онийлгон харснаа гэнэт инээв. 

	—  Таны хэргэм тушаалыг дээшлүүлэхэд юу тус болов оо? Та тун түргэн дэвшжээ.

	—  Ёстой цахилгаан шиг гээч! Олзлогдогсдын дэглэм, тэднийг хамгаалах системд ганц нэг өөрчлөлт оруулсан. Түүнээс гадна миний дарга нар юу сонирхдогийг сайн судлав. Олзлогдогсдын шинэ хэсэг ирэхэд залуу сайхан бүсгүйг шилж аваад хэнд алины нь өгөхөө тохируулдаг байлаа. Оны эцэс гэхэд би бүх лагерийн даргын туслах болов. 

	—  Тэгвэл та удахгүй генерал болох юм байна гэхэд, өөрийн бодолд автагдсан Бертина, Генрихийг хүйтэн харцаар харж, ёжилж байгааг ч ажсангүй. 

	—  Би цаашид дэвших тухайд одоо хүлээж авах хорих лагерьд их найдлага тавьж байна. Саяхан тэнд, тэндхийн дарга, ахлах харгалзагч эмэгтэй, мөн тэднийг дагалдан явсан хамгаалалтын цэргийг алжээ. Энэ хэргийг тусгай комисс мөрдөж, нэлээдийг дүүжилсэн боловч хэргийн жинхэнэ эздийг олсонгүй. 

	Энэ хорих лагерьд онцгой хатуу дэглэм тогтоохыг над даалгасан. Би ямар ч хамаагүй үнээр, тэр ч байтугай гурван хүн тутмаас нэгийг нь дүүжилж байгаад ч гэсэн өөрийн хүслээ биелүүлнэ гэхэд эргэлзэхгүй гэв. 

	Бертинагийн нүүр цааш холдож жижгэрсээр могойн толгой шиг болох ба дахин ойртоход нь марсайн чухам ямар төрхтэй болсныг Генрих ялгаж чадахгүй дотор нь харанхуйлах шиг болов. 

	—  Генрих, та яав?гэхэд Бертинагийн дууг сонсож, сэрэх шиг болов. 

	—  «Энэ эмэгтэй тэр лагерьд хүрэх ёсгүй. Яавал зохих вэ. бүү мэд. Тэр ямар ч байсан лагерьдаа хүрэх ёсгүй» гэж Генрих хатуу шийдэхэд түүний бие даруй хөнгөрөв. 

	—  Та юу бодоо вэ?

	—  Макуудын дайралтын үед битүү шарх олсноос хойш миний толгой гэнэт өвдөж нүд харанхуйлах болсон юм гэж Генрих учрыг ярив. 

	—  Хөөрхий гээд Бертина ширээ дамнан Генрихийн толгойг илэв. 

	Заугель орж ирж энэ уянгын явдлыг тасалдуулав. Тэр Пфайфер эмэгтэй хүн цуг явахыг зөвшөөрөхөөр барахгүй сэтгэл их тааламжтай байв. Гагцхүү корпусын штабт цагтаа очихыг гуйв. 

	Шамберигээс яг найман цагт гарлаа. Урд талын суудалд жолоочийн хажууд Пфайфер, дунд нь Заугель арын суудалд Бертина Генрих хоёр суужээ. 

	Машин хөдөлмөгц Бертина бүхий л биеэрээ Генрих рүү наалдаж, түүнийг сугадаж авав. 

	—  Би тэр нугасан хошуутай Лорагаас дор гэж үү гэж тэр намуухан шивгэнэнэ. 

	—  Та түүнээс аль аль талаараа илүү! гээд Генрих ёжтой инээмсэглэв. 

	Бертина түүний гарыг талархан атгаад, зайлсхийн суув. Пфайфер суудал дээрээ жаахан тавгүй хавчганаснаа, арын суудалд байгаа хүмүүс рүү эргэн харж:

	—  Энэ замаар шөнө явахад аюултай гэж та нар үзэж байгаа бил үү? хэмээн Заугелаас намуун дуугаар асуув. 

	—  Өдрийн цагт тайван байдаг юм гээд Заугель шууд хариулахаас зайлсхийв. 

	—  Эрхэм, ахлах дэслэгч, та юу гэж бодож байна вэ?

	—  Эрхэм Пфайфер, дайны үед хаа ч гэсэн аюултай гэж би бодож байна. Өчигдөрхөн манай районд макуудын том хэсэг уулаас бууж ирсэн гэж Генрих тайвуун хариулав. 

	—  Том хэсэг гэнэ ээ? гэж суут илтгэгч айсан шинжтэй асуув. 

	—  Суман гаруй цэрэг

	—  Өмнө маань автоматчид, ард нь бид зэвсэг бүхий гурван эр мөн жолооч автомат буутай байхад тэд дайрч зүрхлэх гэж үү?

	—  Та хар л даа, зам шулуун биш, баруун зүүн тийшээ огцом огцом эргэнэ. Энэ эргэлт л эгзэгтэйдээ... 

	—  Тийм байна, тийм байна ойлгомжтой байна гэж Пфайфер яаран зөвшөөрөөд, 

	—  Нээрээ бид Шамбери руугаа буцсан маань дээргүй юу? гэв. 

	—  Энэ суут илтгэгч өдөр ихэмсэг бардан байсныг, мөн цуглаан дээр «Немцүүд бурхнаас л айна өөр хэнээс ч үл айна» гэж хашхирч байсныг санахад Генрихийн инээд хүрнэ. 

	—  Хэрэв хүсвэл буцаж болох юм, гагцхүү Шамберид таны үгийг сонссон хүмүүс үүнийг хэрхэн дүгнэх бол? Таны хэлснээр бид харанхуйгаас айдаг хүүхдүүд биш. Буцах маань ч оройтож макууд өмнө маань байгаа шигээ ард ч орсон байж мэднэ гэхэд Пфайфер юу ч үл дуугарна. 

	—  Энд үнэхээр аюултай юу? гэж Бертина айн шивнэн асуув. 

	Тун аюултай! 

	—  Бурхан минь би цэрэг хувцастай яана гэв. 

	Машин дотор яваа хүмүүс цөм өөр өөрсдийн бодолд автагдан түүнээ хэлчхэж чадахгүй бачимдан чимээгүй болов. 

	—  Та нар энэ бүх явдлыг энд замын талд ороод биш, харин Шамберид байхад хэлэх хэрэгтэй байсан юм гэж Пфайфер сөөнгөдүү хоолойгоор хашхирч, Заугель руу заналхийлэн харав. 

	 — Би танд хэлсэн, гэтэл та намайг олны өмнө доромжилсон шүү дээ! гэж Заугель эгдүүцэн хариулав. 

	—  Байдлыг ч урьдчилан танилцуулахгүй, тэгээд бас, энэ хүүхдүүдээр хамгаалуулсны нь чөтгөр л мэдэх байх даа. 

	Машин хурдлан давхисаар Монт-Бреоль хэмээх жижиг тосгоныг дайран өнгөрөхөд зам өгсүүр болж эхлэв. 

	Пфайфер Генрихэд хандаж:

	—  Энэ тосгонд хоногловол яасан юм бэ? гэж асуухад:

	—  Биднийг энд дэгдээхэй шиг буудаж орхино хэмээн Шамберид байхдаа бусдыг зоригтой байхыг уриалж байсан энэ аймхай бүдүүн хүнийг улам айлгах гэж хариулжээ. 

	Булан тохой улам ихсэж машин хурдаа бүр хасаж бараг бие биедээ тулах шахам явна. 

	—  Автоматчдад түргэн яв гэж дохио өг! Хэрэг болоход бид арагшаа эргэж ч чадахгүй болно! гэж Пфайфер уурсангуй хэлэв. 

	—  Энэ зам дээрээ эргэж болохгүй гэж Генрих тайвнаар тайлбарлаж өгүүлэв. 

	Машины мотор хүнгэнэнэ. Машинаа хурдлуулж чадахгүй байгаа жолооч нар хаазаа гишгэхэд хүнгэнэх дуу уулаар нэг цуурайтна. 

	—  Одоо ч биднийг таван километрийн цаана сонсож байгаа гэж Генрих зориуд хэлэв. 

	—  Машинаа зогсоож, моторыг нь унтраагаад эндээ шөнийг өнгөрөөвөл яана гэхэд суут илтгэгчийн хоолойд шингэн айсан дуу гарав. 

	—  Болохгүй. Бид одоо хамгийн аюултай газарт явж байна гэв. Цөм дуугүй байна. Бертина айн чичирнэ. Тэд үг ч дуугаралгүй арваад километр явав. Булан тохой багассаар. Автоматчид тогтоосон зайгаа эзэлж суудлын машинаас дөчин метрийн зайд явна. Тэд зам руу унжсан хадан хясаанд дөхөж ирэв. 

	Толгой дээгүүр дүнхийсэн хадан хясаан доогуур явахад таатай бусаа. Бушуухан эргэж өмнө маань бүгсэн юмгүй байхыг харах юм сан! Урд яваа ачааны машины тал нь далд оров... бүр үзэгдэхээ болив. Бүгдээрээ сэтгэл амарч тэнүүн амьсгаалав. 

	Тэгтэл гэнэт уулан дээр аянга нижигнэх шиг болов. Асга хад тал дундуураа хагаран машины замыг хаах шиг болж дээрээс зам руу хад чулуу унаж, пулемётын тачигнах дуугарав. 

	Суудлын машины жолооч явуут дунд огцом зогсооход Генрих урагш шидэгдэн өмнөх суудлыг эрүүгээрээ чанга мөргөв. 

	Генрих машины хаалгыг дэлгэн зам дээр үсрэн гарч ирэв. 

	Генрих машины цаагуур нуугдаж замын хажуу руу гулсан хонхорт оров. Пулемёт урт ээлжээр галлаж гэрэлт сум толгой дээгүүр нь зуралзан өнгөрнө. Генрих толгойгоо өндийлгөлгүй, хад руу харж буугаа гаргаж авсны дараа болгоомжтой өндийж харав. Хий нь гарч хойд дугуй нь ялчийсан ачааны машин зам хөндөлдөн зогсож байна. Ачааны тэвшний хажуу руу үхсэн цэргийн толгой гулдайн унжих бөгөөд мөн хажууд нь гурван хүн огт хөдлөхгүй хэвтэж байв. Гагцхүү урдах зам хаасан том хадны цаадах хонхроос автомат буу омогтой тачигнана. Генрих газарт нүүрээ наан зүүн тийш харахад түүнээс хэдэн метрийн зайд Заугель хэвтэж байв. Автоматаа урагш зоож, толгойгоо далдлан хад руу таамгаар буудна. Цааш ажихад Пфайферийн цогцос байх бөгөөд түүний цаана чулуунд наалдан хэвтэж байгаа нь Бертина байх шиг, түүний тод өнгийн оймс зуралзан харагдах шиг санагдав. 

	Пулемётын сум Гольдрингийн толгой дээгүүр дахин шунгинан өнгөрсөн боловч хэнийг ч оносонгүй. 

	«Макууд биднийг амьдаар минь барих гэж өндийлгөхгүй байна» гэдэг бодол төрөв

	Генрих ахин Заугель өөд харахад, тэр хэвтсэн байдлаа өөрчилж түүний айж үнхэлцэг нь хагарах шахсан царай, олон зуу, мянган хүмүүсийг тарчилгаж, бас цааш тамлан бахаа хангах гэсэн шигшүүрт яргачны нүүр өөдөөс нь харж байв. Миллер чамайг «байцаалтын яруу найрагч» гэдэг сэн. 

	«Дахин ийм учрал тохиолдохгүй» гээд Генрих баруун гартаа барьсан бууг Заугель руу чиглүүлэн буудахад тэр толгойгоо гудайлган духаараа автоматын мөрлөгчийг мөргөн ойчив. 

	Генрих толгойгоо газарт наан хөдлөлгүй хэвтэнэ. Тэрээр пулемёт гэнэт дуугүй болоход толгой өндийлгөвөл гурван талаас автомат бууны ам тулгасан байлаа. 

	—  Бос! Гараа өргө! гэв. 

	Генрих босоход, автомат тулгуулан Пфайфер, Бертина жолооч гурав хонхроос аажуухан босож байхыг харав. Эргэн тойрныг түргэн нөмрөн авсан харанхуйн дунд тэдний царай зэвхийрч цав цагаан баг өмссөн мэт харагдана. 

	Автоматчдын нэг нь Заугель руу очиж:

	—  Өнгөрчээ. Толгой руу нь оножээ гэж партизануудын хэн нэг рүү хандаж хэлэв. 

	—  Бүгдийг хүл! гэв. 

	Хоёр нь Генрих рүү ирээд, нэг нь түүнийг нэгжив. 

	—  Новш чинь хоёр буутай байдаг байна шүү гэж халааснаас олсон сэлээдий бууг гаргах зуур, газарт хэвтэж байгаа их гарын буу руу зааж өгүүлэв. 

	—  Хоёулаа сумгүй бололтой. 

	—  Эд нар энгийн номхон иргэдийн өмнө зоригтой улс гэж нэг нь хэлэхэд, 

	 — Шившгийн эр гэж нөгөөх нь хэлээд Генрихийн нүүр лүү хүчтэй цохиж унагав. 

	—  Больцгоо! Машиндаа, харьцгаая, түргэл! гэх дуу сонсогдов. 

	Партизанууд баригдсан хүмүүсийг автомат буугаар ёврон түлхэж, Генрих, Пфайфер, Бертина, жолооч нарыг машины дэргэд авчирч арын суудалд суухыг тушаав. Эсрэг талд гар буугаа бэлэн зэхсэн хоёр партизан багтаж суув. Урдах суудалд мөн хоёр хүн суусны нэг дарга нь бололтой:

	—  Хуучин замаараа буцъя, саатах хэрэггүй гэв. 

	Машин ухарсаар хоёр зуугаад метр хэртэй явж үл мэдэгдэм харанхуй бачуу хавцал руу оров. Ингэсний дараа чийдэнгээ асаалгүй урагшилж бөөн чулуун дундуур туучин, урд дугуй нь гүн хонхорт орсон боловч сугаран гарч уул өөд өгсөхөд машин тал тал тийшээ дайвалзаж Генрих нэг бол духаар, эсвэл шагайгаараа Пфайфертэй мөргөлдөнө. 

	Ингэсээр хавцлаас гарч тэгш замд орж хурдлан давхив. Цаг хэртэй явсны дараа зогсов. Жолоочийн хажууд суусан хүн хаалга нээж харанхуйд нэг хүнтэй шивнэн ярилцсаны дараа хаалгаа хааж цааш хөдлөв. 

	Тэгээд шөнө дундын хэрд уулын тосгонд хүрэлцэн ирэв. Олзлогдогсдыг нэг нэгээр нь гаргаж, сүрэл, өтөг бууц үнэртсэн пинд оруулав. 

	Үүдний цоож тор хийсний дараа:

	—  Шархадсан хүнгүй юу? гэж Генрих аяархан асуулаа. 

	—  Би л үгүй гэж жолооч хамгийн түрүүнд хариулав. 

	—  Эрхэм Пфайфер та ямар байна?

	—  Бурхан минь миний нэрийг бүү дурсаач дээ! гэж суртал нэвтрүүлэгч гиншгэнэв. 

	—  Тэртээ тэргүй таны баримт бичгийг хурааж авсан болохоор нэрийг чинь эд нар мэдэж байгаа гэхэд Пфайфер уйлах ч биш, хашхирах ч биш гиншив. 

	Генрих сүрэл дээр сууна. Партизануудад цохиулснаас болж түүний толгой тун их өвдөх бөгөөд зүүн нүд нь онийтлоо хавдаж улам бүр томорно. 

	—  Генрих ээ, чи юу гэж бодож байна. Бид нарыг буудаж алах болов уу гэж Бертинагийн шивнэн өгүүлэхийг сонсож Генрих:

	—  Эхлээд байцаана гэж хэгжүүн өгүүллээ. 

	Бертина сүрэл дээр ойчсоноо ухасхийн босож:

	—  Эд нарт эмэгтэй хүнд ингэж халдах эрх хаана байна! гэхэд, 

	—  Нэгдүгээрт чамайг эмэгтэй хүн гэхгүй, тэдний эх, эгч, дүү, амраг ханийг нь тамладаг хорих лагерийн дарга гэж үзнэ, хоёрдугаарт... гэтэл Бертина Генрих рүү мөрөөрөө түрж погооныг шүдээрээ тасал гэхэд Генрих түүнээс ухран зайлсхийн:

	—  Эд нар бичиг баримтыг чинь хурааж авсан болохоор энэ бол илүү ажил. 

	—  Танаас л боллоо, танаас болж ийм юманд орлоо! Ээ халаг юу гэж таныг дагаж явав аа! 

	Генрих холдож пингийн буланд очиж хавдсан хацраа хүйтэн хананд наав. Ингэж хүйтэн жин тавихад өвчин намжиж, хавдар нь харих шиг болов. Генрих ардаа хүлэгдсэн гарынхаа булчин шөрмөсийг чангаруулан хүлгийнхээ чанга сулыг шалгав. Гэвч хүлэг сулрахгүй гагцхүү гарын арьс шалбарах тул үүр цайхыг дуулгавартайгаар хүлээж эхлэв. Үүр цайж байгаагийн тэмдэг болж эхлээд босгон дээр дараа нь бүхэл хаалганы завсраар бүдэг гэрэл тусав. Туяа улам тодорсоор, ягааран туяарч байснаа гэнэт өөрчлөгдөн, онгорхой завсар бүрээр алтан туяа гялалзан сүрэл болон пингийн хананд тусч гийгүүлэв. 

	Үүд нээгдлээ. 

	—  Пфайфер гараад ир гэж ширүүн дуу сонстоход суртал нэвтрүүлэгч чичирч, айн пингийн мухар луу ухрав. 

	—  Чи чинь уриулах гээ юү! гээд ирсэн партизан Пфайфер луу ирж шилэн дээрээс шүүрэн авч, босгоод.. 

	—  Бушуу яв! гэв. Тарган биетэй суртал нэвтрүүлэгч үүдээр гарч одов. Арван минутын дараа жолоочийг дуудав. Тэрээр үг дуугүй босож, хамт байсан хүмүүс рүү хандаж «баяртай» гэж хэлээд партизаны хойноос дагаж гарав. 

	—  Генрих, би яасан ч чадахгүй, эд нарт ингэх эрх байхгүй, ингэх эрх хаа байна гэж эд нарт хэлэвч, сонсов уу? Та баян хүн, эд нарыг хахуульд та над руу яасан айхавтар харах юм бэ? Та эд нарт мөнгө өгвөл биднийг суллана. Генрих минь, би таны ачийг хариулна, би... 

	—  Гольдринг гэж хаалганы цаанаас дуудав. 

	—  Генрих харгалзагчийн араас дагаж пингээс гарч ирээд нарны туяанд гялбан нүдээ онийлгов. 

	—  Ганган эр ээ! гэж эмэгтэй хүн ёжтой өгүүлэх дуу сонсогдоно. 

	Генрихийн хавдартай нүд, сүрэлтэй ширэлдсэн үстэй төрх үнэхээр их замын дээрэмчнийг санагдуулна. 

	—  Ийм юмны гарт орвол барааг нь хараад айх юм байна гэж хоёр дахь эмэгтэй өгүүлнэ. 

	—  Энэ ч хүн айлгадаг нь өнгөрсөн гэж олзлогдогсдыг тууж яваа хүн эмэгтэйчүүдийг тайвшруулаад, 

	—  Алив, чи урд ороод штаб руу сажил гэв. 

	Генрихийн орсон тасалгаанд гурван хүн сууж байв. Хоёр нь францын тариачны хувцастай, нэг нь эдлэгдэж хуучирсан немц хувцас өмсжээ. 

	Буурал сахалтай франц хүн олзлогдсон хүнийг хөлөөс нь толгой хүртэл ширтэн харснаа

	—  Та хэн бэ? гэж асуухад Генрих нэрээ хэлж, албан тушаалаа дурдахад буурал сахалт гартаа барьсан баримт бичигтэй тулгаж үзэв. 

	—  Чухал хүн байна гэж немц хувцастай хүн франц хэлээр хазгайдуу хэлэв. 

	—  Суурин газрууд дахь гарнизоны тоо, танай дивизийн байрлалтыг мэдэх үү?

	—  Намайг отрядынхаа даргад хүргэж өгөхийг хүсье гэж Генрих эрс хэлэв. 

	—  Чи бас бидэнд өөрийнхөө нөхцөлийг тулгах санаатай юу? гэж немц хувцастай хүн хэлээд инээснээ:

	—  Та олзлогдсон болохоос, ямар дипломат хүлээн авалт дээр байгаа биш гэж Оливье чи наадахдаа тайлбарлаадах гэв. 

	Саяын ярьсан хүнийг Генрих анхааралтай ажин харав. Энэ хүн орос хүн болох нь эргэлзээгүй. Түүний өргөн дугуй царай, славян янзын галбир, өнгөлөг үс орос хүний шинжтэйгээс гадна хамгийн гол нь түүний ярианы аялга тун өөр ажээ. 

	Даргатай чинь уулзахыг бодоход хэрэгтэй л байлгүй гэж оросоор цэвэрхэн хэлэхэд энэ үед бөмбөг дэлбэрсэн бол ийм гайхал төрүүлэхгүй байсан бил ээ. 

	—  Нутгийн хүн үү? гэж нөгөөх орос хүн гайхан асууж. Генрихийг сонирхон харав. 

	—  Над дарга чинь хэрэгтэй, өөр юу ч хэлэхгүй. 

	—  Мельников, даргыг дууд гэж буурал сахалт франц хэлээр хэлж тушаав. 

	Мельников нэртэй тэр хүн гарах зуур олзлогдсон хүн рүү гайхсан нүдээр эргэж харан гарч одов. Нэгэн мөчийн дараа энгийн хувцастай хүнийг дагуулан орж ирэв. Түүн рүү харснаа Генрих яаран эргэж харав. 

	—  Та надтай уулзахыг хүсээ юү гэж отрядын дарга олзлогдсон хүн рүү хандаж асуув. 

	—  Тийм ээ! Хоёулхнаа ярилцах гэсэн юм хэмээн Генрих инээмсэглэн хариулаад зугуухан эргэж харахад даргын нүдэнд гайхах, эргэлзэх байдал төрснөө, агшин зуур баярын совингоор цогтойёо гялалзав. 

	—  Бид хоёр эндээ үлдье гэж дарга нь дэргэдээ байгаа хүмүүст хэлэхэд тэд цөм гарцгаав. 

	—  Бурхан минь газрын хаанаас гараад ирэв ээ? Байгааг нь хараач! Андре Ренар баяртайяа өгүүлэн Генрих өөд хоёр гараа сунгав. 

	—  Хэрэв надтай гар барих гэж байгаа бол юуны өмнө хүлгийг минь тайлах хэрэгтэй гэж Генрих инээмсэглэн сануулав. 

	—  Ээ, тэнэг гэж Ренар өөрийгөө харааснаа, халааснаасаа хутга гаргаж олзлогдсон хүний гарыг хүлсэн олсыг тас огтлов. Хуучин танилууд гар барилцаж чадсангүй. Генрихийн чивчирсэн гар чинэрч мэдээгүй унжина. Түүний баруун гарын арьс шалбарсан байхыг Андре Ренар ажиж харав. 

	—  Сувилагчийг над дээр боолтын хамт авчир гэж үүд онгойлгож хэлсний дараа Генрихт дөхөж ирээд мөрнөөс нь чанга тэврэн авав. 

	— Манайхан өчигдөр ийм хүнийг барьсан юм бий! 

	—  Миний яриаг сонсохыг чухалчлан хүсье. Боолгохоо азная гээд Генрих гараа ардаа нуув. 

	Партизануудын үйл ажиллагааг дарж зогсоох арга хэмжээг штабт боловсруулсан тухай Генрих Ренарт ярьж өгөв. 

	—  Андре, та нар намайг ийнхүү баривчилснаараа дивизийн штабт байгаа өөрийн холбоотонгүй болж, түүгээр ч барахгүй миний хамаг төлөвлөгөөг нураачихлаа. 

	—  Чухам юу болохыг би одоо таамаглалаа, харин би дуугүй байх тухай бидний хэлэлцээг зөрчих гээгүй шүү. Цагийг нь болтол энэ асуудлыг ингээд орхиё. Миний хувьд, та бидний сайн нөхөр гэдгийг мэдсэнээс хойш боллоо... 

	—  Би та бүхнийг даруй орхивол зохих нөхөр чинь, ингэх явдал хэн хэнд маань чухал, миний тухай цөөн хүн мэдвэл сайн сан. 

	—  Ойлгож байна. 

	—  Танай хүмүүсийн дотор урвагч бий гэдгийг анхааруулахыг хүснэм. Тэрээр Сен-Реми орчим цахилгаан станцад ажилладаг бөгөөд түүнийг Гестапо баривчилмагцаа сулласан. Тэр хүн танай холбоочны мөрийг олсон тухай Гестапод мэдэгджээ. Дашрамд хэлэхэд СС-ийн албаны даргын туслах Заугель, бидний машин руу довтлох үед алагдсан. Ингэснээр урвагчийн тусламжтайгаар танай хүмүүсийн мөрөөр орсон аюулт дайснаас ангижрах нь тэр. Миний бодлоор бол урвагчийг нэн даруй устгаж, Сен-Реми дахь холбоочдоо ажлаас нь түр зайлуулбал зохино. 

	—  Баярлалаа. Энэ бүхэн бидэнд үнэтэй чухал мэдээ. Бид таныг яавал зохих вэ? Эсвэл та, бид нартай үлдэх үү?

	—  Эрт байна, Андре минь, тэгэх эрх алга. 

	—  Тэгвэл арга зохиож таныг оргуулах хэрэгтэй болж байна. 

	Би штабын даргаа дуудъя. Тэр ийм юманд тун сурмаг хүн. 

	—  Тэр чинь итгэлтэй хүн үү?

	—  Үнэхээр итгэлтэй, би түүнийг толгойгоороо даая. 

	Тэрээр фашизмыг үзэн ядахаас гадна, үг алдахгүй байж чадах бөгөөд оросууд шиг маш зоригтой хүн. 

	—  Тэгвэл яах вэ, түүнийгээ дууд гэв. Хэдэн мөчийн дараа Генрихийн таних немц хувцастай хүн үүдээр орж ирэв. 

	—  За, чи бид нар баривал зохих хүнээ барьсангүй, иймд одоо алдаагаа засах хэрэгтэй болж байна. Үүнийг чи бид хоёроос өөр хэн ч мэдэх ёсгүй. Танилц-энэ офицер бол Ла-Травельса руу над дээр ирсэн нөгөө хүн. Энэ тухай чи бид хоёр л мэднэ шүү дээ. 

	Мельников инээмсэглэн Генрихийн гарыг чанга атгахад, тэрээр ярвайв. 

	—  Өвдөв үү? Нүд чинь өвдөж байна уу? таныг гэж санасангүй! 

	—  Та намайг ингэж хөхөртөл цохисон уу?

	—  Тэгсэн гээд Мельников гэмшин санаа алдаж, өөрийн гар өөд харснаа, толгой сэгсрэв. 

	—  Андре Ренар оргуулах тухай өөрийн төлөвлөгөөг тайлбарласны дараа, өөрийн штабын дарга руу яах вэ гэсэн шиг ажиглан харав. 

	—  Ганц гарах зам энэ! Тэгэхдээ хэнд ч сэжиг авуулж болохгүй. Энэ үүргийг би өөртөө хүлээе. Харин энэ баригдсан хүмүүсээс ганц Гольдринг аврагдсан гэхэд дивизийн удирдлага болон гестапод сэжиг төрөх магадгүй. Иймд жолооч, эмэгтэй хоёрын хамт оргуулбал яана. Суртал нэвтрүүлэгчийг суллахад над харамсалтай байна. 

	—  Бертина Граузамелийг үү! гэж Генрих ухасхийн босож ирээд:

	—  Энэ эмэгтэй францад ямар зорилготой ирсэн, чухам хэн болохыг та нар мэдэх үү?

	—  Бид түүнийг байцаагаагүй, миний бодоход эмэгтэйг гэснээ Гольдрингийн царай нь хувирсан байхыг харсан Мельников дуугүй болов. 

	—  Өчигдөр бид тэндээс гарахад гээд Генрих үгээ тасалдуулан Бертина Граузамель томилогдсон газраа хүрэх ёсгүй гэж би өөртөө андгайлсан юм. Түүнийг бүсгүй, эмэгтэй гэж нэрлэх хэрэггүй. Энэ бол СС-ийн албан хаагч бөгөөд эндхийн лагерьд тусгай дэглэм тогтоох бүрэн эрхтэйгээр энд ирж байгаа юм гэж Граузамелийн тухай өөрийн мэдэх бүхнээ ярьж өгөв. 

	—  Бид түүнийг ардын шүүхээр шүүх болно гэж Андре Ренар эрсхэн хэлээд, Мельников оо, түүнийг эрэгтэйчүүдээс тусгаарлан, тун сайн манах тушаал өг. Чи Пфайферийг суллах болжээ. Тэр суртал нэвтрүүлэгч нэг их гай тарих нь өнгөрсөн. Байдал өөрөө үгнээс илүү ухуулж байна. 

	Андре Ренар, Петр Мельников, Генрих Гольдринг гурав оргох төлөвлөгөөг бодож цаг хэртэй суув. Генрихийг саравчинд буцаан оруулж ирэхэд, Пфайфер, жолооч хоёр л сууж байна. 

	—  Хадагтай Граузамель хаа очоо вэ?

	—  Байцаалтад гэж жолооч хариулав. 

	—  Пфайфер толгойгоо унжуулан шал ширтэн сууна. Түүний гар олзлогдогсдын нэг адил ардаа бөх хүлэгдсэн байв. Дугуй цагаан дотор хас тэмдэг бүхий улаан тууз ханцуй дээр нь хунирч харагдана. Суртал нэвтрүүлэгч байцаалтаас хойш сайн, муу ч гэсэн гарах газаргүй болж итгэл нь алдагдсан бололтой. 

	—  Эрхэм Пфайфер, та хэзээ ч гэсэн, хоёр гар чинь хүлэгтэй ч байсан, хэдийгээр таныг маргааш шүүх гэж ч байгаа гэсэн итгэл алдаж болохгүй гэж таныг зориг хатуужилд уриалан дуудах гэсэн юм. 

	—  Шүүх ий? Ямар шүүх вэ? гэж Пфайфер цочин асуув. 

	—  Маргааш өглөө биднийг партизаны шүүхээр шүүнэ гэж танд хэлээгүй гэж үү?

	Генрихийн асуулт Пфайферийг мэлэрсэн байдлаас цочоон сэргээсэн боловч, тэрээр дахин толгойгоо унжуулав. Түүний бүх бие хөшчихжээ. 

	—  Эрхэм Пфайфер, бид шүүх дээр биеэ хэрхэн авч байвал зохих вэ? гэж Генрих суртал нэвтрүүлэгчид дөхөж суугаад асуув. 

	—  Ингээд дуусахаас хойш яасан ч хамаагүй гэж юунд ч үл итгэн цөхөрсөн янзтай хариулав. 

	—  Чөтгөр аваг! Фюрерийн армийн дарга хүн сайхан үхэх ёстой. Жинхэнэ герман ястан яаж үхэхийг би үзүүлнэ. Та нарыг үүнд уриалж байна. 

	—  Ястан, ястан л гэнэ. Энэ чинь одоо ямар ач холбогдол байгаа юм бэ? Яаж үхсэн ч хамаагүй юм биш үү?

	—  Та өөрийнхөө үгэнд өөр юманд уриалж байгаагүй, билүү. 

	—  Донгосоход харин амархан, бид тэнэгүүд сонсож байсны нь яана гэж жолооч хэгжүүн өгүүлээд аяга ус ууж, янжуур зуугаад эдний сумыг үнхэх юм сан. Тэд нар ингэхэд манай автоматаар зэвсэглэсний нь яана. Тэгээд бас немц сум шүү гэснээ жолооч мушилзав. 

	Генрих босож үүдэнд очиж, хөлөөрөө өшиглөж эхлэв. 

	—  Чи яах гээ вэ? гэсэн дурамжхан дуу хаалганы цаанаас сонстоно. 

	—  Харуулын даргаа дууд! 

	—  Тэргүйгээр болох байлгүй дээ! 

	Генрих дахин хаалга түчигнүүлэв. 

	—  Чи тэнд яагаад түчигнүүлээд байна. 

	—  Чамайг харуулын даргаа дуудтал тогшино гэж Генрих уурсан хашхирав. 

	—  Эрхэм дарга аа, эрхэм даргаа танаас гуйя. Болиоч, наадуул чинь биднийг алчихна гэж Пфайфер айн шивгэнэнэ. 

	 Хаалганы цаана хөлийн чимээ сонсогдож, цоож дуугарч, үүдэнд Мельников нэг партизаны хамт хүрч ирэв. 

	—  Чи юу гээ вэ гэж штабын дарга асуув. 

	—  Та нар биднийг шүүж болно, шүүхийн дараа биднийг яаж доромжилсон ч болно, харин одоо бид нарыг ингэж тамлах эрх та нарт хаа байна гэж Генрих бараг хашхирах шахам хэлэв. 

	Айн сүрдсэн Пфайфер партизанууд өөд ширтэн харна. 

	—  Хэн та нарыг зовоогоо вэ?

	—  Өчигдрөөс хойш та нар балга ус, үмх талх ч өгсөнгүй, одоо болтол хүлгийг минь ч тайлсангүй. 

	—  Бурхны оронд өлөн ч гэсэн авна. 

	—  Би ус, талх, янжуур өгөхийг шаардаж байна гэж Генрих хашхирахад, 

	—  Юу гэж хашхираад байгаа юм бэ гэж Мельников нударга зангидан дөхөж очоод өвсөн дээрээ оч гэж тушаагаад Генрихийн цээж рүү гэнэт түлхэхэд тэр гуйван ойчив. 

	Тэрхэн мөчид Генрих штабын даргын хөлийг баруун хөлөөрөө ороон өвдөгнөөс доош зүүн хөлөөрөө байдаг хүчээрээ цохив. Энэ бол Генрихийн сурч эзэмшсэн жиу-житсу барилдааны сайн аргын нэг нь байлаа. 

	Мельников өөрийн эрхгүй ойчиход түүнийг дагалдан явсан партизан Генрих рүү гүйн очиж цээж рүү нь бууны бөгсөөр хүчтэй цохив. 

	«Энэ ч хөтөлбөрөөс гадуур юм боллоо!» гэж Генрих бодов. 

	—  Гайгүй чамд хариуг нь өгнө! гэж хэлээд Мельников гарч одов. 

	Генрих босож, үүд рүү очиж дахин хөлөөрөө өшиглөж гарлаа.. 

	—  Та суугаач! Танаас болж биднийг цөмийг алах болно! гэж Пфайфер уйлагнан гуйна. 

	—  Би санасандаа хүрэхгүй бол тайвшрахгүй гэв. 

	Хаалга дахин нээгдэж босгон дээр мөнөөх Мельников, партизан хоёр хүрч ирэв. Тэдний ард нэгэн эмэгтэй зогсох бөгөөд гартаа гурван зүсэм талх, устай домбо, аяганууд барьжээ. Мельников автоматаа гартаа барин үүдэнд зогсож, цуг яваа хүн нь олзлогдогсдын гарын хүлгийг тайлж эхлэв. 

	—  Түргэн идэцгээ, та нарыг эрхлүүлж байх цаг алга гэж Мельников байж ядан хашхирна. 

	—  Бид, та нарыг барьсан юм алга! гэж Генрих тохуурхан хэлээд талхнаас үнхэж араас нь балга ус даруулан уув. 

	Андре Ренар болон энэхүү Мельников цагийн өмнө амттай хоолоор дайлсны дараа энэ аргуун талх Генрихийн хоолойгоор орох юм биш ээ. Жолооч, Пфайфер хоёр талх усыг хоромхон зуур цааш харуулсан байхад, Генрих өөрийн хувиа зажилсаар л байв. 

	—  Би удаан хүлээх болж байна уу гэж Мельников хэлээд Генрихийн гараас аягыг нь шүүрэн авав. 

	—  Их юм гийгүүлж дээ! гэж Генрих ажиггүй хэлээд эмэгтэйн арай эртхэн амжиж өгсөн янжуурыг хангалуун соров. 

	Олзлогдогсод янжуураа татаж дуусахад, гарыг нь хүл гэж Мельников тушаав. Олзлогдогсдын гарыг хүлэв. Хаалга хаагдаж цоож тархийв. 

	—  Жаал гайгүй болов уу? гэж Генрих Пфайферээс асуув. 

	—  Танаас гуйя, битгий эдний уурыг хүргээч! Эд нар тэртэй тэргүй бидэнд уурлаж байгаа дээр нь улам уурлуулах болно гэж суртал нэвтрүүлэгч гиншив. 

	—  Энэ бол зөвхөн эхлэлт. Шүүх дээр намайг яана гэж бодож байна. Одоо зүүрмэглэхийг бодъё, та нарт ч мөн зүүрмэглэхийг зөвлөе. 

	Генрих мөрөөрөө сүрлийг түрэн ойртуулж, түүн дээр хэвтээд, арван минутын дараа тайван нойрсов. 

	Үдэш тэднийг дахин нэг нэгээр нь дуудаж байцаав. Пфайфер жолооч хоёрыг даруй буцааж Гольдрингийг нэн удаан байцаав. Зохиосон төлөвлөгөөгөө нарийн тодруулахад хэчнээн хугацаа хэрэгтэй байсны хэрээр Генрихийн байцаалт төдий чинээ үргэлжилжээ. Байцаалтын дараа олзлогдогсдын нүдийг боож, машинд суулгаж хаашааг ч бүү мэд авч одов. 

	Их л удаан явав. Лав хоёр цаг хэртэй явав. Ашгүй машин нэгэн байшингийн дэргэд ирж зогсов. Харанхуйд байшингийн ерөнхий дүрс сүүмийн харагдана. Бүгдийг байранд оруулж, яах гэж байгааг бүү мэд нүдний боодлыг тайлахад олзлогдогсдын нүд юм харах нь боолттой байснаас илүүдэх юмгүй байв. 

	—  Жолооч та энд байна уу? эрхэм Пфайфер, та байна уу? Бертина Граузамель хаа байгаа юм бол оо? түүнийг биднээс салгасанд миний сэтгэл түгшинэ. Суллачхаагүй байгаа даа?

	—  Мөн дөө, тэр чинь СС-ийн хувцастай, эд нар тэр хувцсанд национал-социалистуудын хүрэн хувцас шиг дуртайдаа гэж жолооч ёжтой хэлэхэд Пфайфер санаа алдах, гинших хоёрын хооронд болов. 

	Эрхэм минь ээ, биднийг нааш авч явах зуур, над хүлгээ тайлах аз дайрав. Одоо би та нарын хүлгийг тайлъя. Энэ маань үхэлд хүрэх эцсийн зогсоол байж юу магад. Би түүнийг хуурч орхиё. Хэдэн мөчийн дараа нэгэн хэргээр гарахыг гуйж, хашаанд гарч зугтахыг бодъё. Хэрэв бүтвэл та бүхнийг аврахын тул бүхий л чадахаа хийе гэж Генрих аяархан шивнэв. 

	Генрих жолоочийнхыг, дараа нь Пфайферийн хүлгийг тайлахад түүний бүх бие чичирч байв. 

	—  Хэрэв та зугтвал, эд нар биднийг шүүхгүйгээр ална! Би таныг тавихгүй, та бидний амийг бүү сүйтгээч гэж тэрээр хашхиран Генрихийн ханцуйнаас шүүрч авав. 

	—  Уйлагнахаа боль! гэж жолооч хажуугаас нь орж хэлээд, одоо үхэх сэхэх тухай яриа болж байхад хэлэх үгээ ч бодохгүй. Пфайферийг мөрөн дээрээс нь тоомсоргүй угзран авч, — Бид аврагдах ганц найдвараа алдчихна, та бүү саад бол! гэв. 

	Тэрээр суртал нэвтрүүлэгчийг үүдний тэндээс чангаан, амыг нь гараараа таглав. Генрих өдөр пинд байсан шигээ үүдийг хөлөөрөө өшиглөж гарлаа. 

	—  Чи яах гээ вэ гэж Мельниковын дуу гарав. 

	—  Таны дайллагын дараа миний гэдэс өвдөв. Та нарыг чөтгөр аваг гэж Генрих хашхирав. Мельников хараал хэлэн үүд онгойлгов. Буугаа бэлэн байлга гэсэн команд сонстов. Нэг хүн байранд орж ирээд олзлогдсон хүний араас туун гарч одов. Дараа нь цоож тор хийв. 

	Пфайфер, жолооч хоёр амьсгаа даран чагнана. Эргэн тойрон нам гүм анир чимээгүй байв. Харин таван минут өнгөрсний дараа хашхирах хөлийн төвөргөөн сонстов. 

	—  Зогс! бариад ав! 

	Нэг буудлаа хоёр буудлаа, пулемёт тачигнав. Улам холдсоор нам гүм болов. 

	... Харин цагийн дараа 6-р цэгийн дарга дэслэгч Швайцер Гольдрингийг харснаа айдас нь хүрэв. Нүд нь хөхөрч гар нь цус болсон Генрихийг харахад штабт нэг бус удаа тааралдаж байсан мөнөөх тусгай даалгаврын дарга гэж төсөөлөх юм бага ажээ. 

	—  Намайг дивизийн штабтай нэн даруй холбоо бариул гэж Гольдринг тушаав. Дэслэгч штабыг дуудав. 

	Ахлах дэслэгч Гольдринг ярьж байна. Тийм тийм... Энэ тухай дараа бодъё. Миний үгийг бүү тасал, сонсож бай. Нэг минут ч үнэтэй... Бид бүгдийг өчигдөр партизанууд барьцгаасан гэж генералд дамжуул, би оргож гарлаа. Эрхэм Пфайфер жолооч хоёр

	 6-р цэгээс хэдхэн километрийн зайд байгаа тэднийг өглөө буудаж ална. Нэг суман уулын явган цэрэг яаралтай ирүүлэхийг гуйя. Би зам мэднэ. Өөрөө авч явна. Бүү саатуул, хурам бүр эрхэм шүү... гээд Генрих харилцуурыг тавьж сандал дээр ойчив. 

	—  Янжуур! Өчигдөр оройноос хойш юу ч татаагүй гэв. Гэтэл дэслэгч Швайцерт янжуур байсангүйд арга буюу хямд үнэтэй тамхи татахад хүрэв. 

	—  Та нарыг эрэхээр хэд хэдэн отрядууд гарсан гэж санамсаргүй зочноо өөрийн ухаантай болсныг харсан дэслэгч мэдэгдэв. 

	—  Дивизийн штаб энэ бүхнийг мэдсэн хэрэг үү?

	—  Та нарын машин руу партизанууд дайрсан гэдгийг л мэдсэн. Харин дэслэгч Заугелийн хүүрийг харахад бусад зорчигчдод нэн их золгүй явдал тохиолджээ гэдэг бодол төрүүлсэн. 

	Суман явган цэрэг, цагаа харвал дөчин таван минутад амжиж иржээ. Мөн тэдний хамт Куртийн жолоодсон Генрихийн машинаар Лютц ирэв. 

	—  Чиний хөнгөмсөг зан юунд хүргэснийг харав уу! гэж хэлээд тэрээр босго алхмагц найз руугаа тэмүүлэв. 

	—  Энд миний хөнгөмсөг зан ямар хамаатай юм бэ?

	—  Сайн хамгаалалт авч явах хэрэгтэй байснаас гадна үдэш орой явах хэрэггүй байсан юм. 

	—  Карл минь! Хамгаалалтын тухайд Заугель, талийгаач Заугель бодох ёстой байсныг чи мартжээ. Би ерийн зорчигч байсан юм. Харин үдэш явах тухайд бол Пфайфер өөрөө тэгж шаардсан юм. Энэ тухай дараа болъё. Хэчнээн цэрэг ирсэн бэ?

	—  Зуун жаран хүн, арван хөнгөн пулемёттой гэж сумангийн дарга илтгэв. 

	—  Газрын зураг! 

	Газрын зургийг дэлгэв. Өчигдөр Андре Ренар, Мельников хоёртой хамт анхааралтай судалж байсан шиг л зураг байв. Генрих тушаал өгч эхлэв. 

	—  Та эрхэм дэслэгч Краузе салаа цэрэг авч энэ замаар давш танайх гол цуваа болно. Хэрэв танай цувааг буудахгүй бол тэр ч итгэлгүй хэрэг, тосгоноос зүүн тийш эргэж партизанууд уул руу гарах замыг хаа. Би хоёр салааг авч таны араас баруун жигүүрт нь давших болно. Одоо гүйцэтгэ. 

	Ууланд дайтаж сурсан уулын цэргүүд чимээ гаргалгүй түргэн явна. Тосгонд таван зуун метр дөхөж ирснээ, дэслэгч Краузийн командалсан салаа зүүн тийш эргэв. Генрихийг команд өгөхөд хоёр салаа чимээгүй тархав. Энэ үед партизануудын пулемёт тачигнав. Генрих Лютцийн дэргэд хэвтэв. 

	—  Зүүн талаас урагш давшаад гэж тэрээр команд өгөв. Партизанууд баруун жигүүрийн галыг сулруулалгүй, зүүн тал руу санаандгүй их хүчээр түрэв. 

	«Энэ ч төлөвлөгөөнөөс гажуу юм боллоо. Мельников бүслэгдлээ дамшиглах нь» гэж Генрих ундууцан урагш давшсаар байв. 

	Партизанууд гэнэт гал нээсэн шигээ, гэнэт галлахаа болив. Арван минут өнгөрсний дараа уулын явган цэргийн сумангийнхан хэдхэн байшинтай багахан тосгонд уухайлан дайрч ороход амьд юмны сүнс ч үгүй байлаа. 

	Генрих, Лютц хоёр чулуун саравч руу гүйн очиж, цоожийг нь мултлав. 

	—  Эрхэм Пфайфер та амьд уу? гэж Генрих хашхирав. Лютц гар чийдэнгээр гэрэлтүүлэв. Буланд айж ухаан алдах шахсан суртал нэвтрүүлэгч, жолооч хоёр бие биеэ налж сууж байв. 

	—  Эрхэм ахлах дэслэгч ээ! хэмээн Пфайфер сая ухаан оров. Тэгээд уйлах адил цурхиран Генрихийн цээжийг түшин унав. Лютц, Генрих хоёр өвчтөнийг түших адил Пфайферийн гараас барин түүнийг агаарт гаргаж ирэв. 

	Тэдний гарч ирсэн том хаалганы дэргэд, жижиг хаалга дэлгээстэй байв. Лютц чийдэн тусгаж түүн рүү харснаа дуу алдав. Генрих түүн дээр гүйж ирлээ. Босгоны дэргэд Бертина Граузамель хэвтэж байлаа. 

	Лютц үхдэл дээр тонгойсноо, үхжээ! гэж оношлов. 

	—  Бидний суманд оногдоогүй байгаа гэж Генрих хэлэв. 

	—  Ямар ч атугай тэрээр нэр төртэй үхсэн гэж араас Пфайферийн баргил дуу сонстов. Аюулгүй байдалд байна гэдгийг ойлгож тэрээр өөрийн ухаан орж, урьдын адил биеэ барьж явна. Нөгөө суртал нэвтрүүлэгч маань намайг гагцхүү хүн болж төрсөнд минь хүн төрөлхтөн талархах ёстой гэсэн шиг тун ихэмсэг байхыг Генрих хараад нүдэндээ итгэсэнгүй. 

	Чөлөөлөгдөгсөд Сен-Ремид үүрээр хүрэлцэн ирэв. Эмнэлэгт боолт хийлгэмэгц, Генрих зочид буудал руугаа очиж агшин зуур унтав. 

	Тэрээр тайван, удаан бөх нойрсов. Мань хүн Миллерийг орж ирснийг болон хоолонд орох гэж Лютц түүнийг сэрээх гэж ядсаныг мэдсэнгүй. Ингэсэн нь болжээ. Хэрэв Пфайфер партизануудад олзлогдож баатарласан тухайгаа ярихыг сонссон бол Генрих тэсвэрээ барьж чадахгүй байх байсан биз ээ. Үнэнийг хэлэхэд харин тэрээр ахлах дэслэгч Гольдрингийг магтан ярих бөгөөд Геббельсийн суртал нэвтрүүлэгчийн ярьснаар бол Генрих үлгэрийн баатар шиг хүлэгтэй хэвтэж байгаад хөлөөрөө нэлээд хэдэн партизаныг унагаж, нүцгэн гараараа манаачийг багалзуурдан алж, ёстой л цэвэр цусны герман ястан, фюрерийн ялагдашгүй армийн жинхэнэ дарга шиг байжээ. 

	Гуанзанд энэ өдөр Пфайфер болон аймшиггүй зоригт Гольдрингийн эрүүл мэндийн төлөө их л ууцгаав. Бүгдийн сэтгэл хөөрч, талийгаачийн тухай ярих тух алга. Миллер онцгой их баярлажээ. Хэрэв тэрээр эмнэлэгт хэвтээгүй сэн бол тэр суут зочныг угтахаар явж, энэ Заугелийн оронд Сен-Ремийн төв талбайд булшинд орох байсан биз. Иймд яахан баярлахгүй байх бил ээ.

	
АТЛАНТЫН ДАЛАНГААР АЯЛСАН НЬ

	Дээр өгүүлсэн явдлаас хойш долоо хоног, өнгөрсний дараа ахлах дэслэгч өөрийн үүрэгт ажилдаа орсон тухай илтгэхэд, 

	—  Барон бие чинь яаж байна вэ? гэж Эверс Генрихээс асуув. 

	—  Анхаарсанд тань баярлалаа. Тун сайн эрхэм генерал аа. 

	—  Тэгвэл бид хоёрын хэн хэн маань тун сайн шив дээ гээд Эверс ширээний цаанаас гарч, тасалгаа дундуураа холхин, Лион орсон миний аялал, миний сэтгэлийг мэдэгдэхүйц сэргээв гэхэд нь, 

	—  Шалтгааныг асуувал болох сон болов уу, эрхэм генерал аа, 

	—  Та энэ тухай одоохон мэдэх болно. Миний адъютант та хоёроос өөр дарга нарын хэн ч мэдэхгүй, одоохондоо мэдэх ч ёсгүй зүйлийн тухай яръя. Атлантын далан гэдгийг та сонссон уу?

	—  Сонсох нь сонссон. Чухам юу болохыг төсөөлж мэдэхгүй байна. 

	—  Над шиг л юм болж. Уг хэрэг ийм юм байна. Манай командлал дайтах чадвартай дивизүүдээ Дорнод фронт руу шилжүүлж байна. Тэнд том тулалдаанд бэлтгэж байх шиг байна. Үүнтэй холбогдуулан нэн сайн бэлтгэгдсэн, атлантын далан орчимд байрлан байгаа дивизүүдийг Дорнод фронтод шилжүүлэн байрлуулж, харин манай дивиз даланг хамгаалах болж байна. Энэ танд хэр таалагдаж байна, эрхэм ахлах дэслэгч ээ?

	—  Манай дивиз цэргийн үйлдвэр хамгаалахаас арай онцгой зүйлийг хариуцах болсонд би баяртай байна. 

	—  Та бидний санал тун нийцэв. Харин манай дивиз, мэдээж хэрэг, бүрэлдэхүүн болон зэвсэглэлээр бүрэн бэлтгэгдээгүй шүү дээ. Бидний хамгаалах тэр газар, одоо хошууч генерал Толлегийн дивиз оршиж байгаа, анхааруулахад энэ бол одоохондоо штабын дарга нарт сонсгоогүй нууц зүйл шүү. 

	—  Эрхэм генерал аа би нууцыг хадгалж сурсан. 

	—  Тэрийг би мэдэж байна. Ийм учраас би танд нэг маш чухал даалгаврыг биелүүлэх үүрэг өгөх гэж байна. Нэг ч гэж дээ чухамдаа хоёр юм шүү. Нэгдүгээрээс нь эхэлье. Хошууч генерал Толлегийн штаб руу нэг дарга явуулж тэндхийн галын цэг, бэлтгэл байрын талаар, мэдээ авч ирэх хэрэгтэй болж байна. Тэндхийн галын цэгүүдэд, лав хошууч генерал Толлегийн зэвсгийг зоосон байгаа, иймд тэд нар Дорнод фронт руу явахдаа өөрсдөө түүнийгээ авч явах байх. Бид өөртөө байгаа хүнд буунуудаараа бүх галын цэгийг хангаж чадахгүй учраас үүний өмнө миний ярьсан мэдээг авч ирэх явдал бидэнд зайлшгүй чухал байна. Үүний үндсэн дээр бид бууны том жижгийг тохируулан зохих тооны зэвсгийг удирдлагаас шаардах болно. Шинэ газар очоод миний дивиз ямар нэг санамсаргүй явдлаас хамгаалах бүрэн бэлтгэлтэй байгаасай гэж би хүсэж байна. Ингэхэд энэ бол албан ёсны даалгавар, Толлегийн дивизийн штаб зохих зааврыг авсан болохоор үүнийг биелүүлэхэд хялбар. Одоо хоёр дахь даалгавар бүр чухал... гэж хэлээд генерал тасалгаа дотуураа хэд хэд холхив. Генрих түүний араас дуугүй л ажигласаар байв. 

	—  Шинэ газар очихын өмнө, бидний хамгаалах гэж буй баруун талын далангийн талаар би бүрэн ойлгоцтой байхыг хүснэ. Иймд байлдааны байгууламж, цэргийн байр, агуулах, усан хангалт, холбооны систем зэргийг та биеэрээ үзэж танилцахыг гуйх байна. Хэрэв нэг дэх даалгаврыг биелүүлэхэд танд удирдамж өгөгдсөн бол энэ удаагийнхад юу ч үгүй. Таныг штабт хүлээн аваад хариу өгч хамгаалалтын цэг рүү оруулахгүй байж магад. Иймээс энэ бол тун нарийн дипломат даалгавар шүү. Эдгээр мэдээг авах албан ёсны зөвшөөрөл олгохыг корпусын командлалаас хүссэн боловч тэднийг нүүсний дараа та нарт үзэх цаг олдоно гээд татгалзсан. Би урьдчилан мэдэхийг хүсэж байгаа юм. Танд даалгавар ойлгомжтой юу, ахлах дэслэгч ээ?

	—  Тун ойлгомжтой, эрхэм генерал аа, хэдийд явбал болох вэ?

	Эверс хонх дарахад Лютц орж ирлээ. 

	Ахлах дэслэгчийн баримт сэлт бэлэн үү?

	—  Тийм ээ. 

	Тэгвэл маргааш өглөө явж болно гэж би бодож байна. 

	—  Би маргааш өглөө эрт машинаар Шамбери орж, тэндээсээ галт тэргээр корпусын штаб хүрнэ. Тэгээд Лионоос Сен-Назер орно. 

	—  Явдлын хугацааг тогтоохгүй, таныг түргэн эргэж ирнэ гэдэгт итгэж байна. 

	Лютц Генрих хоёр тасалгаанаас гарав. 

	—  Генрих ээ, чамд атаархах юм. 

	—  Юунд тэр бил ээ?

	—  Чи үргэлж явж, газар сайгүй очно, харин би энэ штабаас өөр юу ч үзэхгүй юм гэж Лютц гомдол мэдүүлэв. 

	—  Партизануудад чи биш би олзлогдсонд чи атаархахгүй биз? гэж итгэнэ. 

	—  Энэ чинь л миний ганц хүсдэггүй томилолт доо гээд Лютц инээв. 

	—  Карл аа аяны өмнөх оройг бид хамт өнгөрүүлнэ гэж би бодож байна. 

	—  Хэрэв Миллер дахиад л баллачихгүй бол бололгүй дээ. 

	—  Би зориуд түүн дээр орж салах ёс гүйцэтгэчихвэл тэрээр манайхаар орох гэхгүй байх. 

	Генрих штабаас гарч, СС-ийн албаныхан руу чиглэтэл, жижиг тэрэг өмнөө түрсэн хуучин ховор юмыг худалдагч хүн гарч ирж түүний анхаарлыг татав. 

	—  Хуучин сийлбэр! францын нэрт зураачдын бүтээл, миниатюр зураг, дэлхийн урлалын эрдэнэс зургаас буулгасан зураг, уран зохиол урлагийн амтанд оруулна. Будагчны нялсан балиар зураас суут зураачийн зургийн хуулбар дээр хуучин сийлбэр, буулгасан зураг, баримлын хуулбар худалдан авцгаа гэж тэрээр гудамж дүүрэн хашхирна. 

	Генрих хөгшин өөд дөхөж очив. 

	—  Родены сайн хуулбарыг танаас авч болох сон болов уу?

	—  Родены хуулбарыг би өөртөө тээж явна гэдэг миний хувьд нэн их үнэт зүйл бөлгөө, та чухам юуг нь хүсээ вэ, эрхэм даргаа?

	—  Виктор Хюгогийн цээжин барималтай болохыг би эртнээс хүссэн юм сан. 

	—  Таны аз чинь, эрхмээ, баримлын тун сайн хувийг би саяхан санамсаргүй явж байгаад олж авсан юм сан. Хэрэв та зөвшөөрвөл би түүнийг танд хагас цагийн дараа аваачиж өгье. 

	—  Миний хаяг: «Темпль» зочид буудал 12 тоот хаалга гэж хэлээд Генрих явав. 

	Куртийг явуулсны дараа Генрихийн сэтгэл нь догдлон байн байн цагаа харж тасалгаандаа холхино. Тэнүүчлэн явагч тэр хүнтэй уулзсан явдал түүний сэтгэлийг ихэд хөдөлгөжээ. Энэ явдал тун санамсаргүй болсноос юу болоо юм бол гэж сэтгэлийг нь түгшүүлнэ. 

	Үүд цохих үед Генрихийн сэтгэл онгойв. Үүдэн дээр хуучны ховор юм худалдагч хөгшин гартаа хар алчуурт боосон том боодолтой юм барьсан зогсож байв. 

	—  Эрхэм дарга та энэ баримлын хуулбартай болохыг хүсдэг гэл үү гэхэд Генрих тэр хуулбар өөд ч харсангүй. 

	—  Бид тасалгаанд хоёулхнаа байна гэж аяархан хэлээд хаалгаа түгжихэд

	—  Онгойлго гэж хөгшин зандрангуй хэлээд, — Немцийн армийн ахлах дэслэгч, хуучны юмсыг худалдагч хөгшин хоёрын хооронд ямар нууц байх вэ? гэв. 

	Генрих түлхүүрийг буцааж эргүүлэв. Хөгшин, баримлыг дундаа тавиад язгууртны дэргэд бага хүн хаа суудаг вэ тэр шиг ширээний захад суув. Ширээн дээр халааснаасаа гаргасан хэдэн миниатюраа дэлгэв. Одоо бүх юм ердийн байдалтай болж, саваагүйтэн харсан хүн бол сэжиг авахааргүй харагдаж байв. Ядуу-худалдагч урлалын юм мэдэхгүй даргад хуурамч юм шургуулчих гэж байгаа юм шиг харагдах ажээ. Суусан байдал, царайгаа хувиргалгүй тэр хөгшин ерийн бус яриа эхлэв. 

	—  Миний бодоход, нөхөр ахмад аа, та сүүлийн үед тун гэнэн аюултай ажиллаж байх шиг санагдана. 

	—  Энд хийж байгаа миний бүх ажил аюултай ажил. 

	—  Мэдэж байна. Гэхдээ жолоочоо дэндүү сул тавьжээ. Таныг өөр газар шилжүүлэх асуудал тавигдсан гэдгийг анхааруулъя. 

	Генрих сэрт хийв. 

	Хөгшин Генрих руу анхааралтай ширтэн харснаа, таны мэдрэл болохоо болио юу даа. Та партизануудтай холбоо тогтоосон болон тэдэнд тусалдаг тухай би эрт мэдсэн. Энэ тухай хэдээр ч барахгүй арав гаруй хүн мэдэх болжээ. Та дургүйцэхгүй биз. 

	—  Үгүй, 

	—  Өөрийгөө бүрэн аюулгүй байдалд байна гэж бодож байна уу?

	—  Аюул гэдэг чинь миний ажлын байдлаас урган гардаг юм. 

	—  Энэ тухай яриагүй байна. Та партизаны хоёр хүнийг баривчлаад дараа нь суллаж болгоомжгүй явдал гаргасныг нэлээд хүн мэдэх болсныг та дуулсан уу?

	—  Энэ тухай зочид буудлын эзэгтэй авгай мэддэг гэж таамаглаж байна. 

	—  Таныг хүрээлэн байгаа хүмүүсийг гестапо сонирхох болсныг та ажсан уу?

	—  Мэдэж байна. 

	—  Юу мэдэж байгааг та ярина уу. 

	Моникийг сэжиглэх болсон тухай Заугелийн ярьсан сүүлчийн яриа болон цахилгаан станцад буй урвагчийн тухай Генрих ярив. 

	—  Та ямар арга хэмжээ авсан бэ?

	—  Заугелийг устгасан. Урвагчийн тухайд цахилгаан станц-тай холбоо барьдаг Моника, Тарваль болон партизаны отрядын даргад мэдэгдсэн... 

	—  Ахлах цахилгаан техникч хоёр хоногийн өмнө өндөр хүчдэлийн цахилгаанд цохиулж үхсэн. 

	Генрих санаа алдаж сэтгэл нь уужрав. 

	—  Таныг өөрөөр сэжиглэж байгаа зүйл байна уу?

	Миллер Куртыг байцаасан тухай, мөн Шульцийн нэргүй захидлын тухай Генрих ярилаа. Хуучны юмсыг худалдагч тэр хүн бодолд оров. 

	—  Шульцийг тонилгох хэрэгтэй. Аль болохоор түргэлээрэй. Хэрэв тэр сэжиглэж, ингэж оролдож байгаа бол ганц нэргүй захидлаар ч зогсохгүй байх. 

	—  Би маргааш Атлантын далан орно, тэнд Шульцийг олж уулзах байх гэж найдаж байна. Түүний мэдээлэл Монтефлероос ирсэн юм. 

	—  Та атлантын далан руу ямар даалгавартайгаар явж байгаа вэ?

	Генрих Эверсийн даалгаврын тухай ярьж өгөв. 

	—  Энэ чинь нь л бидэнд агаар шиг хэрэгтэй байгаа юм даа. Манай холбоотнууд атлантын даланг дийлэгдэшгүй цайз хэмээн шалтаглаж хоёрдугаар фронт нээхийг хойшлуулж байгаа юм. Даалгаврыг аль болохоор нарийн биелүүлээрэй. Генералдаа илтгэсэн илтгэлийн хувь, гэрэл зургийн хальс л байвал бидэнд хангалттай. Энэ далангийн нууцыг гестапогийнхан нүдний цөцгий шиг хайрлаж байдгийг санаж яваарай. Тэнд манайх болон английн нэлээд тагнуулчид амь алдсан юм. 

	Миний аз дайрах байх гэж итгэнэ. 

	—  Би ч тэгж бодож байна. Та өөрийгөө тун сайн халхавчилж чаджээ. Энэ чинь таны ажлыг ихэд хөнгөвчилж байгаа юм. Хэрэв ямар нэг болгоомжгүй буюу хэт зориг гаргах гэж байгаад өөрийгөө илрүүлбэл уучилшгүй юм болно. Иймээс та зайлж явбал зохих зүйлд хутгалдаж өөрөө мундагладаг явдал чинь биднийг түгшүүлж байна. Чухамдаа энэ бол Людвин Декоктой хамаарах хэрэг... 

	Би нэлээд тээнэгэлзсэн. Түүнийг баривчилсан явдал миний аюулгүй байдалд заналхийлсэн юм. 

	—  Миний бодоход ганц энэнээс ч болоогүй байх. Бид заримдаа нэг хүнийг аврах гээд олон арван хүний амийг үрэхэд хүрдгийг, ахмад минь санаж яваарай. Та бид нар бидний санаагүй тийм төлөвлөгөөг ч нурааж мэдэх юм. Иймэрхүү төлөвлөгөөнд командлал бидэнд найддаг юм. Түүний нь нураачихвал харамсалтай байх сан бил ээ. Иймд тун болгоомжил, урьдынхаасаа арав дахин болгоомжил. Шульцийн тухайд бол бид түүнийг устгах бүхий л аргыг хийе. Тэрээр энгийн номхон иргэдийг сүйтгэх гэмт хэргээр өөрийгөө бузарласан тул хатуу шийтгэгдэх нь зайлшгүй. Зөвхөн манай тагнуулчдын хэрэгт оролцсоноороо үхлээ түргэтгэж цэргийн гэмт хэрэгтний ёсоор шийтгэгдэнэ. Би өөрийн амлалтаа биелүүлж чадахгүй явдал тохиолдож болох юм. Хэрэв Сен-Назарын орчимд байх хугацаанд чинь надаас ямар нэг мэдээ эс авбал, та Шульцийг өөрөө устгах болно. Ингэхийг би үнэхээр хүсэхгүй байна. Гэвч өөр гарах замыг олохгүй байна. Тун шалмаг ажиллах хэрэгтэй. Тэгэхгүй бол тэр өөрийг чинь тагнуул гэж илчилж магад одоо та, бидэнд хэзээ хэзээнийхээсээ илүү чухал байна. Ингэхэд үйлчлэгч чинь найдвартай хүн үү?

	Тун найдвартай. 

	—  Гестапогийнхан заримдаа үйлчлэгч цэргийг ашиглаж сэжигтэй дарга нараа ажихыг даалгадаг юм. 

	—  Минийх надад үнэнч

	—  Тэгвэл сайн. Амин голоосоо танд тусалдаг болгох хэрэгтэй. Энэ бол бага юм. Гэвч бидний ажилд бага юмнаас их юм шалтгаалдаг. Та Гитлерийн ичээнд ингэж сайхан орсон явдлаа унагаж орхивол гэмт хэрэг болно шүү гэж дахин сануулъя. 

	—  Хоёрдугаар сарын дөрөвнөөс эхлэн би генерал Бертгольдын хүргэн болсон. 

	—  Мэдсэн гэж хөгшин тохуурхах ч үгүй хариулаад, Бертгольдын оростой холбогдсон төлөвлөгөөний тухай таны мэдээг хүлээн авсан. Түүнийг гүйцэтгэхэд тэр болгон саад хийж чадахгүй юм. Ахмад аа, танай хадам тун хатуу хүн гэж гитлерчүүдийн дунд алдаршсан хүн. Түүнд тун болгоомжтой хандаж, түүний итгэлийг аль болох сайнаар ашиглахыг хичээгээрэй. 

	—  Холбоо хуучнаараа юу? гэж Генрих асуув. 

	—  Үгүй. Таны болгоомжгүйгээс болж бид холбооныхоо системийг өөрчилсөн, явж ирснийхээ дараа заавар аваарай. Атлантын далангийн тухай мэдээг миний явуулсан хүнд дамжуулаарай. Нууц нэр хуучнаараа. Сайн яваарай. Ахмад аа, дахин сануулахад, болгоомжлол, манай ажилд аймхайн шинж биш, хатан зоригийн дээд хэлбэр юм шүү. 

	Хуучны юм худалдагч хөгшин Генрихийн гарыг чанга атган, ширээн дээр баримлаа нэг жижиг миниатюрын хамт орхин гарч одов. 

	Генрих цонхон дээр очив. 

	Замын нөгөө талд бөгтийсөн танил дүр харагдав. 

	Хөгшин зогсож түрийвчээ гаргаж, мөнгөө тоолов. Настай хүний үрчлээтсэн нүүрэнд сэтгэл ханасан инээмсэглэл тодорно. Хөгшин зочид буудал руу эргэж харалгүй сажилсаар, түүний хойноос хөшгөө зайлуулан ажиж байсан хүний нүдэнд харагдахгүй түргэн алга болов. 

	Генрих тэнхэл алдан сандал дээр сууж, энд Сен-Реми дахь өөрийн алхам бүрээ шинжин бодолхийлэв. Түүний санамсаргүй зочны сэтгэл түгших үндэс байлаа. Хэчнээн болгоомжгүй, хэчнээн аюултай юм хийгээ вэ! 

	Утас дуугарч Генрихийн бодлыг таслав. 

	Миллер утасдав. 

	—  Хэн? Заугелийн оронд хэн ирсэн гэнэ ээ? Өө, би түүнийг танина. Кубис сайн дарга, жинхэнэ анд найз, генерал Бертгольд түүний чадварыг маш үнэлдэг бөгөөд намайг түүнтэй нөхөрлөхийг нэг бус удаа зөвлөж байсан юм. Гансаа, тэр чинь танд олз. Юу? орох ий? Их баярлах болно. Явахын өмнө эрт унтана, орой уулзаж чадахгүй байх. 

	Генрих гэрийн хувцсаа өмсөж амжаагүй байтал Миллер хүрч ирэв. 

	—  Генрих ээ, би өнөө орой чамтай цуг өнгөрүүлнэ гэж итгэж байтал чи хаашаа, хэдий хугацаагаар явахаа ч хэлэлгүй маргааш явах болсныг чинь штабаас мэдлээ. 

	—  Миний эргэж ирэх, Кубис ирсэн явдлыг нэг мөр ёсолчих уу?

	—  Генрих ээ, та надад, намайг эдгэрсний дараа чухал юм хэлнэ гэснээ мартаагүй биз. 

	—  Мартаагүй. Би муу юм нөхөртөө сонсгохыг хэзээ ч яардаггүй. 

	—  Муу юм аа? Сүүлийн үед том бага гэж ялгахгүй над аягүй явдал хэчнээн тохиолдоно вэ. 

	—  Та тэгж бодож байна уу?

	—  Генрих, чамд нэг муу зуршил байна. Эхлээд сонирхоод, дараа гол юмаа мэдэгдэх юм. 

	—  За яах вэ, хэрэв та муу юм сонсоход бэлэн бол би хойш тавихгүй. Партизанууд байхад Пфайфер бид хоёрыг хэн байцаасан гэж бодно. 

	Миллер түүн тийш түгшүүртэйгээр харав. 

	—  Газар доорх заводоос оргосон Поль Шенье, чиний устгаад таван мянган маркийн шан авч, мөн загалмай одонгоор шагнуулахаар таны горьдож байгаа, нөгөөх Поль Шенье шүү. Чимээгүй нам гүм болов. Зөвхөн Миллер хүндээр амьсгаалах сонстоно. 

	—  Генрих ээ, чамаас өөр хэн үзсэн бэ?

	—  Эрхэм Пфайфер, таныг аваачсан жолооч, мөн нас барсан тухайг нь садан болох генерал Бертгольдод өчигдөр мэдэгдэх золгүй явдал болсон Бертина Граумазель харсан. 

	—  Поль Шеньегийн тухай хүнд хэлээгүй биз?

	—  Эрхэм Миллер! Та нөхдийнхөө тухай тун муу боддог юм аа. Гансаа, энэ чинь одоохондоо бидний нууц... 

	—  Одоохондоо гэнэ үү? гээд Миллер түгшингүй асуув

	—  Бид одоохондоо анд нөхөд шүү дээ гэж Генрих учиртайхан хэлэв. 

	Ёс болгож мөч хэртэй суугаад Миллер баяртай гэж гарч одов. Түүний сэтгэл түгшинэ. 

	Өглөө Генрих аян замдаа хөдөлж, маргааш нь хошууч генерал Толлегийн дивиз ойролцоохон нь байрласан Сен-Назер луу Лион хотоос хөдлөв. 

	Сен-Назарын харуулын газар Генрихийн бичиг баримтыг удаан, нарийн шалгав. Энд ирсээр нэг цаг болсны дараа л дивизийн штаб руу утасдаж, өөрийнхөө ирсэн тухай мэдэгдэж, авах машин ирүүлэхийг хүсэв. 

	Сен-Назераас үд хэрд хөдлөв. Энд тэнд бутаар хучигдсан, хүн хар ч үгүй эл хул тэгш тал дундуур машин аажуухан явна. Засмал замын дагуу зам заагч тэмдгийн хажууд намхан шонгууд дээр «болгоомжил! минтэй!» гэсэн нэг хэвийн бичигтэй хохимой зурж тавьсан байв. 

	Чухамдаа замаас бусад нь мөн минтэй ажээ. Хэрэв хажуу тийш нэг л алхвал, чи тэрхэн мөчид дэлбэрэн агаарт хөөрчих мэт санагдана. 

	Засмал зам эргийн дагуу зурайх бөгөөд хотод арваад километр дөхөж ирээд, баруун тийш тэнгэрийн хаяанд харагдах хэсэг ой руу огцом эргэв. Генрих энд дөхөж ирээд өндөр өтгөн ойн дунд хошууч генерал Толлегийн дивизийн штаб байрласан хэдэн байшин байхыг харав. 

	Дивизийн штабын дарга ахмад Бушмайер, Генрихийг албархгаар хүлээн авах нь албан ажлын хүрээнээс бүү гар гэж сануулах мэт. 

	—  Таныг ирэх тухай бидэнд мэдэгдсэн, иймд бид таны авах тоо баримтыг урьдчилан бэлтгэсэн. Хошууч генерал одоогоор штабт байхгүй, та өглөө болтол хүлээх нь. Аян замын дараа амрах өрөө танд бэлтгэж өгөх тушаал одоо өгье. 

	Уг чанартаа бүтэн өдрийг уйтгарлан өнгөрүүлэх хэрэгтэй болов. Маргааш өглөө нь Генрихт хошууч генерал Толле ажилдаа ирсэн, түүнийг яг есөн цагт хүлээн авна гэж мэдэгдэв. 

	Генрих тогтоосон цагт генералд бараалхаж өөрийн ирсэн зорилгын тухай илтгэв. 

	—  Мэднэ, мэднэ гэж туранхай өндөр, шургааг шиг генерал Толле түүний яриаг таслан, таны бүрэн эрхтэй танилцсан. Та винтов нэг бүрээс эхлэн бүхий л зайлшгүй мэдээг авах болно. Эдгээр мэдээ хэрэгтэй гэдгийг бидэнд мэдэгдмэгц ахмад Бушмайер урьдчилан бэлтгэсэн. Цэргүүдэд болон бэлтгэл байранд байгаа бэлэн бүх агуурсын мэдээг баримттай дахин тулган шалгах тушаалыг би өгсөн. Маргааш өглөө арван цагт бүгдийг танд гардуулна. Та одоо манайд амар. Бид таныг тансаг сайхан зочид буудалд байрлуулж бүжигчид бүхий хоолны газар оруулж чадахгүй, гэхдээ манай энд хаа ч олдохгүй сайхан агаартай гэхэд нь, 

	—  Эндхийн агаар Алс Дорнод, номхон далайн эргийг санагдуулна гэвэл, 

	—  Та тэнд байсан уу? Хэдийд нь амжаа вэ, 

	—  Завшаан тохиолдсон юм даа, эрхэм генерал аа. 

	—  Дорнод фронтод мөн очиж байсан уу?

	—  Тэнд ч байсан. Дөчин нэгэн оны намар байсан. 

	—  Тэгвэл, ахлах дэслэгч ээ, намайг Сен-Назераас өнөө орой буцаж ирсний дараа Дорнод фронтын тухай юу мэддэгээ ярина гэж амла. Миний дивиз болон миний бие тэнд байгаагүй юм. 

	—  Эрхэм генерал аа юу мэддэгээ дуртай ярьж өгөмз ээ. 

	—  Ямар сайн юм бэ? Гэтэл хаалга тогшиж генерал ор! гэв. 

	Нэг хүн орж ирэв. Генрих буруу харж суусан учир орж ирсэн хүнийг үл үзнэ. 

	—  Танилц, миний туслах хошууч Шульц. Энэ бол манай зочин барон фон Гольдринг гэж дарга нарыг хооронд нь танилцуулав. 

	Генрих эргэн харж мэндчилж хошуучийн царай руу харахад айх, гайхах байдал тодорно. 

	—  Эрхэм генерал аа, хошууч Шульц бид нар эртний танил. Бид найз нар, Тийм биз дээ эрхэм Шульц ээ?

	—  Үнэхээр тийм. 

	—  Тэгвэл гурвуул хамт оройн хоол идэж, Дорнод фронтын тухай дурсах үдэшлэг зохиоё. 

	—  Ахлах дэслэгч фон Гольдрингийн ярих ярианы дэргэд миний дуртгал юу ч биш! Энэ чинь орост олон жил суусан тэр орныг сайн мэднэ. 

	—  Эрхэм ээ та орост байсан юм уу гэж генерал сонирхон асуугаад, — Тэгвэл ч би орой болохыг тэсэж ядан хүлээх болно. Би явлаа, Шульц та бүхэл өдөр чөлөөтэй. Манай зочныг зугаацуулж, орой болтол уйтгахгүй байх гэж танд итгэнэ. Би штабын машинаар явлаа. Хэрэг болбол миний хувийнхыг хэрэглэж болно гэж бодоорой. 

	Генрих Шульц хоёр генералын тасалгаанаас гарав. 

	—  Миний өрөөгөөр оръё гэж Шульц генералын эсрэг талын хаалга руу зааж урив. Шульц Гольдринг хоёр өөд өөдөөсөө харан, удаан чимээгүй сууцгаав. 

	—  Бид ингэж учирсан явдал, эрхэм Шульцэд таалагдсангүй юу даа гэж Генрих нам гүм байдлыг алдагдуулан өгүүлээд, 

	—  Танай даргын өрөөнд та бидний харц тулгарахад, таны гайхсан харц надтай нөгөө ертөнцөд уулзана гэж итгэснийг илэрхийлэх шиг болсон гэвэл, 

	—  Эрхэм Гольдринг, таныг ойлгосонгүй. 

	—  Хошууч Шульц та олон жил тагнуулчнаар ажилласан болохоор хэн нэг хүнийг ховлоход гестапогийн шалгалтаар зүйл дуусаж, тэндээс эргэж ирэх нь ховор гэдгийг мэднэ. Та ч намайг тонилсон гэж миний сүнсийг тонилгох гэж залбирч байсан биз. 

	—  Эрхэм, та урьдын адил мөн таавар ярьсаар уу. 

	—  Андуурчээ, Шульц минь Би тантай нуугдаж тоглох гээгүй байна. Бид Дорнод фронт дээр хэлэлцсэнээ та умартжээ. Би ч гэсэн дарга хүний ёсоор хэлэлцсэнээ умартуулж та ч таньж байгаа байх энэ генерал Даниелийн гэрэл зургийг даруй зохих газарт нь үзүүлэх гэж ирсэн юм. 

	—  Би хэлэлцээрээ зөрчөөгүй гэж Шульц бухимдан өгүүлэв. 

	—  Монтефлераас. Сен-Ремийн гестапод мэдээлэл хэн бичсэн бэ? Лион дахь корпусын штабт бичсэн мэдээллийг яах вэ? гэж Гольдринг тулган хэлээд, — намайг мэдэхгүй гэж бодож байна уу? Хошууч Шульцийг гестапод шилжүүлэхийн өмнө уулзахын тулд би дивизийнхээ даргаас намайг нааш нь явуулахыг хүссэн юм. Энэ бол танаас болж над тохиолдсон золгүй явдлыг орлох өчүүхэн зүйл гэдгийг та зөвшөөрөх үү.. Одоо тэр бүхэн таны эсрэг хандав. Өөрийн үйлдсэн гэмт хэргийн ул мөрийг булахын тулд намайг үгүй хийх гэж таны үргэлж оролдож байгаа нь хүүхдэд ч гэсэн ойлгомжтой биш үү. 

	—  Чи надаас юу хүснэ вэ? гээд Шульцийн нүүрэнд цус хуран, нүд нь улаанаар эргэлдэн турхирав. 

	—  Би танаас юу ч үл хүснэ! Таны хувь заяаг гестапо шийдэг. Шульц дуугүй байна. Гараараа өвдөг дээрээ даран далаа өргөх нь дайрах гэж байгаа араатан лугаа адил бөгөөд чухам араатан руу дайрахад ялах хүч хүрэх болов гэсэн шиг тээнэгэлзэн дуугүй сууна. 

	—  Бүх юм ойлгомжтой боллоо. Эрхэм Шульц, таныг залхаахаа болъё гээд Генрих босож үүд рүү алхав. 

	—  Гольдринг! гэж хашхираад Шульц ухасхийн босож гараа халаасандаа хийж хөмсгөө зангидан зогсов. 

	—  Хошуучаа, та над юм хэлэх гээ юү?

	—  Би гестапод очихоос өмнө, таны сүнс тамд очих болно! гэж танд сануулах гэсэн юм гэхэд олон өдөр архи уучихсан хүн шиг Шульцийн хоолой сөөнгөтнө. 

	Гольдринг хошуучийн дэргэд түргэн дөхөж очив. Шульц халаасандаа гар буу хийхийг Гольдринг ажив. Тэрээр Шульцийн тохойноос дээгүүр хоёр гараараа барьж, санамсаргүй их хүчээр түүнийг өргөж зөөлөн сандал өөд шидэв. 

	—  Та надад энэ зургийг бэлэглэх тэр өдөр бидний хийсэн буудлагын тэмцээнийг санаж байна уу? Эсвэл дахин мэргэн, шалмаг буудах тэмцээн хийхийг хүснэ үү? гэхэд, 

	—  Гольдринг тэр зургаа хэчнээнээр өгөх вэ?

	—  Тэнэг минь, чамайг би юутай хүүтэй чинь худалдаад авах баян хүн, тэгэхэд чи хэчнээнээр өгөх вэ гэж асууна аа, немцийн дарга хүн хэлсэн үгээ няцвал түүнийг өөрийнхөө цусаар угаадаг ёстой. Танд ч мөн аймхайчуудын адил, зориг чинь хүрэхгүй байх! Иймээс би эл явдлыг гестапогийн ажилтнуудыг байхад гүйцэлдүүлэх талаар танд туслах нь миний үүрэг гэж үзэж байна. Таныг гэрэл зураг сонирхох болсон шалтгааныг тэд олж чадах улс. 

	—  Би тэрнээс чинь хойш гэрэл зургийг орхисон. 

	Генрих инээнэ. 

	Шульц ээ, энэ чинь бас л таны эсрэг байна. Учир нь та «төмөр нударга»хэмээх ажиллагааны зургийг большевикуудад нэн үнэтэй худалдаж мөнгөөр дутагдахаа больсон гэдгийг харуулж байна. Ингэх хэрэггүй байсан юм. Шульц та Англи, Америкчуудаас илүү олз олж болох байсан. Тэд хэрэв атлантын далай, ядаж танай дивизийн байрны зургийн хальсыг өгөхөд багагүй үнэ төлөх байсан. Ямар ч байсан арваад мянган доллар олох байсан. Аль эсвэл танд арай илүү юм байгаа юм уу? Би тагнуулын мэдээ, зургийн үнийг сайн мэдэхгүй юм. Тухайлбал, танай хананд зураг өлгөөстэй байна... гээд, Генрих зургийг тагласан хөшгөнд дөхөж очоод, түүнийг ярав. 

	—  Энэ юу вэ? Миний талбайн төлөвлөгөө юу даа. Үүний төлөө та нэг их авахгүй байх. Энэ юу ч биш... Атлантын далан дахь дивизийн даргын туслахад миний талбайн зургаас гойд юм байлгүй яах вэ. 

	Шульц зургийн дэргэд ирж хөшгийг хаав. 

	—  Гольдринг, би чамд амьд яваа сургаач сонсгохгүй явна гэж дарга хүний нэрээр тангараглая. 

	—  Дарга хүний үг ээ? Танд бий юм уу? Та надад тэртээ Беларуст амлаагүй бил үү?

	—  Би айгаад. 

	—  Намайг хэлэлцсэнээ няцна гэж бодох ямар нэг үндэс танд байсан уу. 

	Шульц хариулсангүй. 

	—  Та түүнийг няцсан, та л хариуцах болно доо. 

	—  Гольдринг, гуйя юу л хүснэ... 

	—  Надад танаас хүсэх юм алга. Зэвсэглэлийн тухай мэдээг надад штабын дарга бэлтгэж өгнө. Би маргааш дивизийн даргаас нэвтрэх үнэмлэх хүсэж, байдалтай танилцахад миний даалгавар биелэх нь тэр. Та надад юугаар туслах юм бэ?

	—  Хамгаалалтын цэг рүү таныг оруулахгүй байж магад. 

	—  Чөтгөр аваг! Тэр ч надад сонин биш. Өөрийнхөө генералд оруулсангүй гэж хэлэхэд л боллоо шүү дээ. 

	—  Би танд үнэмлэх олж өгөөд, минын талбайн зураг, хэрэгтэй баримт бичгийг бэлтгэж өгье. Та тэгээд Сен-Назер луу явж болно. Би танд тэнд очоод цэнгэж болох хаяг өгье. Тэр хугацаанд танд хэрэгтэй бүхний чинь хийе. 

	—  Шульц, та ийм жижиг юмсаар намайг худалдан авч дуугүй байлгах гээ юү?

	—  Гольдринг- эрхэм Гольдринг! энэ бүхэн таны сэтгэлийг хангахгүй гэдгийг би мэдэж байна. Гэвч таны тухай нэг ч үг гав хийхгүй гэж андгайлъя. Тийм сэжиглэгдэх өчүүхэн ч үндэсгүй бөгөөд сэтгэл амар байж болно гэж тангараглая. 

	Энэ зураг бол ердийн гайтай тохиолдол болсон юм. Би ямар ч гэм буруугүй гэдгээ баталж чадна. Харин гестапод баригдах явдал миний бүх нэр сүр албан тушаалыг гутаана. 

	Генрих бодолхийлсэн байдал үзүүлнэ. 

	—  За, за Шульц ээ. Өнөөдөр та над бэхлэлтээ үзүүл. Орой бид генералынд очъё өглөө би баримт сэлтээ авсны дараа, хамт Сен-Назер орж жаахан цэнгэе. Ингэхэд маргааш бямба гараг, Дорнод фронтод хамт байлдаж явсан эрхэм нөхрөө үдье гэж генералаас хэдэн цагийн чөлөө гуйхад амархан гэхэд Шульцийн царайд хачин сэжигтэй байдал тодров. 

	—  Тэгэлгүй яах вэ гэж тэрээр маш яаран зөвшөөрсөн нь Генрихийг сэртхийлгэв. 

	—  Энэ миний баримт бичиг, нэвтрэх үнэмлэхийг бичиж бүрдүүлээд, дивизийн хэсгийг явж үзье. Би таныг штабын дэргэдэх асарт хүлээж байя. 

	Шульц Генрихийг өөрийн замаас зайлуулахын тулд юу хийхээс буцахгүй гэдэгт эргэлзэх юмгүй байв. Замдаа юу ч хийж чадахгүй. Учир нь штабт Гольдринг хэнтэй хамт явсныг мэдэж байгаа. Мөн тэд үргэлж хүн хөл ихтэй газраар явна. Иймд Шульц илүү тохиромжтой нөхцөлийг хүлээх болно. Маргааш Сен-Назерт хоёул үлдэхэд боломж олдож болох юм. Гэвч хэн нь хэнийгээ яахыг үзье?

	—  Явж болно гэж хошууч асрын үүдэнд ирж дуулгав. Үүдний дэргэд машин зогсож байх бөгөөд жолооч нь үзэгдэхгүй байв. 

	—  Бид жолоочгүйгээр явах уу? гэж Генрих асуув. 

	—  Би өөрөө барина гэж Шульц хариулав. Машин ойгоос гарч эргийн дагуу аажуу хөдлөв. 

	—  Нөгөө цуутай Атлантын далан чинь хаа байна вэ? гэж Генрих эвшээлгэх зуур асуув. 

	—  - Ямар ч далан байхгүй, юу ч болсон манай хэсэгт л байхгүй. Дөчин хоёр километр урт хэсгийн дотор дивиз гурван маш том бэхлэлтийн цэгтэй. Би одоо тэдний нэг рүү нь очно. Бусад нь бидний энэ үзэх гэж байгаатай ав адилхан хуулбар нь юм. Эдний хооронд минын талбайтай. 

	—  Гэтэл манай сонинуудад давагдашгүй гээд бичээд байдаг шүү дээ... 

	Шульц мушилзан инээмсэглэж:

	—  Танай дивиз энд шилжиж ирэхээр өөрсдөө үзнэ. 

	Арван минутын дараа машин зогсов. Генрих эргэн тойрныг гайхан харна. Бэхлэлт гэж мэдэгдэх юм алга. 

	—  Хошууч аа, та даажигнаж байна уу, 

	—  Хаанаас даа! Та тэр торыг харж байна уу? Түүнийг сайн аж. 

	Бүр усны захад элсэн өнгөт шигүү тороор өнгөлөн далдалсан зузаан дүнзээр хийсэн танк эсэргүүцэх удаан цагийн хориглолт гурван эгнээ үргэлжилнэ. Энэ бүхнийг Шульц анхааруулан хэлснээс хойш Генрих олж харав. Нууцлагдсан давхар бэхлэлтийн цаана газар ухаж суулгасан буудлагын нүх бүхий төмөр бетон болон хөдөлгөөнт бүрхэвчтэй хуяг бүхий галын цэгүүд байна. Цэг бүхний ойролцоо газарт гүн ухаж сайн бэхэлсэн олон давхар байрнууд байна. Тэнд цэргүүд суух бөгөөд хүнсний агуулах, галт хэрэгсэл, бэлтгэл зэвсгийн зоорь, усны нөөц сан оршино. 

	Сумангийн газар доорх бетонон хорговчид яндан дуран байрлагдсанаас гадна хананд тус сумангийн ноогдсон хэсгийн тов тодорхой зураг өлгөөтэй байна. Тэрхүү зураг дээр галын цэгүүд, тэдний буудлагын хоорондын зай, минын талбай, түүний гарц, цэрэг, галт хэрэгслийн тоог заасан байв. 

	Нэгдүгээр шугамын цаана нэлээд хүчтэй, хоёр дахь цэг, түүний цаана бүр хүчтэй гурав дахь галын цэгүүд цувжээ. Тэр гурван цэгийг хооронд нь минын талбайгаар тусгаарлажээ

	Генрих нэлээд хэдэн бэхлэлтийн цэгүүдэд очсоны дараа зөвхөн сумангийн командын цэгүүдийг үзэхээр хязгаарлавал яана гэж Шульцэд санал тавив. 

	Шульц дивиз шилжиж болзошгүйг хүнд мэдэгдэхгүйн тулд Гольдрингийг сумангийн дарга нартай танилцуулахдаа штабын төлөөлөгч гэж танилцуулж байв. Генрих тэдгээр дарга нартай яриа хөөр дэлгэж, Дорнод фронтын тухай мэдээг корпусын штабаас авсан мэтээр тэдний сэтгэлийг тайвшруулсан шинэ сониныг ярьж байв. Бэхлэлтийн районы зургийг үзэж байрлалыг яг таг тэмдэглэснийг магтан, зарим үед өнгөцхөн заалт өгч байв. Хөгжилтэй, ухаан сэргэлэн энгиймсэг байдалтай энэ дарга сумангийн дарга нарт ихэд таашаагдана. Тэр хүний зүүн гар цамцны энгэрээс үл салах бөгөөд ердийн нэг товчинд нуусан гэрэл зургийн автомат аппарат түүний цаана байна гэдгийг хэн ч тааварлахгүй байх ба сэжигтэй юм гэж хэний ч санаанд орсонгүй бөлгөө. 

	Оройн долоон цаг болоход бэхлэгдсэн гурван районыг үзэж эцэж ядарсан Шульц, Гольдринг хоёр дивизийн штабт буцаж ирэв. 

	—  Барон таны сэтгэл хангагдав уу? гэж Шульц гар нүүр угаах зуур асуув. 

	—  Үнэнийг хэлэхэд үгүй, жинхэнэ давагдашгүй цайз байгуулагдсан гэж бодож байсан, гэтэл дайсан амархан эвдчих хэдэн салангид бэхлэлт байхыг үзлээ. 

	—  Районуудын хооронд харилцуур тавьсан нь санасныг бодвол бүр илүү хүчтэй болгож байгааг та анзаарсангүй юу?

	—  Би бэхлэлтийн байгууламжийн мэргэжилтэн биш болохоор миний бодол санаа үнэ цэнтэй юм болохгүй биз ээ. Би энэ бүхний тухай генерал Эверст мэдээлж чадах болсондоо баяртай байна. Ямар дүгнэлт хийхээ өөрөө мэдэг. 

	Хэл хүргэгч ирж Гольдринг, Шульц хоёрыг хошууч генерал Толлегийнд урив. Бэхлэлтийн районыг үзэж эцэж ядарсан Гольдринг амрахыг хүсэж зочломтгой генералыг дотроо зүхнэ. Түүгээр барахгүй түүнээс ямар нэг шинэ сонин юм сонсох байх гэж итгэхгүй учир урам нь хугарна. Өнөөдрийн энэ явдлын эцэст Атлантын 

	далангийн бүх нууц онцгой сайн маш жижиг хальсанд буулгагдаж Генрихийн халаасанд орсон байв. Гэвч урилгаас татгалзах нь эвгүй. 

	Толле зочдыг маш баяртай угтав. Тэрээр оройн хоолны тухайд урьдчилан бодож, зохих дарсыг сонгон авч, бидний хооронд энгийн сонирхолтой яриа явагдах бөгөөд генерал гэртээ эзний ёсоор эелдэг, ёстой л эзэн хүн шиг байв. Ихэвчлэн орос орны тухай ярилцав. Дорнод фронтод очихын өмнө генералд өөрт нь үлгэрийн юм шиг тэр орны тухай аль болохоор мэдэж танилцахыг хүснэ. 

	Тэрээр Генрихийг тоо тоймгүй олон асуудлаар булж, хариуг маш анхааралтай сонсоно. Генерал зөвлөлтийн ард түмний амьдрал байдалтай холбогдсон асуудал, орос, украйн, беларусын зан төрхийн тухай нэн их сонирхоно. Түүний бодож байгаагаар Дорнод фронтод немцийн армийн амжилтгүй байгаагийн гол түлхүүр үүнд оршино гэж тайлбарлаж байв. 

	—  Бид булаан эзлэгчид шиг авирлав. Хэрэв булаан эзлэгч, эзэлсэн газар нутагтаа тоглож байхыг хүсвэл дипломат сэтгэхүйн зүйч байвал зохино гэж Толле өөрийн бодлыг товч дүгнэв. Тэр өөрийгөө сайн дипломат мэдлэгийн өргөн хүрээтэй хүн гэж боддог шиг байв. Гэхдээ түүний яриа няхуур авч нэг их ухаантай хүн бус гэдгийг илэрхийлнэ. 

	Дорнод фронтод, гитлерчүүдэд эзлэгдсэн нутгийн хүн ардтай тулгарахаар генералын энэ хий бодол түргэн сарнина гэж Генрих бах нь ханасан байдалтай бодно. 

	Оройн зоогийн эцэст Гольдринг Шульц нарт генерал санаандгүй маш сонин мэдээ сонсгов. 

	—  Эрхэм Гольдринг, та манай корпусын штаб байгаа Дижон орох болсноо мэдсэн үү?

	—  Над хэрэгтэй материал бэлтгэгдсэн, ямар ч байсан маргааш өглөө ахмад Бушмайер түүнийг над албан ёсоор гардуулж өгнө гэсэн. Гэтэл дахиад л саатах болж байна уу?

	—  Үгүй, үгүй, манай талаас саатуулсан юмгүй. Та өглөө арван цагт амласан зүйлийг үнэхээр авах болно. Гэлээ ч гэсэн Дижон руу явах л болно. Учир юу гэвэл үүний өмнө бэхлэлтийн нэгдүгээр шугамыг өөрчлөх төсөл өгсөн юм. Хэрэв энэ төслийг хүлээж авсан бол биднээс таны хүлээж авах тоо баримтад тэр өөрчлөлттэй холбогдсон засвар хийж, заримыг нь солих болох байх. Биднийг Дорнод фронт руу явахын өмнө, лав, зарим зэвсгийг маань солих байх. Тэгвэл бид танай дивизэд зарим юмаа үлдээж чадах байх. Энэ бүхнийг тодруулах хэрэгтэй. Миний бодоход маргааш биднээс материалаа авмагц та хошууч Шульцтэй Дижон орж, тэнд энэ асуудлыг бүрэн тодруулна биз. Анд найзтайгаа ахин нэг өдөр өнгөрүүлэхийг та дургүйцэхгүй биз гэж итгэнэ. 

	Генрих зөвшөөрсний тэмдэг болгож үг дуугүй мэхийн ёслов. 

	—  Хошууч та зөвшөөрнө биз дээ?

	—  Эрхэм Гольдрингтэй хэчнээн удах тусам би баяртай байна! гэж Шульц баясгалантай хариулав. 

	Генрих хэвтэртээ орсон хойно «Шульц Толлегийн саналыг сонсож баярлав бололтой. Бэхлэлт үзэж байх үед ажиг аваагүй байгаа даа. Корпусын штаб, сүлбээтэй хүмүүстэйгээ нийлж намайг хананд шахах гэж байж магад. Арай ч үгүй болов уу? Шульц намайг атлантын далангийн бүх нууцтай хамт эндээс гаргаж аюул алдмааргүй юм. Би замдаа түүнийг цохичхож болно шүү дээ. Гэтэл тэр надад нэвтрэх үнэмлэх авч өгч, мөн далангаар өөрөө авч явсан. Эсвэл генерал Даниелийн зургийг түүнд буцааж өгөөд эв найртай салбал яана? Зургийн хальсыг дамжуулж өгөх хүртэл өгч болохгүй байх! Хэрэв зургийг нь өгвөл гарын нь хүлэг тайлагдаж өөрийн өстөн дайсантай, нэргүй захидлын ард нуугдалгүй ил гарч даруй тэмцэх болох байх. Ингэснээрээ би аюулыг багасгах бус ихэсгэх болно. Намайг зам зуур баривчилбал яана... Шульцийг ганцаараа ялан дийлэхээр өрсөн тэмцэхээс өөр замгүй гэж бодов. 

	Дараа өдөр Генрих, Шульц хоёр Нантад ирэв. Эндээс Дижон орохын тулд өөр галт тэргэнд суух ёстой байлаа. Гэтэл галт тэргийг орой болтол хүлээх болов. 

	Үдийн хоол, оройн хоолыг нэг ширээнд сууж хамт зооглов. Хэрэв эдний эл байдлыг хэн нэг хүн ажсан сан бол «хэн хэнийхээ тулд юу ч хийхэд бэлэн анд нөхөд байна» гэж зайлшгүй бодогдох байсан биз. Эд нар бие биедээ идээ будаа, ууш, чихэр жимсээр их л элбэг дэлбэг зочлох бөгөөд ихэвчлэн уушны зүйлээр зочилно. 

	Шульц мөнгө зарж үрэхийн өмнө ёс гүйцэтгэн илэн таалах адил марк бүрийг ширхэгчлэн тоолж, франк бүрийг нандигнан хадгалдаг нөгөөх Шульц өнөөдөр Гольдрингт юугаа ч эс харамлан сайн чанарын дарс, дээд зэргийн шарзаар зочлон, арзыг багагүй мэддэг болохоо харуулав. Гагцхүү түүний найз нөхөр жижиг жүнзээр бага уух нь хошууч Шульцийн сэтгэлийг түгшээнэ. 

	Барон Гольдринг урьдын адил элбэг зочилсоор байв. 

	—  Эрхэм Шульц та хэдийнээс ингэж шимж уух болоо вэ? гэж хошууч үнэтэй дарсыг тун бага багаар шимэхийг ажсан Генрих сонирхон асуув. 

	—  Та бид нар Дорнод фронт дээр салж одсоноос хойш Герман ялах хүртэл би архи уухгүй гэж өөртөө амласан юм гэж хошууч тайлбарлах боловч хөх судас гүрийсэн хамар, зовхи нь унжсан нүдний нь байдал Шульц хэзээ ч ёс төрийг барьж чадахгүй гэдгийг илтгэнэ. 

	Галт тэргэнд ч гэсэн хагацашгүй анд нөхөд хамт явах бөгөөд гэхдээ нэг өрөөнд хоёулхнаа явна. Тэдэн дээр өөр зорчигч оруулахгүй байхыг хүсэж үйлчлэгчид Шульц багагүй шан амлажээ. 

	—  Ямар ч байсан тайван амарч болно гэж Шульц хангалуун хэлээд, 

	—  Гольдринг оо, би ганцаараа явж зам турш унтах дуртай. Эцсийн эцэст галт тэргээр аялах чинь мөн амралт шүү. 

	—  Шульц ээ, тантай санал нийлж байна гээд Гольдринг өөртөө тухтай байр засах зуур дохив. 

	Генрих нүдээ анин, цамцны захыг тайлж, дэрэн дээр хэвтэв. Шульц мөн тэгж хэвтэв. 

	Таван минутын дараа ахлах дэслэгч жигд тайван амьсгалах сонстов. Сайн сургууль хийсэн амьсгал Гольдрингийн унтаагүйг үл мэдэгдүүлж дутуу аньсан зовхины цаанаас өөрийн дагалдагчаа ажна. Харин Шульцийн зовхи нэг, хоёр цавчсанаа, мэдэгдэхүйц завсар гарган онийно. Түүний харц Гольдрингийн царайд нойронд автагдсан хүний шинж байгаа эсэхийг ажна. Генрих нүдээ нээн, суниаж, томоор эвшээв. 

	Чөтгөр аваг, унтахыг хүсэвч нойр хүрмээргүй санагдана гэж саяхан сэрсэн байдал үзүүлж байгаа Шульцэд хандан өгүүллэг тавив. 

	—  Та хувцсаа тайл гэж тэрээр зөвлөнө. 

	—  Та яагаад хувцсаа тайлж унтахгүй байгаа юм бэ. 

	—  Би хувцастай унтаж сурчээ. Суугаагаараа, зогсоогоороо ч унтаж чадна гэж Шульц хариулаад нүдээ анив. 

	Дахин нам гүм болж, аянчид бие биеэ дутуу аньсан зовхины цаанаас анхааралтай ширтэнэ. Генрихийн нойр хүрч зүүрмэглэнэ. Тэрээр өнөөдөр унтах эрх алга. Шульц өнөөдөр хэт их мөнгө зарцуулж их шахсан шүү! Хошууч замд сайн унтдаг гэж магтаад байсан гэтэл амьсгалж байгаа нь нэг л бишээ! Генрих өндийж, хонхны товхыг дарав. Үйлчлэгч үүдэнд хүрч ирэхэд:

	—  Аяга өтгөн хар кофе авчир гэж тушаав. 

	—  Та шөнө кофе ууж яах нь бэ? гэж Шульц сандарсан гуйсан янзтай дуугарав. 

	—  Хошууч, би шууд унтахгүй бол үүрэглэхээр нойр хулжчихдаг юм. Тэгэхээр кофе ууж нойроо сэргээсэн нь дээр. 

	—  Нойрны эм уучих

	—  Нэгдүгээрт над алга, хоёрдугаарт би дургүй. 

	—  Над люминал бий гэж Шульц их уриалга өгүүлнэ. 

	—  Би люминал хэзээ ч хэрэглэж байгаагүй. Уучихвал өглөө толгой хүндэрнэ. 

	Үйлчлэгч аяга хар кофе авчирч ширээн дээр дуугүй тавив. 

	—  Над бас авч ир гэж Шульц тушаав. 

	—  Эрхэм Шульц, та саяхан намайг кофе уухаас болгоомжилж байгаагүй бил үү?

	—  Таныг ганцаарыг чинь орхиод унтахад, хүн муутай юм болно... 

	—  Юун ёсорхуу юм бэ! 

	Шульц юу ч хариулалгүй үйлчлэгчийн авчирсан кофег бага багаар оочно. 

	Генрих нэг оочоод, удаан зайтайгаар аажим ууж, Мопассаны жижиг ботийг их л амтархан уншина. Шульц унших номгүй, байж ядна. Кофе аль хэдийнээ ууж, хошууч хийх юмгүй байх ажээ. 

	—  Барон танд унших ном байхгүй биз?

	—  Харамсалтай нь үгүй. 

	Ахиад л нам гүм болов. 

	Генрих номоо ширээн дээр тавьж өрөөнөөс гарав. Нэгэн мөч гудамд зогссоноо, ямар нэг юманд инээмсэглэснээ, бие засах газар луу явлаа. Хөлийн чимээ сонстов. Бариулыг татна. Генрих Шульцийн шуухинан амьсгаадахыг сонсов. 

	Генрих хэдэн мөч хүлээснээ гарч ирэв. Шульц үүдний дэргэд зогсоно. 

	—  Та гайхалтай замын хань байна гээд Генрих өрөөндөө оров. 

	Шульц бие засах газар орсноо дорхноо буцаж ирэв. Түүний араас үйлчлэгч орж ирээд хоосон аягануудаа авав. 

	—  Аяга кофе гэж түүнд Шульц тушаав. 

	—  Надаа ч бас гэж Генрих нэмэв. 

	Үйлчлэгч, дарга нар өөд гайхан харснаа юу ч хэлэлгүй, гарч одов. Шульц түрүүнээ унжуулан

	—  Чанга уншихгүй юу? гэж Гольдрингээс гуйв

	—  Би уншигчийн рольд таарахгүй хүн. 

	Шульц цонхны хөшгийг яран завсраар нь шөнийн харанхуйг харна. Генрих чийдэн унтраав. 

	—  Та яаж байна вэ гэж Шульц хашхиран цонхноос холдов. 

	—  Шөнө цонхны хөшгийг нээж болохгүй гэж зөвлөе. Эрхэм Шульц ээ, партизануудын дунд мэргэн буудагч бий шүү. 

	Хошууч цонхныхоо хөшгийг ууртайгаар хаав. 

	—  Та өнөө шөнө унтахгүйгээр шийдэв үү? гэж гурван цаг арван таван минут болж байхад Шульц тэсэж чадалгүй хэлэв. 

	—  Тийм ээ! 

	—  Яагаад тэр бил ээ?

	—  Хошууч та үүнийг ихэд сонирхож байгаа учраас тэр дээ. 

	Шульц хүндээр амьсгалан, суудлын арыг налж суув. Энэ үед вагон дотор «ку-ку-ку! ку-ку-ку!» гэсэн түгшүүрийн танил дуу сонстов. Хүн бүхэн амьсгаа даран чимээгүй байхад «Анхаар! Англи америкийн нисэх эскадриль Ла-Маншийн хоолойн зүгээс францын агаарын хилийг нэвтрэв» гэх нэвтрүүлэгчийн дуу сонстов. 

	Генрих малгайгаа өмсөж, хээрийн цүнхээ цамцныхаа цаагуур нуув. Тэрээр Шульц руу харахад, түүний өөр лүү нь хандсан, болгоомжилсон харцтай тулгарав. 

	Хошуучийн толгойд ямар нэгэн бодол орсон бололтой, нүд нь гэнэт гялалзаж эхлэв. 

	—  Анхаар! анхаар! эскадриль Дижон руу чиглэлээ. Галт тэрэг зогслоо. Цөм вагоноос гарч, төмөр замын дагуу хэвтэцгээ гэж нэвтрүүлэгч тушаана. 

	Бүх зорчигчид өөрсдийн өрөөнөөс түргэн гарцгаав. Галт тэрэгний дугуй чахран, вагонууд зогсов. 

	Генрих хаалга руу гүйж очиход түүний ард хүзүү рүү нь Шульц амьсгалахыг мэдрэн хажуу тийш болж түүнд зам тавьж өгөөд:

	—  Та ахмадаараа түрүүлж гар гэвэл

	—  Та зочноороо түрүүл гэв. 

	Байдал ноцтойг үл хайхран Генрихийн инээд хүрэх шиг болно. Шульцийн гараас шүүрэн, түүнтэй хамт вагоноос үсрэн буув. Хоёул төмөр зам даган хөл нийлүүлэн, хөтлөлцөн гүйснээ дараа нь хонхорт орж өөд өөдөөсөө харж хэвтэв. Онгоцны дуу ойртох тусам чанга сонстоно. Тэнгэр бараантана. Генрих, дээр юу болж байгааг харах гэж толгойгоо өндийлгөв. Энэ үед Шульцийн гар бууныхаа гэр дээр байхыг харав. 

	—  Эрхэм Шульц та гар буугаар дайсны бөмбөгдөгч онгоцыг хөөх гэж байна уу гэж Гольдринг илэрхий даажигнав. 

	—  Үгүй барон гуай би таныг буудах гэж байна гээд Шульц гар буугаа гэрнээс нь сугалав. 

	Бөмбөг шунгинан, ойр орчны бүх дуу чимээ дарагдав. 

	 

	 

	Өглөө хошууч генерал Толлег штабт ирэхэд гашуудалтайгаар тэргүүнээ гудайлган, түүнд цахилгаан утас өгсөн жижүүр лүү гайхан харав. Генерал эхлээд юу ч ойлгосонгүй. Цахилгаан утсыг дахин уншиж учрыг ойлгов. 

	«Өнөөдөр үүрээр дайсны нисэх онгоц довтлох үед таны туслагч, миний эртний нөхөр хошууч Шульц амь үрэгдэв. Эмгэнэл илэрхийлье. Ахлах дэслэгч барон фон Гольдринг» гэжээ. 

	Толле наманчлан залбирав. 

	
ИХ ҮЙЛСИЙН АЛСЫН ЦУУРАЙ

	1943 оны нэгдүгээр сарын сүүлчээс долоодугаар сарын эхэн хүртэл нэвтрүүлэгч цовоо дуугаар: фронтын шугамыг багасгаж урьдчилан бэлтгэсэн байранд шилжсэн тухай, Дорнод фронт дээр тактикийн үүднээс аль нэг тосгоныг орхисон тухай нэг л хэвийн мэдээг дамжуулж байлаа. Хүмүүсийг юу ч мэдэхгүй юм шиг хуурах гэсэн эдгээр мэдээ генерал Эверс, түүний багш, анд нөхөр генерал фельдмаршал Денус шиг хүмүүсээс үнэнийг нууж чадсангүй. Зөвхөн эд нарыг ч биш! Эзэмшлийн армийн штабын зөвлөгөөн дээр Дорнод фронт дахь байдал эсэргүүцлийн хөдөлгөөний талынханд үзэгдээгүй их идэвхжилийг төрүүлж байна гэж үргэлж тэмдэглэж байв. Бодитойгоор сэтгэж чаддаг, сэтгэхийг хүсдэг хүн бүрд: Геббельс хэчнээн цовоо дуугаар ярьсан ч Ижил мөрний эрэг дээр немцийн арми бут цохигдсоны дараа түүний ялагдашгүй тухай домог сарнин үгүй болсон нь хэн бүхэнд ойлгомжтой. Фюрерийн үнэн зөвд итгэх итгэл эргэлзээтэй болов. Денус ч Эверс ч гэсэн гитлерийн эсрэг хэлбэршгүй биш байв. Хэрэв түүний арми Москвагийн дэргэд юм уу, Ижил мөрний эрэг дээр бут ниргэгдэх хүртлээ байсан шиг тогтоож болшгүй урсгал шиг давшсан чигээрээ байгаа бол эд нар өөрсдийн гоморхсоноо ч болгоомжилсноо ч умартаж «Хайль!» гэж хашхиран Фюрерээ шүтсээр л байх байсан бил ээ. Дорнод фронт дээрх байдал тэдэнд бага зэрэг сэхээ оруулж, оросын кампаниуд, Зөвлөлт Холбоот улстай дайн хийхийн өмнө тэдний урьдчилан харснаар эргэж: Фюрер германыг юу юугүй гулсан ойчих хавчлын аман дээр авчирчээ гэдгийг тэр хоёр гүйцэд сэхээрэв. 

	Герман орныг том гаслангаас аврахын төлөө санаа нэгдэн идэвхтэй тэмцэгчдийг немцийн дээд командлалын дотор зохион байгуулах гэсэн хөгшин генерал фельдмаршалын бүхий л оролдлого одоо болтол давагдашгүй бэрхшээлд тулгарсаар байлаа. Чухам хэргийн гол нь энэ байгууллагад саналаа өгч орогсдын үхлийн аюул заналхийлж байгаад орших бус, харин өөр шалтгаанаас болж армийн дээд командлалын дотор байгаа гитлерийн эсрэг хүмүүсийг ч гэсэн идэвхтэй ажиллагаанаас зайлсхийхэд хүргэж байв. Учир нь гэвэл гитлерийн төлөөлөгчид их британи, америкийн засгийн газартай хэлэлцээ хийж байгаагаар шалтгаацаж байсанд оршино. Хэлэлцээ удаан үргэлжилж байсан бөгөөд түүний үр дүн гэвэл Дорно зүгт дайн хоёр жил үргэлжилж байхад хоёрдугаар фронт нээгдээгүй байгаа явдал юм. Иймэрхүү гарцаагүй баримтын эсрэг хөгшин фельдмаршал нотлох зүйлгүй байв. Хоёр дахь шалтгаан гэвэл 1943 оны зун Дорнод фронт дээр өөрчлөлт гарна гэдэгт итгэсэн явдал юм. Сталинградын төлөө хонзон авна гэсэн албан ёсны амлалт, энэ зун зөвлөлтийн армийн эсрэг жанжин штабаас асар их том ажиллагаа бэлтгэж байгаа дам сураг уул итгэлийг бататгаж байлаа. 

	Энэхүү ажиллагаа эхлэхийг фюрерийн талынхан, түүний эсрэг талынхан цөм хүлээж байлаа. Цахилгаан дайны тухай онол сүйрч дайн санаснаас илүү сунжирч Германы хүч суларч байгаа нь одоо бүхэнд ойлгомжтой болов. Немцийн армийн нэр сүрийг өргөх, цэргийн сэтгэл санааг сэргээх, дайныг ялалтаар төгсгөх цаг холгүй гэдэг итгэлийг төрүүлэх тийм гялалзсан ялалт хийх явдал зайлшгүй хэрэгтэй байлаа. 

	Гэвч тавдугаар сар, зургаадугаар сар өнгөрлөө, нөгөөх Дорнодод хийнэ гэж амласан ажиллагаа эхлээгүй л байна. Генерал Эверс радио хүлээн авагчаа бараг зогсоохоо байсан нь дэмий болжээ. Бүхэл өдөржин, өглөөнөөс үдэш орой болтол цэргийн жагсаалын дуу хангинана. 

	Долоодугаар сарын 5-ны өглөөний нэвтрүүлэг ер бусаар эхлэв. Эхлээд бүрээ хангинав. Түүний чанга дуу тасалгаа дахь өглөөний нам гүмийг цочоов. Энэ мөчид сахлаа хусаж байсан генерал Эверс арай л эсгэчихсэнгүй, генерал савангийн хөөсөө ч арчилгүй гартаа хутгаа барьсаар хүлээн авагч руугаа гүйн очив. Нээрээ! удаан хүлээсэн ажиллагаа эхэлжээ! 

	Нэвтрүүлэгчид ам булаалцалдан хахаж цацах шахан өнөө өглөөний үүрээр дөрвөн цаг гучин минутад фюрерийн тушаалаар германы ялгуусан цэрэг, дайсны байрлал руу, Курскийн чиглэлээр тогтоож болшгүй урсгал мэт дайран орлоо гэж яаран мэдэгдэв... 

	Фронтын шугамыг тэмдэглэсэн газрын зураг руугаа харж, түүний бодож байгаагаар хэрэв үнэхээр эцсийн зорилго Москва руу замнах ёстой бол чухам эндээс л ажиллагааг эхлэх нь зөв гэж Эверс сэтгэл хангалуун инээмсэглэв. 

	Гагцхүү ажиллагааны зорилго, далайцыг нуухгүй байгааг ч бодсон дээд командлал амжилтад итгэж байгаа нь илэрхий байв. Эверс штаб руу утасдаж жижүүрт өнөөдөр бүх дарга нар ёслолын хувцсаа өмсөж одон медалиа зүүж ирэх хэрэгтэй гэдгийг зарла гэж тушаав. Дараа нь хуудас цаас авч эхэлж байгаа ажиллагааны түүхэн чухал болох тухай илтгэлийн төлөвлөгөө зохиов. Генерал энэ үгийг дарга нарын өмнө хоолон дээр хэлэхээр шийдвэрлэв. 

	Эверс энэ үгээ хэлж чадсангүй. Түүнийг штабт очихоос хагас цагийн өмнө жижүүр утасдаж:

	—  Арван долоо дахь цэг рүү партизаны том отряд дайрч, хамгаалалтын байр луу довтлохыг оролдож байна. Ахлах дэслэгч Фауль байгаа хүчээрээ хамгаалж чадахгүй, даруй туслахыг хүсэж байна гэж мэдэгдэв. Энэ нь тун санамсаргүй мэдээ байсан учраас генерал учраа олохгүй сандрав. Партизанууд өдөр бүр довтолж суурин газруудын харуул манаа, дарга нар луу довтолж байдагт генерал дасжээ. Харин ингэж их хүчээр хамгаалалтын газар луу дайрч дайтах явдал энд болж байгаагүй ажээ. 

	Генерал, хоёр суманг машинд суулгаж, ажиллагааг өөрөө удирдахын тулд штабын даргаа Лютц Гольдринг нарын хамт дагуулан Понте руу довтолгов. Харин Фаульд туслахаар хүрэлцэн ирсэн цэргүүд дайтсангүй, хамгаалалтын гарнизоныхон ахлах дэслэгч Фаулийн хамт амь сүйдсэн байсныг булшлах үүргийг гүйцэтгэв. Туннель (нүх) рүү орох хаалгыг партизанууд мина хайрлалгүй дэлбэлсэн учир орох хаалгыг хамгаалж байсан СС-ийн анги гарнизоныхонд тусалж чадаагүй байжээ. 

	Ингээд хамгаалалтын газар устгагдаж бүх гарнизон сүйдэж санаанд оромгүй явдал болж харин дивизийн дарга байлдааны тухай корпусын штабт тодорхой мэдэгдэж чадахгүйд хүрэв. Учир нь тулгуур газар луу довтолсон партизаны отрядын тоо, зэвсэглэл, тэд хаашаа алга болсон зэргийг тэрээр мэдэхгүй байлаа. 

	Энэ өдрийн золгүй явдал үүгээр дууссангүй. Цэргүүд амь үрэгдэгсдийг оршуулж амжаагүй байтал штабаас мотоциклтэй хүн ирж СС-ийн хамт давааг хамгаалж байсан уулын явган цэргийн салаа руу партизанууд дайрч, харуулыг устгаж тэднийг уулнаас ухрахад хүргэлээ гэсэн шинэ мэдээ авчрав. 

	Энэ бүхэн ёстой дайнтай төстэй байв. Эвдэрч сүйдэн устгагдсан цэг дээр гарнизоноо орхиод, Эверс үлдсэн цэргийг авч гол даваа руу давхив. Уулын явган цэргийн сумангийн дарга алагдаж, болсон байдлын талаар түүний туслах дэслэгч Грекх илтгэв. Түүний өгүүлснээр довтолгоо өглөөгүүр тун санамсаргүй болжээ. Партизанууд эхний харуултай тулгарч, тэднийг чимээгүй устгаж цааш нь тулгуур цэг рүү довтолсон нь тодорхой байв. 

	Давааг эзэлсэн партизанууд руу яаравчлан давших талаар бодох ч хэрэггүй байв. Грекхийн мэдээгээр тэд нар суман гаруй бөгөөд автомат, пулемётоор зэвсэглэжээ. 

	Тэгэхээр штаб руугаа яаралтай буцаж ажиллагааны төлөвлөгөө боловсруулсны дараа л байдлыг тохинуулахыг оролдох хэрэгтэй болов. 

	Эверс Сен-Ремид буцаж ирээд, Сен-Ремийн ойролцоох гол дээр байгаа гүүрийг хамгаалж байсан гарнизон, Шамберигаас арваад километрийн наана байдаг замын зөрлөгийн дэргэд байгаа боомт руу партизанууд довтолсон тухай мэдэв. Гүүрийн дэргэдэх гарнизон руу партизануудын хийсэн довтолгоо үнэнийг хэлэхэд тэдний хувьд амжилтгүй болжээ. Гэвч өнөөдрийн болсон бусад бүх золгүй явдалтай жишихэд энэхүү багахан амжилт тохиолдлын юм шиг санагдана. Дарга нар генералыг ёслолын хувцастай угтсан нь энэ удаа даанч зохисонгүй. 

	Эверс их уурсана. Партизаны сайн зохион байгуулсан их хүч, дөрвөн газрын гуравт нь ялалт хийснээр зогсохгүй дивизийн штаб болон Эверсийг сандаргахад хүргэсэн хэрэг бил ээ. «Амралтын дивизийн дарга» гэж Эверсийг шогчлон хочилдог корпус командлагчид энэ бүхний тухай илтгэхэд тун аягүй санагдана. 

	Миллер, Эверсийг бага сага тайвшруулав. Өнөө өглөө партизанууд төвийнхөө заалтаар, зөвхөн Эверсийн дивизийн хамгаалсан хэсэг төдийгүй, мөн бэл орчмын район руу бүхэлд эл довтолгоо хийлээ гэдэг мэдээг Миллер СС-ийн албаны шугамаар хүлээн авчээ. Миллер болон бүх гестапогийнханд партизантай тэмцэх тэмцлээ нэн хүчтэй болгож, тэдэнтэй ямар нэг холбоо бүхий сэжигтэй хүмүүсийг баривчлах, ер нь залхаан цээрлүүлэлтийг хүчтэй болгохыг санал болгосон байна. 

	Харин радио өдөржин зогссонгүй. Нэвтрүүлэгчид сонсогчдоо баярлуулах гэж эрэлхэг аясыг таслан, немцийн арми Курск орох замыг нээх ёстой хэн ч үл мэдэх Ольховаск руу танкны цуваа ялалттайгаар довтолж байгаа тухай мэдээлнэ. Мэдээндээ: хэдийгээр зөвлөлтийн цэрэг галзуурсан мэт эсэргүүцэвч ажиллагаа урьдчилан заасан төлөвлөгөө ёсоор өргөжиж байгааг онцлон тэмдэглэнэ. 

	Кубис үдэш Генрих дээр орж ирэв. Тэрээр нүд нь гялалзан, огцом хөдөлж, царай сэргэлэн хөгжөөнтэй байгаа нь ахмад хар тамхины зохих тунгаа хэрэглэснийг гэрчилнэ. 

	—  Барон, би танд генерал Бертгольдын талаар гомдол мэдүүлье гэж ирлээ хэмээн Кубис бүр хаалганы тэндээс хошигнон хэлээд тэр намайг Сен-Реми руу явахыг ятгахдаа аливаа сайн сайхан, нам тайван амьдрал, амралтыг амласан бил ээ. Гэтэл би алс холын Беларусыг санагдуулсан байдалд орлоо. 

	—  Кубис та тун хачин хүн! Та бидний учирсан өдрөөс эхлэн би энэ гомдлыг сонсож байна. 

	—  Гомдол эрэх л болно! 

	—  Харин тэгээд л Дорнод фронтоос сонин мэдээтэй байна гэж Генрих хэлбэл:

	—  Сонин? Та үнэхээр тэгж бодож байна уу?

	—  Та радио сонсоогүй гэж үү?

	—  Чухам бүхэл өдөржин хаалгүй сонссон, тэр ч байтугай толгой өвдөж байна. Чухам иймээс Дорнод фронтын мэдээг сэтгэл тайтгаруулна гэж би хэлж чадахгүй байна. Барон та фронтод байгаагүй болохоор, уучлаарай, зарим зүйлийг ойлгохгүй байна. Дайралтын хэсэг байлдсаар өдөрт дөрвөн километр урагшиллаа гэж танд хэлбэл, таныхаар юу гэсэн үг болох вэ?

	—  Дайсан ухарч, бид давшина гэсэн үг. 

	—  Чааваас, та дайны эхний өдөр байсангүй! Тэгсэн бол та давшилт гэж юу болохыг мэдэх байсан. Тэнд та өглөөгүүр бид хил нэвтэрснийг сонсож, өдөртөө гучин километр гүн орж, орой нь та хилээс дөчин километрийн зайд байгаа хотыг эзлэв гээд л дуулж сонсох байсан. Энэ бол... ёстой давшилт! Одоо харин бүхэл өдөрт дөрвөн километр шүү! Энэ Дорнод фронт, радио энэ бүхэн чөтгөр шулам руугаа тонилог! Би энд манай командлалын ажиллагааг шинжлэх гэж ирээгүй. Гольдринг хоёул оройн хоол идэх юм биш үү?

	—  Үнэнийг хэлэхэд надад ресторанд орох дур алга... 

	—  За, тэгвэл... гэснээ Кубис дуугүй болов. Түүний царайд залирхаг шинж тодорно. 

	—  Та юм хэлэх гэв үү? гэж юун тухай ярихыг нь урьдаас мэдэж байсан Генрих инээмсэглэн асуув. 

	—  Би тавин маркийн баримт авчрав. Барон ердөө л тавьхан марк. Үүний урьдахтай нийлээд зургаан зуун хорь болно. Энэ тийм их биш биз дээ. 

	—  Кубис та мөнгөө яачихдаг юм вэ? Энэ тухай асуусанд намайг уучлаарай. Сен-Ремид сар хагас болоход даргын цалин дээр хоёр зуун марк хааш нь үрж болох вэ? гэдгийг би зүгээр сонирхох гэсэн юм. Урьд нь та хөзөр тоглодог байсан... гэхэд, 

	—  Миний эрхэм барон, миний эрхэм ээ, гэнэн нөхөр минь ээ! Хэрэв бид Сен-Ремид бус, өөр нэг тав зургаагаас илүүгүй байшинтай бөглүү тосгонд очсон байлаа ч гэсэн би өдөрт зуу, түүнээс ч илүү марк үрэх гучин гурван аргыг танд тоочиж орхино. 

	Генрих инээв. 

	—  Хэрэв тодорхой тооны мөнгийг үрэх зорилгыг өөртөө тавивал би аргаа олох байх, гэхдээ энэ маань сэтгэл хангасан байх ёстой. 

	—  Мөнгө намайг бус гагцхүү би мөнгийг эзэмшиж байна гэхээс сэтгэл хангалттай байдаг. 

	Амьдралын ямар баясгалан над байна вэ? гэж би танаас асууж байна? Би энэ биелүүлж байгаа ажлаа төдийгүй аливаа бүхий л ажлыг үзэн яддаг! 

	Хүүхнүүдээс залхаж гүйцсэнийг чи мэднэ... Надад яах үлдэв ээ гэвэл дарс, мэнэрүүлэгч эм гүйцээ! Тэгэхээр би ямар чөтгөрөө хийж мөнгө хайрлах юм бэ? Ганц дүү минь миний дараа өвийг өвлөн авахдаа, намайг мангуу амьтан гэж хэлүүлэхийн тулд уу?

	—  Кубис ээ, миний бодлоор таны ажил сонин биш үү?

	—  Би гэлэн болохоор бэлтгэгдэж сурч байхдаа, хүний сүнсийг мөргөлөөр аврах гэж байхад энэ сүнснүүд над одоо гестапогийн аргаар нөгөө ертөнцөд тонилгодгоос хэчнээн сонин санагддаг байсан гээч. 

	—  Кубис, та ичгүүргүй хүн юм. 

	—  Юу гэж нэрлэвэл нэрлэ. Харин хүмүүс тун хачин болжээ! Эрүүгийн хэргийг мөрдөх газар ажиллах манайд ажиллахаас хөгжилтэй гэж танд баталъя. Юу нь сонин бэ? Нэгийг нь дуудаж авчраад байцаана. Янз бүрийн арга хэрэглэсэн ч нөгөөх чинь дуугүй зогсох буюу үгүй бол амандаа францын тухай ард түмэн, эрх чөлөө гээд л бувтнана. Энэ чинь, Гольдринг оо ой гутам юм! Надад үнэмш! Миний эх орон бол намайг амттай зууш, сайн дарсаар зочилсон аль л дайралдсан ресторан мөн. Хаана сайн байна тэнд эх орон чинь бий гэдэг мэргэн үгийг санаж байна уу? Харин тэрээр үхэж байж: «францын төлөө!» гэж хашхирна. Гэтэл Франц нь түүнийг хэн болохыг мэдэхгүй, түүнийг хад руу намайг түлхсэн гэж хэн ч мэдэхгүй нь лав. Хүмүүс цөм нэг ижил, уйтгартай болжээ. Тэр ч байтугай барон таны тачаал ч мөн адил! гэхэд нь. 

	—  Юун тачаал бил ээ?

	—  Фон Гольдринг, та мэдэхгүй хүн болж бүү баашил, рестораны франц бүсгүйн тухай би танаас илүү мэднэ. 

	—  Кубис, би таныг хэлж байгаагийн учрыг ойлгосонгүй гэж Генрих ундууцан хэлээд, — Бид өдөр болгон учирч, танд хүнд үед би баяртай тусалдагт та над руу ирдэг, гэтэл танд надаас нуух юм байдаг байж... Хэрэв надад хэлж болохгүй бол тэр тухай над цухуйлгахын ч хэрэггүй гэж гуйя. 

	—  Барон, таны уурлахыг анх удаа үзэв. Би танаас юу ч нуух гээгүй. Таныг хадагтайд сэтгэлтэйг түүнийг баривчлах гэж шийдэх үед санамсаргүй мэдчихлээ гэвэл, 

	—  Моникаг яалаа гэж баривчлах нь вэ?

	—  Барон, тэр үзэсгэлэнт бүсгүйн гурван захиаг замаас нь барихад гурвуулд нь агаар маш сайхан, үнэ өндөр хэвээрээ байсаар байхад агаар муу, захын үнэ нэмэгдсэн гэж бичсэн нь цаг агаар, эдийн засгийн асуудлыг яагаад сонирхох болоо вэ гэж бидэнд сэжиг төрүүлсэн юм. 

	—  Та бүсгүйг баривчлахад энэ зүйл хүрэлцээтэй гэж үзээ юу?

	—  Байцаалт дээр тэр юу ярихыг түүн дээр нэмчих... Харин Миллер миний шийдвэрийг мэдээд таныг тэр бүсгүйд сэтгэлтэйг харгалзаж зөвшөөрөөгүй. Миллер танаас яагаад ч юм бэ айх л юм. Бүх нууц энэ дээ. 

	—  Та түүнийг хэдийд баривчлах гэсэн бэ. 

	—  Өнөөдөр. Бид партизанууд болон тэдний нөхдийн эсрэг цээрлүүлэлтийг хүчтэй болгох тушаал авсан шүү дээ. Барон, тавин марк өгөх үү, эсвэл уурлаад намайг хоосон хонуулахаар шийдэв үү?

	—  Би танаас хэзээ ч харамладаггүй. Одоо ч өгнө. Гэхдээ надад өчүүхэн ч гэсэн холбогдол бүхий юмыг надаас бүү нуугаарай гэж хүсэх гэсэн юм. 

	—  Гүйцэтгэе гэж Кубис цэргийн ёсоор хариулаад, зээлсэн мөнгөнийхөө хүү нь гэж бодъё гэвэл:

	—  Зүгээр анд нөхрийн үүрэг гэж бодоорой. 

	Кубис тавин марк авч, нэгэн аялгуу хөгжилтэй исгэрсээр тасалгаанаас гарч одов. 

	Цаг есөн цагт мөч хэртэй дутуу байв. Моникатай уулзана гэж бодсоор ресторан руу буутал бүсгүй тэнд алга байв. Хадагтай Тарваль түүнийг гэртээ бий гэж хэлэв. 

	—  Тэгвэл дээшээ гарахыг зөвшөөрнө үү. Би хатагтайд хэдэн үг хэлэх хэрэгтэй байна. Хэрэв намайг асуувал гадагшаа явсан гэж хэлээрэй. Надад өнөөдөр хүнтэй ч уулзах хүсэл алга гэж Генрих хүсэв. 

	Кубисийн мэдээ Генрихийг ихэд түгшүүллээ. Үнэндээ Миллер Моникад халдаж зүрхлэхгүй, Кубис ч баян бароноос зээл авах замаа хаахыг бодохгүй, гэвч энэ явдал Генрихийг аюулаас гадна байх зуур л үргэлжлэх болно. Хэрэв түүнд ямар нэг юм тохиолдвол нэгэнт гестапо түүнийг сонирхсон болохоор Моникийг зайлшгүй баривчилна. Дижон руу явж буй галт тэргийг бөмбөгдөх үед Генрих алагдчихаж болохгүй байсан гэж үү? Пфайферийг дагалдан явж байхад партизанууд дайрч байх үед ч гэсэн түүнийг үхжээ гэж Миллер дуулбал нэг минут ч эргэлзэхгүй бүсгүйг баривчилж, түүний өмнө аргагүйн эрхэнд хийсэн буултынхаа хонзонг авна. Үгүй. Моникатай хагацах боллоо ч гэсэн оройтоогүй дээр нь түүнийг аврах хэрэгтэй. 

	—  Генрих ээ, би өнөөдрөөс эхлэн таныг ховс эзэмшсэн хүн гэж тооцъё хэмээн Генрихийг тасалгаанд орж ирмэгц бүсгүй инээмсэглэн өгүүлэв. 

	—  Яагаад таны толгойд ийм бодол төрөв?

	—  Учир нь би дөнгөж саяхан таныг ирээсэй гэж бодож байсан юм. 

	—  Би ч гэсэн таныг бодсон юм. 

	—  Тэгвэл бодлыг минь алсаас дамжуулж таныг нааш нь авч ирээ юм байхдаа:

	—  Чамайг миний бодлыг тааварлаасай гэж хүснэм хэмээн Генрих санаандгүй өгүүлж ам алдчих шахаж сандарснаа, дуугаа өөрчлөн:

	—  Моника, би тун тааламжгүй хэргээр ирлээ гэв. 

	—  Бүсгүйн нүдний гал буурч, инээмсэглэл нь ч алга болов. 

	—  Та тэгж сайхан эхлээд, ингэж муухай дуусгах гэж дээ хэмээн тэр гомдолтойгоор хэлж, —Би таныг жаахан уйдаж, энд ярилцаж суухаар ирлээ гэж бодсон юм... Тааламжгүй хэргээ... үүнээс чинь болж би бүр цөхрөнгөө барлаа! Миний хувьд ямар ч баяр баясгалан үлдээгүй мэтээ. Таагүй юмны тухай маргааш ярья мэдэв үү. Үгүй, тэгвэл би шөнө турш унтахгүй юм бодно. Одоо ярьсан нь дээр, тэгэхдээ багахан оршилтой яриарай... 

	—  За тэгье! Оршилгүй л бол оршилгүй. Гэхдээ эхлээд нэг асуулт байна. Та хаашаа юм бэ жаахан алга болчхож чадах уу. 

	Моникагийн царай цонхийно. 

	—  Даруй ингэх хэрэгтэй юү?

	—  Намайг энд байхад тийм ч аюултай биш, гэвч би ийш тийшээ удаан хугацаагаар, магадгүй бүр ч явж мэднэ. Тэгвэл л!.. 

	Чухам тэгэхэд юу болохыг Генрих ч хэлсэнгүй, Моника ч асуусангүй. Моника түрүүнээ гудайлган ширээний бүтээлгийн цацгийг сүлжинэ. Зөвхөн хурууных нь чичирхийлэл сэтгэлийн нь догдолсныг харуулна. 

	—  Та л миний асуултад хариулсангүй шүү дээ гэх зуур Генрихэд, түүний доош унжсан толгойг өргөж, чичирсэн хуруунд нь нимгэн уруулаа хүргэх юм сан гэдэг дийлэгдэшгүй хүслэн төрөв. Гэтэл Моника өөрөө толгойгоо өндийлгөв. 

	—  Та... та үнэхээр явах уу?.. бүр үү? гэж аяархан асуув. 

	—  Би цэргийн хүн, цэргийн хүнийг хаа байх вэ гэж асуудаггүй, түүнийг хаа хэрэгцээ байна тийш нь явуулдаг юм. Хэрэв би эндээс явах юм уу, эсвэл над ямар нэг юм тохиолдоход Миллер таныг баривчилна. Та нарын захидлыг шалгадгийг би өнөөдөр мэдсэн, гэхдээ... 

	—  Генрих минь ээ! гээд Моника байрнаасаа ухасхийн босов. Түүний бүлтгэр нүдэнд айж сандарсных бус, харин дурласан хүнээ алдчих бий гэсэн уйтгар, яах ч учраа олохоо больсон өөр нэг аюул тулгарсан харц тодорно. 

	Генрих ч бүсгүйн сэтгэлд юу болж байгааг үг хэлүүлэлтгүй ойлгож байв. Түүний зүрх нь ч гэсэн бүсгүйг хайрлаж, түүний төлөө зовсондоо шимширнэ. Тэд нар бие биеийнхээ өөдөөс харан тэр хоёрын хооронд байсан бүх саад гэнэт үгүй болж энэ ертөнц дээр энэ хоёр, эдний хоёр хос нүд, хоёр зүрх л үлдсэн юм шиг санагдана. 

	—  Генрих ээ, эндээс хоёулаа зугтъя гэж Моника хэд хэдэн удаа үүний урьд ярилцаж байсан юм шиг жирийн хэлээд, 

	—  Бид уул руу зугтъя, тэнд айх юм байхгүй! Маргааш зугтаая. Таныг ч илрүүлж магадгүй. Та фашист биш, бидний нөхөр гээд Генрихийн мөрөн дээр Моника гараа тавив. Энэхүү итгэмтгий зангалт, баясгалант нүдэнд дурлал тэмцэлд зоригтой, залуу халуун настай, ариун тунгалаг мөртөө өөртөө тулгарсан аюул, дурлалынхаа ч өмнө яаж ч чадахгүй байгаа бүсгүйн дүр тод харагдана. Генрих мөрөө ялимгүй өргөж толгойгоо эргүүлэн бүсгүйн нэг гарыг, дараа нь нөгөө гарыг нь үнсэв. Моника түүн рүү нүдээрээ инээмсэглэснээ, галтай цогтойгоор яриагаа үргэлжлүүлэн:

	—  Генрих минь би анх танд дурлажээ гэж мэдээд айсныг минь мэддэг ч болоосой! Би гасалж үхэх шахав. Өөрийнхөө дурлалаас айн нуугдаж, өөрийгөө зовооно гэдэг хэчнээн аймшигтай вэ. Гэтэл та Левекийн захидлыг намайг зориуд уншиг гэж тавьсныг болон Бонвилийн дараа Людвиныг аварснаас хойш... би таныг над дурлажээ гэж ойлгосон юм. Тийм биз дээ, Генрих ээ?

	—  Тийм ээ, Моника

	—  Би аль эртний мэдсэн юм аа! Гэхдээ таны амнаас дуулахдаа би их баяртай байна. Бид уул руу хамт зугтаж хэзээ ч гэсэн хагацахгүй! Тийм үү?

	—  Тэр бүсгүй «тийм» гэдэг ганцхан богино үгийг хэлнэ гэж хэчнээн итгэж, хэчнээн хүлээсэн гэж санана. Генрих бүсгүйн гарыг мөрөн дээрээсээ болгоомжтой салгаж, хэвтмэл сандал дээр түүнийг аваачиж суулгаад, харин өөрөө түүний хөлийн дэргэд сандал дээр тэгнэн суув. 

	—  Моника минь, би тэгж чадахгүй гээд түүний өөдөөс гуниглангуй энхрийлэн хайрласан харцаар харав. 

	—  Яагаад? гэж Моникагийн намуун дуугаар аяархан асуух нь аянга нижигнэх мэт дуулдаж, түүний нүд, бүх биеийн байдал хашхирах шиг боловч тэрээр урагш ухасхийн юу гэх бол, яах бол хэмээн хүлээн зогтусав. 

	—  Надад тэгэх эрх алга! Моника минь, эрх алга ойлгов уу?

	—  Генрих минь, гэвч тэд чамайг заавал барина. Би таны төлөө хэчнээн айж зовдгийг мэддэг ч болоосой! Би өдөр болгон таны төлөө залбирч, өөрийг чинь эргэж иртэл ер унтаж чаддаггүй. Таныг ийш тийшээ явахад чинь айн чичирнэ! Заримдаа намайг Людвин шиг тарчилгасан ч, буудсан ч хамаагүй гестапо руу гүйж очиж өөрийн чинь барьчхаагүй байгаа, өөрт чинь аюул заналхийлээгүй байгаа хэмээн мэдэх юм сан гэж бодогддог юм. 

	—  Би таны төлөө мөн зовдог. Моника минь би өөрийг чинь хамгаалж эцсийн дусал цусаа ч, амь биеэ ч гэсэн зориулсаар байдаг. Гэлээ ч гэсэн партизанууд намайг хүлээж авна гэдэгт итгэж байгаа ч гэсэн би тантай тэд нар луу явж чадахгүй. 

	—  Яагаад, яагаад тэр вэ? Та чинь, танд энэ мундир өмсгөсөн улсын талд биш, бидний талд шүү дээ. 

	—  Би тусгай үүрэгтэй хүн. 

	—  Генрих минь, чи надад хайргүй юм уу! гэж бүсгүй арга баран өгүүлэв. 

	—  Моника минь! гээд Генрих гарыг нь атгаж, — хэрвээ би танд бүх юмыг тайлбарлаж болдог сон бол чи минь бүгдийг ойлгож намайг ингэж зовоохгүйсэн. Тэр ч байтугай өөрт чинь дурлаж, итгэж байвч энэ тухай тайлбарлах эрх надад алга! 

	—  Би саяхан хэчнээн баяр баясгалантай байсан сан билээ тэр маань юун түргэн өнгөрөх юм бэ. За яах вэ би таны зүрх сэтгэлээс хэрдээ л гуйлаа... Ер нь жаахан хайр, жаахан энэрэл... их болгоомжлол л болж байх шив дээ... 

	—  Моника минь! Би өөрийгөө хамгаалж байгаа юм биш, тэр ч байтугай над танаас илүү хайрладаг хүнгүй ч гэсэн өөрийг чинь ч хайрлаж байгаа юм биш ээ. 

	—  Тэнгэр минь, Генрих та оньсого шиг юм ярих юм, та ер нь оньсого шиг хүн юм. Би таныг хэн болох, юу хүсэж байгааг чинь ч мэдэхгүй байна. 

	—  Би таны хүсдэгийг хүсэж байна. Би эх орноо эрх чөлөөтэй байлгахыг хүсэж байна. Би өөр шиг чинь өөрийн зорилготой бөгөөд түүнийхээ төлөө ямар ч аймшигт тамлалтыг тэсвэрлэж, үхэхээс ч буцахгүй. 

	—  Тэгвэл та надтай хамт тэмцэхийг яагаад хүсэхгүй байгаа юм бэ?

	—  Тэмцэл бол янз бүр байдаг. Над хамгийн хүнд нь ноогдсон ч байж магадгүй юм. 

	—  Генрих, та надад ойлгогдох юм хэлэхгүй л байна аа?.. 

	—  Моника асуух хэрэггүй, би одоо танд хэчнээн ч хүссэн хариулж ч чадахгүй. Би хэлбэл зохихоосоо ихийг хэллээ. Хэрэв надад итгэж, намайг хүлээвэл дайн дууссаны дараа би тан дээр ирнэ, тэгэхэд та бүгдийг ойлгох болно гэж танд ганцхан зүйлийг амлая. 

	—  Генрих ээ, би хүлээнэ. Бид дахин хэзээ ч хагацахгүй болно! Та манай эндээс явсан ч гэсэн үнэхээр намайг мартахгүй юу? гэж хэлээд бүсгүйн нүд баяр баясгалангаар дахин туяарав. 

	—  Би таныг хаа ч байлаа гэсэн олно. Харин одоо, намайг ч бодсон, бид ахин учрах, аз жаргалаа ч бодсон та эндээс даруй явах хэрэгтэй... Та хаашаа ч юм бэ явчхаж чадах уу?

	—  Би нөхөртэйгөө зөвлөе... Таныг яах бол! Танд ч гэсэн алхам бүрд чинь аюул тулгарна. Би таны тухай юу ч мэдэхгүй байж яасан ч тэсэхгүй!.. 

	—  Надад юу ч тохиолдохгүй би болгоомжтой байна гэж танд андгайлъя. 

	Моникагийн нүдний нулимс бөмбөрнө. Түүнийг нуух гэж Моника босож цонхны дэргэд байсан жижигхэн ширээ рүү очиж, чийдэнгийн залгуураас утсыг сугалсны дараа цонхны өнгөлөн далдалсан хөшгийг ярж, цонхоо дэлгэн онгойлгов. Унтаж байгаа хот нам гүм ажээ. Анхилуун сайхан агаар тасалгаа дүүрэв. Харанхуйн дотор хучигдсан байшин, уулс ч үл үзэгдэнэ. Гагцхүү од мичид гялалзсан уудам тэнгэр л сүртэйеэ дүнсийнэ. Энэхэн зуур нарт ертөнц дээр хар хилэн адил харанхуй тэнгэр, одод, энэ хоёрын цээжинд догдолсон алаг зүрхнээс өөр юу ч үгүй юм шиг санагдана. 

	—  Моника чи уйлж байна уу? гэж бүсгүйн бие чичирхийлэхийг мэдэрсэн Генрих гэнэт асуув. 

	Тэр хоёр тэврэлдэн цонхны дэргэд үг дуугүй удаан зогсов. 

	—  Үгүй, үгүй, хайрт минь, энэ юу ч биш. Энэ дэлхий яасан сайхан бэ? Би ингэж амьдарч байгаадаа, бас чамайг ингэж амьдарч байгаад бахдаж, бас жаахан айж байгаагаас уйлж байна. Чи бид хоёр энэ аварга дэлхий дээр хоёрхон ширхэг элс шиг юм. 

	—  Моника, чи бид хоёр түүний хэсэг нь юм. Бид нийтийн төлөө нийт нь бидний төлөө байгааг чи ойлгохгүй байна гэж үү?

	Гудамд хатагтай Тарваль ирж яваа хөлийн чимээ сонсогдоход Моника Генрихээс түргэн зайлж:

	—  Генрих, намайг үнс! Маргааш нөгөөдрөөс бид уулзахгүй байх. Иймд энэ маань чи бид хоёрын салах ёс болог гэж бүсгүй сандруу хэлэв. 

	Чухам энэ үед Миллер хэдийгээр айх боловч хийхээр шийдсэн алхмаа тодорхой бодож тасалгаа дундуур бодолхийлэн холхино. 

	Миллер Фон Гольдрингт бүрэн хараат болсондоо ихэд тарчилна. Поль Шеньегийн оронд Миллер хэнийг орлуулсныг мэднэ гэдгийг биедээ эрэмшсэн барон түүнд мэдэгдсэн мөчөөс эхлэн СС-ийн албаны дарга тавгүй байдалд оров. Тэргүй сэн бол тэрээр аль хэдий нь Заугелийн бичиг цаасыг янзалж байхдаа хатагтай Тарвальтай холбогдол бүхий бичгийг олсон өдрөө Моникаг баривчилж болох байжээ. Тэр бүсгүй Бонвиль руу явсны дараа партизанууд зэвсэг бүхий цуваа руу довтолсон явдал тохиолдсон нь түүнд сэжиг төрүүлжээ. Генрих фон Гольдринг тэр бүсгүйг амраг янагийн явдлаар очсон мэт өгүүлэх нь Миллерийн толгойг эргүүлжээ. Гэвч зөвхөн нүдээ аниад уг асуудалд гүн гүнзгий ороогүй нь хожим бодоход тоогүй юм болсон шиг санагдана. Заугель ухаалаг ажиллаж Бонвиль, орон нутгийн эсэргүүцэх хөдөлгөөний удирдагчдын хоорондох холбоочны мөрөөр орж чаджээ. 

	Хэрэв Заугель нас бараагүй сэн бол тэр цахилгаан станцад ажиллаж байгаа мэдээлэгч тэнэг нөхөр арай болгоомжтой ажилласан бол хатагтай Моника Гольдрингт эелдэг байдаг нь учиртай гэдгийг нотлох материал Миллерийн гарт орох байсан сан. Бертгольдын хуурай хүү, удахгүй тэдний хүргэн болох энэ хорлолт Гольдрингийг арга буюу долдойлсон түүний өмнө түгдчин арай л гутлыг нь долоочих шахдаг Миллер Моникаг баривчилж түүнд хэрэгтэй зүйлийг мэдэж авч болох боловч энэ Гольдринг, золигийн Гольдринг замд нь саад болох ажээ. 

	Хэрэв Миллер Моникаг баривчиллаа гэж бодъё. Тэгвэл энэ Миллер Поль Шеньегийн оронд Базелийг орлуулан тавьж таван мянган маркийн их шан авсан бүх түүхий нь Гольдринг дэлгэчихнэ. Тэгэхээр тэр ул мөргүй болсон гайны маркийг эргүүлж өгөөд зогсохгүй, Бертгольдын өмнө энэ бүхний хариуцлагыг хүлээх болно. Миллер одоохондоо Моникаг хөндөхгүй. Гэхдээ түүний алхам бүрийг ажиж тохиромжтой цагийг хүлээхээр шийдэв. 

	Хугацаа удах тусам Поль Шеньегийн нэрээр хэн оршуулагдсан болохыг хэн ч магадлан шинжилж үзээд тогтоож чадахгүй болно. Тэгэхэд Гольдрингт ямар ч эд мөрийн баримт үлдэхгүй гэж Миллер боджээ. Гэвч юм бүхэн зориуд Миллерийн эсрэг юм шиг эргэжээ. Поль Шеньегийн удирдсан отрядад очиж очиж Гольдринг олзлогддог нь юу вэ. Поль Шенье Гольдрингээс гадна тухайн үедээ түүний гэрэл зургийг яах аргагүй үзэж байсан Эверсийн жолооч ч таньж болох байна. Ингэж золгүй явдал огт санаандгүй газраас гарч ирж байв. 

	Жолоочийг зориуд автомашины осолд оруулж устгасан чинь энэ явдал Миллерийг Гольдрингийн бүрэн хараанд оруулав. Осолдсон тухай сонсоод:

	—  Пфайфер үхвэл надаас өөр хэн ч Поль Шеньег партизаны дарга гэж танихгүй болно гэж Гольдринг тайвуун инээмсэглэн хэллээ. 

	Ингэж шууд илт ёгтлон хэлэхэд Миллер дуугүй байхаас өөр аргагүй болов. 

	Миллер Гольдрингтэй харьцаагаа таслах юм уу, хурцатгаж чадахгүй байв. Моника үнэхээр партизануудтай холбоотой гэдгийг яг тогтоосон байсан ч гэсэн тэгж чадахгүй байв. 

	Барон үзэсгэлэнт бүсгүйд сэтгэлтэйг хүн бүхэн мэдэх учир түүний нэрд толбо суулгаж болохгүй байлаа. Тэгвэл үүнд уурссан Гольдринг Миллерт лав хонзогнож Базелийн түүхийг ярина. Тэрээр Бертгольдод гомдол мэдүүлж, Миллерийн төрх байдлыг дүрсэлж гарвал албан тушаал дэвших нь байтугай амиа хаацайлах хэрэг гарах байлаа. 

	Миллерт бодох нэг зүйл байх бөгөөд тэр нь хэрэг ч үгүй зүйл биш байлаа. Бодож бодож өөр арга олов. Гэвч энэ хэрэгт Бертгольдыг хутгалдуулах нь эндэгдэл болохгүй байгаа? Тэр ч эрээлэхгүй шүү. За яах вэ, дүүрч, хийгээд үзье гэж бодоод Миллер ширээ рүү очиж хамар цаас авч нууц захидал бичив. 

	«Нэн хүндэтгэлт эрхэм хошууч генерал Бертгольд оо! 

	Би зориглон шат алгасаж шууд танд хандаж байгаа явдал бол таныг нэн их хүндэтгэх сэтгэлийн үүднээс, түүнчлэн хэн бүхэнтэй харьцахдаа өөрийн чадвар соёлч байдал биеэ авч явах талаараа сэтгэлийг нь татдаг таны хуурай хүү Генрих Фон Гольдрингтой дотно нөхөрлөдгөөс ингэж байгаа бил ээ. 

	Гэвч барон залуу хүн болохоор их итгэмтгий хүн шиг байна... Гэтэл түүний энэ сайхан чанарыг дайсан ашиглаж болох юм. Бароны сууж байгаа зочид буудлын эзэгтэйн залуу үзэсгэлэнт бүсгүй хэдийгээр түүний сайхан харилцаа итгэлийг хүлээх ёсгүй боловч үүний нь ашиглаж байгааг болон хатагтай Францын партизануудад талархдагийг сэжиглэх үндэс бүхий материал манай албанд байгаа юм. Би хатагтайг баривчилж байцааж шийдвэрлэхгүй байна. Хэрэв тэгвэл энэ явдал таны хуурай хүүгийн ариун нэрд толбо болох болно. Түүний эцгийн хувьд, мөн ажлын туршлагатай миний ихэд хүндэлдэг даргын хувьд танд хандаж энэхүү захидлыг бичив. Танаас заавар, зөвлөгөө өгөхийг хүсье. Танд хэзээд ч тус хүргэхэд бэлэн, таныг чин сэтгэлээсээ хүндэтгэсэн хошууч Иогани Миллер» гэжээ. 

	Миллер захидлыг хэд хэд уншиж үзсэнээ дээд даргад илгээж болох юм гэж үзэв. Тэрээр нууц бичиг баримтыг лацаддаг журмын дагуу гүйцэтгээд, хаягийг бичиж жижүүрийг дуудаж тусгай шуудан хүргэгчээр энэ дугтуйг Берлин рүү яаралтай хүргүүл гэж тушаав. Харин Миллер гэртээ ирээд унтаж чадахгүй их удав. Тэр захидлын мөр бүхийг санаж өгүүлбэр бүрийг цээжээр уншина. 

	Харин Бертгольд Гольдрингаас эл байдлыг тайлбарлахыг шаардвал яана? Ингэж бантан хутгах хэрэг байна уу? гэж бодно. 

	Миллер ингэж ингэж өглөө хэрд маргааш түүнийг шагнах, хатуу шийтгэлийн аль нь ноогдохоор хүлээж байгаа бол гэж эргэлзсэн хүний түгшүүрт нойроор нойрсов. 

	 

	 

	Долоодугаар сарын 6, 7-ны өглөөний нэвтрүүлэг бүрээн дуугаар эхэлсэн боловч 8-ныхад бүрээн дуу гарсангүй. Харин 9-ны радиогоор оросууд галзуурсан мэт сөрөх давшилтад орсон тухай мэдээлэв. Долоодугаар сарын 10-нд «сөрөх давшилт» гэдэг үг алга болж «манай анги нэгтгэлүүд давшиж байгаа дайсантай ширүүн тулалдаан хийж байна» гэдэг шинэ үг сонстох болов. 

	Аль эртнээс амлаж, өргөн зарлаад байсан лут ажиллагаа нурсан нь Эверст тодорхой болов. Долоодугаар сарын 9-ний оройн мэдээг сонсоод генерал өвчлөв. Тэр хэд хоног хэвтсэн боловч хааяа бас мэдээ сонссоор байв. Харин «Цаашид фронтын шугамыг багасгасан тухай» мэдээ сонсоод хүлээн авагчаа бүрмөсөн хаав. 

	Ингээд хонзон авахын оронд немцийн арми бас нэг ялагдал хүлээсэн нь одоогийн нөхцөлд Паулюсийн армийн мөхөлтөөс ёс суртахууны ач холбогдлын илүү их аймшигтай юм боллоо. Эверсийг эдгэрснийхээ дараа штабт анх ирэхэд нь генералын цонхийсон царай танихын аргагүй болтол турж эцсэнийг харсан Генрих, Лютц хоёр өөрийн эрхгүй бие биеэ харцгаав. Энэ өдөр Лютц генералын нэрийн өмнөөс корпусын даргад цахилгаан утас илгээв. Эверс түүндээ: бие муу байгааг харгалзан долоо хоногийн чөлөө олгоно уу. Парист очиж эмч нараас зөвлөгөө авъя гэж хүсжээ. Эверсийн энэ хүсэлтийг хүлээн авч түүнд яг долоо хоног амрах зөвшөөрөл өгчээ. 

	Явахынхаа өмнө генерал өөрийн онцгой даалгавар гүйцэтгэгч даргыг дуудаж:

	—  Гольдринг та Парист очиж байсан уу? гэвэл

	—  Үгүй. 

	—  Хэрэв тантай тийшээ хоёр долоо хоног хэртэй хамт явъя гэж би санал тавивал та юу гэхсэн бол оо?

	—  Би тэгвэл эрхэм генералд давхар баярлах сан бил ээ. Энэ бол «дэлхийн нийслэл» гэгддэг Парисыг үзэх боломж олгохоос гадна, та над сайн ханддагийг дахин нотлох сон бил ээ. 

	—  Минийхээр бол барон та дипломатын албыг сонгож авбал таарах байсан юм гэж генерал тохуурхсанаа, — Учир юу вэ гэвэл Парист танк эсэргүүцэх, хамгаалалтын шинэ аргыг судлах дивиз, тусгай хороо, батальоны штабын дарга нарын хоёр долоо хоногийн курс нээгдэх юм. Та тэр курст явж дараа нь дивизийн дарга нарт мэдсэнээ сургах болно. Өдөрт гурван цаг хичээллэх хуваарьтай. Та хичээлд их дарагдахгүй байх. Энэ чинь нь л намайг зовоож байна... 

	—  Яагаад гэж асууж болох сон болов уу, эрхэм генерал аа?

	—  Яагаад гэвэл та хэтэрхий залуу, парисын бүсгүйчүүд гуа сайхан. 

	—  Би сүйт хүүхэнтэй шүү дээ, генерал аа... 

	—  Та надад ярьсныг санаж байна... За тэгэхлээр та өнөөдөр бичиг баримтаа авч бэлтгэ, харин маргааш цуг хөдөлье. Хэдийгээр курсийн хичээл хэд хоногийн дараа нээгдэх боловч надтай хамт явахыг би хүсэх бөгөөд ийм сайхан замын ханьтай явахад харуул хамгаалалт ч авах хэрэг алга. Дашрамд хэлэхэд намайг ирмэгц дивиз Атлантын далан руу шилжиж магад. Иймд та Парисаас шууд тийшээ явах бэлтгэлтэй гараарай. 

	—  Миний үйлчлэгч цэргийг машин авч Парис руу яв гэж тушааж болох сон болов уу?

	—  Тэгэлгүй яах вэ, тэгвэл танд тохиромжтой

	Өөрийн нь зайлшгүй хэрэгтэй бичиг баримт бэлтгэж байгаа Лютцийн ширээний дэргэд Генрих сууж байхдаа «Ингээд Моникатойгоо хагацах цаг боллоо» гэж уйтгарлан бодов. 

	Генрих Кубис руу утасдав. 

	—  Ахмад аа, би тантай уулзахыг хүснэ... хэчнээн түргэн бол төчнөөн сайн. Арван минутын дараа би гэртээ байна. 

	Генрихийг зочид буудлын үүдэнд ирэхэд Кубис тэнд ирсэн байв. 

	—  Юу болоо вэ? гэж тэр түгшин асуув. 

	—  Би хэд хоног Парис явах болсноос өөр юмгүй. 

	—  Барон та азтай төрсөн хүн юм аа. Хэрэв та даалгаврыг сонсох гэж намайг дуудсан бол надад Парисаас өөрөө, үзэж байгаад арван шил жимсний архи, мөн мэнэрүүлэх сайн янжуур авч ирээрэй. 

	—  Харин хатагтай Моникад юу ч тохиолдохгүй байх арга хэмжээ авах ганцхан болзлыг биелүүлбэл та энэ бүхнээ авах болно. 

	—  Түүнийг огтхон ч оролдохгүй гэвэл, 

	—  Хэрэв Миллер түүнтэй ярихыг хүсвэл надад яаралтай цахилгаан явуулаарай. 

	—  Ямар хаягаар явуулах вэ?

	—  Одоохондоо төв шуудан, нэхэн авах захидал гэе. Би удахгүй хаягаа мэдмэгц танд цахилгаан явуулна. 

	—  Миний ачит өглөгч барон минь гүйцэтгэе. 

	—  Цахилгаан явуулах мөнгө хүрээгүй гэж бүү өчөөрэй гэж танд зуун тавин марк өгье гэхэд, 

	Майн гот Матка бозка гэж польшчууд ярьдаг байхад би өдөр бүр цахилгаан явуулахад ч бэлхэн. Тэр ч байтугай хатагтайн ходоод яаж байгааг мэдэгдэж чадна. 

	Тэнэг хошигнолоо боль! Явж хундага шампанск уусан нь дээр. Бид явтал уулзахгүй байж магад. Намайг явах тухай Миллерт өнөөдөр битгий хэлээрэй, би маргааш өглөө өөрөө хэлнэ. Кубистай хамт хундага шампанск ууж, гурван хүний оройн хоол захисны дараа Генрих дээш гарч өрөө рүүгээ оров. Курт машинаараа Парис руу явах тухай сонсоод хөл нь газар хүрэхгүй байв. 

	—  Таныг явчихаар би энд үлдэхээс айдаг юм гэж тэр үнэнээ хэлэв. 

	Миллер дахиад л байцаана гэж айв уу?

	—  Тийм гэж Курт нухацтай хэлэв. 

	— Маргааш өглөө явж болно. Намайг Парист очихоос өмнө чи тэнд хүрсэн байвал сайн байна. 

	Генрих энэ оройг Моника, Лютц хоёртой хамт өнгөрүүлэв. Үдэлтийн энэ үдэш Генрихийн санаснаас огт өөр боллоо. Хагацах нь гэдгийг мэдсэн Моника Лютцийн хошин ярианд ч инээмсэглэх төдий болно. Генрихийн санаа сэтгэл мөч өнгөрөх тусам дордоно. Түүнд энэхэн мөчид Моника биеэ хамгаалж чадахгүй, арчаагүй жаахан юм шиг санагдана. 

	Лютц цаг хагас сууснаа, маргааш өглөө эрт генералд бэлтгэж өгөх бичиг цаас ихтэй гэж шалтгаалан зааж салах ёс гүйцэтгээд явав. 

	Тэд хоёулхнаа үлдэхэд, 

	—  Генрих чи хэдийд явах вэ? гэж Моника гэнэт асуув. 

	—  Чи мэдсэн юм уу? гэвэл

	—  Надад Курт хэлсэн гэж бүсгүй зэмлэнгүй хэлэв. 

	—  Чамайг эрт гомдоохгүй гэж өнөөдөр хэлээгүй юм. , 

	—  Гэтэл тусгүй юм болжээ! Курт санаандгүй хэлэхэд миний зовсныг яана... 

	—  Ингэсэн явдалд намайг өршөө! Чи надад хөгжил баясгалантайгаар дурсагдахыг би хүссэн юм. Тийм байвал миний сэтгэл түгших нь гайгүй байх сан? Чи миний хүсэлтийг биелүүлэх үү? Намайг байхгүй хугацаанд чамайг Сен-Ремид бүү байгаасай гэж би хүсэх юм. 

	—  Чи хэдэн цагт явах вэ?

	—  Маргааш өдрийн дөрвөн цагт

	—  Орой нь би Сен-Ремид байхгүй байна гэж амлая. 

	—  Тэгвэл би тайван байх болно. Харин эргэж ирмэгцээ хатагтай Тарвалийг гуйж чамд хэл хүргэнэ... 

	—  Генрих минь, бид үүрд хагацаж байгаа юм шиг над санагдах юм гэж Моника гуниглан өгүүлэв. 

	—  Хайрт минь бүү тэг, чамаас гуйя! Үгүй бол зүй зохисоороо байх ёстой би ч гэсэн зүдэрчихнэ шүү дээ. 

	Моника өөрийгөө хүчлэн инээмсэглэж:

	—  Би хөгжилтэй болно... Одоо болов уу гэв. 

	Гольдрингийг салах ёс гүйцэтгэхээр ороход Миллер өглөөнийхөө цайг ууж байв. 

	—  Майн гот! Ийм эрт, ийм эрхэм зочин ирэх гэж! Ямар яаралтай хэрэг таныг энд авч ирэв?

	—  Би өнөөдөр генералтай хамт Парис руу явлаа. 

	—  Та тэнд удах уу?

	—  Хоёр долоо хононо... 

	—  Хатагтай Тарвальтай холбогдол бүхий хэргээр танайд ирлээ. Танаас түүнийг сонирхох явдал гудамжинд ердийн мэндчилэх явдлаар хязгаарлагдана гэж би итгэж явахыг хүснэм. Миллер, та миний хэлснийг ойлгов уу?

	—  Барон, тэр чинь таны толгойг эргүүлж байгаа юм. Та сүйт хүүхэнтэй шүү дээ. 

	—  Таны хэлдэг үгээр бол та ч гэсэн эхнэртэй шүү дээ! 

	—  Барон тэр чинь залуугийн явдал юм. Одоо бол би хөгширчээ. 

	—  Харин би бас залуу байна. Ганс та бид нар анд нөхөд жинхэнэ анд нөхөд гэж итгэж болно биз дээ? Бид бие биеийнхээ занг мэдэхээр ч барахгүй, бас аль нэг сул тал, илэн далангүй ярихад нүглээ ч мэднэ. Иймд бид хэрэлдсэнээс хэн хэндээ сайн тусалсан маань дээр. Ганс та тэгж бодож байгаа биз дээ?

	—  Тэгэлгүй яах вэ. 

	—  Та амлаж байна уу?

	—  Хэрэв хатагтай гудамжинд дайралдвал нүдээ буруулна тэгэхгүй бол намайг ууртайгаар харсан гэж танд гомдол мэдүүлж магад гэж Миллер хошигнон өгүүлэв. 

	—  За сайхан боллоо! Намайг эс ч гэсэн генералыг үдэж мордуулахаар галт тэрэгний буудал дээр очих байх гэж итгэнэ. 

	—  Генералыг үгүй ч гэсэн таныг заавал үдэж мордуулна хэмээн Миллер засаж хэлэв. 

	Тэр хэлсэн үгэндээ хүрэв. Дөрвөн цагт мөч дутуу байхад дивизийн штабын дарга, Миллер, Кубис нар буудлын тавцан дээр ирсэн байв. 

	Бүх л албан ёсны үдэлтийн адил үдэгчид бух тэрэгний дохиог тэсэж ядан хүлээцгээнэ. Гагцхүү Миллер хөгжилтэй байлаа. Тэр хошигнон ярьж, Кубисийн удаан хугацааны зээлийн банк хоёр долоо хоног хаагдах нь гэж ёжилж байв. 

	—  Ганс аа, би чамайг ийм хөгжилтэй байхыг хэзээ ч үзээгүй гэж Генрих гар барих зуур хэлэв. 

	—  Гайхалтай сайхан аялах гэж байгаа нөхрийнхөө төлөө би баярлаж байна хэмээн Миллер хариу өчив. 

	Үнэхээр түүний сэтгэл хөгжөөнтэй байгаагийн шалтгаан нь Моникатай холбогдол бүхий Миллерийн захидлын хариуд хошууч генерал Бертгольд өөрөө нууц захидал ирүүлснээс болсон гэж тэр яахин хэлж чадах бил ээ. 

	Кубис тохиролцсоноо мартаагүй биз?! гэж галт тэрэг хөдөлж байхад Генрих түүнд шивгэнэж амжив. 

	Галт тэрэгний буудлын цаахнаас эгц өгсүүр эхлэхэд хүчээ аваагүй бух тэрэг энд маш аажим явж байв. 

	Генрих вагондоо оролгүй бэрхийг үзсэн энэ хотоо дахин харахаар шийдэв. 

	Бух тэрэг хамгийн сүүлчийн байшингийн хажуугаар өнгөрөх үед Генрих санамсаргүй Моникаг олж харав. Тэр бүсгүй цагаан өмсгөл өмсөж, нарны туяанд гялалзан харагдав. 

	—  Моника! хэмээн Генрих баяртайяа хашхирав. 

	Бүсгүй вагонд ойртон ирж Генрих руу баглаа цэцэг шидэв. Бух тэрэг аажмаар хүчээ авч байхад Генрих холдон холдтол харах гэж бөхийв. 

	Тэр бүсгүй нарны алтан туяа гялтганасан төмөр зам дээр зогсох нь нарны тунгалаг туяа лугаа адилхан ажээ... 

	Эверс зам турш өрөөндөө хэвтэж, гагцхүү хоолоо идэхдээ л өндийж байв. Энэ явдал сэтгэл нь түгшиж гунигласан Генрихэд ганцаараа байж эргэцүүлэн бодоход нь таатай байлаа. 

	Парист гурав дахь өдрийнхөө өглөө нь ирэв. Бух тэрэг замдаа хоёр ч удаа саатав. Партизанууд хоёр газар даланг нь салгасан байв. Курт вокзал дээр байсангүй. Генрих генералтай орой уулзъя гэж тохиролцоод такси авч төв шуудан уруу давхив. Кубис түүнд ямар ч сонин юм мэдэгдэхгүй гэдэгт эргэлзэхгүй байсан боловч «Нэхэн авах захидал» гэсэн цонхон дээр ирж үнэмлэхээ үзүүлэв. Шуудангийн албан хаагч түүний үнэмлэхийн завсар нэг юм хавчуулж өгөхөд Генрих гайхаж түгшсэнийг яана. 

	Дээд талд хотын нэр цахилгаан явуулсан цагийг тэмдэглэдэг газар нь «Сен-Реми» гэж бичсэнийг Генрих уншиж, хуудсыг яаран задлав. Тэр бичгийг хоёр гурав дахин уншив... Тэр эндүүрсэнгүй. Үнэхээр ингэж бичжээ. «Таныг явснаас хойш гурван цагийн дараа үл таних ачааны машин хатагтай Моникаг зам дээр дайрч тэрээр ухаан оролгүй байгаад тэр үдшидээ нас нөхцөв. Тодорхой захидал бичье. Таны нэрийн өмнөөс цэцэг тавина Кубис» гэсэн байв.

	 

	ГАНЦ ДАЙЧИН ГАНЦААРДАХГҮЙ - 3 (e-nom.mn)

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	Сүхбаатарын нэрэмжит Хэвлэлийн комбинатад хэвлэв. 

	Улаанбаатар, Сүхбаатарын талбай, 2. 

	
Заметки

		[←1]
	 Францад шинэ гэрлэгчид жүржийн цэцгээр чимэглэдэг заншилтай ажээ.




	[←2]
	 Ахлах цэрэг гэж Гитлерийг хэлж байна. (Орчуулагч)




	[←3]
	 Хурууны хээ (ЦБ)




	[←4]
	 Германчууд (ЦБ)




	[←5]
	 Алан хядагч гэж партизануудыг нэрлэжээ.




cover.jpeg
10pui
TAHU

FAHUAAPAXTYA - 2






images/image.png





images/image-1.png
©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






